
ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 
 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᒥᓯᐊᓪ ᐋᓪᐳᑦ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᑦᑐᖅ) 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᒪᓕᒐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑐᓕᕆᓂᕐᒥᒃ 
 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 

(ᐃᖃᓗᐃᑦ-ᓂᐊᖁᓐᖒ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᖃᖅᑳᖅᓯᒪᔪᓕᕆᓂᕐᒥᒃ 
 

ᐹᐱ ᐊᓇᕕᓗᒃ 

(ᖁᕐᓗᖅᑑᖅ) 
 

ᐱᑦᓯᐅᓛᖅ ᐳᕉᔅᑐ 

(ᐃᖃᓗᐃᑦ-ᓯᓈ) 
 

ᐊᖓᔪᖅᑳᖅ ᐹᒥᓚ ᒍᕌᔅ 

(ᐃᖃᓗᒃᑑᑦᑎᐊᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ 

ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᓄᑐᖃᓕᕆᓂᕐᒥᒃ 
 

ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; ᒥᓂᔅᑕ 

ᓄᓇᓕᓐᓄᑦ ᒐᕙᒪᒃᑯᓐᓄᓗ ᐱᔨᑦᑎᖅᑎᒃᑯᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 
 

ᒥᐊᓕ ᕿᓕᖅᑎ 

(ᐅᖅᑯᒻᒥᐅᑦ) 
 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᓐᓂᑦ 
 

ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 
 

ᐊᖓᔪᖅᑳᖅ ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 
 

ᓵᓚᒪᓐ ᒪᓕᑭ 

(ᐊᐃᕕᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

ᑭᐊᕆᓐ ᓄᑕᕋᖅ 

(ᑐᓄᓂᖅ) 
 

ᐊᖓᔪᖅᑳᖅ ᑖᓂᐅ ᖃᕝᕕᒃ 

 (ᑕᓯᐅᔭᕐᔪᐊᖅ) 

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᑦ 

ᓯᓚᑦᑐᖅᓴᕐᕕᒃᑯᓐᓂᑦ 
 

ᔪᐊᓇ ᖁᐊᓴ 

(ᐊᒡᒍ) 
 

ᐃᓐᓇᖓᔪᖅ ᖂᑭᐊᖅ 

(ᓇᑦᓯᓕᒃ) 
 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 
 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 
 

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



 

 

 

 

ᐃᓗᓕᖏᑕ ᓇᓕᖅᑲᖏᑦ 

1 

ᐃᖃᓗᐃᑦ, ᓄᓇᕗᑦ 

ᓇᒡᒐᔾᔭᐅ, ᕕᕝᕗᐊᕆ 26, 2024 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 

ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᒍᕌᔅ, ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, ᒥᐊᓕ 

ᕿᓕᖅᑎ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᓵᓚᒪᓐ ᒪᓕᑭ, ᐊᖓᔪᖅᑳᖅ 

ᒫᒡᒍᓚ ᓇᑲᓱᒃ, ᑭᐊᕋᓐ ᓄᑕᕋᖅ, ᐊᖓᔪᖅᑳᖅ ᑖᓂᐅ ᖃᕝᕕᒃ, ᔪᐊᓇ ᖁᐊᓴ, ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ 

ᓴᒻᒧᖅᑐᖅ, ᔫ ᓴᕕᑲᑖᖅ, ᑯᕋᐃᒃ ᓯᒪᐃᓚᒃ.  

 

 

>>ᑲᑎᒪᓯᒋᐊᖅᑐᑦ 13:30ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): ᐅᑉᓗᒃᑯᑦ, ᐱᒋᐊᕐᓂᐊᓕᖅᑎᓪᓗᑕ, ᒥᔅ ᕿᓕᖅᑎ ᑐᒃᓯᐊᕐᓂᒃᑯᑦ 

ᐊᖕᒪᐃᔪᓐᓇᖅᑭᑦ? 

 

>>ᑐᒃᓯᐊᖅᑐᑦ 

 

ᐅᖃᖅᑎ: ᖁᐊᓇᖅᑯᑎᑦ ᑕᒫᓃᑦᓯᐊᓕᕐᒥᒐᑦᑕ ᖁᕕᐊᓇᖅᑯᖅ.  

 

ᓯᕗᓪᓕᕐᒥᒃ ᖁᔭᓕᔪᒪᔪᖓ ᐅᑯᐊ ᑐᓵᔨᒋᔭᖅᑯᑦ ᓄᖑᑦᓯᑦᓯᔨᒃᑯᓪᓗ ᑐᑭᓯᑎᑦᑎᑦᑎᐊᖃᑦᑕᕐᒪᑕ ᐃᓄᖕᓂᒃ 

ᓄᓇᕗᓕᒫᕐᒥᐅᓂᒃ ᐃᓄᐃᓐᓇᖅᑐᑦ ᐃᓄᒃᑎᑐᓪᓗ ᐊᒻᒪᓗ ᖃᑉᓗᓈᑎᑐᑦ. ᖁᔭᒋᑦᓯᐊᖅᐸᒃᑲᑦ. 

 

>>ᐸᑦᑕᑐᖅᑐᑦ 

 

ᐊᒃᓱᕈᕐᓇᖅᑐᒦᒃ ᖃᐅᔨᓂᕋᐃᒐᑉᑕ ᑖᒃᑯᐊᑦᑕᐅᖅ ᐊᑉᖁᑎᒋᖃᑦᑕᕐᒥᒐᑦᑎᒍᑦ ᑖᒃᑯᓇᓐᖓᑦ ᑐᑭᓯᑦᑎᐊᖁᔨᓪᓗᑕᐃᓛᒃ 

ᓄᓇᕗᓕᒫᕐᒥᐅᓂᒃ ᐊᒻᒪ ᑕᐃᒪᐃᑦᑑᑎᓪᓗᒍ ᐃᓱᒪᖏᑦᑕᐅᖅ ᐋᓐᓂᐊᓕᖃᑦᑕᕐᒪᑕᑦᑕᐅᖅ ᐊᒃᑐᖅᑕᐅᖃᑦᑕᕐᒪᑕ. ᑖᓐᓇ 

ᐱᔾᔪᑎᒋᑉᓗᒍ, ᐅᐱᒋᑦᓯᐊᖅᐸᒃᑲ. ᖁᐊᓇᑉᐱᐊᖅᑯᓯᑦᑕᐅᖅ ᐅᖃᖅᐸᒃᑐᓯ ᑐᑭᓯᓕᐅᕆᖃᑦᑕᖅᑐᓯ ᖁᐊᓇ. 

 

>>ᐸᑦᑕᑐᖅᑐᑦ 

 

(ᑐᓵᔨᑎᒍᑦ) ᓈᓴᐅᑎᓕᒃ 2. ᑮᓇᐅᔭᐃᑦ ᐊᑐᖅᑐᔅᓴᐃᑦ. ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᓂᔅᑕ ᑯᓱᒐᖅ. 

 

ᑲᑎᒪᔾᔪᑎᒃᓴᖅ 2: ᑮᓇᐅᔭᖅᑐᕈᑎᒃᓴᓄᑦ ᐅᓂᒃᑳᖅ 

 

ᐊᖓᔪᖅᑳᑉ ᐅᖃᐅᓯᖓ 363 - 6(2): ᑮᓇᐅᔭᖅᑐᕈᑎᒃᓴᓄᑦ ᐅᓂᒃᑳᖅ (ᑯᓱᒐᖅ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ ᐅᖃᖅᑎᑦᓯᔨ, ᓄᓇᕗᒻᒥᐅᑦ, ᑲᑎᒪᔨᐅᖃᑎᒃᑲᓗ.  

 

ᐅᖃᖅᑎᑦᓯᔨ, ᖁᕕᐊᓱᒃᐳᖓ ᐅᑉᓗᒥ ᓂᑯᕕᖓᓗᖓ ᐅᖃᐅᓯᖄᕐᔪᒍᓐᓇᕋᒪ ᓄᓇᕗᑦ ᒐᕙᒪᒃᑯᑦ 

ᑮᓇᐅᔭᖅᑐᕐᓂᕆᔪᒪᔭᖏᓐᓂᒃ ᑕᒡᕙᓂ 2024-2025 ᐃᓗᐊᓂ.  

 

ᐱᖓᓱᒋᓕᖅᑕᖓᓂᒃ ᐅᓂᒃᑳᕐᓂᐊᕋᒪ ᑮᓇᐅᔭᖅᑐᕐᓂᕆᔪᒪᔭᑦᑎᓐᓂᒃ ᑕᕝᕙᓂ ᐊᕐᕕᓂᓕᒋᔭᖓᓂ ᓂᕈᐊᖅᑕᐅᓯᒪᔪᑦ 

ᓵᖏᓐᓂ.  

 

ᐃᓱᒪᒋᑉᓗᒋᑦ ᑕᒪᒃᑯᐊ ᐃᖏᕐᕋᓐᓂᕆᔭᕗᑦ ᑕᐃᑲᓐᖓᑦ ᓂᕈᐊᖅᑕᐅᓵᓚᐅᕋᑦᑕᓂᑦ ᑖᓐᓇᓗ ᑲᑐᔾᔨᓗᑕ 

ᐊᑐᕐᓂᕆᔪᒪᔭᖓ ᐊᖅᑯᑦ ᐃᓂᓪᓚᒃᓴᖅᑎᓪᓗᑎᒍᑦ ᑕᐅᑐᒃᖢᒍ ᓴᕆᒪᓇᖅᑐᖅ ᐃᖏᕐᕋᕝᕕᒋᓯᒪᔭᕗᑦ ᐊᒻᒪ 

2 

ᒥᒃᖠᑎᖅᓯᒪᒥᓐᓇᖅᖢᓂ. ᓇᓗᓇᓐᖏᑦᑐᖅ ᐅᖃᖅᑎᑦᓯᔨ ᓄᓇᕗᑦ ᓯᕗᒻᒨᖅᐸᓪᓕᐊᔪᒻᒪᕆᐊᓘᖕᒪᑦ 

ᑐᕌᒐᕆᔪᒪᔭᖏᓐᓄᑦ ᓄᓇᕗᒻᒥᐅᑦ ᐊᒻᒪ ᐊᑐᕈᒪᓂᕆᔭᕗᑦ ᑕᒪᑐᒪ ᒥᒃᓵᓄᑦ ᓯᕗᒨᖅᐸᓪᓕᐊᓂᕐᒧᑦ ᑲᔪᖏᕐᓇᕐᒪᑦ. 

ᑭᓯᐊᓂ ᓱᓕ ᐊᒥᓱᐊᓗᖕᓂᒃ ᐱᓕᕆᐊᒃᓴᖃᖅᑐᒍᑦ. ᑕᒪᓐᓇ ᖄᖏᓐᓇᑯᓗᐊ ᓲᕐᓗ ᐱᓕᕆᓯᒪᔭᕗᑦ ᒫᓐᓇᒧᑦ 

ᑎᑭᖦᖢᒍ. 

 

ᑕᒪᒃᑯᐊ ᐅᑭᐅᖅ ᐊᑐᖅᓯᒪᔭᑉᑎᓐᓂ ᐊᕐᕌᒍ ᐊᑐᑎᖅᓯᒪᔭᕗᑦ ᒐᕙᒪᐅᕙᓚᐅᖅᑐᑦ ᑮᓇᐅᔭᖅᑐᓗᐊᓐᖏᓐᓂᕆᔭᖏᑦ 

ᓴᓂᕐᕙᐃᓯᒪᖃᑦᑕᓚᐅᕐᒪᑕ ᑮᓇᐅᔭᖅᑐᕐᓂᐅᔪᒫᖅᑐᓂᒃ ᐊᔪᕐᓇᖅᓯᓗᐊᖅᐸᑦ, ᐱᓕᕆᒃᑲᓐᓂᕆᐊᖃᓗᕈᑉᑕ. ᒫᓐᓇ ᑕᒡᕙ 

ᐊᖅᑯᑦ ᑖᒻᓇ ᐊᑐᓕᕋᑉᑎᒍᑦ ᓴᓐᖏᔪᒥᒃ ᑐᓐᖓᕕᖃᖅᖢᑕ ᑮᓇᐅᔭᖅᑐᕐᓂᐅᓂᐊᖅᑐᓂᒃ ᐸᕐᓇᒍᓐᓇᕐᓂᐊᕋᑦᑕ 

ᓯᕗᓂᒃᓴᑉᑎᓐᓄᑦ. 

ᑕᒪᓐᓇ ᐱᓕᕆᐊᕆᑦᓯᐊᕆᐊᖃᕋᑉᑎᒍᑦ.  

 

(ᑐᓵᔨᑎᒍᑦ) ᐊᖅᑯᑎᕗᑦ ᑖᓐᓇ ᐅᐊᑦᑎᐊᕈᐊᓗᒃ ᐋᖅᑭᑦᑕᐅᓚᐅᖅᓯᒪᒻᒪᑦ ᓯᕗᓂᕆᓯᒪᔭᑦᑎᓐᓄᑦ, ᑕᐃᒫᓪᓗ ᑕᐃᒃᑯᐊ 

ᐃᓕᓯᒪᔭᕗᑦ ᑕᐃᒃᑯᓇᓐᖓᑦ ᐊᑐᐃᓐᓇᖃᑦᑕᖅᑲᕗᑦ ᐅᓪᓗᒥ ᐊᒻᒪ ᓯᕗᓕᕆᓂᐊᖅᑕᑦᑎᓐᓄᑦ 

ᐊᑐᖅᑕᐅᖏᓐᓇᖃᑦᑕᓂᐊᖅᑐᐃᑦ.  

 

ᐊᕙᑎ ᐃᑉᐱᒋᔭᐅᑦᑎᐊᖅᑐᓂ ᐃᓄᖏᓪᓗ ᐃᑉᐱᒋᔭᐅᑦᑎᐊᖅᑐᑎᒃ ᓇᓕᕇᑦᑎᑕᐅᑦᑎᐊᕋᓱᑦᑐᑦ ᓯᕗᒧᑦ ᐸᕐᓇᑦᑎᓪᓗᑕ. 

ᑕᒪᔾᔭ ᑕᐃᒫᒃ ᐊᔪᓐᖏᑦᑎᐊᖅᑐᓂᒃ ᓄᓇᓕᓐᓂᒃ ᐱᕈᖅᓴᐃᒍᓐᓇᖅᓯᒪᕗᒍᑦ ᐊᔾᔨᒌᓐᖏᑦᑐᕈᓘᔮᓗᒻᒦᒃᑲᓗᐊᖅᑎᓪᓗᒋᑦ 

ᐱᔭᕆᐊᑐᔪᒦᒃᑲᓗᐊᖅᑎᓪᓗᒋᓪᓗ. ᑮᓇᐅᔭᕗᑦ ᑖᒃᑯᐊ ᐃᖏᕐᕋᑦᑎᐊᕈᓐᓇᖅᓯᒪᒻᒪᑕ ᐃᓱᒪᒋᓪᓗᑎᒍᑦ ᑕᐃᒃᑯᐊ. 

 

ᐅᓪᓗᒥ ᖁᕕᐊᓱᑉᐳᖓ ᑮᓇᐅᔭᓕᕆᓂᕐᒧᑦ ᐸᕐᓇᐅᑎᒥᒃ ᓴᖅᑭᖅᓯᓂᐊᕋᑦᑕ ᖁᕝᕙᓯᑦᑐᕕᔾᔪᐊᑯᓗᓐᓂᒃ ᑐᕌᒐᖃᖅᑐᓂᒃ 

ᐊᔾᔨᒌᖑᔪᓂᓪᓗ ᑕᑯᔭᐅᓯᒪᔪᒪᔪᓂᒃ ᒪᓕᒐᓕᐅᖅᑎᓄᑦ ᐊᒻᒪ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᐃᖃᓗᑦᑑᑦᑎᐊᕐᒥ 

ᐋᖅᑭᑦᑕᐅᓚᐅᖅᓯᒪᔪᐃᑦ.  

 

(ᑐᓵᔨᑎᒎᕈᓐᓃᖅᑐᖅ) ᑲᑎᓚᐅᖅᓯᒪᒐᑉᑕ ᓄᑖᓂᒃ ᐃᓱᒪᓕᐅᖃᑎᒌᒍᒪᑉᓗᑕ ᐱᔪᒪᓂᖅᑕᖃᖅᖢᑕ 

ᑲᔪᖏᕐᓂᖅᑕᖃᖅᖢᑕ ᐊᑕᐅᓯᐅᖃᑎᒌᓕᖅᓯᒪᑉᓗᑕ, ᐊᑕᐅᓯᕐᒥᒃ ᓴᓐᖏᔾᔫᒥᔪᒥᒃ ᓴᖅᑭᑦᓯᔪᒪᑉᓗᑕ. 

ᐱᓕᕆᖃᑎᒌᖕᓂᒃᑯᑦ ᓯᕗᓕᖅᑎᐅᖃᑎᕗᑦ ᓄᓇᕗᑦ ᐃᓗᐊᓂ, ᓄᓇᓕᖕᓂ ᑕᒪᐃᓐᓂ, ᐃᑳᕐᕕᖕᓂᒃ 

ᓴᓇᖃᑎᒌᓚᐅᕋᑦᑕ ᓯᕗᓂᒃᓴᖓ ᓄᓇᕗᑦ ᐊᐅᒪᔾᔫᒥᖁᑉᓗᒍ, ᐊᒡᓛᑦ ᑲᓇᑕᒥᐅᑕᓗᒃᑖᑦ. 

 

(ᑐᓵᔨᑎᒍᑦ) ᓄᓇᕗᒻᒥᐅᑕᐃᑦ ᑮᓇᐅᔭᓂᒃ ᐊᑐᓗᐊᖅᑕᐃᒪᓂᕆᖃᑦᑕᖅᓯᒪᔭᖓ ᑮᓇᐅᔭᑭᓗᐊᕐᓂᕆᕙᑦᑕᖓᐃᓛᒃ 

ᑲᑐᔾᔨᖃᑎᒌᓐᓂᒃᑯᑦ ᑭᓯᐊᓂ ᑲᔪᓯᑦᑎᐊᕈᓐᓇᖅᓯᒪᒻᒪᑦ ᑕᒪᐅᓇ ᓄᓇᕗᖁᑎᕗᑦ ᓴᓐᖏᓕᖅᑎᑦᑎᒋᐊᖅᑕᐅᖃᑦᑕᖅᑐᖅ 

ᑲᓇᑕᐅᑉ ᒐᕙᒪᖓᓂᒃ ᐱᖃᑎᖃᖅᑐᑕ. 

 

ᐊᐅᓚᑦᑎᔩᑦ ᑲᑎᒪᔨᕋᓛᕗᑦ ᖃᐅᔨᒪᑦᑎᐊᕋᓱᖃᑦᑕᖅᑐᑦ ᓄᓇᕗᑦ ᑖᓐᓇ ᐃᖅᑲᐅᒪᔭᐅᖏᓐᓇᖁᑦᑎᐊᖁᓪᓗᒍ 

ᒐᕙᒪᑐᖃᒃᑯᓐᓂᒥᐅᑕᐅᔪᓄᑦ ᓴᖅᑭᖅᓯᖃᑦᑕᓂᐊᕐᖓᑕ ᓄᓇᕗᒻᒥᐅᑕᓂᒃ ᒪᓕᔅᓴᖅᓯᒪᔾᔫᒥᔪᓂᒃ. ᖁᔭᒋᒐᓗᐊᖅᑐᒍᑦ 

ᑲᓇᑕᐅᑉ, ᑲᓇᑕᒥ ᐱᕈᖅᓴᐃᒐᓱᑦᑐᑎᒃ ᓄᓇᕗᒻᒧᑦ ᐃᓕᐅᖅᑲᐃᖃᑦᑕᕐᖓᑕ ᐃᑲᔪᖅᐸᑦᑐᑎᒃ ᑮᓇᐅᔭᖅᑎᒍᑦ, ᑕᕝᕙ 

ᑕᕝᕘᓇ ᑕᑯᔅᓴᐅᕙᑉᐳᖅ ᐱᔭᕆᐊᑐᔪᖅᓯᐅᕐᓂᕙᑦᑕᕗᑦ ᐱᖁᑎᕐᔪᐊᓕᐅᕋᓱᑦᑐᑕ, ᐱᔨᑦᑎᕋᐅᑎᓕᐅᕋᓱᑦᑐᑕ 

ᐊᒥᒐᖅᑐᓂᒃ ᑲᓇᑕᐅᓪᓕ ᐊᓯᐊᓂᒃ ᐱᑕᓕᐅᒐᓗᐊᓂᒃ. 

 

>>ᐄᓛᒃ, ᐄᓛᒃ!  

 

ᑖᒃᑯᐊ ᐅᖃᐅᓯᕆᒐᒃᑭᑦ 2023−2024 ᑮᓇᐅᔭᖅᑐᕈᑎᔅᓴᐃᑦ ᓂᕆᐅᑦᑐᒍᑦ ᐊᑐᓗᐊᕐᓂᐊᖅᑐᒋᓪᓗᑕ 

$8−ᒥᓕᐊᓐᐸᓗᓐᓂᒃ ᑕᐃᒪᐃᔪᒐᑦᑕ ᐊᕐᕌᓂ ᑕᐃᒪᐃᒃᑲᓂᕐᓂᐊᕐᒥᔪᒍᑦ ᑕᕝᕙᓂ ᐊᕐᕌᒍᑦᑎᓐᓂ.  

 

ᐊᑦᑎᓂᖅᓴᐅᔪᓂᒃ ᒐᕙᒪᑐᖃᒃᑯᓐᓂᒃ ᐱᑎᑕᐅᕙᓕᕋᑦᑕ. ᑖᓐᓇᓗᑦᑕᐅᖅ ᒐᕙᒪᑐᖃᒃᑯᑦ ᐱᒍᓐᓇᐅᑎᖏᓐᓂᒃ 

ᑎᒍᓯᕙᓪᓕᐊᓪᓗᑕ ᑕᕝᕘᓇ ᐃᓱᒪᑖᖑᖃᑦᑕᑦᑐᐃᑦ ᐊᓯᔾᔨᐸᓪᓕᐊᓂᐊᕐᖓᑕ ᓄᓇᕗᒻᒥ ᐊᒻᒪ 

ᐱᒋᐊᖅᑎᑦᑎᓐᓇᑦᑎᐊᕐᒥᓗᑕᑦᑕᐅᖅ ᐃᒻᒥᒃᑰᕈᓐᓇᕐᓂᑦᑎᓐᓂᒃ ᐃᑲᔪᖅᓰᓂᐊᖅᑐᓂᒃ. 

 

>>ᐸᑦᑕᑐᖅᑐᑦ 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

2024−25 ᓂᕆᐅᒋᔭᐅᔪᑦ ᑮᓇᐅᔭᐃᑦ ᐃᓯᕐᓂᐊᖅᑐᑦ 

 

2024-2025ᒧᑦ ᒐᕙᒪᕗᑦ ᓂᕆᐅᒃᑐᑦ ᐃᓯᕐᓂᐊᖅᑐᒋᑎᓪᓗᑎᒃ $3.23−ᐱᓕᐊᓐ. ᑖᒃᑯᐊᓕ $314−ᒥᓕᐊᓐ 

ᐲᓚᐅᕐᓗᒋᑦ ᐅᑎᖅᑕᖅᑐᓂᒃ ᑮᓇᐅᔭᓂᒃ, ᐊᒥᐊᒃᑯᖃᕐᓂᐊᖅᑐᒍᑦ $2.92−ᐱᓕᐊᓐᓂᒃ.  

 

ᑕᕝᕙᓐᖓᑦ $2.1−ᐱᓕᐊᓐ ᐊᐅᓪᓛᖅᑕᐅᓂᐊᖅᑐᐃᑦ ᓄᓇᕗᒻᒧᑦ ᑲᓇᑕᐅᑉ ᒐᕙᒪᖓᓂᒃ 

ᑮᓇᐅᔭᖅᑖᖅᑎᑦᑎᔾᔪᑎᒋᖃᑦᑕᖏᓐᓄᑦ ᑕᕝᕙᓐᖓᑦ ᐊᖏᓛᒥᒃ ᐱᕙᒃᑲᑦᑕ. 

 

$128−ᒥᓕᐊᓐ ᓂᕆᐅᒋᔭᐅᒻᒥᔪᖅ ᐊᓯᖏᓐᓂᒃ ᒐᕙᒪᒃᑯᓐᓂᑦ ᐊᐅᓪᓛᖅᑕᐅᓛᕐᓗᑎᒃ ᐊᒻᒪᓗᑦᑕᐅᖅ ᑕᒫᓂᐸᓗᒃ 

$427−ᒥᓕᐊᓐ ᐱᔭᐅᓛᕐᒥᔪᐃᑦᑕᐅᖅ ᒐᕙᒪᒃᑯᑦ ᓯᓚᑖᓂ ᐊᖑᖃᑎᒌᒍᑎᑎᒍᑦ.  

 

ᐊᒻᒪᓗᑦᑕᐅᖅ ᓂᕆᐅᒻᒥᔪᒍᑦ $251−ᒥᓕᐊᓐ ᐃᓯᕐᓂᐊᖅᑐᒋᑎᓪᓗᑕ ᓇᒻᒥᓂᖅ ᑮᓇᐅᔭᓕᐊᑦᑎᓐᓂᒃ. ᐱᖃᑕᐅᓪᓗᑎᒃ 

$171−ᒥᓕᐊᓐᓂᒃ ᑖᒃᓰᔭᐃᔭᖅᑎᑦᑎᓂᕐᒧᑦ. $21−ᒥᓕᐊᓐ ᐃᖅᑲᓇᐃᔭᖅᑏᑦ ᐃᓪᓗᒨᖅᑕᖏᓐᓄᑦ ᐊᒻᒪ 

$59−ᒥᓕᐊᓂᒃ ᐊᓯᒃᑲᓐᓂᕈᓘᔭᖏᓐᓂᒃ ᑮᓇᐅᔭᖃᕐᕕᓐᓂᒃ. 

 

2024−25 ᓂᕆᐅᒋᔭᐅᔪᑦ ᑮᓇᐅᔭᖅᑐᕈᑎᒋᓂᐊᖅᑕᕗᑦ 

 

ᑮᓇᐅᔭᖅᑐᕈᑎᖏᓪᓕ ᐃᓱᒪᒋᖔᕐᓗᒋᑦ ᒐᕙᒪᒃᑯᑦ ᑖᒃᑯᐊ ᐱᒍᒪᓂᐊᖅᑐᐃᑦ $2.130−ᒥᓕᐊᓐᓂᒃ ᐊᐅᓚᒍᑎᔅᓴᐅᔪᓂᒃ 

2024-2025ᒥ. ᑖᓐᓇ ᖄᖓᒍᒃᑲᓐᓂᖅ $355.8−ᒥᓕᐊᓐᓂᒃ ᐊᑭᑐᔪᖅᑐᕈᑎᔅᓴᓂᒃ ᐊᖏᖅᑕᐅᔪᔪᓂᒃ ᐊᒃᑑᐸᐅᔪᔪᒥ.  

 

ᐊᒻᒪ ᓴᓂᕐᕙᐃᓯᒪᒻᒥᔪᒍᑦ $100-ᒥᓕᐊᓐ ᓂᕆᐅᓇᓐᖏᑦᑐᓄᑦ ᐊᑭᓕᕆᐊᓕᓐᓂᒃ ᓴᖅᑭᖅᑐᖃᑲᓪᓚᓂᖅᑲᑦ. 

ᐊᓯᔾᔨᐸᓪᓕᐊᔪᕕᔾᔪᐊᕌᓘᒻᒪᑕᐃᓛᒃ ᒪᑭᒪᐅᑎᕈᓘᔭᐅᖃᑦᑕᖅᑐᐃᑦ. ᑖᒃᑯᐊ ᓇᓪᓕᐅᒃᑯᒫᑦ ᐊᑭᓕᐅᑎᒋᒍᑦᑎᒍ 

ᑮᓇᐅᔭᓂᒃ ᐊᑐᓗᐊᕐᓂᑯᖃᕐᓂᐊᖅᑐᒍᑦ ᐊᕐᕌᒎᑉ ᐃᓱᐊᓂ $21-ᒥᓕᐊᓐ. ᑖᓐᓇ 0.7%-ᒋᔭᖓ ᑮᓇᐅᔭᑦ 

ᐃᓯᕐᓂᐊᖅᑐᒋᔭᑦᑕ. 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, ᑕᒪᓐᓇ ᑮᓇᐅᔭᖅᑐᕐᓂᖅ ᐊᑐᕈᒪᔭᕗᑦ ᒐᕙᒪᐅᑉ ᐃᓗᐊᓂ 

ᐊᓐᖑᑎᑦᑎᕚᓪᓕᕈᒪᖕᒪᑦ ᑕᒪᒃᑯᓄᖓ ᑐᖓᐅᑦᑎᓯᒪᖃᑦᑕᕐᓂᑰᔪᑦ ᐱᖁᑎᕐᔪᐊᓄᑦ ᐊᑐᒐᒃᓴᓄᑦ ᓄᓇᑉᑎᓐᓂ. ᐅᓪᓗᒥ 

ᐊᐅᓪᓛᕈᑎᒃᓴᓄᑦ ᑮᓇᐅᔭᖅ ᐱᕚᓪᓕᕈᑎᒋᓂᐊᖅᑕᕗᑦ ᑕᒪᒃᑯᓄᖓ ᑮᓇᐅᔭᖅᑐᕐᓂᕆᓂᐊᖅᑕᑉᑎᓐᓄᑦ ᐱᖁᑎᕐᔪᐊᓄᑦ 

ᐅᖃᐅᓯᕆᓚᐅᖅᑕᑉᑎᓐᓂ ᐅᑭᐊᒃᓵᖅ. ᐃᓗᐊᓂ ᐅᖃᐅᓯᖃᓚᐅᕋᑉᑕ $355-ᒥᓕᐊᓐᓂᒃ ᓄᑖᓂᒃ ᑮᓇᐅᔭᓂᒃ 

ᐊᑐᕈᒪᑉᓗᑕ, ᐃᓗᓕᖃᖅᖢᓂ ᑕᕝᕙᓂ $157-ᒥᓕᐊᓐᓂᒃ ᐱᖁᑎᕐᔪᐊᓄᑦ ᓇᑉᐸᐃᓇᕐᓂᒃ ᓄᓇᓕᖕᓂ, ᐊᒻᒪᓗ $82-

ᒥᓕᐊᓐᓂᒃ ᐊᑐᕈᒪᓪᓗᑕ ᐃᒡᓗᓕᐅᕐᓂᕐᒧᑦ.  

 

(ᑐᓵᔨᑎᒎᓕᖅᑐᖅ) ᐃᓕᓴᖅᓯᔪᒍᑦ ᐊᒥᓱᕈᕆᐊᖅᑎᓪᓗᒋᑦ ᐊᑭᑐᔪᖅᑐᕐᓂᕆᓂᐊᖅᑕᑦᑎᓐᓄᑦ ᑖᒃᑯᐊ ᐊᒃᑐᖅᓯᓂᐅᓴᒻᒪᑕ 

ᐊᐅᓚᒍᑎᔅᓴᑎᓐᓂᒃ. ᓄᓇᕗᒻᒧᓪᓕ ᑖᓐᓇ ᐊᖏᓪᓕᒋᐊᕆᓂᕆᔭᕗᑦ $4.5-ᒥᓕᐊᓐᓂᒃ ᐋᖅᑭᐅᒪᑎᑕᐅᒋᐊᓕ 

ᐊᑭᑦᑐᐸᓪᓕᐊᓂᖏᓐᓄᑦ ᐊᒻᒪᓗᑦᑕᐅᖅ ᓇᓪᓕᐅᑯᒧᐊᓄᑐᐊᖅ $1.5-ᒥᓕᐊᓐᑖᕆᐊᖃᕐᓂᐊᕐᒪᒐᑦᑕ.  

 

ᐃᓕᐅᖅᑲᐃᓂᐊᖅᑐᒍᑦ $900,000 ᖃᐅᔨᒪᔾᔪᑎᔅᓴᐅᔪᓂᒃ ᓄᓇᓕᖕᓂ ᒐᕙᒪᒃᑯᓐᓂᒃ ᐱᔨᑦᑎᕋᖅᑎᒃᑯᑦ ᑮᓇᐅᔭᖏᑦ 

ᓈᒻᒪᒃᑲᓗᐊᕐᒪᖔᑕ. ᐱᒋᐊᓕᖏᓐᓂᒃ ᐃᓪᓗᓂᒃ ᖃᐅᔨᓴᕐᓂᕐᒥᒃ ᐊᒻᒪᓗ ᓄᑖᓂᒃ ᐃᓪᓗᓕᐅᖅᑐᖃᖅᑎᓪᓗᒍ 

ᖃᐅᔨᓴᕐᓂᕐᒧᑦ.  

 

>>ᐸᑦᑕᑐᖅᑐᑦ 

  

ᐱᖃᖅᑎᑦᑎᑲᓂᕐᓂᐊᕐᒥᔪᒍᑦ $3.6−ᒥᓕᐊᓐᓂᒃ ᓄᓇᓖᑦ ᒐᕙᒪᕋᓛᖏᓐᓄᑦ ᐃᖅᑲᓇᐃᔭᖅᑎᑖᕈᓐᓇᓂᐊᕐᖓᑕ 

ᐱᓕᕆᐊᕆᖃᑦᑕᖅᑕᖏᓐᓂ ᐱᔨᑦᑎᕋᐅᑎᖏᓐᓂᒃ ᑲᒪᖃᑦᑕᓂᐊᖅᑐᓂᒃ. ᑕᕝᕙ ᑕᕝᕘᓇ ᓄᑖᓂᒃ ᐃᖅᑲᓇᐃᔮᓂᒃ 

ᓴᖅᑭᖅᑎᕆᓂᐊᖅᑐᒍᑦ ᕼᐋᒻᒪᓚᐃᑦ ᐱᔨᑦᑎᕋᑦᑎᐊᓂᖅᓴᐅᒍᓐᓇᖃᑦᑕᓂᐊᕐᖓᑕ ᐃᓄᖁᑎᒥᓂᒃ.  

ᐱᖁᑎᕐᔪᐊᕗᑦ ᐊᖏᓪᓕᒋᕋᓱᑦᑐᒋᑦᑕᐅᖅ ᐃᖏᕐᕋᔪᓕᕆᓂᖅ ᐊᒃᑐᑕᐅᒻᒥᒻᒪᑦ ᐃᖅᑲᓇᐃᔭᖅᑎᕗᑦ 

ᐅᑎᖅᑕᕋᐅᔭᕆᐊᖃᖅᑐᑎᒃ. ᐅᕘᓇ ᑮᓇᐅᔭᖅᑎᒍ $920,000 ᑲᓂᕐᓂᒃ ᐊᐅᓚᒍᑎᔅᓴᑲᓐᓂᕐᒧᑦ ᐊᐅᓪᓚᓂᕐᒧᑦ 

ᖃᖓᑕᓲᒃᑯᕖᑦ ᐋᖅᑭᐅᒪᑎᑕᐅᓂᖏᓐᓄᑦ ᐊᒻᒪᓗ $800,000−ᓂᑦᑕᐅᖅ ᐋᖅᑭᐅᒪᒍᑎᔅᓴᖏᓐᓂᒃ ᓄᑖᖁᑎᑦᑎᓐᓄᑦ 

ᑐᓚᑦᑕᕕᓐᓄᑦ ᒥᑦᑎᒪᑕᓕᒻᒥ ᐃᖃᓗᓐᓂᓗ.  

 

>>ᐸᑦᑕᑐᖅᑐᑦ 

  

ᓄᓇᓖᑦ ᑕᑯᖅᑳᖃᑦᑕᕐᖓᑕ ᓯᓚᐅᑉ ᐊᓯᔾᔨᐸᓪᓕᐊᓂᖓᓂ ᐅᑭᐅᖅᑕᖅᑐᒥ, ᐊᕙᑎᕗᑦ ᓱᕈᖅᓴᕋᐃᒻᒪᑕ ᐃᒥᖅᐳᑦ, 

ᓯᓚᕗᑦ, ᐃᒪᖅᐳᑦ, ᓄᓇᕗᓪᓗ ᐆᒪᔪᐃᓪᓗ ᐊᐅᓚᑕᐅᑦᑎᐊᕆᐊᖃᕐᖓᑕ. ᑕᒫᓐᖓᑦ ᐱᒋᕖᓐᓇᖃᑦᑕᕈᓐᓇᕐᓂᐊᕋᑦᑎᒍ 

ᓯᕗᓂᕗᓪᓗ ᐱᕕᖃᐃᓐᓇᕈᓐᓇᓂᐊᕐᖓᑕ ᐆᒪᔪᓂᒃ.  

 

2024-2025-ᒥ ᑐᔅᓯᕋᕐᒥᔪᒍᑦᑕᐅᖅ ᐊᕙᑎᒧᑦ ᐃᓕᐅᖅᑲᐃᑲᓐᓂᕈᒪᓪᓗᑕ $869,000−ᓂᒃ ᐊᐅᓚᑕᐅᓂᖏᓐᓄᑦ 

ᓄᓇᕗᒻᒥ ᒥᕐᖑᐃᓯᕐᕕᕋᓛᖏᑕ ᐊᒻᒪᓗ ᓄᓇᖁᑎᖏᓐᓄᑦ ᐊᒻᒪᓗ $500,000−ᓂᑦᑕᐅᖅ ᐆᒻᒪᖅᑯᑏᑦ 

ᓴᖅᑭᓕᖅᑭᒐᔅᓴᐅᔪᓄᑦ ᑐᕌᖓᔪᓂᒃ.  

 

ᐅᖃᖅᑏ, ᑕᕝᕙᓂ ᐊᑐᕈᒫᕐᓂᐊᖅᑐᖁᑎᑦᑎᓐᓂᒃ ᐊᖏᖅᓯᒪᓂᖃᓪᓚᕆᒃᑲᑦᑕᐃᓛᒃ ᓄᓇᕗᒻᒥᐅᑦ ᖃᓄᐃᖁᓇᒋᑦ 

ᒪᒃᑯᑦᑐᐃᑦ ᐱᓗᐊᖅᑐᒥᒃ ᐃᓕᖁᓪᓗᑎᒍ ᐃᓐᓇᒻᒪᕆᓐᓂᒃ ᐊᒻᒪ ᐸᐸᑦᑎᔨᕈᑖᕐᖓᑕᐃᓛᒃ ᓄᓇᑦᑎᓐᓂ 

ᐃᓕᖅᑯᓯᑦᑎᓂᓪᓗ.  

 

ᐅᖃᖅᑏ, ᑕᕝᕙᓂ ᐊᕐᕌᒍᑎᓐᓂ ᐊᑐᕈᒫᕐᓂᐊᖅᑐᖁᑎᑦᑎᓐᓂ ᑕᐃᓐᓇ ᑕᒻᒪᖅᓯᒪᔪᖅᓯᐅᖅᑎᐅᑉ 

ᐅᓂᒃᑳᓕᐊᒥᓂᖏᓐᓂᒃ ᑭᐅᒐᓱᑦᑐᑕ ᑐᐊᕕᖅᑐᑕ ᐱᒋᐊᓚᐅᖅᓯᒪᒐᑦᑕ. ᑖᒃᑯᐊᓗᑦᑕᐅᖅ ᐊᓯᔾᔨᕈᒪᔭᕗᑦᑕᐅᖅ 

ᐊᓯᔾᔨᓪᓚᕆᓐᓂᐊᖅᑕᕗᑦ.  

 

ᐅᓪᓗᒥ ᑮᓇᐅᔭᔅᓴᐃᑦ ᐃᓚᒋᐊᕐᒥᔪᐃᑦ $15.6-ᒥᓕᐊᓐᓂᒃ ᐃᓄᓕᕆᔨᒃᑯᓐᓄᑦ ᐱᒋᐊᓕᕋᑖᑕᐃᓐᓇᖅᑐᓂᒃ 

ᐱᓕᕆᐊᖑᒻᒪᑕ. ᒐᕙᒪᒃᑯᑦ ᐋᖅᑭᒋᐊᖅᓯᓪᓗᑎᒃ ᐃᓄᓕᕆᓂᕐᒥᒃ ᓄᓇᓕᓐᓂᓗ ᐃᑲᔪᕐᓂᐅᕙᑦᑐᓂᒃ.  

 

>>ᐸᑦᑕᑐᖅᑐᑦ 

  

(ᑐᓵᔨᑎᒎᕈᓐᓃᖅᑐᖅ) ᑕᒪᓐᓇ ᐱᒋᐊᕐᓂᕆᔭᖓ ᐃᓄᓐᖑᐃᓂᐅᑉ ᒥᒃᓵᓄᑦ ᑐᓐᖓᕕᖃᕐᒪᑦ ᐃᓚᒌᖕᓄᑦ 

ᖃᑕᓐᖑᑎᒌᖕᓄᑦ ᓂᕆᔪᓐᓇᖁᓪᓗᒋᑦ ᑳᖃᑦᑕᖁᓐᖏᖦᖢᒋᑦ. ᓄᓇᕗᑦ ᐃᓗᐊᓂ ᐊᒥᓱᓗᐊᑦ ᓄᓇᖅᑲᑎᒌᑦ 

ᐃᒡᓗᒥᐅᖃᑎᒌᑦ ᐱᓗᐊᖅᑐᒥᒃ ᓄᑕᕋᑯᓗᐃᑦ ᓂᕆᔭᒃᓴᖄᓂᖃᑦᑕᓐᖏᒻᒪᑕ. ᑕᕝᕙᓂ ᑮᓇᐅᔭᖅᑐᕈᑎᒋᓂᐊᖅᑕᑉᑎᓐᓂᒃ 

ᐃᓕᓯᓂᐊᖅᑐᒍᑦ $2.2-ᒥᓕᐊᓐᓂᒃ ᑕᒪᓐᓇ ᐱᓕᕆᐊᕆᔪᒪᑉᓗᑎᒍ.  

 

>>ᐸᑦᑕᑐᖅᑐᑦ 

 

ᐃᓄᓕᕆᔨᒃᑯᓄᓪᓗ ᑮᓇᐅᔭᓂᒃ ᓴᕝᕙᐃᓯᒪᒻᒥᔪᒍᑦ ᐃᓗᓕᖃᖅᖢᓂᑦ $3.1-ᒥᓕᐊᓐᓂᒃ, ᑖᒃᑯᐊ 31-ᓂᒃ ᓄᑖᓂᒃ 

ᐃᓂᓂᒃ ᓴᖅᑭᕝᕕᒋᓂᐊᕋᑉᑎᒍᑦ ᐃᓄᓕᕆᔨᒃᑯᓐᓂᒃ ᐱᓕᕆᔪᓐᓇᕐᓂᐊᕐᒪᑕ ᓄᑕᖅᑲᓂᒃ ᐃᑲᔪᖅᑕᐅᔭᕆᐊᓕᓐᓂᒃ 

ᐃᑲᔪᕐᓗᑎᒃ. ᑖᓐᓇ ᓯᕗᓪᓕᐅᑎᔭᕆᐊᖃᕋᑉᑎᒍᑦ.  

 

>>ᐄᓛᒃ, ᐄᓛᒃ! 

 

ᑕᐃᒪᓐᓇᐃᑎᓪᓗᒍ ᐊᒥᓱᒃᑲᓂᕐᓂᒃ ᓴᓂᓕᖅᑐᖃᕈᓐᓇᖁᓪᓗᒍ ᐃᓄᓕᕆᓂᐅᑉ ᐃᓗᐊᓂ $1.1-ᒥᓕᐊᓂᑦᑕᐅᖅ 

ᓴᖅᑭᑦᑎᓂᐊᕆᕗᒍᑦ ᓄᓇᕗᑦ ᓯᓚᑦᑐᓴᕐᕕᖓᓄᑦ ᑕᐃᒃᑯᐊ ᐃᓕᓐᓂᐊᑎᑦᑎᔪᓐᓇᓂᐊᕐᒪᑕ ᓄᓇᓕᖕᓂ 

ᐃᓄᓕᕆᔨᒃᓴᐅᓂᐊᖅᑐᓂᒃ. ᑕᕝᕙᓂ ᑕᐃᒪᓐᓇᐃᓕᐅᕐᓂᕆᔪᒪᔭᕗᑦ ᑖᒃᑯᐊ ᐃᓄᓕᕆᓂᐅᑉ ᒥᔅᓵᓄᑦ. 

 

(ᑐᓵᔨᑎᒎᓕᖅᑐᖅ) 2024-2025−ᒧᑦ ᐊᖏᓂᖅᐹᖅ ᐃᓕᓐᓂᐊᖅᑕᕗᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 

ᐃᓘᓐᓇᖓᓂᒃ ᐊᖏᓪᓕᒋᐊᕆᓂᐅᓴᔪᒍᑦ $40.8-ᒥᓕᐊᓐᓂᒃ ᐊᔾᔨᒌᓐᖏᑦᑐᓄᑦ ᐱᒋᐊᖅᑎᑕᐅᓯᒪᔪᓄᑦ 

ᐃᑲᔪᖅᓰᒍᑎᐅᔪᓄᑦ ᓄᓇᓕᖕᓂ ᖃᓄᐃᓐᖏᑦᑎᐊᖁᓪᓗᒋᑦ. ᐃᓚᖃᖅᑐᖅ $6-ᒥᓕᐊᓐᓂᒃ ᐊᐅᓚᒍᑎᔅᓴᖏᓐᓂᒃ 

ᑲᖏᖅᓯᓂᕐᒥ ᐊᑯᓂ ᐸᖅᑭᔭᐅᕕᔅᓴᐅᔪᒥᒃ ᑕᐃᓐᓇ ᐃᓐᓇᒻᒪᕆᖁᑎᑦᑎᓐᓄᑦ ᐃᓐᓇᕈᕐᕕᐅᖃᑦᑕᕈᓐᓇᓂᐊᕐᖓᑦ 

ᐃᓅᕕᐅᖃᑦᑕᕈᓐᓇᓂᐊᕐᖓᑦ ᖃᓂᔾᔫᒥᓗᑎᒃ ᐃᓚᖏᓐᓄᑦ.  

 

>>ᐸᑦᑕᑐᖅᑐᑦ 

  

ᐊᒻᒪᑦᑕᐅᖅ ᐱᓂᐊᕐᓂᕋᖅᓯᒪᔭᕗᑦ ᑲᑐᔾᔨᓗᑕ ᐃᓗᐊᓂ ᐃᓐᓇᑐᖃᑦᑎᓐᓄᑦ ᐃᓕᐅᖅᑲᐃᓂᐊᕐᒥᔪᒍᑦ $60-ᒥᓕᐊᓐᓂᒃ 

ᑖᔅᓱᒥᖓ ᐃᓐᓇᒃᑯᕕᔅᓴᓕᐅᕐᓗᑕ ᐱᔭᕇᓕᖅᑐᓂᓗ ᑕᐃᓐᓇ.  

 

ᐃᑲᔪᖅᓯᕐᓗᑎᒍ ᐱᔨᑦᑎᕋᖅᑕᐅᓂᖏᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓚᖃᕐᒥᔪᐃᑦ ᐃᓚᒋᐊᖅᑕᑎᓐᓂ $15-

ᒥᓕᐊᓐᓂᒃ ᑎᑭᑎᑕᐅᖃᑦᑕᓲᓄᑦ ᐋᓐᓂᐊᓯᐅᖅᑎᓄᑦ $14-ᒥᓕᐊᓐᓂᒃ ᐋᓐᓂᖅᑐᓕᕆᔨᓄᑦ, $3-ᒥᓕᐊᓐᓂᒃ ᓄᓇᕗᑦ 

ᓯᓚᑖᓂ ᐋᓐᓂᐊᕕᓐᓄᑦ ᓘᒃᑖᓄᓪᓗ.  

 

ᐊᒻᒪᓗ $3-ᒥᓕᐊᓐᓂᒃ ᐊᖏᓪᓕᒋᐊᕆᓪᓗᑕᓗ ᓘᒃᑖᑦ ᐊᓯᖏᓐᓄᑦᑕᐅᖅ ᑮᓇᐅᔭᖅᑖᖑᕙᑦᑐᓂᑦ. ᐋᓐᓂᐊᕖᑦᑕᐅᖅ 

ᐅᐊᑦᑎᔭᐅᓂᖏᑦ ᐱᐅᓯᕚᓪᓕᖅᑎᒐᓱᒻᒥᔪᒍᑦ $3-ᒥᓕᐊᓐᓂᒃ ᑐᓂᓯᓂᐊᖅᑐᑕ ᓄᓇᓖᑦ ᐋᓐᓂᐊᕕᖏᓐᓄᑦ 

ᐅᐊᑦᑎᔭᐅᒍᑎᔅᓴᖏᓐᓂᒃ ᑲᒪᒋᔾᔪᑎᔅᓴᖏᓐᓂᒃ ᓄᓇᓕᓐᓂ.  

 

>>ᐸᑦᑕᑐᖅᑐᑦ 

 

(ᑐᓵᔨᑎᒎᕈᓐᓃᖅᑐᖅ) ᒐᕙᒪᒋᔭᕗᑦᑕᐅᖅ ᓄᓇᖁᑎᒥᖕᓂᒃ ᐅᓗᕆᐊᓇᖅᑐᒦᖁᔨᓐᖏᒥᖕᒪᑕ. 2024-2025 ᐃᓗᐊᓂ 

ᐊᑐᕈᒪᔪᒍᑦ $1.4-ᒥᓕᐊᓐᓂᒃ ᐳᑭᖅᑕᓕᒃᑖᕈᓐᓇᖁᓪᓗᒋᑦ ᓄᓇᓖᑦ. ᓄᓇᓖᑦ ᓇᖏᐊᕐᓇᖅᑐᒦᒃᑲᓐᓂᖁᓐᖏᓇᑉᑎᒍᑦ. 

$1.2-ᒥᓕᐊᓐᓂᒃ ᑮᓇᐅᔭᓕᕐᓂᐊᖅᑕᕗᑦ ᐳᑭᖅᑕᓕᒃᑯᑦ ᐊᖏᖃᑎᒌᒍᑎᒋᔭᖓ ᐊᒻᒪ ᐊᑐᕐᓂᐊᖅᑐᑕ $818,000−ᓂᒃ 

ᓄᓇᖃᖅᑳᑐᕐᓗ ᐳᑭᖅᑕᓖᑦ ᐃᓄᐃᓪᓗ ᐳᑭᖅᑕᓕᕐᓅᕈᒪᔪᑦ ᒥᒃᓵᓄᑦ ᑐᕌᕐᓂᐊᖅᑐᖅ ᑖᓐᓇ ᑮᓇᐅᔭᖅ.  

 

>>ᐸᑦᑕᑐᖅᑐᑦ 

 

ᓱᓕ ᑮᓇᐅᔭᒥᒃ ᐊᑐᕐᓂᐊᕆᕗᒍᑦ $310,000-ᓂᒃ ᑕᐃᑯᖓ ᐋᖅᑭᒋᐊᕐᕕᒃ ᒪᒥᓴᕐᕕᖕᒧᑦ ᑐᕌᕐᓂᐊᖅᑐᖅ. ᑕᐃᒃᑯᐊ 

ᑕᐃᑲᓃᑦᑐᑦ ᐃᑲᔪᖅᑕᐅᔪᓐᓇᖁᓪᓗᒋᑦ ᐃᓄᒃᑎᑐᑦ ᖃᓄᖅ ᒪᒥᓴᕐᓂᐅᑉ ᒥᒃᓵᓄᑦ ᑐᕌᖓᓂᐊᖅᑐᓂᒃ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐃᓅᓱᑦᑐᐃᑦ ᐊᔪᓐᖏᓂᑦᑎᐊᖁᓪᓗᒋᑦ ᐱᔪᓐᓇᑦᑎᐊᖁᓪᓗᒍ ᐱᓇᓱᒍᒪᔭᒥᓂᒃ 

ᓯᕘᖓᖁᓪᓗᒋᑦ, ᓯᕗᓪᓕᐅᑎᒐᑦᑎᒍ ᐱᓗᐊᖅᑐᒥᒃ ᐃᓕᓴᐃᔩᑦ ᐃᑲᔪᖅᑎᒋᕙᑦᑕᖏᑦ ᐊᖓᔪᖅᑳᕆᔭᐅᓃᑦ ᐃᓚᒌᓂᒃ 

ᐃᓕᓐᓂᐊᖅᑎᖁᑎᕗᑦ ᑲᔪᓯᓂᖃᑦᑎᐊᖅᐸᖁᓪᓗᒋᑦ.  

 

2024-2025 ᑮᓇᐅᔭᓂᒃ ᐅᓄᖅᓯᒋᐊᖅᓯᓂᐊᖅᑐᒍᑦ $2.2-ᒥᓕᐊᓐ ᐊᑐᓕᖅᑎᑕᐅᕙᓪᓕᐊᓂᖓᓄᑦ 

ᐃᖅᑲᓇᐃᔭᖅᑐᓂᒃ ᑲᑐᔾᔨᖃᑎᒌᓄᑦ ᐊᖏᕈᑎᐅᔪᖅ ᐅᐸᓗᖓᐃᖅᐸᓪᓕᐊᕗᒍᑦ ᑕᒪᑐᒧᖓ ᐃᖅᑲᓇᐃᔭᖅᑎᓄᑦ 

ᐊᖏᕈᒻᒥᒃ ᐊᑐᓕᖅᑎᑕᐅᔪᒫᕐᖓᑦ ᐃᓱᓕᑉᐸᑦ ᐅᑭᐅᕆᔭᕗᑦ.  

 

ᐃᓕᓐᓂᐊᖅᑐᓕᕆᓂᕐᒥᒃ ᐃᑲᔪᖅᑐᐃᖏᓐᓇᕋᑦᑕ ᐃᓕᓴᐅᑎᐅᕙᑦᑐᓄᑦ ᐃᓕᓐᓂᐊᕐᕕᐅᔪᓂᓪᓗ ᐃᓱᒪᓕᕆᓂᕐᒧᑦ 

ᐃᑲᔪᖅᑐᐃᑎᐊᖅᑐᓂᒃ ᐃᓕᓴᕐᕕᓕᒫᑦᑎᓐᓂ ᓯᕗᒧᓂᖃᑦᑎᐊᖁᓪᓗᒋᑦ ᐃᓕᓐᓂᐊᖅᑎᖁᑎᕗᑦ.  

 

(ᑐᓵᔨᑎᒎᕈᓐᓃᖅᑐᖅ) ᐊᒻᒪᑦᑕᐅᖅ $2.6-ᒥᓕᐊᓂᒃ ᐊᖏᒡᓕᒋᐊᒃᑲᓐᓂᕐᓂᐊᖅᑐᑦ ᑮᓇᐅᔭᖅ ᑖᒃᑯᓄᖓ ᓄᑕᖅᑲᓄᑦ 

ᐃᓕᓐᓂᐊᕐᕕᓕᐊᕈᔾᔭᐅᖃᑦᑕᕈᓐᓇᕐᓂᐊᕐᒪᑕ ᐊᒡᔭᖅᑕᐅᕙᒡᓗᑎᒃ ᐊᒻᒪ ᐊᖏᕐᕋᖏᓐᓄᑦ ᐊᒡᔭᖅᑕᐅᕙᒡᓗᑎᒃ ᕙᓯᒃᑯᑦ 

ᑖᒃᑯᐊ ᓇᖏᐊᕐᓇᖅᑐᒦᖁᓐᓇᖏᒻᒥᖕᒪᑕ ᑮᓇᐅᔭᓕᖅᑕᐅᒃᑲᓐᓂᕐᓂᐊᕐᒥᔪᑦ.  

 

(ᑐᓵᔨᑎᒍᑦ) 2024-2025-ᒥ ᑮᓇᐅᔭᖅᑐᖁᑎᖃᕐᓂᐊᖅᑐᒍᑦ $619,000-ᓂᒃ ᐃᑲᔪᖅᑐᐃᖃᑦᑕᖁᓪᓗᒋᑦ 

ᐱᓐᖑᐊᕆᐊᖅᐸᒃᑐᑦ ᐱᓗᐊᖅᑐᒥᒃ ᐃᓅᓱᒃᑐᑦ ᐱᓕᒻᒪᒃᓯᒪᓂᖃᑦᑎᐊᖁᓪᓗᒋᑦ ᐱᓐᖑᐊᕐᓂᕐᒥᒃ. ᑕᒪᒃᑯᐊ ᑮᓇᐅᔭᐃᑦ 

ᐃᑲᔪᕐᓂᐊᖅᑐᑦ ᑕᒪᒃᑯᐊ ᐸᕝᕕᓵᖑᕙᓐᓃᑦ ᐱᓂᕐᓗᒃᑕᐅᕙᖕᓃᑦ ᐃᓚᐃᓐᓇᑐᖅᑕᐅᕙᓐᓃᑦ ᐱᑕᖃᖁᓇᒋᑦ 

ᐱᓐᖑᐊᖅᑐᓕᕆᓂᕐᒥᒃ.  

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ 

  

ᐅᖃᖅᑎᑦᑎᔩ, ᓄᓇᕗᒻᒥ ᐃᒡᓗᓕᕆᓂᖅ ᑲᔪᓯᕙᓪᓕᐊᖏᓐᓇᕐᓂᖓ ᐊᖏᓂᖅᐹᖑᖃᑕᐅᕗᖅ ᑲᑐᔾᔨᓗᑕ 

ᑎᑎᕋᖅᓯᒪᔭᑦᑎᓐᓂ.  

 

ᐊᒃᑐᕝᕙ 2022, ᐅᐱᒍᓱᓚᐅᖅᐳᖓ ᓄᓇᓕᒋᔭᓂ ᑲᖏᖅᖠᓂᕐᒥ ᐅᖃᕆᐊᖓ ᓴᓇᓕᒫᕐᓂᑦᑎᓐᓂᒃ 3000−ᓂᒃ 

ᓄᑖᓂᒃ ᐃᒡᓗᓂᒃ ᓄᓇᕗᓗᒃᑖᒥ 2030-ᖑᕋᓱᖕᓂᖓᓄᑦ. ᑕᐃᒪᓐᖓᓂᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᑐᓐᖓᓕᐅᖅᐸᓪᓕᐊᕗᑦ ᐃᒡᓗᓂᒃ ᐱᕙᓪᓕᐊᒍᑎᔅᓴᓂᒃ ᑲᑐᔾᔨᖃᑎᒋᔭᕗᓪᓗ ᐃᓚᒋᓗᒋᑦ ᓯᕗᒨᕈᑎᒋᔪᒪᕙᕗᑦ 

ᑲᔪᓯᑦᑎᐊᓛᕐᒪᑕ.  

 

(ᑐᓵᔨᑎᒎᕈᓐᓃᖅᑐᖅ) ᐃᒡᓗᓕᐅᖃᑎᒌᖕᓂᐅᑉ ᐃᓗᐊᒍᑦ ᓄᓇᕗᑦ 3000 ᐃᒡᓗᓕᐅᖃᑎᒌᔪᒪᒐᑉᑕ ᓴᖅᑭᑦᑎᓗᑕ 

1,000-ᓂᒃ ᓄᑖᓂᒃ ᐃᒡᓗᓂᒃ 2025 ᐃᓱᐊᓂ. ᑖᓐᓇ ᑐᕌᒐᕆᔭᕗᑦ ᑕᕝᕙᓂ ᑲᑎᒪᕝᕕᐅᑉ ᐃᓗᐊᓂ ᐊᒻᒪ ᓄᓇᕗᒻᒥ 

ᓯᕗᓕᐅᖅᑎ ᐱᓕᕆᖃᑎᒋᓗᒋᑦ ᑖᔅᓱᒥᖓ ᓴᖅᑭᑦᑎᓚᐅᖅᓯᒪᒐᑉᑕ.  

 

ᖁᕕᐊᓇᖅᑐᖅ ᑖᓐᓇ ᐱᕙᓪᓕᐊᖏᓐᓇᕐᒪᑦ ᑕᐃᑲᓐᖓᓂᑦ ᐅᖃᐅᓯᐅᓚᐅᖅᑎᓪᓗᒍ. ᐅᑭᐅᖅ ᒪᕐᕉᒃ ᑕᕝᕙᓂ 

ᐃᒃᓯᕙᓕᖅᑎᓪᓗᑕ 541-ᓂᒃ ᓄᑖᓂᒃ ᐃᒡᓗᔪᐊᓂᒃ ᓴᓇᔭᐅᓯᒪᔪᖃᓕᖅᐳᖅ ᓴᓇᒋᐊᖅᑕᐅᓯᒪᔪᖃᓕᖅᐳᓪᓗ. 

ᐃᓱᒪᖃᖅᑐᒍᑦ ᑕᒫᓂ 200 ᑲᓐᓂᕐᓂᒃ ᐃᒡᓗᓕᐅᖅᓯᒪᓂᐊᕋᓱᒋᓪᓗᑕ 2024 ᐃᓱᐊᓂ. ᑖᒃᑯᐊ ᐃᓗᓕᖃᖅᑐᑦ 

ᑕᕝᕙᓂ ᑮᓇᐅᔭᖅᑐᕐᓂᕆᓂᐊᖅᑕᑦᑎᓐᓂ.  

 

>>ᐸᑦᑕᑐᖅᑐᑦ 

 

(ᑐᓵᔨᑎᒎᓕᖅᑐᖅ) 2024-2025 ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ $7.7-ᒥᓕᐊᓐᓂᒃ ᐅᓄᖅᓯᒋᐊᖅᓯᒋᐊᖃᕐᓂᐊᖅᑐᑦ 

ᐃᒡᓗᐃᑦ ᓴᓇᔭᐅᖃᑦᑕᓂᔅᓴᖏᓐᓄᑦ ᐊᑭᖃᕐᓂᕆᔭᖏᑦ ᒪᓕᑦᑐᒋᑦ 146 ᐃᓪᓗᐃᑦ ᓄᑖᑦ ᓴᓇᔭᐅᔪᒫᕐᓂᖏᑦ ᐊᒻᒪ 

ᐊᕙᑎᑦ ᐃᖅᑲᓇᐃᔭᖅᑐᓂᒃ ᐃᓪᓗᐃᑦ ᑲᑐᔾᔨᖃᑎᒋᓗᒋᑦ NCC−ᑯᑦ 2024ᒥ.  

 

ᐱᓯᐅᔅᓱᒋᑦ 150 ᐃᓪᓗᔅᓴᐃᑦ ᑖᒃᑯᐊ ᑲᑐᔾᔨᖃᑎᒌᓂᑎᓐᓄᑦ ᐋᖅᑭᑦᑕᐅᔪᒻᒪᑦ ᐊᕐᕌᓂ 2024-ᒥ ᐃᓪᓗᓕᕆᔨᕐᔪᐊᒃᑯᑦ 

ᓄᓇᓕᓕᒫᓂ ᐃᓪᓗᓕᐅᕐᓂᐊᖅᐳᖅ − ᑕᒪᓐᓇ ᐊᒃᓱᐊᓗᒃ ᓯᕗᒧᐊᑦᓯᐊᕐᓂᖃᖅᑐᖅ.  

 

>>ᐸᑦᑕᑐᖅᑐᑦ 

 

ᑕᐃᒫᓗᐊᖅ ᓄᓇᕗᒻᒥᐅᒧᑦ ᐊᔪᓕᖅᓯᕙᒻᒪᑕ ᑭᒃᑯᓕᒫᒧᑦ ᐃᓪᓗᖁᑎᒋᔭᒥ ᐃᖅᑲᓇᐃᔭᕐᕕᒧᓪᓘᓐᓃᑦ ᐃᓪᓗᖁᑎᒋᔭᒥ. 

ᑕᒪᓐᓇ ᐊᔅᓱᕈᕐᓇᕈᑕᐅᕙᑦᑐᖅ ᐃᓚᒌᑦᑐᓄᑦ. ᐃᓐᓇᕐᓄᑦ, ᐃᓕᓐᓂᐊᖅᑎᓄᑦ, ᐊᒻᒪᓗ ᓄᓇᓕᑦᑎᓐᓄᑦ 

ᑮᓇᐅᔭᓕᐅᕈᑎᔅᓴᐅᒐᓱᒍᓐᓇᖅᑐᓂᒃ. ᑕᐃᒪᐃᒻᒪᑦ $7.5-ᒥᓕᐊᓐᓂᒃ ᑐᒃᓯᕋᒃᑲᓂᖅᐳᒍᑦ ᐃᓄᓕᕆᔨᒃᑯᓐᓂᒃ ᑕᒪᒃᑯᐊ 

ᐃᑲᔪᖅᑕᐅᓂᖃᖁᓪᓗᒋᑦ ᑭᓐᖑᖅᑕᐅᔪᑦ ᓄᓇᕗᒻᒥ ᐊᑦᑕᓇᓐᖏᑦᑐᒥᒃ ᐃᑲᔪᖅᑕᐅᔪᒥᓪᓗ ᐃᓪᓗᒦᑦᑎᐊᖁᓪᓗᒋᑦ 

$1.9-ᒥᓕᐊᓐ ᑖᒃᑯᐊ ᑮᓇᐅᔭᐃᑦ ᐊᖏᕐᕋᖃᓐᖏᑦᑐᒃᑯᕕᓐᓄᑦ ᐃᑲᔪᕈᑎᐅᓂᐊᖅᑐᑦ.  

 

>>ᐸᑦᑕᑐᖅᑐᑦ 

  

ᐱᔭᕇᕈᑎᖓ 

 

ᐅᖃᖅᑎᑦᑎᔩ, ᐃᓱᓕᑦᓯᓗᖓ ᖁᔭᓐᓇᒦᕈᒪᕙᒃᑲ ᐃᖅᑲᓇᐃᔭᖅᑎᖁᑎᒃᑲ ᑕᒪᕐᒥᑦᑎᐊᕐᓗ ᐃᑲᔪᓚᐅᖅᑐᖅ 

ᑮᓇᐅᔭᖅᑐᕈᑎᔅᓴᕆᔭᑦᑎᓐᓄᑦ ᐋᖅᑭᓱᐃᓚᐅᖅᑐᑦ, ᐅᓪᓗᒥ ᓴᖅᑭᑕᓐᓂᒃ. ᑕᐃᒪᓐᖓᓂᑦ ᐱᓕᕆᐊᖃᓕᓚᐅᕋᒪᓂᒃ 

ᐅᐱᓐᓇᓂᖅᓴᐅᓕᖅᐳᖅ ᖃᓄᖅ ᐱᔭᕆᐊᑐᑎᒋᕙᒻᒪᖔᖅ ᐊᑯᓂᐅᑎᒋᕙᒻᒪᖔᕐᓗ ᐋᖅᑭᔅᓱᐃᒋᐊᖓ ᑕᒪᑐᒥᖓ 

ᑎᑎᖅᑲᓂᒃ. ᓂᕈᐊᖅᑕᐅᓯᒪᓪᓗᓂ ᐊᑲᐅᓈᕈᔾᔭᐅᕙᑉᐳᒍᑦ ᐃᑲᔪᑦᓯᐊᖅᐸᑦᑐᓂᒃ ᒐᕙᒪᒃᑯᓐᓂᒃ ᐱᔨᑦᓯᖅᑎᖃᕋᑦᑕ 

ᐃᓗᖏᖅᓱᖅᑐᓂ ᓄᓇᓕᒻᒥᓂᒃ ᐊᒻᒪᓗ ᐱᐅᓛᒥᒃ ᐱᓇᓱᒍᒪᔪᓂᒃ.  

 

(ᑐᓵᔨᑎᒎᖏᑦᑐᖅ) ᖁᔭᓐᓇᒦᕈᒪᒋᕙᒃᑲᑦᑕᐅᖅ ᑕᕝᕙᓂ ᑲᑎᒪᔨᐅᖃᑎᒃᑲ ᑕᒪᕐᒥᒃ ᐱᓕᕆᖃᑎᒌᓐᓂᕐᒥᒃ 

ᐊᑕᐅᓯᐅᖃᑎᒌᓐᓂᒥᓪᓗ ᑲᔪᓯᑎᑦᑎᑦᑎᐊᕈᓐᓇᕋᑦᑕ ᐱᔪᒪᓂᕆᔭᖏᓐᓂᒃ ᓄᓇᕗᒻᒥᐅᑦ. ᖁᔭᓐᓇᒦᖑᔪᓯ.  



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ 

 

(ᑐᓵᔨᒃᑯᑦ) ᐊᑭᕋᖅᑑᑎᕙᓪᓕᐊᑎᓪᓗᒋᑦ ᓄᓇᕐᔪᐊᒥ ᓂᕈᐊᖅᑕᐅᓯᒪᕙᒃᑐᓄᑦ, ᓄᓇᕗᑦ ᑖᓐᓇ ᐃᖢᐊᓂᕐᒧᑦ 

ᑕᑯᒃᓴᐅᓂᖃᑦᑎᐊᕐᒪᑦ ᓯᕗᓕᖅᑎᐅᔪᓄᑦ ᓄᓇᕐᔪᐊᒥ ᕿᓂᖅᑐᓂᒃ ᐱᐅᓂᖅᓴᒥᒃ ᐃᓅᓯᕐᒥᒃ ᐃᓄᖁᑎᒋᔭᒥᓄᑦ 

ᑭᒡᒐᖅᑐᖅᑕᒥᖕᓄᑦ.  

 

ᑲᑐᔾᔨᓗᑕ ᑕᕝᕙ ᑖᓐᓇ ᐊᖅᑯᑎᒋᓂᐊᖅᐸᕗᑦ ᐊᑕᐅᑦᓯᒃᑯᑦ ᐱᓇᓱᖃᑎᒌᒍᑎᒋᒐᓱᒡᓗᒍ ᐊᓯᔾᔨᖅᐸᓪᓕᐊᓂᕐᒧᑦ 

ᐱᕙᓪᓕᐊᑦᓴᐃᓐᓇᕐᓂᕐᒧᓪᓗ. ᑖᒃᑯᐊ ᑮᓇᐅᔭᖅᑐᕈᑎᒃᓴᖓ ᒐᕙᒪᒃᑯᑦ ᑕᑯᑎᑦᑎᕗᑦ ᑕᒪᑐᒧᖓ ᑐᕌᖅᑕᑎᓐᓄᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 3. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᑲᑎᒪᔾᔪᑎᒃᓴᖅ 4. ᒪᓕᒐᓕᐅᖅᑏᑦ 

ᐅᖃᐅᓯᖏᑦ. ᒪᓕᒐᓕᐅᖅᑎ ᖁᕐᓗᖅᑑᒧᑦ, ᒥᔅᑕ ᐊᓇᕕᓗᒃ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑕ ᓯᒪᐃᓚᒃ.  

 

ᑲᑎᒪᔾᔪᑎᒃᓴᖅ 4: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 488 - 6(2): ᖃᒪᓂᑦᑐᐊᕐᒥᐅᑕᐃᑦ Hᐋᑭᕆᐊᖅᑐᖅᓯᒪᔪᑦ ᓇᓄᖅ ᐃᕐᖑᓯᕐᒧᑦ 

(ᓯᒪᐃᓚᒃ)  

ᓯᒪᐃᓚᒃ: ᒪᒡᓇ, ᐅᖃᖅᑎᑦᓯᔩ. ᐅᑉᓗᒃᑯᑦ ᒪᓕᒐᓕᐅᖅᑎᐅᖃᑎᒃᑲ, ᖃᒪᓂᑦᑐᐊᕐᒥᐅᑕᓪᓗ, ᐅᑉᓗᖃᑦᓯᐊᓂᐊᖅᐳᓯ.  

 

ᐅᖃᖅᑎᑦᓯᔩ, ᐄᑯᓘᕈᒪᕗᖓ ᒫᓐᓇ ᓂᐱᒐ ᐊᓪᓛᒃ ᐋᓐᓂᐊᕋᓗᖕᓈᕐᒪᑦ ᐅᓐᓄᐊᖅ ᑕᕐᕆᔭᖅᖢᖓ ᐃᓚᐃᑎᒍᑦ 

ᕼᐋᑭᖅᑐᓂᒃ ᑕᕐᕆᔭᓚᐅᕋᑉᑕ ᑲᖏᖅᖠᓂᕐᒥ ᕿᑎᕕᔾᔪᐊᓚᐅᕐᒪᑕ ᒪᒃᑯᒃᑐᖁᑎᕗᑦ. ᐃᓚᐃᑎᒍᑦ 

ᐃᕋᐃᓛᑦᓯᐊᒥᐊᓚᐅᖅᑰᕋᑦᑕ ᑕᕐᕆᔭᐅᑎᒥᒃ ᑕᕐᕆᔭᖅᑎᓪᓗᑕ. ᐊᒃᓱᑦ ᐃᑲᔪᖅᑐᐃᓂᓗᑦᓯᐊᒥᐊᖅᖢᑕ 

ᐊᒃᓱᕈᑦᓯᐊᒥᐊᖅᑐᖅ ᑖᓐᓇ ᑕᒫᓂ ᐃᒡᓗᑖᒥᒃ shoot−ᖑᐊᑦᑕᓚᐅᖅᑐᖓ ᐊᒡᓛᑦ.  

 

>>ᐃᓪᓚᖅᑐᖅ 

 

ᐃᕆᐊᓛᕐᒫᑦᓱᖓᓗᑭᐊᖅ ᐄᑯᓘᕈᒪᕗᖓ ᓂᐱᒐ ᐊᓪᓚᐅᕋᓗ’ᓈᕐᒪᑦ.  

 

ᑕᐃᒪ ᐅᓐᓄᐊᖅ ᖃᒪᓂᑦᑐᐊᕐᒥᐅᖃᑎᒃᑲ ᐊᔭᐃᖅᑲᐃᓚᐅᖅᑰᖅᑑᒐᓗᐃᑦ ᓵᓚᒃᓴᖅᑲᐃᓚᐅᖅᑑᒐᓗᐃᑦ ᑕᐃᑲᓂ Polar 

Bear Cupᖑᓂᕋᒐᐅᑦᑕᖅᑐᖅ ᐊᕐᕌᒍᑕᒫᑦ ᕿᑎᕕᒡᔪᐊᒐᐅᑦᑕᖅᑐᖅ ᑕᐃᑲᓂ ᑲᖏᖅᖠᓂᕐᒥ ᐊᔪᓐᖏᓛᖅᑐ’ᑐᐃᑦ 

ᑖᒃᑯᐊ ᒪᒃᑯᒃᑐᑦ. ᐃᓚᖏᑦ ᐊᒡᓛᑦ ᒪᒃᑐᖕᓂᖅᓴᐅᑎᓪᓗᒋᑦ ᐃᑲᔪᖅᑕᓚᐅᖅᑕᒃᑲ ᕼᐋᑭᖅᐸᓪᓚᐃᓕᓵᕐᒪᑕ ᐅᐱᒋᕙᒃᑲ 

ᐊᔪᑦᓯᒋᕙᒃᑲ ᐅᕙᒻᓂᑦ ᐊᒡᓛᑦ ᐊᔪᓐᖏᓐᓂᖅᐹᖑᑦᓯᐊᒥᐊᓕᖅᑐᑦ ᓇᑭᑦᓯᐊᒥᐊᖅᑐᑦ ᐊᑎᖏᑦ ᑕᐃᕌᓪᓚᒍᒪᕙᒃᑲ 

ᐅᖃᖅᑎᑦᓯᔨ.  

 

ᓯᕗᓪᓕᖅᐹᖅ ᑲᓐ ᐸᐅᕐᖓᑦ, ᑖᒻᓇ Brown Lightningᒥᒃ ᐊᑎᖃᓐᖑᐊᑦᑕᖅᑐᖅ ᖃᒪᓂᑦᑐᐊᕐᒥ ᓇᑭᑦᓯᐊᒥᐊᕐᒪᑦ;  

ᔮᓐ ᕋᐃᔭᓐ ᕿᖓᖅᑯᖅᑑᖅ;  

ᑲᐃᐅᓪ ᒪᓕᓐᔅ;  

ᐋᓐᑖᓐ ᓇᑯᓛᒃ;  

ᐊᑦᐅᐃ ᐳᑐᒥᕋᖅᑐᖅ, ᕼᐃᑦᓕᖑᓂᕋᖅᑕᖅᑕᕗᑦ ᑖᒻᓇ ᐃᓚ’ᓈᕗᑦ;  

ᕆᑭ ᐳᑐᒥᕋᖅᑐᖅ;  

ᐊᓪᕕᓐ ᐳᑦᓈᖅ;  

ᑖᒥᓂᒃ ᓄᐊ;  

ᔪᕉᒻ ᑯᐃᓚᒃ;  

ᒪᑲᓐᓯ ᐳᑐᒥᕋᖅᑐᖅ ᑐᐱᖅ;  

ᑲᐅᓗᔅ ᓯᒪᐃᓚᒃ, ᖃᖏᐊᕋ;  



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐳᕋᔅᑕ ᒪᑲᐃᔮᖅ;  

ᒪᓚ ᑰᓕ; ᐊᒻᒪᓗ  

ᑯᕆᔅᑕᓐ ᐊᑕᖓᓛᖅ, ᑖᒻᓇ ᐃᓚᒋᔭ’ᓈᕋᑦᑕᐅᖅ.  

 

ᖃᖓᓘᓐᓃᑭᐊᖅ 2020ᖑᑎᓪᓗᒍᓘᕝᕙ ᒥᐊᓂᖅᓯᔨᐅᓂᕐᒥᒃ ᐊᔪᓐᖏᓕᖅᐸᓪᓕᐊᓕᓵᓚᐅᖅᑐᖅ. ᐊᒻᒪᓗ ᑖᒃᑯᐊ 

ᐊᒃᑐᔪᑦ:  

 

ᑎᐊᕋᓐᔅ ᒪᒃᓚᐃᓐ; ᐊᒻᒪᓗ  

ᕕᓐᓇᓐ ᑕᐃᐸᓈᖅ. 

 

ᐅᖃᖅᑎᑦᓯᔨ, ᑖᒃᑯᐊ ᐊᔪᓐᖏᓛᑦᓯᐊᒥᐊᕐᒪᑕ ᖁᕕᐊᓱᖃᑎᒋᔪᒪᕙᒃᑲ ᐊᒻᒪᓗ ᐊᖓᔪᖅᑳᖏᑦ ᐃᓚᖏᓪᓗ 

ᓇᓗᓇᓐᖏᑦᑐᖅ ᐃᑲᔪᖅᑎᑦᓯᐊᒥᐊᓚᐅᕐᒪᑕ. ᑕᒡᕙᑐᐊᓚᐅᖑᖅᑰᖅ ᒫᓐᓇᐅᔪᖅ ᖃᐅᔨᓴᐅᑦ ᐃᓱᓕᓕᕐᒪᑦ. ᒪ’ᓇ 

ᐅᖃᖅᑎᑦᓯᔨ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐊᐅᕕᓕᖕᒧᑦ, ᒥᔅᑕ ᒪᓕᑭ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 489 - 6(2): ᑭᒡᒐᖅᑐᖅᑕᖏᑦ Hᐋᑭᕆᐊᖅᑐᖅᓯᒪᔪᑦ ᓇᓄᖅ ᐃᕐᖑᓯᕐᒧᑦ 

(ᒪᓕᑭ)  

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔨ. ᐅᖃᖅᑎᑦᑎᔨ, ᐅᐱᒍᓱᒍᒪᒐᒪ ᑖᒃᑯᐊ ᕿᑎᒡᕕᖃᓐᖏᒃᑲᓗᐊᖅᑎᓪᓗᒋᑦ ᑕᐃᑯᖓ 

ᕿᑎᒋᐊᖅᑐᕈᓐᓇᓚᐅᕐᒪᑕ ᓴᓪᓕᕐᒥᐅᑦ. ᓂᕆᐅᒃᐳᖓ ᑕᒪᐅᓇ ᖃᓄᐃᑦᑐᒃᑯᑦ ᕼᐋᑭᕐᕕᖓ ᐅᒃᑯᐃᓛᕐᓂᖓᓂᒃ.  

 

ᐊᒻᒪ ᐅᐱᒍᓱᒍᒪᒋᓪᓗᖓ ᓇᐅᔮᕐᒥᐅᑦ ᑖᒃᑯᐊ ᑭᒡᒐᖅᑐᖅᑕᒃᑲ ᐱᖓᓱᒋᔭᐅᔪᓐᓇᓚᐅᕐᒪᑕ ᑕᒡᕙᓂ Polar Bear 

Plate ᑲᖏᖅᖠᓂᕐᒥ ᕼᐋᑭᖅᑎᓪᓗᒋᑦ. ᐊᒻᒪ ᑖᒃᑯᐊ ᐅᐱᒋᔪᒪᓪᓗᒋᑦ ᑕᐃᑯᓐᖓᖃᑦᑕᐃᓐᓇᓐᖏᒻᒥᔪᑦ 

ᕿᑎᒋᐊᖅᑐᕈᓐᓇᓚᐅᕐᒪᑕ ᓇᑦᑎᓕᖕᒥᐅᑦ. ᖁᔭᓐᓇᒦᒃ ᐅᖃᖅᑎᑦᑎᔨ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑲᖏᖅᖠᓂᖅ ᐃᓪᓗᓕᒑᕐᔪᒻᒧᓪᓗ, ᒥᔅᑕ 

ᓴᒻᒧᖅᑐᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 490 - 6(2): ᑲᖏᖅᖠᓂᕐᒥ Hᐋᖅᑭᖅᑐᑦ ᓇᓄᖅ ᐃᕐᖑᓯᕐᒧᑦ (ᓴᒻᒧᖅᑐᖅ)  

 

ᓴᒻᒧᖅᑐᖅ: ᖁᔭᓐᓇᒦᒃ ᐅᖃᖅᑎᑦᓯᔨ. ᐅᑉᓗᒃᑯᑦ ᐃᒡᓗᓕᒑᕐᔪᖕᒥᐅᑦ, ᑲᖏᖅᖠᓂᕐᒥᐅᑦ, ᓄᓇᕗᒻᒥᐅᑦ.  

 

ᕼᐋᑭᖅᑐᓂᑦᑕᐅᖅ ᑕᐅᑐᖃᑕᐅᖃᑦᑕᓚᐅᕋᒪ Polar Bear Cupᖑᓂᕋᖅᑕᐅᔪᖅ ᑲᖏᖅᖠᓂᕐᒥ. ᓯᕗᓪᓕᖅᐹᒥ 

ᐅᐱᒋᔪᒪᔭᒃᑲ ᑲᖏᖅᖠᓂᕐᒥᐅᑖᒃ ᒪᕐᕉᒃ ᕼᐋᑭᓚᐅᕐᒪᑕ, Rankin Rocks ᐊᒻᒪ Rankin 

Inletᓚᔭᐅᑐᐃᓐᓇᖃᑦᑕᖅᑰᓚᐅᖅᑐᐃᒃᑯᐊ.  

 

ᐊᕐᕕᐊᕐᒥ ᐊᒻᒪ ᑎᑭᕋᕐᔪᐊᕐᒥᐅᑦ, ᖃᒪᓂᑦᑐᐊᖅ, ᓇᐅᔮᑦ, ᓴᓪᓕᖅ ᐊᒻᒪ ᓯᕗᓪᓕᖅᐹᒻᒪᕆᖕᒥ ᓇᑦᑎᓕᖕᒥᐅᑦ 

ᑕᐃᑯᓐᖓᐅᔪᖃᓚᐅᕐᒪᑕ.  

 

ᐅᐱᒋᒻᒪᕆᒃᐸᒃᑲ. ᐅᐱᒋᔪᒪᔭᒃᑲ ᑲᖏᖅᖠᓂᕐᒥᐅᑕᑦ ᕼᐋᑭᖅᑎᓂᒃ ᓵᓚᒃᓴᓚᐅᕐᒪᑕ Polar Bear 

Cupᖑᓂᕋᖅᑕᐅᔪᒥᒃ. ᑐᒡᓕᕆᔭᐅᓚᐅᖅᑐᑦ ᖃᒪᓂᑦᑐᐊᕐᒥᐅᑦ, ᐱᖓᓱᒋᔭᐅᑉᓗᑎᒃ ᓇᐃᔮᑦ, ᓯᑕᒪᒋᔭᐅᓚᐅᖅᑐᑦ 

ᓇᑦᑎᓕᒃ.  

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᐱᒋᓗᒃᑖᕆᔪᒪᔭᒃᑲ ᓯᕗᓪᓕᖅᐹᒻᒪᕆᖕᒥᒃ ᑕᐅᑐᓚᐅᕋᒃᑎᑦ ᕼᐋᑭᖅᑐᑦ ᖁᕕᐊᓇᒻᒪᕆᓚᐅᖅᑐᖅ ᐊᒻᒪ 

ᖁᕕᐊᓱᒻᒪᕆᒃᐳᖓ ᓯᕗᓪᓕᖅᐹᒻᒪᕆᖕᒥᒃ ᕿᑎᒋᐅᖅᖢᓂ ᐃᕐᖑᑕᕋ ᐃᓚᐃ, ᐴᖅᓯᓚᐅᕐᒪᑦ ᐊᒻᒪ ᕿᑎᒃᑎᓪᓗᒋᑦ 

ᐱᒻᒪᕆᐅᓛᖑᓂᕋᖅᑕᐅᓪᓗᓂ ᐱᓐᖑᐊᖅᑐᓂᒃ. ᖁᔭᓐᓇᒦᒃ ᐅᖃᖅᑎᑦᑎᔨ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᓇᑦᑎᓕᖕᒧᑦ. ᒥᔅᑕ ᖂᑭᐊᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 491 - 6(2): ᓇᑦᑎᓕᒻᒥᐅᑦ Hᐋᑭᖅᑎᖏᑦ ᓇᓄᖅ ᐃᕐᖑᓯᕐᒧᑦ (ᖂᑭᐊᖅ)  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᓯᔨ. ᐅᖃᖅᑎᑦᓯᔨ, ᓇᖏᖅᓯᕗᖓ ᐅᓪᓗᒥ ᐃᓕᑕᕆᔪᒪᓪᓗᒋᑦ 

ᓇᑦᓯᓕᒻᒥᐅᑦ ᐱᓐᖑᐊᖅᑎᖏᑦ ᐃᓚᐅᓚᐅᕐᒪᑕ Polar Bear Cupᖓᓂᒃ ᑲᖏᖠᓂᕐᒥ ᐅᑯᐊ:  

 

ᑑᓂ ᐅᑦᑐᖓᑦ;  

ᔭᐃᒻ ᕿᓐᖑᖅ;  

ᐱᐊᕆᐊᔅ ᐊᓕᑭ;  

ᔪᕉᒻ ᐊᑉᓴᑦᑕᐅᓐ;  

ᐸᓚᐃᒃ ᐊᓐᓇᐃᑦᑐᖅ;  

ᕋᑦ ᐊᓐᓇᐃᑦᑐᖅ;  

ᑖᑦ ᐊᓐᓇᐃᑦᑐᖅ;  

ᔮᓇᑕᑦ ᐃᑦᑐᓗᒃ;  

ᔮᓐ ᖃᔭᖅᑳᖅ;  

ᑖᓂ ᒪᓃᓚᖅ;  

ᒥᑦᓱᓪ ᒪᓃᓚᑦ;  

ᑦᓵᑦ ᓇᖅᑐᖅ;  

ᐃᑐᐃᓕ ᐸᐅᓗᓯ;  

ᔨᐅᕈᓪ ᖃᒡᒍᑕᖅ; ᐊᒻᒪᓗ  

ᑲᓚᐃᑕᓐ ᐃᑦᑐᓗᒃ; ᐊᒻᒪᓗ  

ᐊᔪᕆᖅᓱᐃᔨᖓᑦ ᔮᓂ ᓱᓗᒑᓕᒃ; ᐊᒻᒪ  

ᐅᒡᔪᒃ ᑲᑭᐊᓐᓄᒃ.  

 

ᐊᒻᒪ ᐅᖃᖅᑎᑦᓯᔨ, ᓇᑦᓯᓕᒻᒥᐅᑦ ᓯᑕᒪᒋᔭᐅᓚᐅᕐᒪᑕ ᓵᓚᒃᓴᖅᑐᓂᒃ.  

 

ᐅᖃᖅᑎᑦᓯᔨ, ᑲᖏᖅᓯᓂᕐᒥᐅᑦ ᖁᔭᓐᓇᒦᕈᒪᒻᒪᑕ ᑐᓐᖓᓱᑦᑎᑦᓯᓚᐅᕐᒪᑕ ᕼᐋᑭᖅᑎᓪᓗᒋ ᐊᒻᒪ ᐃᑲᔪᓚᐅᖅᑐᑦ 

ᐊᑭᓕᖅᓱᖅᑕᐅᒐᑎᒃ ᑮᓇᐅᔭᖃᖅᑎᑦᓯᓚᐅᖅᑐᓪᓗ ᓇᑦᓯᓕᒻᒥᐅᑦ ᐱᓐᖑᐊᖅᑎᖏᓐᓂᒃ ᑕᕝᕙᓂ ᐅᖃᖅᑕᒃᑲ ᑕᓗᕐᔪᐊᖅ 

ᑰᒑᕐᔪᓪᓗ. ᐊᒻᒪ ᔭᓯ ᐊᑉᓴᑦᑕᐅᓐ, ᓵᑦᑎᐊᕋᓐ ᐊᓗᑭ ᑖᒃᑯᐊ ᐱᓕᕆᓚᐅᕐᓂᖏᓐᓄᑦ ᓇᑦᓯᓕᒻᒥᐅᓄᑦ. 

 

ᐃᓚᐅᖁᑉᓗᒋᑦ ᓯᕗᓪᓕᖅᐹᒥᒃ ᐃᓚᐅᒋᐅᖅᓱᑎᒃ Polar Bear Cupᒥ 2024ᒥ ᐊᒻᒪ ᐅᖃᖅᑎᑦᓯᔨ, ᑕᐃᕕᑦ 

ᓂᖏᐅᖓᑦ ᖁᔭᓐᓇᒦᖅᐸᕋ ᐃᓄᒃᑐᑦ ᑖᒥᒃᑯᑦ ᐅᓂᒃᑳᕈᓐᓇᑦᓯᐊᓚᕐᒪᑕ ᐃᓄᒃᑎᑑᖅᓱᑎᒃ ᐱᓐᖑᐊᖅᑐᓂᒃ. ᖁᔭᓐᓇᒦᒃ 

ᐅᖃᖅᑎᑦᓯᔨ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᒡᒍᒧᑦ ᒪᓕᒐᓕᐅᑦᑎ, ᒥᔅ ᖁᐊᓴ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 492 - 6(2): ᐃᓕᑕᕆᔭᐅᓂᖏᑦ ᔪᐃᔅ ᐊᑐᒍᑦᑖᓗᒃ, ᔩᓐ ᒥᓯᐊᓪ ᐊᑕᒍᑦᑖᓗᒃ, 

ᐊᒻᒪᓗ ᓇᑖᓕᐊ ᐊᕐᓇᑦᓯᐊᖅ (ᖁᐊᓴ)  

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖁᐊᓴ: ᖁᔭᓐᓇᒦᒃ ᐅᖃᖅᑎᑦᑎᔨ. ᐃᒪᓐᓇᐃᓕᔪᒪᓕᖅᐳᖓ. ᐅᓪᓗᒃᑯᑦ ᐊᒻᒪ ᐊᓱ ᑖᒃᑯᐊ ᐅᓐᓄᒃ 

ᑕᕐᕆᔭᕐᓇᓐᖏᑦᑐᐊᓘᓕᓚᐅᕐᒪᑕ ᓂᐱᖃᓗᐊᒧᑦ ᕼᐋᑭᑦᑐᓄᑦ ᓱᓇᐅᕝᕙ.  

 

>>ᐸᑦᑕᑐᖅᑐᑦ 

 

ᑭᓯᐊᓂᓕ ᐅᐱᒍᓱᒍᒪᔭᖃᕋᒪ ᐱᒃᑯᒋᔪᒪᓪᓗᒋᓪᓗ ᐊᕐᓇᑦ ᐱᖓᓱᑦ ᐃᖕᒥᖕᓂᑐᐊᖅ ᐱᓕᕆᓇᓱᐊᖅᖢᑎᒃ 

ᑐᓐᖓᓴᐃᖃᑦᑕᕐᒪᑕ ᐊᕐᓇᐅᖃᑎᒥᖕᓂᒃ ᐊᖏᕐᕋᒥᖕᓄᑦ ᒥᖅᓱᖃᑎᖃᕈᒪᓪᓗᑎᒃ, ᐃᑲᔪᖅᑕᐅᔪᒪᒐᔭᖅᑐᓂᒡᓗ 

ᐃᑲᔪᖅᑎᒌᒡᓗᑎᒃ ᓴᓇᖃᑦᑕᕈᒪᓪᓗᑎᒃ.  

ᑖᒃᑯᐊ ᐱᒋᐊᖅᑎᑦᑎᓯᒪᖕᒪᑕ ᐃᒻᒥᖕᓂᑐᐊᕐᓗ ᑕᐃᒪᓐᓇᐃᓕᐅᖅᖢᑎᒃ ᐃᑲᔪᖅᑕᐅᓐᖏᖦᖢᑎᒃ. ᑕᐃᔪᒪᕙᒃᑲ ᔪᐃᔅ 

ᐊᑕᒍᑦᑖᓗᒃ, ᔩᓐ ᒥᔅᐊᓐ ᐊᑕᒍᑦᑖᓗᒃ ᐊᒻᒪ ᓇᑖᓕᐊ ᐊᕐᓇᑦᓯᐊᖅ.  

 

ᑕᕝᕙᑐᖅ ᐅᓄᒃᑲᓐᓂᖅᑐᓂᒃ ᑕᐃᒪᓐᓇᐃᑦᑐᓂᒃ ᐃᓄᖁᑎᖃᖅᑕ ᐃᑲᔪᖅᑎᒌᖕᓂᕐᒧᑦ ᐱᑕᖃᒃᑲᓐᓂᕋᔭᖅᐳᖅ 

ᓄᓇᓕᑦᑎᓐᓂ. ᖁᔭᓐᓇᒦᒃ ᐅᖃᖅᑎᑦᑎᔨ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᓈᓴᐅᑎᓕᒃ 4. ᒪᓕᒐᓕᐅᖅᑏᑦ ᐅᖃᐅᓯᖏᑦ. 5. ᐅᖃᐅᓯᒃᑯᑦ 

ᐊᐱᖅᑯᑎᕕᓂᕐᓄᑦ ᑭᐅᔾᔪᑏᑦ. 6. ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᓈᓴᐅᑎᓕᒃ 7. ᐅᖃᐅᓯᒃᑯᑦ ᐊᐱᖅᑯᑏᑦ.  

 

ᐱᒋᐊᓚᐅᓐᖏᓐᓂᑦᑎᓐᓂ ᐊᐱᖅᓱᕆᐊᓚᐅᓐᖏᓐᓂᑦᑎᓐᓂ ᑭᐅᔪᒪᔪᓪᓘᑯᐊᖑᖕᒪᑕ ᓇᐃᓈᖅᑎᖃᑦᑕᕐᓂᐊᖅᐸᓯᐅᒃ 

ᐅᖃᐅᓯᕐᖓᐅᑎᑎᑦ.  

 

ᐅᖅᑯᕐᒥᐅᓄᑦ ᒪᓕᒐᓕᐅᖅᑎ, ᒥᔅ ᕿᓕᖅᑎ. 

 

ᑲᑎᒪᔾᔪᑎᒃᓴᖅ 7: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 713 - 6(2): ᓄᑖᑦ ᐃᒡᓗᓕᐊᕆᔭᐅᓂᐊᖅᑐᑦ (ᕿᓕᖅᑎ) 

 

ᕿᓕᖅᑎ: ᖁᔭᓐᓇᒦᒃ ᐅᖃᖅᑎᑦᑎᔨ. ᖁᔭᓐᓇᒦᓪᓗ ᐃᖅᑲᐃᑎᑦᑎᐊᕋᕕᐊ ᑕᒪᔅᓱᒥᖓ ᐅᖃᐅᓯᕆᔭᓐᓂᒃ. ᑕᒪᐅᖓ 

ᐊᓕᐊᓇᐃᑦ ᑐᓐᖓᓱᑦᑎᑕᐅᒐᒪ ᑕᑯᓪᓗᓯᓗ ᖁᕕᐊᑉᐳᖓ ᖁᕕᐊᓯᒪᔪᖓ.  

 

ᒫᓐᓇ ᑖᓐᓇ ᑐᕌᖅᑎᑦᑐᒪᓪᓗᒍ ᐊᐱᖅᓱᕈᒪᔭᕋ ᐃᓪᓗᓕᕆᔨᕐᔪᐊᒃᑯᑦ ᒥᓂᔅᑕᖓ.  

 

ᐱᔾᔪᑎᖃᖅᑐᖅ ᐆᒥᖓ ᑕᐃᒪ ᐅᖃᐅᓯᕆᓕᖅᑭᑦᑖᖃᑦᑕᖅᓯᒪᓪᓗᒍ ᓂᓪᓕᐅᑎᒋᓪᓗᒍ ᑕᕝᕙᓂ ᐃᓪᓗᕐᔪᐊᒥ ᑕᒪᓐᓇ 

ᐃᓪᓗᑖᕆᐊᖃᕐᓂᖅ ᐃᓪᓗᓕᐅᕐᕕᐅᔪᒪᓂᖅ ᑖᒃᑯᐊ ᑭᒡᒐᑐᖅᑕᒃᑲ ᐱᔾᔪᑎᒋᓪᓗᒋᑦ ᕿᑭᖅᑕᕐᔪᐊᕐᓗ ᑲᖏᖅᑐᒑᐱᓪᓗ. 

 

ᐅᖃᖅᑎᑦᑎᔨ, (ᑐᓵᔨᑎᒍᑦ) ᓄᓇᕗᑦ 3000 ᐸᕐᓇᐅᑎᖏᑦ ᐅᖃᖅᓯᒪᔪᑦ ᕿᑭᖅᑕᕐᔪᐊᕉᖅ 25ᓂᒃ ᓄᑖᓂᒃ 

ᐃᒡᓗᓕᐅᕐᕕᐅᓂᐊᖅᑕᖅ ᑖᓐᓇ ᐸᕐᓇᐅᑦ ᐃᖏᕐᕋᑎᓪᓗᒍ ᐃᓚᖃᖅᖢᑎᒃ ᐊᕙᑎᓂᒃ ᓄᑖᑦ ᐃᒡᓗᑦ ᑭᒃᑯᑐᐃᓐᓇᕐᓄᑦ 

ᐊᑐᖅᑕᐅᔪᒃᓴᑦ ᑕᓪᓕᒪᓪᓗ ᐊᑭᒡᓕᒋᐊᖅᓯᒪᔪᑦ. 

 

ᔮᓄᐊᕆ 2024ᒥ ᐃᒡᓗᓕᕆᔨᕐᔪᐊᒃᑯᑦ ᓇᓗᓇᐃᖅᓯᓚᐅᖅᓯᒪᔪᑦ 6 ᓄᑖᑦ ᐃᒡᓗᓕᐊᕆᔭᐅᓄᐊᖅᑐᑦ ᕿᑭᖅᑕᕐᔪᐊᕐᒥ 

ᐅᑭᐊᒃᓵᓐᖑᖅᐸᑦ 2024ᒥ. ᑕᒪᓐᓇ ᑐᓴᕈᒥᓇᖅᑐᖅ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᖃᓄᖅ ᑖᓐᓇ ᓈᓴᐅᑦ ᓇᓗᓇᐃᖅᑕᐅᓚᐅᕐᒪᖔᑦ ᕿᑭᖅᑕᕐᔪᐊᕐᒧᑦ ᐊᑐᖅᑐᒃᓴᖅ? 

 

ᐅᖃᖅᑎ (ᑐᓵᔨᑎᒍᑦ): ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᕆᔭᐅᔪᖅ, ᒥᔅᑕ ᑯᓱᒐᖅ. 

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ ᐅᖃᖅᑎᑦᓯᔨ. ᖁᕕᐊᓇᕐᓗ ᑕᒡᕗᖓ ᐃᑎᕐᒥᒐᕕᑦ ᑲᑎᒪᔨᐅᖃᑏᒃ. 

ᑕᐃᒃᑯᐊ ᓄᓇᓖᑦ ᑕᒪᕐᒥᒃ ᑕᒪᒃᑭᖅᖢᒋᑦ ᐃᒡᓗᓕᐅᕐᕕᐅᔪᒪᓚᐅᕐᒪᑕ ᐃᒡᓗᓕᕆᔨᕐᔪᐊᒃᑯᓐᓄᑦ. ᑖᒃᑯᐊ 

ᑕᐃᒪᓐᓇᐃᑎᓪᓗᒍ ᐃᓱᒪᓕᐅᕆᐊᖃᓚᐅᕐᒪᑕ ᖃᑉᓯᓂᒃ ᓴᓇᔪᓐᓇᖅᐱᑕ ᑖᒃᑯᓇᓂ ᓄᓇᓕᖕᓂ? ᕿᒥᕐᕈᑉᓗᒋᑦ 

ᑕᐃᒃᑯᐊ ᖃᑉᓯᑦ ᐅᑕᖅᑭᓂᕆᔭᖏᑦ ᐃᒡᓗᒃᓴᓂᒃ ᓄᓇᓕᖕᓂ ᐊᒻᒪ ᖃᑉᓯᓂᒃ ᓴᓇᔪᓐᓇᕐᒪᖔᑦᑕ ᑕᐃᒃᑯᐊ ᐊᑕᔪᑦ 

ᐃᒡᓗᐃᑦ ᓴᓇᕝᕕᐅᔪᓐᓇᕐᓂᐊᕐᓂᖏᓐᓄᑦ 6ᒧᑦ ᐊᑕᐅᓯᕐᒧᑦ ᑕᐃᑲᓂ ᕿᑭᖅᑕᕐᔪᐊᒥ ᐃᓱᒪᓕᐅᕐᓂᖃᓚᐅᖅᑐᑦ 

ᑕᐃᒪᓐᓇ, ᐅᖃᖅᑎᑦᓯᔨ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ ᐅᖃᖅᑎᑦᑎᔨ. ᐃᓛᒃ ᑖᓐᓇ, ᓇᐅᒃᑯᑦ ᐃᒻᒪᖄ ᐃᓪᓗᑖᕋᓱᑦᑐᐃᑦ ᒪᓕᑦᑐᒋᑦ 

ᑕᐃᒪᓐᓇᐅᓯᒪᔪᔅᓴᐅᔪᖅ, ᐊᑐᖅᑕᐅᓗᓂ ᐅᕝᕙᓗᑭᐊᖅ ᐃᓱᒪᑐᐃᓐᓇᒃᑯᑦ. ᑭᓯᐊᓂ ᑲᔪᓯᒋᐊᕐᓗᖓ.  

 

(ᑐᓵᔨᑎᒍᑦ) ᓄᓇᕗᑦ 3000 ᐸᕐᓇᐅᑎᖏᑦ ᐅᖃᖅᓯᒪᔪᑦ ᑲᖏᖅᖢᒑᐱᒎᖅ ᑲᑎᓕᒫᖅᖢᒋᑦ 85ᓂᒃ ᓄᑖᓂᒃ 

ᐃᒡᓗᓕᐅᕐᕕᐅᓂᐊᖅᑐᑦ ᑖᓐᓇ ᐸᕐᓇᐅᑦ ᐃᓱᓕᓐᓇᓱᒃᑎᓪᓗᒍ, 15 ᑭᒃᑯᑐᐃᓐᓇᕐᓄᑦ ᐊᑐᖅᑕᐅᔪᓐᓇᖅᑐᑦ, 15 ᓄᑖᑦ 

ᐊᑭᒡᓕᒋᐊᖅᓯᒪᔪᑦ ᐊᒻᒪᓗ ᐊᕙᑎᑦ ᓄᑖᑦ ᓂᐅᕐᕈᑎᒃᓴᐃᑦ. 

 

(ᑐᓵᔨᑎᒎᖏᑦᑐᖅ) ᐅᖃᖅᑎ, ᔮᓄᐊᕆᒥ ᑕᒪᑐᒪᓂ ᐃᒡᓗᓕᕆᔨᕐᔪᐊᒃᑯᑦ ᐅᖃᓚᖅᓯᒪᔪᑦ 8ᓂᒎᖅ 

ᐃᒡᓗᓕᐅᓯᒋᐊᕐᓂᐊᖅᑐᑦ ᑲᖏᖅᖢᒑᐱᖕᒥ, 2024 ᐅᑭᐅᒃᓵᖓᓂ.  

 

ᐅᖃᖅᑎ, ᑕᒪᓐᓇ ᑐᓴᕈᒥᓇᕐᒥᔪᖅ ᑖᔅᓱᒧᖓ ᓄᓇᓕᖕᓄᑦ ᑭᒡᒐᖅᑐᖅᑕᕐᓄᑦ. ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᑖᒃᑯᐊ 

ᐃᒡᓗᑦ ᑭᒃᑯᑐᐃᓐᓇᕐᓄᑦ ᐊᑐᖅᑕᐅᓂᐊᕐᒪᖔᑦ, ᐊᑭᒡᓕᒋᐊᖅᓯᒪᔪᑦ ᐅᕝᕙᓘᓐᓃᑦ ᓂᐅᕐᕈᑎᒃᓴᐃᑦ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᕆᔭᐅᔪᖅ, ᒥᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ ᐅᖃᖅᑎᑦᑎᔨ. ᓯᕗᓪᓕᕐᒥᒃ ᑭᐅᓚᐅᕐᓗᒍ ᑕᐃᒃᑯᐊ ᐅᖃᖅᑲᐅᒐᒪᑐᑦ 

ᓄᓇᓕᖕᓂ ᓇᓗᓇᐃᖅᓯᒪᖃᑦᑕᕐᒪᑕ ᖃᑉᓯᑦ ᐃᒡᓗᖃᓐᖏᒻᒪᖔᑕ ᑕᐃᒃᑯᐊ ᑕᐃᑲᓐᖓᑦ ᐃᓱᒪᓕᐅᖅᓯᒪᔪᓂᒃ 

ᐊᑐᖅᑐᒍᑦ. ᑕᒫᓐᖓᒥᐊᖅ ᓈᓴᐅᒻᒥᒃ ᑎᒍᓯᓯᒪᓐᖏᑦᑐᒍᑦ ᐅᖃᖅᑎᑦᑎᔨ. 

 

ᑕᐃᒃᑯᐊ ᑲᖏᖅᖢᒑᐱᖕᒥ ᓴᓇᔭᐅᓂᐊᖅᑐᑦ ᐃᒡᓗᓕᕆᔨᒃᑯᓐᓄᑦ ᐱᒋᔭᐅᓂᐊᖅᑐᑦ ᐊᑕᐅᓯᖅ 8ᖑᔪᑦ ᐊᑕᔪᑦ ᑕᐃᑲᓂ 

ᑲᖏᖅᖢᒑᐱᖕᒥ ᓴᓇᔭᐅᓂᐊᖅᑐᖅ. ᐃᒡᓗᓕᕆᔨᒃᑯᖏᓐᓄᑦ ᐊᐅᓚᑕᐅᓂᐊᖅᑐᖅ ᑭᑐᑦ ᑕᐃᑯᖓ ᐃᑎᕐᓂᐊᕐᒪᖔᑕ. 

ᖁᔭᓐᓇᒦᒃ ᐅᖃᖅᑎᑦᓯᔨ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ ᐅᖃᖅᑎᑦᑎᔨ. ᐄᓛᒃ ᖁᕕᐊᓇᖅᑐᖅ ᑕᐃᒪᓐᓇ ᐃᒡᓗᓂᒃ ᐊᓚᒃᑲᐃᕕᐅᓂᐊᕐᓂᖏᑦ 

ᐋᖅᑭᔅᓲᔾᔭᐅᓯᒪᓂᖏᑦ ᑖᒃᑯᐊ ᑭᒡᒐᖅᑐᖅᑕᒃᑲ ᖁᕕᐊᒃᑯᓲᑎᔭᒃᑲ. ᑕᒪᔅᓱᒥᖓ ᐃᓪᓗᓕᐅᕐᕕᐅᓂᐊᖅᑎᓪᓗᒋᑦ.  

 

(ᑐᓵᔨᑎᒍᑦ) ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᔮᓄᐊᕆᐅᓚᐅᖅᑐᒥ ᓇᓗᓇᐃᖅᓯᓚᐅᖅᓯᒪᖕᒪᑕ 2024 

ᐊᕐᕌᒍᑕᓵᖅᓯᐅᑏᑦ ᓂᐅᕕᕐᓂᐊᕐᓂᕐᒧᑦ ᐊᖏᕈᑎᓂᒃ ᐊᑎᓕᐅᖃᑎᖃᓚᐅᖅᑐᑦ NCC ᐱᕙᓪᓕᐊᑎᑦᑎᔨᒃᑯᓐᓂᒃ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᓇᓗᓇᐃᖅᓯᓯᒪᓕᕐᒪᖔᑦ ᓄᓇᓂᒃ ᓄᑖᓄᑦ ᐃᒡᓗᓄᑦ ᓴᓇᕕᐅᓂᐊᖅᑐᑦ? 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐸ ᓄᓇᐃᑦ ᓇᓗᓇᐃᖅᑕᐅᓯᒪᓕᕐᒪᖔᑦ ᐃᒡᓗᓕᐅᕐᕕᐅᓂᐊᖅᑐᑦ 

ᑖᒃᑯᓇᓂ ᑕᒪᒃᑮᖕᓂᒃ ᓄᓇᓕᖕᓂ? (ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ. 

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ ᐅᖃᖅᑎᑦᓯᔨ. ᐄ, ᐅᖃᖅᑎᑦᓯᔨ ᑕᐃᒃᑯᐊ ᓄᓇᓕᖕᓂ ᒐᕙᒪᓕᕆᔨᒃᑯᖏᑦ 

ᐊᒻᒪ ᓄᓇᕗᑦ ᒐᕙᒪᓕᕆᔨᒃᑯᖏᑦ ᐱᓕᕆᖃᑎᒋᑉᓗᑎᒍᑦ ᑖᒃᑯᐊ ᐃᓂᒋᓂᐊᖅᑕᖏᑦ ᐃᓂᓪᓚᒃᓴᖅᑕᐅᔪᑦ ᑖᒃᑯᓇᓂ 

ᓄᓇᓕᖕᓂ ᑕᒪᐃᓐᓂ ᓄᓇᕗᑦ ᐃᓗᐊᓂ ᐃᒡᓗᕐᔪᐊᕕᐅᓕᐅᕐᓂᐊᖅᑐᓂ. ᖁᔭᓐᓇᒦᒃ ᐅᖃᖅᑎᑦᓯᔨ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᑐᓄᓂᕐᒧᑦ ᒪᓕᒐᓕᐅᖅᑎ, ᒥᔅ ᓄᑕᕋᖅ. 

 

ᐊᐱᖅᑯᑦ 714 - 6(2): ᒥᑦᑎᒪᑕᓕᐅᑉ ᒥᕝᕕᖓ (ᓄᑕᕋᖅ) 

 

ᓄᑕᕋᖅ: ᖁᔭᓐᓇᒦᒃ ᐅᖃᖅᑎᑦᑎᔨ. (ᑐᓵᔨᑎᒍᑦ) ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᓪᓗ ᒥᓂᔅᑕᒧᑦ ᐅᓇ 

ᐊᐱᖅᑯᑎᒋᔪᒪᔭᕋ ᐊᒻᒪᓗ ᐱᕕᖃᕐᓂᓐᓂ ᒥᓂᔅᑕᒧᑦ ᓇᓗᓇᐃᖅᓯᔪᒪᔪᖓ ᒫᓐᓇᕈᓘᓚᐅᖅᑐᖅ ᒥᑦᑎᒪᑕᓕᐅᑉ ᒥᕝᕕᖓ 

ᑕᑯᓐᓇᓚᐅᖅᑕᕋ ᑖᓐᓇ ᐅᖃᐅᓯᕆᔪᒪᒐᒃᑯ.  

 

ᒥᓂᔅᑕᖃᐃ ᖃᐅᔨᒪᖕᒪᑦ ᒥᑦᑎᒪᑕᓕᓕᐊᓵᓚᐅᕋᒥ ᑖᓐᓇ ᐊᕙᓘᔭᖅ ᓴᐃᒍᐊᓕᖅᓯᒪᖕᒪᑦ. ᐱᐅᔪᓐᓃᕐᒪᑦ ᑕᐃᒃᑯᐊ 

ᓴᐃᒍᐊᖏᑦ ᐊᒻᒪᓗ ᑕᐃᒪᐃᓐᓂᖓᓄᑦ ᓂᕐᔪᑏᑦ ᐃᓄᐃᑦ ᐊᒻᒪᓗ ᓄᓇᓯᐅᑏᑦ ᑕᒪᒃᑯᐊ ᐅᓗᕆᐊᓇᖅᑐᒦᓕᕐᒪᑕ 

ᐊᑦᑕᓇᕐᒪᑦ ᑕᐃᓐᓇ ᒥᕝᕕᐅᑉ ᖃᓂᒋᔮ.  

 

ᓄᓇᕗᒻᒥ ᒥᕝᕕᓕᕆᔨᒃᑯᖅᑲᐃ ᐃᖅᑲᓇᐃᔭᖃᑎᖃᕈᓐᓇᖅᐸᑦ ᕼᐋᒪᓚᒃᑯᓐᓂᒃ ᑕᒪᓐᓇ ᖃᓄᖅᑑᕈᑎᒋᔭᐅᓂᐊᕐᒪᑦ 

ᐋᖅᑭᒋᐊᖅᑕᐅᓗᓂᓗ ᒥᕝᕕᒃ ᐊᒻᒪᓗ ᐊᕙᓗᖏᓐᓃᑦᑐᑦ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᑦ ᒥᓂᔅᑕᕆᔭᐅᔪᖅ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ ᐅᖃᖅᑎᑦᑎᔨ ᐊᒻᒪᓗ ᖁᔭᓐᓇᒦᖅᐸᕋ ᑖᓐᓇ ᒪᓕᒐᓕᐅᖅᑎ 

ᐊᐱᕆᔪᓐᓇᕐᒪᑦ. ᐄᑦᑎᐊᒻᒪᕆᒃ ᑖᒃᑯᐊ ᐱᓕᕆᖃᑎᒌᓐᓇᕐᓗᑎᒍᑦ ᑭᓯᐊᓂᐅᒻᒪᑦ.  

 

ᑕᒪᒃᑯᐊ ᓱᕋᑉᐸᓪᓕᐊᑎᓪᓗᒋ ᐋᖅᑭᒋᐊᓖᑦ ᓴᖅᑭᑕᐅᒋᐊᖃᖃᑦᑕᕐᒪᑕ ᓴᖅᑭᑕᐅᖁᑦᑎᐊᖅᑕᒃᑲ ᑖᒃᑯᐊ 

ᐃᖅᑲᓇᐃᔭᖅᑎᑦᑎᓐᓄᑦ, ᐱᓕᕆᐊᕆᔭᐅᓵᓕᓂᐊᕐᒪᑦ. ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᓄᑕᕋᖅ. 

 

ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ ᐊᒻᒪᓗ ᒥᓂᔅᑕ ᐄ, ᓂᕆᐅᒃᐳᖓ ᓴᐃᒍᐊᓕᑦᑎᐊᖅᓯᒪᔪᐊᐃᓐᓄᖕᒥᒃ 

ᑕᑯᓛᓕᕐᓂᓐᓂᒃ.  

 

>>ᐸᑦᑕᑐᖅᑐᑦ 

  

ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᒫᓐᓇᕈᓘᓚᐅᖅᑐᖅ ᐃᓐᓇ ᐊᕐᕌᒍᑦ ᐊᕙᑎᓄᑦ ᐊᕐᕌᒍᓄᑦ ᐸᕐᓇᐅᓯᐊᕆᓯᒪᔪᖅ 

ᖃᐅᔨᓴᖅᑕᐅᔪᓐᓇᕐᓂᐊᕐᒪᑕ ᒥᕝᕖᑦ ᐊᒻᒪᓗ ᑕᐃᒃᑯᐊ ᒥᕝᕕᐅᖃᑦᑕᖅᑐᑦ ᖃᖓᑕᓲᓄᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᖃᖓ ᓄᓇᓕᖕᓄᐊᖅᑕᓚᐅᕐᒪᖔᑦ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᑦ ᒥᓂᔅᑕᕆᔭᐅᔪᖅ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᑕᐃᒃᑯᐊ ᒥᕝᕕᒃᐳᑦ ᑕᐃᒪᐃᑐᐃᓐᓇᕐᒪᑕ 

ᑖᓐᓇ ᐱᓕᕆᕕᒃᐳᑦ ᐊᑭᑐᔪᖅᑐᕈᑎᒃᓴᐃᑦ ᐃᒃᑯᐊ ᐃᑲᔪᖅᓲᑏᑦ ᒥᕝᕕᖕᓄᑦ ᑕᐃᒃᑯᓇᖓᑦ ᑮᓇᔭᖅᑖᕋᓱᖃᑦᑕᕋᑦᑕ 

ᑲᓇᑕᐅᑉ ᒐᕙᒪᒃᑯᖏᓐᓂᓐᖔᖅᑐᓂᒃ ᐊᒻᒪᓗ ᑕᐃᒃᑯᓄᖓ ᒥᕝᕕᖕᓄᑦ ᑮᓇᐅᔭᑦ ᐊᑐᖅᑕᐅᖃᑦᑕᖅᑐᑦ. ᑕᒪᓐᓇ 

ᖃᐅᔨᓵᕆᓂᐊᖅᐸᕋ ᓱᑯᑦᑎᐊᓃᓕᕐᒪᖔᑦ ᑕᐃᓐᓇ ᐸᕐᓇᐅᑎᒋᔭᐅᔪᖅ. ᓄᓇᓕᒃ ᐊᑕᐅᓯᕐᒥᒃ ᐋᖅᑭᒃᓱᐃᖃᑦᑕᕈᒪᔪᒍᑦ 

ᐊᕐᕌᒍᑕᒫᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᑭᖑᓪᓕᖅᐹᕐᓗ, ᒥᔅ ᓄᑕᕋᖅ. 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᒥᓂᔅᑕᕆᔭᐅᔪᕐᓗ. ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᒥᕝᕕᖕᒥ 

ᐱᖁᑎᕐᔪᐊᓕᕆᓂᖅ, ᐱᖁᑎᕐᔪᐊᑦ ᖃᐅᔨᓵᕆᔭᐅᔪᒪᓚᐅᕐᒪᑕ ᖃᔅᓯᑖᓚᑐᕋᔭᕐᒪᖔᖏᓪᓗ. ᐱᐅᔫᓂᖏᑦ 

ᐱᐅᓐᖏᓐᓂᖏᓪᓗ ᑕᒪᒃᑯᐊ ᕿᒥᕐᕈᓇᒃᑕᐅᔪᐃᓐᓇᐅᓗᑎᒃ. ᒥᑦᑎᒪᑕᓕᖕᒥ ᑕᐃᒃᑯᐊ ᖃᖓᑕᓲᓄᑦ ᐅᓇᑕᖅᑎᒃᓴᓄᓪᓗ 

ᐊᑐᖅᑕᐅᖃᑦᑕᖅᑐᓄᑦ ᑐᕌᖓᓚᐅᕐᒪᑕ.  

 

ᐱᐅᓯᒋᐊᖅᑕᐅᒃᑲᓐᓂᕆᐊᖃᕐᒪᑦ ᐊᑦᑕᓇᓐᖏᑦᑐᒦᖁᓪᓗᑕ. ᕋᓯᐊ ᑦᓴᐃᓇᓗ ᑕᐃᒃᑯᐊᖑᖕᒥᖕᒪᑕ 

ᐃᓱᒫᓘᑎᒋᔭᕆᐊᖃᖅᑕᕗᑦ.  

 

ᐊᒻᒪᓗ ᓯᕗᓂᒃᓴᑦᑎᓐᓂ ᐃᓯᐊᕿᕐᓗᐃᑦ ᑕᒪᒃᑯᐊ ᐃᓱᒫᓘᑎᒋᔭᕆᐊᖃᕋᑦᑎᒃᑯᑦ ᐊᒻᒪᓗ $100−ᒥᓕᐊᓐ−ᖃᓐᖏᑦᑐᖅ 

ᖃᐅᔨᒪᓪᓗᒍ. ᓄᑖᒥᒃ ᒥᕝᕕᒃᑖᕈᒪᒐᓗᐊᖅᑎᓪᓗᑕ ᒥᑦᑎᒪᑕᓕᖕᒥ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᐅᖃᖃᑎᒌᒃᓯᒪᖕᒪᖔᑦ ᑲᓇᑕᐅᑉ ᒐᕙᒪᒃᑯᖏᑦᑕ ᐃᖏᕐᕋᔾᔪᑎᓕᕆᓂᕐᒧᑦ 

ᒥᓂᔅᑕᕆᔭᐅᔪᖅ ᐅᓇᑕᖅᑐᒃᓴᓕᕆᔨᓪᓗ ᒥᓂᔅᑕᖓᑦ ᒥᑦᑎᒪᑕᓕᒃ ᐊᓯᖏᓪᓗ ᓄᓇᓖᑦ ᐱᓪᓗᒋᑦ? ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᑦ ᒥᓂᔅᑕᕆᔭᐅᔪᖅ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐄ, ᑖᒃᑯᐊ ᐃᓱᒫᓘᑎᒋᔭᑎᑦ ᐃᒃᐱᒋᕙᒃᑲ 

ᐱᓗᐊᕐᓗᒍ ᐅᑭᐅᑦᑕᖅᑐᒥ ᐅᓗᕆᐊᓇᖅᑐᒦᑦᑕᕆᐊᖃᓐᖏᓐᓂᖅ. ᑕᐃᒪᓐᖓᓕᒫᖅ ᓇᓕᐊᑐᐃᓐᓇᕐᓂᒃ ᑲᓇᑕᐅᑉ 

ᒐᕙᒪᒃᑯᖏᑦᑕ ᒥᓂᔅᑕᖓᓐᓂᒃ ᑲᑎᓯᓇᓱᖃᑦᑕᖅᑐᒍᑦ ᑲᓇᑕᐅᑉ ᐊᖓᔪᖅᑳᕐᔪᐊᖓᓂᒡᓗ ᐊᒻᒪᓗ ᑕᒫᓂ 

ᐅᐊᑦᓯᔨᖃᕆᐊᖃᖅᑐᒍᑦ ᒪᑯᐊᓗ ᐱᖁᑎᕐᔪᐊᑦ ᓴᓇᔭᐅᓗᑎᒃ. ᓄᓇᑦᑎᓐᓂᓗ ᓴᓇᔭᐅᓗᑎᒃ. 

 

ᑕᐃᒃᑯᐊ ᓯᐅᑎᒋᒐᑦᑎᒃᑯᑦ ᐃᔨᒋᒐᑦᑎᒃᑯᓪᓗ. ᑕᐃᒪᓐᓇᐅᖕᒪᑦ ᑮᓇᐅᔭᓂᒃ ᐱᖁᑎᕐᔪᐊᓄᑦ ᐊᑐᖅᑐᒃᓴᓂᒃ 

ᐋᖅᑭᒃᓯᔭᕆᐊᖃᖅᑐᒍᑦ ᒥᕝᕕᐅᖦᖤᕋᓗᐊᖅᐸᑕ ᑕᓚᒃᑕᕐᕕᐅᒐᓗᐊᖅᐸᑕᓗ ᐊᒻᒪᓗ ᑭᒃᑯᓕᒫᓄᑦ ᐊᑐᖅᑕᐅᔪᓐᓇᕐᓗᓂ.  

 

ᑕᐃᒪᓐᖓᓕᒫᑦ ᑕᒪᒃᑯᐊ ᐊᔭᐅᖅᑐᕈᑎᒋᓇᓱᖃᑦᑕᕐᓂᐊᖅᑕᒃᑲ ᐱᐅᓯᒃᑲᓐᓂᖁᓪᓗᒋᑦ ᑕᒪᒃᑯᐊ 

ᐃᑲᔪᖅᓲᑎᒋᔭᐅᖃᑦᑕᖅᑐᑦ. 

ᐅᑭᐅᖅᑕᖅᑐᒥ ᑮᓇᐅᔭᓕᖅᓰᔭᕆᐊᖃᕋᑦᑕ ᐱᓗᐊᕐᓗᒋᑦ ᑲᓇᑕᐅᑉ ᒐᕙᒪᒃᑯᖏᓐᓂᓐᖔᖅᑐᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ−ᓯᓈᓄᑦ ᒪᓕᒐᓕᐅᖅᑎ, ᒥᔅ ᐳᕉᔅᑐ. 

 

ᐊᐱᖅᑯᑦ 715 - 6(2): 2024−ᒥ ᑮᓇᐅᔭᖅᑐᕈᑎᒃᓴᐃᑦ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᑯᐊ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ ᑐᕌᖅᑎᓐᓂᐊᕋᒃᑯ ᐅᑯᓂᖓ 

ᐊᑐᕈᒫᕐᓂᐊᖅᑐᑦ ᐅᖃᐅᓯᕆᖅᑲᐅᔭᖏᑦ ᐱᔾᔪᑎᒋᓪᓗᒍ.  

 

ᐊᒻᒪᓗ ᖁᕕᐊᓲᑎᒋᓪᓗᒍ ᑖᓐᓇ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᐄ, ᑖᓐᓇᓗ ᖁᖓᓯᕈᐃᑦ ᐱᐅᒋᓪᓗᒍ.  

 

ᐅᖃᖅᑎ, ᒥᓂᔅᑕ ᖃᐅᔨᒪᔪᖅ ᐃᖅᑲᓇᐃᔭᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᑕ ᐊᖏᕈᑎᖏᑦ ᓯᑎᐱᕆ 30ᒥ ᐃᓱᓕᓛᕐᒪᑦ 

ᐊᒻᒪᓗ ᐅᑯᓇᓂ ᐅᖃᖅᑲᐅᖕᒪᑦ ᐃᓕᓴᐃᔩᒡᒎᖅ ᑲᑐᔾᔨᖃᑎᒌᖏᑦᑕ ᐊᖏᕈᑎᖓ ᑕᐃᑲᐅᖕᒥᔪᖅ.  

 

ᒥᓂᔅᑕ ᐃᖅᑲᐅᒪᔪᒃᓴᐅᖕᒪᑦ ᐊᑯᓂᐊᓗᒃ ᐃᒃᑯᐊ ᐋᔩᕈᑎᒋᔭᐅᓇᓱᖃᑦᑕᕐᒪᑕ. ᑕᐃᒪᑐᖅ ᑕᐃᒃᑯᐊ ᐊᖏᕈᑏᑦ 

ᐊᑎᓕᐅᖅᑕᐅᓴᕋᐃᓛᖅᐳᖅ ᐃᓱᓕᕝᕕᐊ ᑎᑭᓚᐅᖅᑎᓐᓇᒍ 2025.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᐊᑐᕈᒫᕐᓂᐊᖅᑐᓄᑦ ᐃᓕᖃᓯᐅᔾᔭᐅᓯᒪᖕᒪᖔᑦ ᑕᐃᒃᑯᐊ ᑮᓇᐅᔭᑦ ᐊᑎᓕᐅᕈᑎ 

ᑕᐃᓐᓇ ᐊᑎᓕᐅᖅᑕᐅᓚᐅᖅᑎᓐᓇᒍ 2025ᒥ? ᖁᔭᓐᓇᒦᒃ ᐅᖃᖅᑎ. 

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᑮᓇᐅᔭᓕᕆᔨᒃᑯᓐᓄᑦ ᒥᓂᔅᑕ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᑐᓴᕋᕐᕖᑦᑐᓂᒃ ᑖᒃᑯᓄᖓ ᖃᑭᖅᑯᐊᕐᒥᒃ 

ᑕᐃᒪᓐᓇᐃᑦᑐᒥᒃ ᐱᔪᒪᒍᕕᑦ ᖃᐅᔨᒪᔭᖃᖅᑐᖓ.  

 

ᐅᖃᖅᑎ, ᐃᖅᑲᓇᐃᔭᖅᑎᕗᑦ ᑕᐃᒃᑯᐊ ᑕᐃᒪᓐᖓᑦ ᐊᖑᒻᒪᑎᓇᓱᒃᑐᑦ ᑕᒪᑐᒥᖓ ᐋᔩᕈᑎᒋᔭᐅᔪᓄᑦ 

ᐊᖏᖃᑎᒌᒐᓱᐊᕐᓂᐅᔪᓄᓪᓗ.  

 

ᐅᖃᖅᑎ, ᑖᒃᑯᐊ ᐃᖅᑲᓇᐃᔭᖃᑎᒋᖃᑦᑕᕋᑦᑎᒍᑦ ᐱᓕᕆᕕᖕᒥ ᐊᓯᖏᑦ ᐃᖅᑲᓇᐃᔭᖅᑎᐅᖕᒥᔪᑦ. ᑕᒪᒃᑯᓂᖓ 

ᑭᐅᓂᐊᖅᑎᓪᓗᒋᑦ. ᐅᖃᖅᑎ, ᐊᑐᕈᒫᖅᑕᕗᑦ ᑕᒪᒃᑯᐊ ᑮᓇᐅᔭᐃᑦ ᐃᓱᒫᓘᑎᒋᔭᑦᑎᓐᓂ ᑕᒪᒃᑯᓂᖓ ᐃᓚᖏᓐᓂᒃ 

ᑭᐅᓯᔫᒐᓗᐊᖅ ᑭᓯᐊᓂ ᑕᑯᓐᓂᕈᑦᑕ ᑕᒪᒃᑯᓂᖓ ᐊᑐᓕᐅᖅᑕᐅᔪᓂᒃ ᐊᖏᕈᑎᓂᒃ ᑭᓯᐊᓂ ᐊᓯᔾᔨᖅᑕᐅᓲᖑᓪᓗᑎᒃ 

ᐊᒻᒪ ᐃᓚᒋᐊᖅᑕᐅᓲᖑᓪᓗᑎᒃ ᖃᓄᐃᓐᓂᖓ ᒪᓕᒡᓗᒍ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᕐᒥᒃ ᐃᓚᒋᐊᕈᑏᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᒥᓂᔅᑕ ᖃᐅᔨᒪᖕᒪᑦ 1/3ᖏᑦ ᒐᕙᒪᒃᑯᑦ ᐊᐅᓚᑕᖏᑦ ᐊᒻᒪ 

ᑮᓇᐅᔭᖅᑐᕈᑎᒃᓴᖓᓂᒃ ᑕᒪᒃᑯᓂᖓ ᐊᒃᓕᖅᓱᐃᔾᔪᑎᓂᒃ ᐃᑲᔪᕈᑎᓄᓪᓗ ᐃᖅᑲᓇᐃᔭᖅᑎᓄᑦ ᑐᕌᖓᖕᒪᑕ 

$700−ᒥᓕᐊᓐ.  

 

ᒪᓕᒡᓗᒋᑦ ᑖᒃᑯᐊ ᒐᕙᒪᒃᑯᑦ ᒫᓐᓇᕋᑖᖑᓚᐅᖅᑐᖅ ᐃᖅᑲᓇᐃᔭᖅᑐᓕᕆᓂᕐᒧᑦ ᓴᖅᑭᓚᐅᖅᑕᖓ ᐅᓂᒃᑳᑦ 1/3ᖏᑦ 

ᒐᕙᒪᒃᑯᑦ ᐃᓐᓄᒃᓯᒪᓐᖏᒻᒪᑕ ᐃᖅᑲᓇᐃᔮᒃᓴᑦ. 2,000ᖑᔪᑦ ᐅᓄᕐᓂᖃᖅᑐᑦ ᑕᐃᒪᓐᓇ ᐃᖅᑲᓇᐃᔮᑦ ᐃᓄᖃᓐᖏᑦᑐᑦ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᖃᔅᓯᓂᒃ ᒐᕙᒪᒃᑯᑦ ᓂᕆᐅᖕᒪᖔᑕ? ᑕᒪᒃᑯᓂᖓ ᐊᑐᓐᖏᓐᓂᖃᕐᓂᐊᖅᐸ ᑮᓇᐅᔭᓂᒃ 

ᐃᖅᑲᓇᐃᔭᖅᑎᓄᑦ ᐊᑭᓕᐅᑎᒃᓴᒫᖑᒐᓗᐊᓂᒃ ᐊᕐᕌᒍᐊᓂ 2024. ᐃᓐᓄᒃᓯᒪᓐᖏᑦᑐᑦ ᐃᖅᑲᓇᐃᔮᒃᓴᐃᑦ 

ᐅᓄᖅᑐᐊᓗᐃᑦ ᐱᔾᔪᑎᒋᓪᓗᒋᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᐱᔾᔪᑎᒋᓪᓗᒍ ᐃᖅᑲᓇᐃᔮᖅ 

ᐃᓄᖃᓐᖏᑉᐸᑦ ᑐᑭᖃᓐᖏᑦᑐᖅ. ᐄ, ᐃᓐᓄᒃᑕᐅᓯᒪᓐᖏᑦᑐᖅ, ᐃᒪᓐᓇ ᑐᑭᖃᓐᖏᑦᑐᖅ ᐃᓐᓄᒃᓯᒪᓐᖏᑦᑑᒐᓗᐊᖅ 

ᐃᖅᑲᓇᐃᔭᖅᑎᐅᓚᐅᐱᓪᓚᒃᑐᓂᒃ ᐃᖅᑲᓇᐃᔭᖅᑎᖃᖃᑦᑕᕐᒪᑕ. ᖃᔅᓯᓪᓚᑦᑖᖑᖕᒪᖔᑕ ᑮᓇᐅᔭᐃᑦ 

ᐊᑐᖅᑕᐅᓐᖏᑦᑐᑦ ᒫᓐᓇ ᕿᓚᓈᓗᐊᕋᒪ ᐅᖃᕆᐊᒃᓴᖅ ᑭᓯᐊᓂ ᑎᑭᐅᑎᒍᑦᑕ ᑕᐃᑯᖓ ᐋᖅᑭᒃᑕᐅᔭᕆᐊᖃᓛᕐᒪᑦ.  

 

ᑕᐃᒃᑯᓂᖓ ᑲᒪᓕᕈᑦᑕ ᑕᒪᒃᑯᓂᖓᓕᕆᔾᔪᑎᓂᒃ, ᑮᓇᐅᔭᓕᕆᔾᔪᑎᐅᑉ ᐊᕐᕌᒍᐊᓂ ᐃᓱᓕᑉᐸᑦ. ᖃᔅᓯᑖᓚᓪᓚᑦᑖᕐᓂᒃ 

ᐊᑐᖅᓯᒪᒻᒪᖔᑦᑕ ᑖᒃᑯᓄᖓ ᐃᓄᖃᓐᖏᑦᑐᓄᑦ ᐃᖅᑲᓇᐃᔮᓄᑦ ᐃᓐᓄᒋᐊᖃᕋᔭᕐᒪᑕ ᐃᖅᑲᓇᐃᔭᑲᐃᓐᓇᖅᑐᓄᑦ 

ᐊᒻᒪᓗ ᐊᓯᖏᓐᓄᑦ, ᐅᖃᖅᑏ. ᑕᒪᓐᓇ ᑐᑭᓯᒋᐊᕈᑎᐅᔪᖅ ᐊᑐᐃᓐᓇᐅᓕᖅᐸᑦ, ᐊᑲᐅᓂᖅᓴᐅᒐᔭᖅᑐᖅ 

ᑐᓴᖅᑎᒍᓐᓇᕐᓗᒋᑦ ᒪᓕᒐᓕᐅᖅᑎᐅᖃᑎᒃᑲ, ᐅᖃᖅᑎ. ᖁᔭᓐᓇᒦᒃ. 

 

ᐅᖃᖅᑎ: ᐊᐃᑉᐹ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒥᓂᔅᑕ ᑭᐅᒐᕕᓐᖓ. ᐃᓕᓴᖅᓯᔪᖓ, ᑖᒃᑯᐊ ᐃᓄᖃᓐᖏᑦᑐᑦ 

ᑮᓇᐅᔭᐃᑦ ᐊᑐᖅᑕᐅᔪᓐᓃᕈᓐᓇᖅᑑᔮᕐᒪᑕ, ᐊᑭᑐᓗᐊᑐᐃᓐᓇᕆᐊᖃᖅᑐᖅ ᐃᓐᓄᒐᓱᐊᕐᓗᒋᑦ ᐃᓄᖃᓐᖏᑦᑐᑦ 

ᒫᓐᓇᐅᔪᖅ. 

 

ᐅᖃᖅᑏ, ᒥᓂᔅᑕ ᐃᖅᑲᐅᒪᔪᔅᓴᐅᕗᖅ ᒪᓕᒐᓕᐅᕐᕕᒃ ᐊᓂᒍᖅᑎᑦᑎᓚᐅᖅᓯᒪᒻᒪᑦ ᐃᒥᐊᓗᒻᒧᑦ ᑖᒃᓰᔭᐃᓂᕐᒧᑦ 

ᐱᖁᔭᕐᔪᐊᖅ 2022-ᖑᑎᓪᓗᒍ, ᐊᒻᒪᓗ ᐱᖁᔭᕐᔪᐊᖅ ᑖᓐᓇ ᐱᓐᖑᖅᑎᑕᐅᓚᐅᖅᓯᒪᔪᖅ ᓅᕖᕝᕕᕆ 8, 2022, 

ᑭᓯᐊᓂᓕ ᐊᑐᓕᖅᑎᑕᐅᓚᐅᓐᖏᒻᒪᑦ ᓱᓕ.  

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕ ᖃᐅᔨᒪᒻᒪᑦ ᑎᑎᕋᖅᓯᒪᓂᖓ 48 ᐱᖁᔭᕐᓄᑦ ᒪᓕᒐᕋᓛᓕᐅᕈᓐᓇᑎᑦᑎᒻᒪᑦ ᖃᔅᓯᓂᑦ ᑮᓇᐅᔭᓂᑦ 

ᐊᑭᓖᖃᑦᑕᓂᐊᕐᒪᖔᑕ ᐃᒥᐊᓗᒻᒥᒃ 5% ᐅᕝᕙᓘᓐᓃᑦ 25% ᑎᑭᓪᓗᒋᑦ.  

 

ᑖᓐᓇ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑮᓇᐃᔭᑦ ᐃᓯᖅᐸᓪᓕᐊᔪᑦ ᑕᑯᓐᓇᕐᓗᒋᑦ ᐱᖁᔭᕐᔪᐊᖅ ᑖᓐᓇ ᖃᖓ 

ᐊᑐᓕᖅᑎᑕᐅᓂᐊᕐᒪᖔᖅ ᐱᖁᔭᕐᔪᐊᖅ ᑖᒃᑯᐊᓕ ᖃᑦᑎᓂᑦ ᑮᓇᐅᔭᓂᑦ ᐃᓯᖅᐸᓪᓕᐊᓂᐊᖅᑐᒋᑦᑎᒻᒪᖔᑕ ᐊᑖᒍᑦ 

ᐱᖁᔭᕐᔪᐊᖅ ᑖᓐᓇ ᐃᒥᐊᓗᓕᕆᓂᐅᑉ ᐃᓗᐊᓂ ᐊᕐᕌᒍᐊᓂ 2024-2025?  

 

ᑖᒃᑯᓂᖓ ᑎᑎᕋᖅᑲᐅᒐᒪ ᑐᑭᓯᓐᓇᖅᑑᒐᓗᐊᖅ ᑭᓯᐊᓂ ᑎᑎᕋᖅᓯᒪᔭᖏᑦ ᐃᓚᖏᑦ ᑎᑎᕋᑐᐃᓐᓇᖅᑲᐅᒋᑦ 

ᐊᐱᖅᑯᑎᒃᑲ ᐃᓚᖏᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᒪᓕᒐᕐᔪᐊᖅ ᐊᑐᓕᖅᑎᑦᑎᖁᓐᓇᖅ 

ᐃᕐᖐᓐᓇᖅ ᐊᔪᕐᓇᕐᒪᑦ ᑕᒪᒃᑯᐊ ᐊᔾᔨᒌᓐᖏᑦᑐᑦ ᐱᖏᔾᔪᑎᒃᓴᐃᑦ. ᑕᒪᒃᑯᐊ ᓱᓕ ᕿᒥᕐᕈᓇᒃᑲᑦᑎᒍᑦ ᓄᑖᖅ 

ᑖᒃᓯᔭᐃᓂᕐᒧᑦ ᑖᒃᑯᐊ ᐱᓕᕆᔭᐅᔪᓐᓇᕋᔭᖅᑐᑦ ᓯᕗᓂᔅᓴᑎᓐᓂ ᐊᑯᓂᐅᓐᖏᑦᑐᖅ. ᐃᖅᑲᓇᐃᔭᖅᑎᑭᔅᓴᓗᐊᒧᓪᓗ 

ᑖᓐᓇ ᑕᐃᒪᓐᓇ ᐱᓕᕆᕕᑦᑎᓐᓂ ᑕᐃᒪᓐᓇ ᐋᖅᑭᒍᓐᓇᖏᒻᒪᑦ. ᑕᐃᒪᓕ ᐱᔾᔪᑎᓪᓗᒍ ᓂᕈᐊᒃᑲᓗᐊᖅᑐᒍᑦ ᐃᒻᒪᖃ 

ᒪᓕᒐᓕᐅᖅᑏᑦ ᑲᑎᒪᔨᐅᓂᖓ ᐃᓱᓕᓚᐅᓐᖏᓐᓂᖓᓂ ᑕᐃᒪᓐᓇᐃᓕᐅᕆᐊᔅᓴᖅ ᐋᖅᑭᓱᑦᑎᐊᑲᓐᓂᕆᐊᔅᓴᖅ ᒫᓐᓇ 

ᐱᔭᕐᓂᔾᔮᓐᖏᑦᑐᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ. 

 

ᐊᐱᖅᑯᑦ 716 - 6(2): ᐃᖏᕐᕋᔾᔪᑎᒃᓴᓄᑦ ᐊᑭᓕᒃᓴᖃᕐᓂᖅ (ᖃᐃᕐᓂᖅ) 

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ, ᐊᒥᑦᑐᕐᒥᐅᓪᓗ. ᐅᖃᖅᑏ, 

ᐊᐱᖅᑯᑎᔅᓴᖃᕋᒪ ᑮᓇᐅᔭᓕᕆᓂᕐᒧᑦ ᒥᓂᔅᑕᒧᑦ ᑮᓇᐅᔭᐃᑦ ᐅᖃᐅᓯᐅᑎᓪᓗᒋᑦ. 

 

ᒥᓂᔅᑕ ᐅᖃᕋᑖᕐᒪᓂᓛᒃ, 2023-24-ᒥ ᑖᒃᑯᐊ ᓂᕈᐊᖅᑐᑦ ᐃᒻᒪᖃ $8-ᒥᓕᐊᓐᓂᒃ ᑮᓇᐅᔭᓂᑦ. ᐊᐱᖅᑯᑎᒐ 

ᓯᕗᓪᓕᖅᐹᒥᒃ: ᐱᓕᕆᕕᐅᔪᖅ ᖃᓄᑎᒋ ᐊᑭᓕᔅᓴᖃᖅᑎᒋᓂᐊᖅᐸᑦ? ᓈᓴᐅᑎᓄᑦ ᐋᖅᑭᓯᓯᒪᔪᖃᖅᐹ $2.92 

ᐱᓕᐊᓐ ᐊᒥᐊᒃᑰᔪᖅ ᐸᕐᓇᐅᑎᐅᓂᐊᕐᓗᓂ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓ ᖃᐅᔨᒪᕚ ᓄᓇᕗᑦ ᒐᕙᒪᒃᑯᖏᑦ 

ᐊᕐᕌᒎᓛᖅᑐᖅ ᐊᑭᓕᔅᓴᖃᓛᖅᐸ? ᓈᓴᐅᑏᑦ ᑎᑎᕋᖅᓯᒪᔪᓃᖃᓯᐅᑎᕚ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ. ᒪᒥᐊᓇᖅ, ᐅᖃᖅᑏ, ᑭᓯᐊᓂ 

ᑐᑭᓯᑦᓯᐊᖏᓐᓇᒪ ᐊᐱᖅᑯᑎᖓ ᐱᓪᓗᒍ. ᓴᖅᑭᑲᒃᑯ ᑖᒃᑯᐊ 2023-2024 ᐊᑭᓕᔅᓴᐅᔪᑦ ᑕᐃᒃᑯᐊ $8-

ᒥᓕᐊᓐᖑᓂᐊᕋᓱᒋᓪᓗᑎᒍ ᐊᑭᓕᔅᓴᑦ. ᑕᕝᕙᓂᓕ ᒥᔅᓴᐅᓴᔅᓯᒪᕗᖓ $21-ᒥᓕᐊᓐ ᐊᑭᓕᔅᓴᕆᔭᐅᓛᕐᓗᓂ 

0.7%−ᖑᔪᖅ ᑮᓇᐅᔭᖅᑐᕈᑎᔅᓴᑦᑎᓐᓂ. ᐊᐱᖅᑯᑎᖓᓄᖅᑲᐃ ᑭᐅᕗᖓ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᓐᓇ ᐊᐱᖅᑯᑎᒋᓗᐊᕋᑖᖅᐸᕋ ᑕᒪᒃᑯᐊ ᐊᒥᑦᑐᕐᒥᐅᑕᐅᖃᑎᒃᑲ ᓴᓂᕋᔭᒃ 

ᐱᓗᐊᖅᑐᒥᒃ ᐊᑭᑐᔫᑎᓄᑦ ᓴᖅᑭᕐᕕᐅᓚᐅᖅᓯᒪᓐᖏᓐᓂᑯᖓᓄᑦ ᑕᐃᒪᓐᓇ ᐊᐱᕆᓇᓱᕋᑖᖅᐳᖓ. ᑮᓇᐅᔭᕐᒥᒃ 

ᐊᒥᐊᒃᑯᑕᖃᕋᔭᕐᒪᖔᑦ ᑕᕝᕙᓐᖓᑦ ᐸᕐᓇᐅᑕᐅᔪᓐᓇᕋᔭᖅᑐᒥᒃ ᑕᒪᒃᑯᓂᖓ ᐃᖏᕐᕋᔾᔪᑕᐅᖃᑦᑕᖅᑐᓂᒃ 

ᐋᖅᑭᒋᐊᕈᑕᐅᖃᑦᑕᖅᑐᓂᒃ ᐅᕝᕙᓘᓐᓃᑦ ᐊᑭᑐᔫᑎᓄᑦ ᑮᓇᐅᔭᖅᑑᑎᖃᕈᒪᓕᕌᖓᒥᒃ.  

 

ᑕᐃᒪᓐᓇ ᐅᓇ ᐊᐱᕆᖅᑲᐅᕙᕋ ᒥᓂᔅᑐ, ᖃᔅᓯᒥᒃ ᐊᑭᑦᑑᒥᓐᓇᔭᕋᔭᕐᒪᖔᑕ ᐊᕐᕌᒎᓂᐊᖅᑐᒥ? ᑕᐃᒪᓐᓇ 

ᑐᑭᓯᔪᒪᓵᖅᐳᖓ ᑖᓐᓇ ᑮᓇᐅᔭᖅᑑᑎᒋᔪᒪᔭᐃᑦ ᑕᒫᓂ ᐊᕐᕌᒎᔪᒥ ᓈᒻᒪᖕᓂᐊᖅᐸ ᓄᓇᕘᓕᒫᒧᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᑮᓇᐅᔭᖅᑑᑎᒋᔪᒪᔭᕗᑦ ᑕᕝᕙᓂ ᐅᑭᐅᒥ 

ᐅᖃᐅᓯᕆᓵᖅᑕᒃᑲ ᐊᐅᓪᓛᕐᓂᖏᓐᓄᑦ ᒐᕙᒪᐅᑉ ᑐᕌᖓᒻᒪᑕ ᓇᑉᐸᐃᓂᕐᒧᑦ ᐱᖁᑎᓂᐅᓐᖏᑦᑐᖅ ᑭᓯᐊᓂ ᑖᒃᑯᐊ 

ᐱᖁᑎᒋᔭᕗᑦ ᐱᓕᕆᔩᓪᓗ ᐃᖏᕐᕋᓂᖏᓐᓄᑦ. ᑕᐃᒪᓐᓇᐃᑎᓪᓗᒍ ᐃᓱᒪᖃᖅᑐᒍᑦ ᑕᐃᒪᓐᓇ 

ᑮᓇᐅᔭᖅᑐᕐᓂᕆᓂᐊᖅᑕᕗᑦ $21-ᒥᓕᐊᓐᓂᒃ ᐅᖓᐅᖅᑯᓯᒪᓂᕋᓱᒐᓗᒍ ᑐᖓᐅᑦᑎᑐᐃᓐᓇᕆᐊᓕᒃ. ᑕᕝᕙᓂ 

ᑮᓇᐅᔭᖅᑐᕐᓂᕆᓂᐊᖅᑕᑦᑕ ᐃᓗᐊᓂ $100-ᒥᓕᐊᓐᓂᒃ ᓴᓂᕝᕙᖅᓯᒪᒐᑦᑕ ᓱᓇᒥᒃ ᐃᓱᒪᓇᓐᖏᑦᑐᒥᒃ 

ᑎᒡᓕᕐᓇᓐᖏᑦᑐᖄᓪᓚᓂᖅᐸᑦ ᐊᑐᒐᒃᓴᑦᑎᓐᓂᒃ.  

 

ᖃᐅᔨᒪᒐᑉᑕ ᐃᓛᓐᓂᑦ ᓱᓇ ᐃᓱᒪᓐᓇᓐᖏᑦᑐᑦ ᓴᖅᑭᐊᓪᓚᓲᖑᖕᒪᑕ. ᑕᐃᑯᖓ ᑐᕌᕐᓂᐊᖅᑐᖅ ᑕᒪᓐᓇ. ᐃᓱᒪᒋᔭᕋ 

ᑖᓐᓇ ᑮᓇᐅᔭᖅᑐᕐᓂᕆᓂᐊᖅᑕᕗᑦ ᑐᒃᓯᕋᐅᑎᓯᒪᔪᑦ ᑖᒃᑯᓇᓐᖓᑦ ᒐᕙᒪᒃᑯᓐᓂᒃ ᐊᐅᓚᑦᑎᔨᐅᖃᑎᒋᔭᒻᓂᒃ 

ᓈᒻᒪᖕᓂᐊᕋᓱᒋᓪᓗᒍ ᑕᕝᕗᖓ ᑐᒃᓯᕋᐅᑎᒋᔭᑦᑎᓐᓂ. ᖁᕕᐊᓱᒃᐳᖓᓗ ᑖᒃᑯᐊ ᖃᓄᖅ ᓱᓇᒧᑦ ᐊᑐᕐᓂᐊᕋᑦᑎᒍ 

ᖃᓄᐃᓕᐅᕐᓂᐊᖅᐱᓯᐅᒍᑎᒋᕙᓪᓕᐊᓂᐊᕋᑦᑎᒍ ᐊᖃᒍ ᐱᒋᐊᕐᓗᒍ. ᑕᒪᓐᓇ ᖁᕕᐊᓇᖅᑐᖅ, ᐅᖃᖅᑎᑦᑎᔩ. 

ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᓇᑦᓯᓕᒻᒧᑦ, ᒥᔅᑕ ᖂᑭᐊᖅ.  

 

ᐊᐱᖅᑯᑦ 717 - 6(2): ᓄᑖᑦ ᐃᒡᓗᓕᐊᖑᓂᐊᖅᑐᑦ (ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒋᓂᐊᖅᑕᕋ ᒥᓂᔅᑕ ᑲᒪᔪᒧᑦ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᓐᓄᑦ.  

 

ᐅᖃᖅᑏ, ᒥᓂᔅᑕ ᖃᐅᔨᒪᒻᒪᑦ ᑕᓗᕐᔪᐊᖅ, ᑰᒑᕐᔪᓪᓗ ᑖᒃᑯᐊ ᓄᑖᓂᒃ ᐃᒡᓗᑖᕆᐊᖃᕐᒪᑎᒃ ᑕᒪᕐᒥᒃ ᓄᓇᓖᒃ.  

 

ᓄᓇᕗᑦ 3000 ᐸᕐᓇᐅᑎ ᑕᓗᕐᔪᐊᖅ ᓇᓗᓇᐃᖅᑕᐅᓯᒪᒻᒪᒡᒎᖅ 65-ᓂᒃ ᓄᑖᓂᒃ ᐃᒡᓗᑖᕐᓂᐊᕐᒪᑦ ᑖᓐᓇ ᐸᕐᓇᐅᑎ 

ᐊᑐᖅᑕᐅᓂᖓᓂᒃ. ᑖᒃᑯᐊ ᐱᖃᓯᐅᔾᔨᓗᒋᑦ 16 ᐃᒡᓗᓕᕆᔨᒃᑯᑦ ᐃᒡᓗᖁᑎᒋᔭᖏᑦ ᐊᒻᒪ ᑕᓪᓕᒪᐃᑦ 

ᐊᑭᑐᓗᐊᓐᖏᓂᖅᓴᐃᑦ ᐃᒡᓗᐃᑦ.  

 

ᐊᐃᐳᕈᓪ 2023-ᖑᑎᓪᓗᒍ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐅᖃᓚᐅᕐᒪᑕ 20-ᒍᖅ ᐃᒡᓗᔅᓴᐃᑦ 

ᓇᑉᐸᖅᑎᖅᑕᐅᓂᐊᖅᑐᑦ ᑕᓗᕐᔪᐊᓂ ᐅᑭᐊᔅᓵᖓᓂ 2023.  

 

ᐅᖃᖅᑏ, ᒥᓂᔅᑕ ᑐᓂᓯᔪᓐᓇᖅᐹ ᐅᓪᓗᒥᓯᐅᑎᓂᒃ ᖃᓄᐃᓕᖓᓕᒪᖔᑕ ᑖᒃᑯᐊ ᓄᑖᑦ ᐃᒡᓗᓕᐅᖅᑕᐅᔪᐃᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᑲᓂ ᑕᓗᕐᔪᐊᕐᒥ ᐃᒡᓗᕐᔪᐊᒃᓴᐃᑦ ᓴᓇᔭᐅᓂᐊᖅᑐᑦ 

ᑕᕝᕙᓂ 2023 ᐃᓗᐊᓂ 20-ᖑᖕᒪᑕ ᐱᒋᐊᖅᑕᐅᓯᒪᓕᖅᖢᑎᒡᓗ. ᑖᒃᑯᐊ ᑕᑯᔪᒪᓇᕐᓂᐊᖅᑐᑦ ᐃᓂᖅᑕᐅᖅᐸᑕ 

ᑖᒃᑯᓄᖓ ᐃᒡᓗᓕᕆᔨᒃᑯᖏᓐᓄᑦ ᑕᓗᕐᔪᐊᕐᒥᐅᑦ ᐃᓱᒪᓕᐅᕈᔾᔭᐅᓂᐊᖅᐳᑦ ᑭᒃᑯᑦ ᑕᐃᑯᖓ ᐃᓂᖅᓯᒪᓕᖅᐸᑕ 

ᐃᑎᕐᓂᐊᕐᒪᖔᖏᑦᑕ ᐱᒋᐊᖅᓯᒪᓕᖅᑐᖅ, ᐅᖃᖅᑎᑦᑎᔩ. ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑎ, ᒥᔅᑕ ᖂᑭᐊᖅ.  

 

ᖂᑭᐊᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᓗᕐᔪᐊᕐᒥᐅᖃᑎᒃᑲ ᓂᕆᐅᒻᒪᑕ ᐃᒡᓗᑖᕈᒪᖕᒪᑕ. ᓂᕆᐅᓇᖅᑐᖅ ᑖᒃᑯᐊᓗ 

ᐃᒡᓗᐃᑦ ᓇᑉᐸᖅᑕᐅᑉᐸᑕ.  

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᑎᒎᓕᖅᑐᖅ) ᓄᓇᕗᒻᒥ ᐸᕐᓇᐅᑎ 3000 ᐅᖃᖅᓯᒪᒻᒪᑕ ᑰᒑᕐᔪᒻᒥᐅᒡᒎᖅ ᑖᒃᑯᐊ ᑲᑎᓪᓗᒋᑦ 35-ᓂᒃ 

ᐃᒡᓗᓴᖅᑖᕐᓂᐊᕐᒪᑕ ᐸᕐᓇᐅᑎ ᐊᑐᖅᑕᐅᓂᖏᓐᓂᒃ. ᖁᓖᑦ ᐃᒡᓗᓕᕆᔨᒃᑯᑦ ᐃᒡᓗᒃᓴᖏᑦ, 20 ᐊᑭᑐᓗᐊᓐᖏᑦᑐᑦ 

ᐃᒡᓗᒃᓴᐃᑦ.  

 

ᐅᖃᖅᑏ, ᔮᓐᓄᐊᕆᒥ ᑕᒫᓂ ᐊᕐᕌᒍᒥ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑐᓴᖅᑎᑦᑎᓚᐅᕐᒪᑕ 8-ᓂᒎᖅ ᐃᒡᓗᓂᒃ 

ᑰᒑᕐᔪᖕᒥ ᓴᓇᓂᐊᕐᒪᑕ ᐅᑭᐊᒃᓵᖓᓂ 2024.  

 

ᐅᖃᖅᑏ, ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᒃᑯᐊ 8-ᖑᔪᑦ ᐃᒡᓗᒃᓴᐃᑦ ᓴᓇᔭᐅᓂᐊᖅᐸᑦ ᐊᑕᐅᓯᐅᓗᑎᒃ ᐅᕝᕙᓘᓐᓃᑦ 

ᑲᑎᓐᖓᐅᕐᓗᑎᒃ ᒪᕐᕉᓗᑎᒃ ᑎᓴᒪᐅᓕᖅᑲᖓᓂᐊᖅᐸᑦ? ᖃᓄᐃᓕᖓᓂᐊᖅᐸᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᑲᓂ ᑰᒑᕐᔪᖕᒥ ᐃᒡᓗᕐᔪᐊᓕᐅᖑᓂᐊᖅᑐᖅ 

ᐊᑕᓯᐅᓂᐊᖅᑐᖅ 8-ᓂᒃ ᐹᖃᕐᓗᓂ. 8−ᓂᒃ ᑲᑎᓐᖓᐅᖅᑐᓂᒃ. ᐊᕐᕕᓂᓕᑦ ᐃᒡᓗᓕᕆᔨᒃᑯᖏᓐᓄᑦ 

ᐊᐅᓚᑕᐅᓂᐊᖅᖢᑎᒃ ᐊᒻᒪ  

ᒪᕐᕉᒃ ᐱᓕᕆᔨᓄᑦ ᒐᕙᒪᒃᑯᓐᓄᑦ ᓇᔪᖅᑕᐅᓂᐊᖅᖢᑎᒃ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᖂᑭᐊᖅ.  

 

ᖂᑭᐊᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒻᓇ ᑭᒡᒐᖅᑐᖅᑕᒃᑲ ᑰᒑᕐᔪᒻᒥ ᓂᕆᐅᒻᒪᑕᑦᑕ ᐃᒡᓗᑖᕈᒪᔪᑦᑕᐅᖅ, 

ᐅᖃᖅᑎᑦᑎᔩ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑐᓴᖅᑎᑦᑎᓚᐅᕐᒪᑕ ᔮᓐᓄᐊᕆᖑᑎᓪᓗᒍ 2024-ᒥᒎᖅ 

ᐊᕐᕌᒍᑕᒫᖅᓯᐅᑎ ᐃᒡᓗᑖᖅᑎᑦᑎᓂᕐᒧᑦ ᐊᒻᒪ ᓂᐅᕕᕐᓂᕐᒧᑦ NCC−ᑯᓐᓂᒃ ᐊᖏᖃᑎᖃᓚᐅᖅᑐᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᑎ ᐊᖏᖃᑎᒌᒍᑎ ᒪᓕᒐᖃᖅᐸ ᖃᓄᐃᑦᑐᓂᒃ ᐃᓄᐃᑦ 

ᐃᓕᓐᓂᐊᖅᑎᑕᐅᔪᒃᓴᐃᑦ ᐃᒡᓗᓕᐅᕆᐅᖅᓴᖅᑐᓪᓗ ᓄᑖᓂᒃ ᐃᒡᓗᓕᐅᖅᑎᓪᓗᒋᑦ ᐱᓕᕆᔾᔪᑎᔅᓴᐅᓂᐊᖅᑐᖅ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑕ ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒃᑯᐊ ᐃᒡᓗᓕᐅᕐᓂᐊᖅᑐᑦ ᐃᒡᓗᓕᐅᖃᑎᒋᔪᒧᓂᓛᒃ 

ᐊᑎᓕᐅᖃᑎᒌᒃᓯᒪᔭᖏᑦ ᐃᒡᓗᓕᕆᔨᕐᔪᐊᒃᑯᑦ ᑖᒃᑯᐊ ᓄᓇᕗᑦ ᐃᒡᓗᓕᐅᖅᑎᒃᑯᑦ ᐃᓄᐃᑦ ᑎᒥᖁᑎᒋᔭᖓ 

ᑲᑎᒪᖃᑎᒋᓪᓗᑎᒍᑦ ᐋᖅᑭᓱᐃᓚᐅᖅᓯᒪᖕᒪᑕ ᐃᓄᓐᓂᒃ ᐊᒥᓲᓂᖅᓴᓂᒃ ᓴᓇᔨᑖᕈᓐᓇᖁᓪᓗᒋᑦ. ᐊᒡᓛᑦ ᑕᐃᑲᓂ 

ᓴᓇᒋᐊᓚᐅᕐᓂᕐᒥᓂᒃ ᐊᕐᕌᓂ ᐅᑭᐊᒃᓵᖅ ᐊᐅᔭᖅ ᐃᓕᓐᓂᐊᖅᑎᑦᑎᕙᓪᓕᐊᓕᓚᐅᕐᒪᑕ ᓴᓇᔪᓐᓇᕈᒪᓇᔭᖅᑐᓂᒃ 

ᑕᐃᑲᓂ ᐃᒡᓗᕐᔪᐊᓕᐅᖅᑎᓪᓗᒋᑦ. 

 

ᐃᓄᐃᑦ ᐃᑎᖅᑎᕆᔨᑐᐃᓐᓇᐅᖃᑦᑕᕆᐊᖃᕈᓐᓃᕋᓗᐊᕐᒪᑕ.  

 

ᑖᒃᑯᐊ ᐱᓕᕆᖃᑎᒋᔭᕗᑦ ᓄᓇᕗᑦ ᐃᒡᓗᓕᐅᖅᑎᒃᑯᑦ ᑖᒃᑯᓂᖓ ᐃᓄᖕᓂᒃ ᐃᓕᓐᓂᐊᕈᓐᓇᖁᓪᓗᒋᑦ 

ᐃᓕᑕᕆᔭᐅᔾᔪᑎᑖᕈᓐᓇᖅᓯᒪᓂᐊᕐᒪᑕ ᑕᐃᑰᓇ ᕿᔪᓕᕆᓂᕐᒧᑦ ᓴᕕᒐᐅᔭᓕᕆᓂᕐᒧᑦ ᓱᓇᓕᕆᔨᐅᓂᕐᒧᑦ 

ᐊᓕᓚᔪᖅᑖᕋᓱᓐᓂᓗᒃᑖᖏᓐᓂᒃ. ᑖᒃᑯᐊ ᕿᓂᕐᓂᐊᖅᑐᑦ ᐃᓄᖕᓂᒃ ᓴᓇᔪᓐᓇᖅᑐᓂᒃ ᓄᓇᕗᑦ ᐃᓗᐊᓂ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅ ᐃᖃᓗᐃᑦ−ᑕᓯᓗᒃ, ᒥᔅᑕ ᕼᐃᒃᔅ.  

 

ᐊᐱᖅᑯᑦ 718 - 6(2): ᓱᕈᓰᑦ ᓇᔪᒐᖃᕐᕕᒻᒥ ᐸᖅᑭᔭᐅᔪᑦ (Hᐃᒃᔅ) 

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒐ ᑐᕌᖅᑎᒍᒪᔭᕋ ᐅᓪᓗᒥ ᒥᓂᔅᑕᒋᔭᐅᔪᒧᑦ 

ᐃᓄᓕᕆᔨᒃᑯᓐᓄᑦ.  

 

ᐅᖃᖅᑏ, ᓯᕗᓪᓕᖅᐹᖅ ᐊᐱᖅᑯᑎᒐᓕ ᐊᐱᖅᑯᑎᒋᖃᑦᑕᕇᖅᓯᒪᔭᕋ ᐊᒥᐊᓱᐊᖅᑎᐊᓗᒃ ᐅᕙᓂ ᑲᑎᒪᕐᔪᐊᕐᕕᖕᒥ. 

ᑭᐅᔭᐅᕌᕐᔪᔅᓯᒪᒐᓗᐊᖅᑐᖓ ᐊᐱᕆᒃᑲᓐᓂᕈᒪᑐᐃᓐᓇᖅᑐᖓ. ᖃᑦᑎᐅᕙᑦ ᑕᐃᒪ ᐸᐸᑕᐅᔪᐃᑦ ᖃᑦᑎᐅᒻᒪᖔᑕ ᓱᕈᓰᑦ 

ᓄᓇᕗᑦ ᐃᓗᐊᓂ ᐊᒻᒪ ᒐᕙᒪᒃᑯᑦ ᓯᓚᑖᓂ ᖃᑦᑎᓪᓗ ᐊᖏᕐᕋᖃᖅᑎᑕᐅᕙ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. (ᑐᓵᔨᑎᒎᓕᖅᑐᖅ) 

ᒫᓐᓇᓕ 84-ᖑᔪᐃᑦ ᓱᕈᓰᑦ ᒪᒃᑯᑐᐃᓪᓗ ᓄᓇᕗᑦ ᓯᓚᑖᓂ ᐃᓕᔭᐅᓯᒪᔪᑦ. 65 ᑳᓐᑐᕌᒃᑯᖅᑐᑎᑦ, 18 

ᐋᓐᓂᐊᕕᓕᐊᖃᑦᑕᖅᑐᑎᒃ ᑎᒍᐊᓐᖑᐊᕆᔭᐅᔪᑦ. 108-ᖑᒻᒥᔪᑦᑕᐅᖅ ᐊᖏᕐᕋᖃᖅᑎᑕᐅᓪᓗᑎᒃ ᐱᓯᒪᔭᐅᔪᐃᑦ 

ᓄᓇᕗᑦ ᓯᓚᑖᓂ. ᑖᒃᑯᐊ ᐸᐸᑕᐅᔪᓃᑦᑐᑦ. (ᑐᓵᔨᑎᒎᖏᑦᑐᖅ) ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᓪᓚᕝᕕᖓᓂ ᑕᒻᒪᖅᓯᒪᔪᖅᓯᐅᖅᑎᐅᑉ ᐊᒻᒪ ᑕᓚᕖᓴᒃᑰᖅᑐᑕ 

ᓈᓚᓐᓂᖃᖅᑎᑦᑎᔪᒐᑦᑕ ᐅᑭᐊᔅᓵᖓᓂ ᐊᒻᒪ ᓯᕗᓂᐊᓂ ᑕᒻᒪᖅᓯᒪᔪᖅᓯᐅᑎ ᐃᓄᓕᕆᔨᒃᑯᓐᓄᑦ 

ᑎᑎᕋᓚᐅᖅᓯᒪᒻᒥᒻᒪᑦ ᐅᖃᐅᓯᖃᖅᑐᓂ ᐃᓱᒫᓘᓇᕐᔪᐊᖅᑐᐊᓘᓕᕐᖓᑕᒎᖅ ᑏᓰᕝᕙ 2022-ᖑᑎᓪᓗᒍ.  

 

ᑕᐃᓐᓇ ᑎᑎᖅᑲᖅ ᐱᔭᐅᒻᒪᑦ ᐃᓄᓕᕆᔨᒃᑯᓐᓄᑦ ᖃᑦᑎᑦ ᐅᐸᑦᑕᐅᓂᖅᑲᑦ ᑕᐃᒃᑯᐊ ᐸᐸᑦᑎᕕᐅᔪᐃᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒋᐊᕋᕕᑦ. 

(ᑐᓵᔨᑎᒎᓕᖅᑐᖅ) ᐳᓛᕆᐊᖅᑕᐅᖃᑦᑕᕐᓂᖏᑦ ᐱᓪᓗᒋᑦ ᑕᐃᒃᑯᐊ ᓄᓇᕗᑦ ᓯᓚᑖᓃᑦᑐᐃᑦ, ᑐᑦᑕᕐᕕᓕᕆᔨᕗᑦ 

ᐳᓛᕆᐊᖃᑦᑕᓲᑦ ᖃᓂᒌᑦᑕᐸᓗᑦᑐᑎᒃ. ᐋᑐᕚᒥ, ᐃᐊᑦᒪᓐᑕᓐᒧᑦ, ᐅᐃᓂᐸᐃᒡᒧᓪᓗ, ᐳᓛᖃᑦᑕᓲᑦ ᐊᒻᒪᑦᑕᐅᖅ ᐊᓯᐊᓂ 

ᐃᓄᓕᕆᔩᑦ ᐃᓯᖃᑦᑕᖅᓯᒪᒻᒥᔪᑦ ᐊᖏᕐᕋᕆᔭᐅᔪᓄᑦ ᐅᕝᕙᓘᓐᓃᑦ ᑲᑎᓐᖓᕕᐅᔪᓄᑦ ᐊᖏᕐᕋᕆᔭᐅᓪᓗᑎ 

ᑐᑦᑕᕐᕕᓕᓐᓄᑦ ᐃᖅᑲᓇᐃᔭᖅᑎᖃᓐᖏᑦᑐᓄᑦ.  

 

ᓈᓴᐅᑏᑦ ᒫᓐᓇ ᐱᓯᒪᓐᖏᑲᓚᐅᕋᒃᑭᑦ ᐱᓚᐅᕐᓗᒋᑦ ᒪᓕᒐᓕᐅᖅᑎᒨᕈᓐᓇᓂᐊᖅᑕᒃᑲ. ᓈᓴᐅᑎᖏᑦ 

ᐱᑦᑕᐅᑎᒋᒋᐊᖏᑕ ᐱᔭᕆᐊᑐᒻᒪᑦ. ᐃᓛᓐᓂᒃᑯᑦ ᓄᓇᕗᑦ ᐃᓗᐊᓂ ᐳᓛᕆᐊᖅᑕᐅᖃᑦᑕᖅᓯᒪᒻᒪᑕ ᓄᓇᕗᑦ ᐃᓗᐊᓂ 

ᐃᓄᓕᕆᔨᒃᑯᓐᓄᑦ. (ᑐᓵᔨᑎᒎᖏᑦᑐᖅ) ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᓇᓗᓇᐃᖅᓯᑎᐊᕐᓂᖅᓴᐅᒍᓐᓇᖅᑲ ᐃᒫᒃ ᐊᐱᕆᒍᒃᑯ. 

 

ᐊᒃᑐᕝᕙ 2023-ᖑᑎᓪᓗᖑ, ᒥᓂᔅᑕ ᐅᖃᕐᓂᕋᖅᑕᐅᓚᐅᖅᓯᒪᒻᒪᑦ ᐃᓚᒌᒡᒎᖅ ᓱᕈᓰᓪᓗ 

ᐱᓯᒪᔭᐅᑦᑎᐊᓂᖅᓴᐅᓂᐊᕐᖓᑕ ᑕᐃᒫᒃ ᐱᓯᒪᔭᐅᖃᑦᑕᖅᑯ ᐊᒻᒪ ᖃᓄᖅ ᓇᐅᑦᑎᑐᖅᑕᐅᕙᑦᑐᑎᒡᒎᖅ.  

 

ᖃᓄᖏᒃᑯᐊ ᐅᐊᑦᑎᔭᐅᖃᑦᑕᖅᑲᑦ ᖃᓄᖅ ᓇᐅᑦᑎᑐᖅᑕᐅᖃᑦᑕᖅᑲᑦ? ᑐᑭᓯᑎᑕᐅᑦᑎᐊᕈᒪᒐᓗᐊᖅᑐᖓ ᓄᓇᕗᑦ 

ᐃᓗᐊᓂ ᐊᒻᒪ ᓄᓇᕗᑦ ᓯᓚᑖᓂ ᐱᓯᒪᔭᐅᔪᓄᑦ. ᐃᓄᓕᕆᔨᒃᑯᑦ ᖃᑦᑎᓂᒃ ᐳᓛᕆᐊᓛᕐᓂᐊᖅᑐᒋᕙᑦ ᐊᒻᒪ ᖃᑦᑎᓂᒃ 

ᐳᓛᕆᐊᕇᖅᓯᒪᓕᖅᑲᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ.  

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒋᐊᕋᕕᑦ. 

(ᑐᓵᔨᑎᒎᓕᖅᑐᖅ) ᐅᖃᖅᑲᐅᒐᒪ ᑕᐃᒪ ᖃᑦᑎᐅᓂᖏᑦ ᐃᑲᔪᖅᐸᑦᑕᕗᑦ ᐱᓪᓗᒋᑦ ᐃᓄᓕᕆᔨᒃᑯᑦ 

ᐅᖃᕋᕐᓂᖏᑦᑐᐊᓗᒃ ᖃᑦᑎᓚᑦᑖᖑᒻᒪᖔᑕ ᐳᓛᕆᐊᖅᐸᑦᑕᕗᓪᓗ ᓄᓇᕗᑦ ᐃᓗᐊᓂᒻᒪᑕ ᐊᒻᒪ ᓯᓚᑖᓃᑦᑐᑎᑦ. 

ᑖᒃᑯᐊ ᖃᐅᔨᒋᐊᓚᐅᕐᓗᒋᑦ ᑭᐅᑦᑎᐊᓂᖅᓴᕆᒍᓐᓇᓂᐊᖅᑕᕋ ᑭᐅᑦᑎᐊᕈᓐᓇᓂᖅᓴᕆᓕᕈᒃᑯ. (ᑐᓵᔨᒃᑰᖏᑦᑐᖅ) 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ.  

 

ᐊᐱᖅᑯᑦ 719 - 6(2): ᐅᖅᓱᐊᓗᐃᑦ ᐊᑭᖏᑦ ᐊᓯᔾᔨᓗᐊᖅᑕᐃᓕᒪᑎᑕᐅᓂᖏᓐᓄᑦ ᑮᓇᐅᔭᖃᕐᕕᒃ 

(ᓴᕕᑲᑖᖅ) 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐊᕐᕕᐊᕐᒥᐅᑦ ᐅᑉᓗᑰᑦᓯᐊᖅᐸᑦᓯ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᐱᖅᓱᑲᓐᓂᕈᒪᒐᒪ 

ᓄᓇᓕᖕᓂ ᒐᕙᒪᒃᑯᓐᓂᒃ ᐱᔨᑦᑎᕋᖅᑎᒃᑯᑦ ᒥᓂᔅᑕᖓᓂᒃ ᐅᖅᓱᐊᓗᓕᕆᔨᒃᑯᑦ ᐱᓪᓗᒋᑦ. 

 

ᐅᖃᖅᑏ, ᑭᖑᓪᓕᖅᐹᒥᒃ ᐅᕙᖓᓂᒃ ᑭᐅᖃᑦᑕᑎᑦᑎᒐᒪ ᐅᖃᔪᒻᒪᑦ ᐊᕝᕙᓪᓗᐊᖏᒡᒎᖅ ᐃᖅᑲᓇᐃᔮᖁᑎᖏᑦ 

ᐃᓐᓄᑦᑕᐅᓯᒪᓐᖏᒻᒪᑕ ᓅᕖᕝᕙ 2023-ᒥ. ᑕᓐᓇ ᑕᕝᕙ ᐊᑲᐅᓐᖏᓕᐅᕈᑎᐅᑉ ᐃᓚᒋᕙᓪᓚᐃᕚ. ᑕᐃᒃᑯᐊ 

ᐊᑭᑦᑐᑲᓪᓚᔭᐃᒃᑯᑎᖏᑦ $24.7-ᒥᓕᐊᓐᓂᒃ ᐊᑐᓗᐊᖅᑐᖃᓯᒪᓕᖅᑯᑦ.  

 

ᒥᓂᔅᑕ ᐊᐱᕆᖅᑳᕈᒪᑐᐃᓐᓇᖅᑕᕋ, ᑕᐃᒃᑯᐊᓕᑭᐊᖅ ᐊᑭᓕᔅᓴᕆᔭᐅᔪᐃᑦ ᐅᖅᓱᐊᓗᓕᕆᔨᒃᑯᓐᓄᑦ ᑭᒃᑯᑐᐃᓐᓇᕐᓄᑦ 

ᐊᑭᓕᔅᓴᕆᔭᐅᔪᐃᑦ ᖃᑦᑎᓂᒃ ᐊᑭᓕᔅᓴᖃᕐᕕᐅᕙᑦ ᐊᑭᓕᖅᓱᐃᔪᖁᑎᖏᓐᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᓄᓇᓕᖕᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐊᑭᓕᔅᓴᐃᑦ ᐊᑭᓕᔅᓴᕆᔭᐅᔪᐃᑦ 

ᐅᖅᓱᐊᓗᓕᕆᔨᒃᑯᓐᓄᑦ ᐊᓯᖏᓐᓄᑦ, ᐊᒃᑐᕝᕙ, ᒪᒥᐊᓇᖅ, ᔮᓐᓄᐊᕆ 2024-ᒥᓂ $83.6-ᒥᓕᐊᖑᓕᔪᔪᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ ᐊᐱᖅᑯᑎ, ᒥᔅᑕ ᓴᕕᑲᑖᖅ.  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᐅᖅᓱᐊᓘᑉ ᐊᑭᖓ ᒑᓯᐅᓪᓗ ᐊᑭᖓ ᓄᓇᕗᒻᒥᐅᓕᒫᓂᒃ 

ᐊᒃᑐᖅᓯᖃᑦᑕᕐᖓᑦ ᐊᒻᒪ ᑭᓱᓕᒫᑦ ᐊᑭᖏᓐᓂᒃ ᐊᒃᑐᖅᓯᕙᑦᑐᑦ, ᖃᖓᑕᓲᒃᑯᑦ ᑎᑭᑎᑕᐅᒋᐊᖃᖅᐸᒻᒪᑕ 

ᐅᒥᐊᕐᔪᐊᒃᑯᓪᓗ. ᐅᖅᓱᐊᓗᐃᓪᓗ ᒑᓰᓪᓗ ᐊᖑᓇᓱᐊᕈᑕᐅᖃᑦᑕᑕᖅᑯᑦ, ᐊᖏᕐᕋᖏᓐᓂᒃ ᐅᖅᑰᔾᔪᑕᐅᓪᓗᓂ, 

ᓄᓇᓕᐅᑉ ᐃᓗᐊᓂ.  

 

ᑖᒃᑯᐊ ᐊᑭᓕᔅᓴᕆᔭᐅᔪᐃᑦ ᐅᖅᓱᐊᓗᓕᕆᔨᒃᑯᓐᓄᑦ ᑐᕌᖅᑐᐃᑦ $83.6-ᒥᓕᐊᓐ ᐊᑭᓕᖅᑕᐃᓐᓈᓘᓐᓂᖃᑕᓕ 

ᑕᐃᒃᑯᐊ ᐊᑭᑦᑐᑲᓪᓚᔭᐃᒡᒍᑎᖏᑦ ᐊᑭᓕᔅᓴᒦᒍᓐᓃᕋᔭᖅᑑᑦ? ᒫᓐᓇᓕ ᐊᑭᓕᔅᓴᒦᒻᒪᑦ $24.7-ᒥᓕᐊᓐᓂᒃ. $83.6-

ᒥᓕᐊᓐᓂᒃ ᐃᓚᔭᐅᑉᐸᑕ ᑕᐃᒃᑯᐊ ᐊᑭᑦᑐᑲᓪᓚᔭᐃᒡᒍᑏᖏᑦ ᐊᑭᓕᔅᓴᒦᒍᓐᓃᕋᔭᖅᑑᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕᕆᔭᐅᔪᖅ ᓄᓇᓕᖕᓂ ᒐᕙᒪᒃᑯᓂ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐃᓱᒪᒋᑐᐃᓐᓇᕐᓗᒍᐃᓛᒃ 

ᐊᐱᖅᑯᑎᐅᒻᒪᓂᓛᒃ ᐱᓪᓚᕆᐅᓐᖏᑦᑐᒥᒃ. ᑕᐃᒃᑯᐊ ᐊᑭᓕᖅᑕᐅᑉᐊᑕ ᐊᑭᓕᔅᓴᕆᔭᐅᔪᐃᑦ $0-ᒨᕋᔭᖅᑑᒐᓗᐊᖅ. 

ᒫᓐᓇᓕ ᑕᕝᕙ ᑕᐃᒪᐃᑦᑐᒦᒃᑲᑦᑕ. ᐱᓕᕆᐊᕆᒐᓱᑦᑕᕋᓗᐊᕗᑦ ᑖᒃᑯᐊ ᐊᑭᑦᑐᑲᓪᓚᓗᐊᔾᔭᐃᒡᒎᑦ ᑮᓇᐅᔭᐃᑦ 

ᐅᖅᓱᐊᓗᓐᓄᓂᓛᒃ. ᑕᒪᒃᑯᐊ ᐅᖅᓱᐊᓗᐃᑦ ᐊᑭᖏᑦ ᐊᑦᑎᓂᖅᐹᖑᑎᒐᓱᑉᐸᑦᑕᕋᓗᐊᕗᑦ ᐊᑦᑎᒍᓐᓇᕐᓂᓕᒫᖓᓂ. 

ᑕᒪᓐᓇᓗ ᑲᔪᓰᓐᓇᕈᑎᒋᓂᐊᖅᑐᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑎ ᐊᐱᖅᑯᑎ, ᒥᔅᑕ ᓴᕕᑲᑖᖅ. 

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᓱᕋᑖᖏᓐᓇᒪ ᐃᓱᒪᒋᔭᐅᑐᐃᓐᓇᓂᐊᕐᓗᓂ. 

ᐊᑭᓕᖅᑕᐅᑎᑕᐅᒍᓐᓇᖅᑲᑕ ᐊᑭᓕᖅᑕᓪᓚᕆᐅᒍᓐᓇᕋᔭᕐᖓᑕ ᑖᒃᑯᐊ $83.6-ᒥᓕᐊᓐ. ᑕᐃᒪ ᑭᖑᓪᓕᖅᐹᒥᒃ 

ᐅᖃᖃᑎᒋᓪᓗᒍᐃᓛᒃ $24.7-ᒥᓕᐊᓐᓂᒃ ᐊᑐᓗᐊᕐᓂᑰᖃᖅᓯᒪᒻᒪᑦ. ᑖᒃᑯᐊ ᓱᓕᓪᓚᕆᑦᑐᐃᑦ 

ᐅᖃᐅᓯᐅᓪᓚᕆᐅᒍᓐᓇᖅᑐᑦ ᐱᓪᓚᕆᐅᔪᐃᑦ? ᐅᖃᐅᓯᑐᐃᓐᓇᐅᓐᖏᑦᑐᐃᑦ? ᐅᖅᓱᐊᓗᓕᕆᔨᒃᑯᑦ 

ᐊᑭᑦᑐᑲᓪᓚᔭᐃᒃᑯᑎᖏᑦ $24.7-ᒥᓕᐊᓐᓂᒃ ᐊᑐᓗᐊᖅᓯᒪᔪᑦ ᐊᑭᓕᔅᓴᒦᑦᑐᑦ. ᐊᑭᓕᔅᓴᓂᐅᑎᖓ $24.7-ᒥᓕᐊᓐᓂᒃ 

ᐃᓗᓕᓕᒃ. ᒥᓂᔅᑕᓗ ᐅᖃᖅᑲᐅᓪᓗᓂ ᐊᑭᓕᖅᑕᐅᑉᐊᑕ ᐅᖅᓱᐊᓗᓕᕆᔨᒃᑯᓐᓄᑦ ᐊᑭᓕᔅᓴᕆᔭᐅᔪᐃᑦ $83.6-

ᒥᓕᐊᖑᓪᓗᑎ ᐱᓪᓚᕇᑦ ᑖᒃᑯᐊ ᑮᓇᐅᔭᑦ ᓈᓴᐅᑏᑦ ᐊᑭᓕᔅᓴᕆᔭᐅᔪᑦ.  

 

ᐊᔾᔨᒋᓐᖏᑎᐊᖅᑕᖓᓃᒐᔭᕋᓗᐊᖅᑐᒍᓂᓛᒃ ᐊᑭᓕᔅᓴᕆᔭᐅᔪᐃᑦ ᐊᑭᓕᖅᑕᐃᓐᓈᓘᓐᓂᖅᑲᑕ ᓄᐊᑖᓘᓐᓂᖅᑲᑕ 

ᐊᑭᑦᑐᕆᐊᕆᒐᔭᐸᓚᐃᓚᐅᕋᑦᑕ.  

 

ᐅᖃᖅᑏ, ᐊᒻᒪᓗᑦᑕᐅᖅ ᐊᐃᐳᕈᓪ 1-ᖑᑎᓪᓗᒍ, ᐃᓯᐊᕿᔪᓄᑦ ᑖᒃᓰᔭᐃᔭᖅᑎᑦᑎᓂᖓ ᒐᕙᒪᑐᖃᒃᑯᑦ 

ᐃᓚᓕᐅᑎᓕᒫᕐᒥᒻᒪᑕ ᐊᑭᖏᓐᓄᑦ ᐅᖅᓱᐊᓗᐃᑦ ᐊᑭᖏᑕ ᓄᓇᕗᒻᒥ. ᐊᐃᐳᕈᓪ 1-ᒥ ᐊᓯᖔᖓᓂᒃ ᐅᓪᓗᕐᒥᒃ ᒑᓰᑦ 

ᐅᖅᓱᐊᓗᐃᓪᓗ ᐊᑭᑦᑐᕆᐊᓛᖅᐸᓚᐃᒻᒥᒻᒪᑕ. ᒐᕙᒪᒃᑯᑦ ᓂᕆᐅᑉᐹᑦ ᓂᐅᑦᑕᕋᒐᖃᖅᑭᓯ ᐅᖅᓱᐊᓗᐃᑦ ᒑᓰᑦ ᐊᑭᖏᑦ 

ᐊᑭᑦᑐᕆᐊᓛᕐᓂᐊᖅᑐᒋᓪᓗᒋᑦ ᐅᕝᕙᓘᓐᓃᑦ ᐊᓯᔾᔨᓛᕐᓂᐊᖅᑐᒋᓪᓗᒋᑦ ᑕᕝᕙᓂ ᐊᕐᕌᒍᒥ 2024-2025? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᓄᓇᓕᖕᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓇᓗᓇᐃᑦᑎᐊᕆᐊᖃᕋᑖᕋᒪ ᑖᒃᑯᐊ 

ᐊᑭᑦᑐᑲᓪᓚᔭᐃᒡᒍᑏᑦ ᑮᓇᐅᔭᐃᑦ ᖃᑦᑎᐅᓂᖏᑦ. ᑕᕝᕙᓃᒻᒪᑕᐃᓛᒃ -$24,719,000 ᑖᒃᑯᐊᓗ ᑕᐃᑲᓂᐅᔪᔪᖅ 

ᑮᓇᐅᔭᓕᕆᔾᔪᑏᑦ ᐊᕐᕌᒍᖓᑕ 2023 ᐃᓱᐊᓂ. ᐅᖅᓱᐊᓗᓕᕆᔨᒃᑯᑦ ᐊᐅᓚᖃᑦᑕᕐᖓᑕ ᒪᓕᑦᑐᑎᒃ 

ᑲᑎᑎᖅᑕᐅᓯᒪᔪᓂᒃ ᑕᒻᒪᖅᓯᒪᔪᖅᓯᐅᖅᑕᐅᓯᒪᔪᓂᒃ.  

 

ᐊᒻᒪᓗᑦᑕᐅᖅ ᐅᖃᖅᑏ, ᐊᓐᖑᑎᒐᓱᒃᑲᓗᐊᖅᑐᒍᑦ. ᑭᓯᐊᓂᓕ, ᐊᐱᖅᑯᑏᑦ ᑭᐅᓗᒍ, ᑕᑯᓐᓈᕈᑦᑕ 

ᐊᑭᑦᑐᕆᐊᕆᒃᑲᓂᕐᓂᕈᑦᑕ ᐊᑭᖏᓐᓂ ᓇᓖᕌᕋᔅᓴᓕᒫᑦ ᕿᒥᕐᕈᐊᖅᑳᕆᐊᖃᕋᔭᖅᑕᕋᓗᐊᕗᑦ, ᒫᓐᓇᓕ 

ᐊᑭᑦᑐᕆᐊᕆᕋᑖᔪᒐᑦᑕ 2024 ᐱᒋᐊᕋᑖᖅᑎᓪᓗᒍ ᐊᒻᒪᑦᑕᐅᖅ ᐊᓯᒃᑲᓐᓂᖏᓐᓂᒃ ᓈᓖᕌᕋᔅᓴᖏᓐᓄᑦ 

ᕿᒥᕐᕈᐊᕆᐊᖃᕋᑦᑕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑕ ᓯᒪᐃᓚᒃ.  

 

ᐊᐱᖅᑯᑦ 720 - 6(2): ᖃᓄᐃᓕᖓᓂᖓ ᐃᓄᑐᖃᕐᓄᑦ ᐅᐸᓗᖓᐃᔭᐅᑎ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᑐᕌᖅᑎᒍᒪᔭᒃᑲ ᓄᓇᕗᑦ ᓯᕗᓕᖅᑎᖓᓄᑦ ᐊᒻᒪ 

ᒐᕙᒪᐅᖃᑎᒌᑦᑐᓕᕆᔨᒃᑯᖏᑦ.  

 

ᐅᖃᖅᑏ, ᓄᓇᕗᑦ ᑲᑐᔾᔨᓗᑕ ᑐᕌᖅᑕᒐᓕᐊᕆᓯᒪᔭᖏᑦ ᐃᓐᓇᑐᖃᕐᓂᒃ ᓯᕗᒃᑲᑕᖅᑎᑎᒻᒪᑦ 

“ᐃᓐᓇᕈᑦᑎᐊᖁᔭᐅᓪᓗᑎᒃ ᐃᓱᒫᓗᓇᖏᑦᑐᒥᒃ” ᐃᓚᒋᔭᐅᓪᓗᓂ ᓯᕗᓪᓕᖅᐹᖏᓐᓂᒃ ᑕᓪᓕᒪᓂᒃ 

ᓯᕗᓪᓕᖅᐹᖑᑎᑕᐅᔪᓄᑦ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᐃᓕᐅᓪᓚᑦᑖᖅᓯᒪᒻᒪᖔᑕ ᑭᓱᓂᒃ ᐱᒋᐊᖅᑎᑦᑎᓯᒪᒻᒪᖔᑕ 

ᐃᓐᓇᕈᑦᑎᐊᑎᑦᑎᒐᓱᐊᕐᓂᕐᒧᑦ ᑐᕌᖓᔪᓂᒃ ᑖᓐᓇ ᑲᑐᔾᔨᓗᑕ ᑐᕌᖅᑕᒐᓕᐊᖑᓯᒪᔪᖅ ᓴᖅᑭᖅᑕᐅᓚᐅᖅᓯᒪᑎᓪᓗᒍ? 

ᑭᓱᑦ ᐱᕙᓪᓕᐊᓯᒪᕙᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᓯᕗᓕᖅᑎᓄᑦ ᒐᕙᒪᐅᖃᑎᒌᑦᑐᓕᕆᔨᒃᑯᓐᓄᑦ, ᒥᔅᑕ ᐸᐅᓗᓯ ᐊᕿᐊᕈᖅ.  

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᔭᕋᑦᑕᐅᖅ ᒪᓕᒐᓕᐅᖅᑎᐅᖃᑎᒐ 

ᐊᐱᕆᒻᒪᑦ. ᐱᓕᕆᔪᕕᔾᔪᐊᕌᓘᓯᒪᒐᑦᑕ ᐅᖃᕈᓐᓇᖅᑐᖓ ᐅᐱᒍᓱᓪᓚᕆᑦᑐᖓᑦᑕᐅᖅ ᐊᒻᒪ ᐃᓐᓇᐃᑦ 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐸᐸᑕᐅᓂᖏᓐᓄᑦ ᐋᖅᑭᑦᑎᕆᒍᓐᓇᖅᓯᒪᒐᑦᑕ ᑕᐃᒃᑯᐊ ᐃᓅᓯᕆᓯᒪᔭᖏᓪᓗ ᑕᑯᓐᓈᖅᑐᑎᒍ 

ᐱᒡᒐᓇᖅᑐᓯᐅᖅᓯᒪᓂᕆᔭᖏᓪᓗ. 

 

ᐅᕙᓂ ᐅᖃᖃᑦᑕᖅᓯᒪᒐᒪ ᐱᔭᕇᓪᓚᕆᓕᖅᑑᒐᓗᐊᕐᖏᓇ ᐊᐅᓚᔾᔭᐃᒋᐊᕈᑎᔅᓴᓕᐊᓯᒪᔭᕗᑦ. 

ᐱᖃᑕᐅᑎᑦᑎᓪᓚᕆᐊᓘᓯᒪᒐᑦᑕ ᐃᓐᓇᑐᖃᕐᓂᒃ ᓄᓇᓕᓕᒫᑦᑎᐊᓃᖔᖅᑐᓂᒃ. ᑖᒃᑯᐊᓗ ᑕᕝᕙ ᑲᑎᑎᓚᐅᕐᓗᑎᒍ 

ᑭᖑᓪᓕᕐᒥ ᐊᓪᓗᕆᐊᕐᓂᐅᒐᔭᖅᑐᓂᒃ ᐋᖅᑭᔅᓯᒍᓐᓇᓛᖅᑐᒍᑦ ᖃᓄᕐᓗ ᐋᖅᑭᒋᐊᖅᓯᒍᓐᓇᕐᒪᖔᑦᑕ 

ᐅᖃᐅᓯᖃᕈᓐᓇᖅᓯᓛᖅᑐᒍᑦ.  

 

ᒪᓕᒐᓕᐅᖅᑎᖃᑎᒐ ᑖᓐᓇ ᐅᖃᐅᑎᓗᒍ, ᐅᖃᖅᑏ, ᒪᑐᐃᖅᓰᒐᓱᐊᖅᓯᒪᔪᒍᑦ ᐊᑯᓂ ᐸᖅᑭᔭᐅᕕᐅᖃᑦᑕᓛᖅᑐᒥ 

ᑲᖏᖅᓯᓂᕐᒥ. ᑕᕝᕙ ᑖᓐᓇ ᐊᓪᓗᕆᐊᓪᓚᕆᓐᓂᕆᓯᒪᔭᕗᑦ ᐊᔅᓱᕈᖅᑐᐊᓘᓪᓗᑕ ᐱᓕᕆᖃᑦᑕᕋᑦᑕ 

ᐅᑎᖅᑎᑦᑎᒐᓱᐊᖅᑐᑕ ᐃᓐᓇᑐᖃᕐᓂᒃ ᐊᐅᓪᓚᖅᑎᑕᐅᖃᑦᑕᖅᓯᒪᔪᓂᒃ ᖃᓪᓗᓈᓄᑦ ᒫᓐᓇ ᐱᔨᑦᑎᕋᐅᑎᑭᓗᐊᕐᓂᖏᑦ 

ᐱᔾᔪᑕᐅᓗᓐᓂ.  

 

ᑕᕝᕙ ᑖᒃᑯᐊ ᒪᕐᕉᒃ ᐱᒻᒪᕆᐅᓂᖅᐹᖅ ᐅᖃᐅᓯᕆᕋᑖᕋᒃᑭᑦ. ᑕᒪᔾᔭ ᑖᒃᑯᐊ ᒪᕐᕉᒃ ᐆᒃᑑᑎᒋᔪᓐᓇᑖᒃᑲ 

ᐊᓯᖃᕐᒥᔫᒐᓗᐊᖅᑕᐅᖅ ᓴᖅᑭᓪᓚᕆᔅᓯᒪᔭᑦᑎᓐᓂᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓅᕖᕝᕙ 7, 2023-ᖑᑎᓪᓗᒍ ᒥᓂᔅᑕ ᐊᐱᕆᓚᐅᖅᓯᒪᒐᒃᑯ 

ᐃᓐᓇᑐᖃᓕᕆᔨᐅᔪᖅ, ᓄᓇᓕᖕᓂ ᐅᓯᒃᑯᕕᓕᓐᓂᒃ ᓄᓇᓯᐅᑎᑖᕈᓐᓇᓐᖏᒃᑲᓗᐊᕐᒪᖔᑕ ᐃᓐᓇᑐᖃᕐᓄᑦ 

ᐅᓯᑲᖅᑕᕈᑕᐅᕈᓐᓇᓂᐊᖅᑐᓂᒃ. ᐅᖃᔪᒻᒪᑦ ᒥᓂᔅᑕ ᐅᑕᖅᑭᒪᒡᒎᖅ ᐃᓐᓇᑐᖃᐃᑦ ᐊᐅᓚᔾᔭᐃᒋᐊᕈᑎᔅᓴᖓᓂᒃ 

ᓴᖅᑭᖅᓯᓚᐅᓐᖏᓐᓂᖓᓂᒃ.  

 

ᐃᓱᒫᓗᓪᓚᕆᓕᕋᒪᓕ ᐊᔾᔨᒌᓐᖏᑦᑐᕈᓘᔭᕐᓂᒃ ᐱᒋᐊᖅᑎᑦᑎᔪᖃᖃᑦᑕᓯᒪᒐᓗᐊᖅᑎᓪᓗᒍ, 

ᐱᒋᐊᖅᑎᑕᐅᓪᓚᕆᓚᐅᖅᓯᒪᓐᖏᒻᒪᑕ ᐃᓐᓇᑐᖃᕐᓄᑦ ᐊᐅᓚᔾᔭᐃᒋᐊᕈᔅᓴᖅ ᐅᑕᖅᑭᔭᑯᓗᐊᐱᒃ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᓱᒻᒪᑦ ᑕᒪᒃᑯᐊ ᐱᒻᒪᕆᐊᓗᐃᑦ ᐱᒋᐊᖅᑎᑕᐅᒍᓐᓇᖅᑐᐃᑦ ᐃᑲᔪᖅᓰᒍᑎᐅᓗᑎᒃ 

ᐃᓐᓇᑐᖃᕐᓂᒃ ᐃᓐᓇᕈᑦᑎᐊᑎᑦᑎᔅᓴᐅᔪᑦ ᓱᒻᒪᑦ ᑲᔪᓯᕙᓪᓕᐊᓐᖏᓚᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᓯᕗᓕᖅᑎᓄᑦ ᒐᕙᒪᐅᖃᑎᒌᑦᑐᓕᕆᔨᒃᑯᓐᓄᑦ, ᒥᔅᑕ ᐸᐅᓗᓯ ᐊᕿᐊᕈᖅ.  

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑲᓂᖅᑲᕋ ᒪᓕᒐᓕᐅᖅᑎ 

ᐊᐱᖅᓱᕐᖓᑦ ᑕᐃᒫᒃ ᐊᒻᒪᑦᑕᐅᖅ ᓴᓐᖏᓈᒃᑲᓂᒻᒪᕆᓪᓗᒍ ᐅᖃᕈᓐᓇᓐᖏᑕᕋ. ᖁᔭᓕᖃᑦᑕᖅᓯᒪᒐᒪ ᐃᓐᓇᑐᖃᕐᓂᒃ 

ᐱᖃᑕᐅᖃᑦᑕᖅᐸᓚᐅᖅᑐᓂᒃ ᑲᑎᒪᑎᑦᑎᓕᕋᐃᒐᑦᑕ ᐸᐸᑕᐅᔪᐃᑦ ᒥᔅᓵᓄᑦ. ᐱᒡᒐᓇᕐᖓᓂᓛᒃ ᖃᐅᔨᒪᒐᓱᒋᐊᔅᓴᖅ 

ᑖᒃᑯᓂᖓ ᐊᒥᓱᑲᓪᓚᒻᒪᕇᑦ ᐃᓐᓇᑐᖃᐃᑦ ᐃᓅᒍᓐᓃᖅᓯᒪᓕᕐᒥᒻᒪᑕ. ᑕᕝᕙ ᑕᐃᒫᒃ ᐊᔅᓱᕈᖅᑎᑕᐅᕗᒍᑦ 

ᐊᔅᓱᕈᖅᑯᒍᓂᓛᒃ ᓯᕗᒧᐊᖅᑎᑦᑎᒐᓱᐊᖅᑐᑕ ᑖᒃᑯᓂᖓ ᐊᐅᓚᔾᔭᐃᒋᐊᕈᑎᔅᓴᓂᒃ.  

 

ᐅᖃᒃᑲᓐᓂᕈᓐᓇᖅᑐᖓ ᖁᕕᐊᒋᓪᓚᕆᓛᕋᒃᑯ ᓴᖅᑭᕈᓐᓇᖅᓯᒍᑦᑎᒍ ᐊᒻᒪᓗᑦᑕᐅᖅ ᐅᕙᓂ ᒫᓐᓇ ᐃᔅᓯᕙᓂᕆᔭᑦᑎᓐᓂ 

ᓴᖅᑭᕈᒪᔭᕋᓗᐊᕋ ᒫᓃᓐᓂᑎᓐᓂ. ᑕᐃᑰᓇ ᓇᓗᓇᐃᖅᑐᐃᑦᑎᐊᓪᓚᕆᓛᕋᑦᑕ ᑭᓱᓕᕆᒋᐊᖃᕐᒪᖔᑦᑕ ᑮᓇᐅᔭᓂᓪᓗ 

ᓇᐅᒃᑯᑦ ᐃᓕᐅᖅᑲᐃᒋᐊᖃᕐᒪᖔᑦᑕ ᐃᓐᓇᑐᖃᐃᑦ ᐱᓪᓗᒋᑦ.  

 

ᑕᐃᒫᒃ ᐸᕐᓇᐅᑎᑦᑎᐊᕙᐅᒋᐊᖃᕐᖓᑦ ᑐᐊᕕᕐᓇᕐᓂᖓᓂᓪᓗ ᐃᓱᒪᒋᔭᖃᕆᐊᖃᖅᓯᒪᒐᑦᑕ ᐃᑲᔪᖅᓰᒐᓱᐊᖅᑐᑕ 

ᐃᓐᓇᑐᖃᕐᓂᒃ ᑕᐃᒃᑯᐊ ᑮᓇᐅᔭᑦ ᓇᐅᒃᑯᑦ ᐃᓕᐅᖅᑲᕆᐊᖃᕐᒪᖔᑦᑎᒍᓗ ᖃᐅᔨᒪᓂᖅᓴᕈᕐᓗᑕ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ ᐃᓚᒋᐊᕈᑎ, ᒥᔅᑕ ᓯᒪᐃᓚᒃ.  

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᓕᐊᓇᐃᑦ ᓯᕗᓕᖅᑎ ᐃᓪᓗᒨᕈᒫᓂᐊᖅᓯᒪᒻᒪᒍ ᐃᔅᓯᕙᓕᕈᑦᑕ 

ᐱᓇᓱᐊᕈᓯᕆᓂᐊᖅᑕᑎᓐᓂ ᓯᑕᒻᒥᕐᒥ ᑭᖑᓪᓕᖅᐹᕆᓛᖅᑕᕗᑦ ᐅᑭᐅᖅ.  

 

ᐅᖃᖅᑎᑦᑎᔩ, ᓅᕖᕝᕙ 2023-ᒥ ᓯᕗᓕᖅᑎ ᐅᖃᔪᒻᒪᑦ ᓂᕆᐅᓐᓂᕋᖅᓱᓂ ᐃᓐᓇᕐᓄᑦ ᖃᓄᖅᑑᕆᐅᔪᖅ 

ᐱᐊᓂᔅᓯᒪᓂᐊᕐᒪᑦ ᑎᓯᐱᕆᒥ, ᑭᒡᓗᐊᕆᒻᒦᓕᖅᐳᒍᑦ, ᑕᖅᑮᒃ ᒪᕐᕈᑲᓴᐅᓕᖅᑑᖅ ᑲᑎᒪᔨᐅᓕᖅᓱᑕ ᓱᓕ ᐅᑕᖅᑭᕗᒍᑦ 

ᒐᕙᒪᒃᑯᑦ ᐃᓐᓇᕐᓄᑦ ᐸᕐᓇᐅᑎᒥᒃ. ᖃᐅᔨᒪᒐᔅᓯ ᐸᕐᓇᐅᑏᑦ ᐋᖅᑭᔅᓯᒪᓕᕌᖓᑕ ᐊᑐᓕᖅᑎᑕᐅᔪᓐᓇᖅᓯᓗᑎᓪᓗ.  

 

ᐃᓱᒫᓘᑎᖃᕐᓂᖅᐸᓪᓕ ᐊᒻᒪ ᐃᓱᓕᓛᖅᐳᒍᑦ ᒪᓕᒐᓕᐅᖅᑎᕗᑦ ᓱᓕ ᐱᕙᓪᓕᐊᓂᖃᑦᓯᐊᑎᓐᓇᒍ ᐃᓐᓇᕗᑦ 

ᐃᓐᓇᖑᖅᐸᓪᓕᐊᓯᐊᖁᓪᓗᒋᑦ ᐊᖏᕐᕋᒥᓂᒃ ᓄᓇᓕᒻᒥᓂᒃ.  

 

ᐅᖃᖅᑎᑦᑎᔩ, ᐅᖃᕐᓗᖓᓗ ᐱᓂᐊᖅᑕᕗᑦ ᑖᓐᓇ ᐃᓗᓕᖃᕐᒪᑦ ᓄᓇᕗᑦ 3000 ᐃᓪᓗᓕᕆᓂᖅ 

ᑲᔪᓯᕙᓪᓕᐊᓯᒪᓕᖅᑐᖅ ᐃᓪᓗᓕᐅᖅᐸᓪᓕᐊᕗᑦ ᓄᓇᓕᖕᓂ ᐊᑕᐅᓯᐅᓐᖏᑦᑐᓂᒃ. ᑕᕝᕙ ᐃᓐᓇᓄᑦ 

ᐸᕐᓇᐅᑎᖃᓐᖏᓚᒍᑦ ᓱᓕ. ᑲᑎᒪᓂᐊᔪᒐᓚᑐᐃᓐᓇᕐᓄᑦ ᑕᒫᓂ ᐃᖃᓗᓐᓂ, ᒥᑦᑎᒪᑕᓕᒻᒥ, ᐋᑐᕚ, ᑲᖏᖅᓯᓂᖅ, 

ᐃᖃᓗᒃᑑᑦᑎᐊᖅ, ᐅᐃᓂᐸᐃᒡ, ᐃᐊᑦᒪᓐᑕᓐᒥᐅᖅᑰᖅᑐᖅ, ᑖᒃᑯᐊ ᓄᓇᓖᑦ ᐃᓐᓇᕐᓂᒃ ᑲᑎᖃᑎᖃᖅᓱᑎᒃ 

ᓇᕝᕚᕋᓱᓚᐅᕐᒪᑕ.  

 

ᐅᖃᖅᑎᑦᑎᔩ, ᓯᕗᓕᖅᑎ ᐃᓪᓗᒨᖅᓯᓂᐊᖅᐸ ᐃᓐᓇᕐᓄᑦ ᐸᕐᓇᐅᑎᒥᒃ ᐅᑭᐅᖅ ᐃᔅᓯᕙᓂᕗᑦ 

ᐃᓱᓕᓚᐅᓐᖏᓐᓂᖓᓂᒃ? ᑕᒪᑐᒪᓐᖓᑦ ᐅᖃᐅᑎᔭᐅᔪᓐᓇᖅᐳᖓ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓯᕗᓕᖅᑎᓄᑦ ᒐᕙᒪᐅᖃᑎᒌᑦᑐᓕᕆᔨᒃᑯᓄᓪᓗ, ᒥᔅᑕ ᐸᐅᓗᓯ ᐊᕿᐊᕈᖅ.  

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᐅᖃᖅᑲᐅᒐᒪ ᐊᒻᒪ ᒫᓐᓇ 

ᐱᕕᖃᕈᒪᓪᓗᖓ ᖁᔭᓐᓇᒦᕈᒪᓪᓗᒋᑦ ᒪᓕᒐᓕᐅᖅᑏᑦ ᒥᐊᕆ ᕿᓕᖅᑎ, ᔪᐊᓇ ᖁᐊᓴᒃᑯᑦ ᑖᒃᑯᐊ 

ᐅᖃᖃᑎᖃᕈᓐᓇᓚᐅᕐᒪᑕ ᑲᒪᓪᓗᑎᒃ ᐸᕐᓇᐅᑎᒥᒃ. ᐊᒃᓱᕈᓪᓚᕆᑦᑐᒍᑦ ᑕᐃᒫᒃ ᐱᕕᖃᑦᓯᐊᖁᓪᓗᑕ ᓈᓚᒍᓐᓇᕐᓗᑕ 

ᐃᓐᓇᕐᓂᒃ ᑐᓴᓚᐅᖅᑕᑎᓐᓂᒃ ᐊᒻᒪᑦᑕᐅᖅ ᕿᒥᕐᕈᓯᖃᑎᒌᑦᑎᐊᕐᓗᒋᑦ ᒐᕙᒪᒃᑯᑎᒍᑦ ᑲᔪᓯᑦᓯᐊᕋᓗᐊᕐᒪᖔᖅ 

ᐊᑐᓕᖅᑕᐅᓂᒃᓴᕆᔭᖓᑕ ᐸᕐᓇᐅᑎᐅᑉ.  

 

ᓯᕗᒧᑦᓯᐊᕆᐊᖃᕐᓂᐊᕋᑦᑎᒍ ᑐᐊᕕᐊᕆᓐᖏᓪᓗᒍ ᐊᒻᒪ ᐱᕕᖃᕆᐊᖃᓚᖏᒥᒻᒪᑦ. ᐃᓐᓇᐃᓪᓗ ᐊᒥᓱᑦ 

ᐅᖃᓚᐅᕐᒥᒻᒪᑕ ᐅᓐᓂᖅᓯᐅᖅᐸᓚᐅᖅᐳᑦ ᐃᓱᒫᓘᑎᒥᖕᓂᒃ. ᑕᕝᕙ ᕿᓄᐃᓵᕐᓂᖃᓗᐊᕈᓐᓃᕐᓂᖃᕐᖓᑦ 

ᑎᒍᒥᐊᓪᓚᕆᑦᑕᕋ ᐅᖁᒪᐃᓐᓂᖓ. ᑕᐃᒪᐃᒻᒪᑦ, ᓂᕆᐅᑦᓯᐊᓪᓚᕆᑦᑐᖓ ᐊᑕᖏᖅᑐᒥᒃ ᐸᕐᓇᐅᑎᐅᔪᖅ ᐃᓐᓇᕐᓄᑦ 

ᓯᕗᒧᓛᕐᓂᖓᓂᒃ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ? ᒪᓕᒐᓕᐅᖅᑎ ᑲᖏᖅᓯᓂᖅ ᐅᐊᓐᓇᖓᓄᑦ−ᐃᒡᓗᓕᒑᕐᔪᒻᒧᑦ, ᒥᔅᑕ ᓴᒻᒧᖅᑐᖅ. 

 

ᐊᐱᖅᑯᑦ 721 - 6(2): ᐆᒻᒪᖅᑯᑎᓕᐅᕐᕕᒃ ᐃᒡᓗᓕᒑᕐᔪᒻᒥ (ᓴᒻᒧᖅᑐᖅ) 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᖃᖅᑎᑦᓯᔩ, ᐊᐱᖅᑯᑎᒃᑲ ᒥᓂᔅᑕᐅᔪᒧᑦ ᖁᓪᓕᖅ 

ᐃᑯᒻᒪᖅᑯᑎᓕᕆᔨᒃᑯᓐᓄᑦ. ᐅᖃᕐᓗᖓᓗᖃᐃ ᐊᐱᖅᓱᕐᓂᖓ ᖃᐅᔨᒪᓪᓗᒍ ᒥᓂᔅᑕ ᖃᐅᔨᒪᒻᒪᑦ ᑎᑎᖅᑲᒥᒃ 

ᖁᓪᓕᒃᑯᑦ ᑐᒃᓯᕋᐅᑎᒋᔭᖏᑦ ᐊᖏᖅᑕᐅᔪᒪᓪᓗᑎᒃ ᑭᖑᕝᕕᖅᑕᐅᓂᒃᓴᖓᑕ ᐱᖓᓱᑦ ᐃᑯᒻᒪᖅᑯᑎᓕᐅᕈᑏᑦ 

ᐃᒡᓗᓕᒑᕐᔪᒻᒥ ᐃᑯᒻᒪᖅᑯᑎᓕᕝᕕᖓᓐᓂ. ᐊᓕᐊᓇᐃᑦ ᒥᓂᔅᑕ ᑐᓴᐅᒪᑎᑦᓯᑦᓯᐊᒐᓱᖃᑦᑕᕐᒪᖔ ᐱᓕᕆᐊᖑᔪᒥᒃ. 

 

ᒥᓂᔅᑕᐅᔪᖅ ᐅᖃᕈᓐᓇᖅᐸ ᖃᓄᐃᓕᐅᕐᓂᐊᓕᕐᓂᖏᓐᓂᒃ ᐊᖏᖅᑕᐅᕙᓪᓕᐊᓂᔅᓴᖓᑕ ᑕᒪᑐᒪᑉ ᐱᓕᕆᐊᒃᓴᐅᑉ? 

ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᒪᓕᒐᓕᐅᖅᑎ ᑲᒪᔨᐅᔪᖅ ᖁᓪᓕᖅ ᑯᐊᐳᕇᓴᓐ−ᒃᑯᓐᓄᑦ, ᒥᔅᑕ ᒪᐃᓐ. 

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔩ. ᒪ’ᓈᖅᖢᒍᓪᓗ ᒪᓕᒐᓕᐅᖅᑎ ᐊᐱᖅᓱᕐᒪᑦ ᑕᒪᑐᒪᑉ ᒥᒃᓵᓄᑦ. ᐄ, 

ᑖᒻᓇ ᐅᑦᑯᐊᓕᐅᕈᑕᐅᕼᐅᖅᑐᖅ ᐃᓚᖓᑦ ᐃᓪᑳᓪᓕᐅᕈᑕᐅᕼᐅᖅᑐᖅ ᐃᑯᒪᐃᑦ ᐃᓚᖓᑕ ᓄᑖᒥᒃ ᑕᐃᑯᖓ 

ᐃᒡᓗᓕᒑᕐᔪᖕᒧᑦ ᕼᐊᓇᕼᐅᐊᕐᓂᕋᕐᓂᕋᖅᕼᐃᒪᒐᓗᐊᕐᒪᑕ ᑯᐊᐳᕇᓴᓐᑯᑦ.  

 

ᑎᑎᕋᓪᕕᓐᓄᑦ ᑎᑎᕋᓚᐅᖅᖢᑎᒃ ᑐᒃᓯᕋᓚᐅᕐᒪᑕ ᑐᓂᓚᐅᕋᑉᑯᓪᓕ ᐅᑯᓄᖓ (ᑐᓵᔨᑎᒎᓕᖅᑐᖅ) ᐆᒻᒪᖅᑯᑏᑦ 

ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ (ᑐᓵᔨᑎᒎᕈᓐᓃᖅᑐᖅ)-ᖑᓂᕋᖅᑕᐅᔪᒃᑯᓐᓄᑦ. ᑕᐃᒪ ᕿᒥᕐᕈᓂᖃᕐᒪᑕ ᒫᓐᓇᐅᔪᖅ 

ᑖᒻᓇ ᐱᓕᕆᐊᖑᕼᐅᐊᖅᕼᐃᒪᔪᖅ ᖃᓄᐃᓕᐅᖁᔨᒻᒪᖔᑕ ᐃᓱᒪᓕᐅᕐᒪᑕ ᒫᓐᓇ. ᑐᓴᕐᕕᒋᐊᓂᒃᑯᒃᑭᑦ ᑖᒃᑯᐊ 

(ᑐᓵᔨᑎᒎᓕᖅᑐᖅ) ᐆᒻᒪᖅᑯᑏᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ (ᑐᓵᔨᑎᒎᕈᓐᓃᖅᑐᖅ) -ᒃᑯᑦ 

ᑐᑭᓯᓐᓇᖅᓯᒃᑲᓐᓂᕐᓂᐊᖅᑐᖅ ᑕᖅᑭᕐᓂᒃ ᖃᐃᔪᓂᒃ. ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ: ᓯᕗᓪᓕᖅᐹᖅ ᐃᓚᒋᐊᕈᑎᓐᓄᑦ, ᒥᔅᑕ ᓴᒻᒧᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᒥᓂᒡᑕ ᖃᐅᔨᒪᒻᒪᑦ, ᐃᒡᓗᓕᒑᕐᔪᒃ ᑖᓐᓇ 

ᐃᑯᒻᒪᖅᑯᑎᓕᕆᕝᕕᕗᑦ 50−ᓂᒃ ᐅᑭᐅᖃᓕᕐᒪᑦ 100 ᓇᑉᐹᓗᐊᓃᓕᖅᑐᖅ ᐅᑭᐅᖓ. ᑯᐊᐳᕇᓴᓐ−ᒃᑯᑦ 

ᑐᑦᓯᕋᐅᑎᖏᑦ ᐅᖃᖅᓯᒪᒻᒪᑦ, ᐅᖃᖅᓱᒋᑦ “ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᑦ ᑐᓂᔭᐅᓚᐅᖅᐳᑦ ᐱᓕᕆᐊᒃᓴᒧᑦ 

ᐱᔪᓐᓇᐅᒻᒥᒃ ᔫᓂ 2022−ᖑᑎᓪᓗᒍ ᑭᖑᕝᕕᖅᑕᐅᖁᓪᓗᒋᑦ ᐃᑯᒻᒪᖅᑯᑎᓕᕆᕝᕕᒃ ᐃᒡᓗᓕᒑᕐᔪᒻᒥ; ᑭᖑᓂᐊᒍᑦ 

ᐱᔪᓐᓇᐅᑎᑖᓚᐅᖅᑎᓪᓗᒋᑦ. ᖁᓪᓕᒃᑯᑦ ᐃᓱᒪᓕᐅᓕᓚᐅᖅᐳᑦ ᑭᖑᕝᕖᕈᓐᓃᖅᓱᒍ ᐃᒡᓗᓕᒑᕐᔪᒻᒥ 

ᐃᑯᒻᒪᖅᑯᑎᓕᕆᖃᕐᕕᒃ. ᑕᐃᒪᐃᒻᒪᑦ, ᐊᐅᓚᐅᑎᖏᑦ ᑭᖑᕝᕕᖅᑕᐅᔭᕆᐊᖃᓕᖅᐳᑦ.” ᐅᖃᓕᒫᖅᓱᒋᑦ. 

 

ᖃᐅᔨᒪᖁᓪᓗᑕ ᒥᓂᔅᑕ ᐅᖃᕈᓐᓇᖅᐹ ᐃᓱᒪᓕᐅᖅᑕᐅᓚᐅᕐᓂᖓ ᖁᔭᓈᖅᑕᐅᓗᓂ ᐃᑯᒻᒪᖅᑯᑎᓕᕆᕝᕕᒃ 

ᐃᑯᒻᒪᖅᑯᑎᓕᕆᖃᕐᕕᒃ ᐋᒡᒑᖅᑕᐅᓚᐅᕐᒪᑦ ᐃᑯᒻᒪᖅᑯᑎᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᒻᒪᓗ ᒥᓂᔅᑕᖓᑕ ᐅᕝᕙᓗ 

ᓯᕗᓕᖅᑎᐅᔪᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᖁᓪᓕᒃᑯᓐᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔩ. ᒪ’ᓈᖅᖢᒍᓪᓗ ᒪᓕᒐᓕᐅᖅᑎ ᐊᐱᖅᑯᑎᒃᓴᖃᕐᒪᑦ ᑕᒪᑐᒪᑉ 

ᒥᒃᓵᓄᑦ. ᐄ, ᓄᑖᕐᒥᒃ ᐃᒡᓗᓕᒑᕐᔪᖕᒥᑦ ᓴᓇᔪᖃᕆᐊᖃᕐᒪᑦ ᖃᐅᔨᒪᔪᒍᑦ. ᑕᒪᓐᓇ ᓇᓗᓇᐃᔭᖅᑕᐅᓯᒪᔪᖅ 

ᐱᑐᖃᐅᓗᐊᕐᒪᑦ ᑕᐃᒃᑯᐊ ᐅᑦᑯᐊᓕᐅᕈᑎᒋᔭᖏᑦ, ᐃᓛᒃ ᐅᑦᑯᐊᓪᓕᐅᕐᕕᓗᒃᑖᖓᑦ ᐱᑐᖃᐅᓗᐊᕐᒪᓂᓛᒃ.  

 

ᑕᐃᒪ ᐊᑭᑦᑐᖅᐸᓪᓕᐊᕙᖏᓐᓇᖅᑐᓂᒃ ᐊᐳᕈᑎᖃᓕᓚᐅᕐᒪᑕ ᑯᐊᐳᕇᓴᓐ−ᒃᑯᑦ. ᖁᕐᓗᖅᑑᕐᒥᒃ 

ᓴᓇᔭᐅᓂᐊᕐᓂᕋᖅᑕᐅᓯᒪᖃᑦᑖᖅᑐᖅ ᐅᑦᑯᐊᓕᐅᕈᖅ ᐆᒃᑑᑎᑦᓯᐊᕐᔫᑉᓗᓂ ᐊᑭᑦᑐᖅᐸᓪᓕᐊᖏᓐᓇᖅᑐᓂᒃ 

ᐱᑕᖃᖅᓯᒪᓂᕆᔭᖓᑦ ᐱᔾᔪᑕᐅᑉᓗᓂ ᑮᓇᐅᔭᑦ ᐊᒥᒐᓕᓚᐅᕐᒪᑕ (ᑐᓵᔨᑎᒎᓕᖅᑐᖅ) ᐅᑭᐅᖅᑕᖅᑐᖅ 

ᐃᑯᒻᒪᖅᑯᑎᓕᕆᓂᕐᒧᑦ ᑮᓇᐅᔭᖃᕐᕕᖓ ᐃᓗᐊᓂ. ᐅᑭᐅᖅᑕᖅᑐᒥ ᐃᑯᒻᒪᖅᑯᑎᓕᕆᓂᕐᒧᑦ ᑮᓇᐅᔭᖃᕐᕕᖓᑕ 

(ᑐᓵᔨᑎᒎᕈᓐᓃᖅᑐᖅ) ᐃᓗᐊᓂ $175 ᒥᓕᐊᓐ ᑮᓇᐅᔭᓂᒃ ᐊᑐᐃᓐᓇᖅᑕᖃᕋᓗᐊᕐᒪᑦ.  

 

ᑕᒪᒃᑯᐊ ᓴᓇᔭᐅᕼᐅᐊᓚᐅᖅᑑᒐᓗᐃᑦ ᑰᒑᕐᔪᖕᓂ ᐃᒡᓗᓕᒑᕐᔪᒥᓪᓗ ᕼᐊᓇᐅᓂᐊᖅᑑᒐᓗᐃᑦ ᕼᐅᓕ ᓯᕗᓂᒃᓴᑉᑎᒻᓂ. 

ᑭᓯᐊᓂ ᑭᖑᕙᕆᐊᕐᓂᖅᑕᖃᕆᐊᖃᓕᓚᐅᕐᒪᑦ ᑕᒪᒃᑯᐊ ᑮᓇᐅᔭᖅ ᐊᒥᒐᖅᓯᓂᕆᔭᖓ ᐱᔾᔪᑎᒋᑉᓗᒍ.  

 

So, ᑐᑭᓯᓐᓇᖅᓯᑦᓯᐊᕋᓗᐊᖅᐳᖃᐃ ᕼᐊᓇᓂᐊᕋᓗᐊᖅᑐᒍᓕ ᑯᐊᐳᕇᓴᓐ−ᒃᑯᑦ ᑭᓯᐊᓂ ᑮᓇᐅᔭᕐᒥᒃ 

ᓇᓂᓯᓚᐅᖅᑳᕐᓗᑎᐅᔪᒫᖅᑐᖅ ᒐᕙᒪᑐᖃᒃᑯᓐᓄᓪᓗ ᓱᓕ ᓴᖑᓐᓂᐊᕐᓂᓗᒍᒫᕆᕗᑉ ᑕᒪᑐᒪᑉ ᒥᒃᓵᓄᑦ 

ᓴᓇᔭᐅᖁᓐᓇᕋᓗᐊᕐᒪᑕ ᑕᒪᒃᑯᐊ ᓄᑖᑦ. ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ: ᐊᐃᑉᐹ ᑭᖑᓪᓕᖅᐹᕆᓗᒍ ᐊᐱᖅᑯᑎᖕᓄᑦ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᖃᐅᔨᒪᓂᐊᕋᑦᑕ, ᒥᓂᔅᑕ ᐅᖃᕈᓐᓇᖅᐹ ᓱᒻᒪᑦ ᐃᒡᓗᓕᒑᕐᔪᒻᒥ 

ᐃᑯᒻᒪᖅᑯᑎᓕᖃᕐᕕᒃ ᑭᖑᕝᕕᖅᑕᐅᓂᒃᓴᖓ ᖁᔭᓈᖅᑕᐅᓯᒪᒻᒪᖔᑦ? ᐊᒻᒪᓗ ᐅᖃᕈᓐᓇᖅᐸ ᑖᒃᑯᐊ ᑯᐊᐳᕇᓴᓐ−ᒃᑯᑦ 

ᐆᑦᑐᑲᓐᓂᕐᓂᐊᕐᒪᖔᑖ ᒐᕙᒪᑐᖃᒃᑯᓐᓂᑦ ᑮᓇᐅᔭᖅᑖᔪᓐᓇᖁᑉᓗᒋᑦ ᐱᓕᕆᐊᑦᓴᖅ ᑲᔪᓯᔪᓐᓇᕐᓂᐊᕐᒪᑦ? ᖁᔭᓐᓇᒦᒃ, 

ᐅᖃᖅᑎᑦᓯᔩ. 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᑯᒻᒪᖅᑯᑎᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᓪᓕᒃᑯᑦ, ᐄ, (ᑐᓵᔨᑎᒎᕈᓐᓃᖅᑐᖅ) ᐃᓛᒃ 

(ᑐᓵᔨᑎᒎᓕᖅᑐᖅ) ᑖᑦᓱᒧᖓ ᓯᕗᒧᐊᕈᔾᔨᒐᓱᓚᖓᔪᑦ ᐃᑯᒻᒪᖅᑯᑎᓕᕆᕝᕕᑦᓴᒥᒃ ᐃᒡᓗᓕᒑᕐᔪᒻᒥᒃ ᓯᕗᓂᑦᓴᑎᓐᓂ. 

ᑮᓇᐅᔭᑦ ᐊᑐᐃᓐᓇᐅᒐᔭᕈᑎᑦ. ᑕᐃᒫᑦᑕᐅᖅ ᑰᒑᕐᔪᒻᒥᑦᑕᐅᖅ ᐃᑯᒻᒪᖅᑯᑎᓕᐅᕈᑏᑦ ᐊᓯᔾᔨᕆᐊᖃᓚᐅᕐᒪᑕ 

ᐃᒡᓗᓕᒑᕐᔪᒻᒥ ᐱᕕᖃᒃᑲᓐᓂᖁᑉᓗᑕ ᐊᐅᓚᐅᑎᓄᑦ. ᑮᓇᐅᔭᒃᑲᓂᕐᓂᒃ ᓇᕝᕚᓚᐅᓐᖏᓐᓂᑦᑎᓐᓂ ᓄᑖᒧᑦ 

ᐃᑯᒻᒪᖅᑯᑎᓕᕆᕝᕕᑦᓴᒧᑦ ᐃᒡᓗᓕᒑᕐᔪᒻᒥ.  

 

ᐅᖃᖅᑏ, ᐃᒡᓗᓕᒑᕐᔪᒻᒧᑦ ᐱᓗᐊᖅᑐᖅ ᑖᓐᓇ G-1 ᑏᑐᕋᐃᑦ ᑖᓐᓇ ᐅᖅᓱᐊᓗᑐᐃᓐᓇᖅᑐᒥᒃ ᐊᐅᓚᐅᑎ 60,000-

ᓂᒃ ᐃᑲᕐᕋᖃᕈᓐᓇᖅᖢᓂ ᐃᑲᕐᕋᖃᖅᓯᒪᓪᓗᓂ. ᓄᑖᕐᒥᒃ ᐃᑯᒻᒪᖅᑯᑎᓕᐅᕋᔭᖅᐳᒍᑦ ᐊᖏᖅᑕᐅᑉᐸᑦ 

ᐃᑲᔪᕈᑎᖃᕐᓂᐊᖅᑐᖅ ᐅᖅᓱᐊᓗᑐᓗᐊᓐᖏᔾᔫᒥᓗᑕ ᐊᐅᓚᑦᓯᐊᓂᖅᓴᐅᓗᓂᓗ. ᐱᑯᖃᑦᓯᐊᕐᓂᐊᕋᑦᑕ 

ᑭᖑᕝᕕᖅᑕᐅᓚᐅᓐᖏᓐᓂᖓᓂᒃ ᐃᑯᒻᒪᖅᑯᑎᓕᕆᖃᕐᕕᒃ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ, ᐊᐃᕕᓕᒻᒧᑦ. ᒥᔅᑕ ᒪᓕᑭ. 

 

ᐊᐱᖅᑯᑦ 722 - 6(2): ᐋᓐᓂᖅᑎᕆᔪᖃᖅᑐᒥᓂᐅᑎᓪᓗᒍ ᖃᕋᓴᐅᔭᑎᒍᑦ ᓇᓗᓇᐃᖅᑕᐅᓯᒪᓂᖏᑦ (ᒪᓕᑭ) 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐊᐱᖅᓱᕈᒪᔭᕋ ᑖᓐᓇ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ ᑖᒃᑯᐊ 

ᑭᐅᔾᔪᑎᒋᓚᐅᖅᑕᖏᑕ ᐃᓚᖏᑦᑕ ᒥᒃᓴᖏᓐᓄᑦ. ᑕᐃᓐᓇ ᐅᖃᐅᓯᕆᓚᐅᖅᑕᕋ ᒥᓂᔅᑕ (ᑐᓵᔨᑎᒎᓕᖅᑐᖅ) 

ᐱᓂᕐᓗᐊᕿᔪᖃᖅᑎᓪᓗᒍ ᑐᖅᑯᐃᕕᒃ ᖃᕋᓴᐅᔭᒃᑯᑦ. ᑖᓐᓇ ᐃᓕᓐᓂᐊᖅᑐᓄᑦ ᑕᐃᑯᖓ ᐃᓕᔭᐅᒍᑎ 

ᐃᓕᓐᓂᐊᕐᓂᓗᒃᑖᖏᑕ ᑕᐃᑲᓂ ᐃᓕᔭᐅᓯᒪᓕᕐᓂᐊᖅᐸ ᐃᓕᓐᓂᐊᖅᑑᑉ ᑖᓐᓇ ᐊᑎᖓ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐊᐱᕆᓵᖅᑐᖓ ᑖᒃᑯᐊ ᐃᓕᓐᓂᐊᖅᑐᐃ ᑕᐃᑯᖓ ᐱᓂᕐᓗᒃᑐᕕᓂᕐᓄᑦ ᐊᑎᖏᑦ ᐃᓕᔭᐅᔭᕌᖓᒥᒃ ᑕᐃᑲᓂ 

ᐃᓕᓐᓂᐊᓂᓗᒃᑖᖓᓂᒃ ᐃᓕᓯᒪᓂᐊᖅᐹ? (ᑐᓵᑎᒎᓕᖅᑐᖅ) ᐊᕐᕌᒍᓕᒫᒧᑦ ᐃᓕᓯᒪᓂᐊᖅᐸᑦ ᐊᑎᖏᑦ 

ᐱᑦᓯᐊᕐᓂᓐᖏᑦᑐᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓕᓐᓂᐊᕐᓂᓕᕆᔨᒃᑯᓐᓄᑦ, ᒥᔅ ᒍᕌᔅ.  

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᒃ ᐊᐱᕆᒻᒪᑦ ᒪᓕᒐᓕᐅᖅᑎ. ᑖᒃᑯᐊ 

ᐱᓂᕐᓗᒃᐸᑦᑐᑦ ᐅᓂᒃᑳᕆᔭᐅᕙᑦᑐᓄᑦ ᑐᑦᑕᕐᕕᐅᕙᑦᑐᖅ ᓇᕝᕚᖅᑕᐅᕙᒻᒪᑕ ᑭᓯᐊᓂ ᑲᓐᖑᓇᖅᑑᔪᓂᒃ ᐊᑦᑐᐊᔪᓂᒃ 

ᐊᓪᓚᑕᐅᖃᑦᑕᓐᖏ−ᑲᕙᓐᖏᓐᓇᑦᑎᒍᑦ ᑐᖅᑯᖅᑕᐅᕙᑦᑐᓂᒃ. ᑖᓐᓇ ᐊᐱᖅᑯᑎᖓᓄᑦ ᑕᐃᒫᒃ ᑕᐃᒪᐃᓕᖓᖅᑰᕐᒪᑦ. 

ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐊᐱᖅᑯᑎᒋᔭᕋ ᑭᐅᔭᐅᓐᖏᑦᑎᐊᕐᒪᑦ. ᑭᐅᔭᐅᖃᑦᑕᕈᒥᓇᕋᓗᐊᕐᒪᑦ 

ᐊᐱᖅᓱᖅᑎᓪᓗᑕ ᒥᓂᔅᑕᔅᓄᑦ. ᑭᓯᐊᓂ ᑭᐅᔭᐅᖃᑦᑕᓐᖏᑦᑎᓪᓗᑕ ᐊᐱᖅᑯᑎᒃᓴᐃᑦ ᓴᖅᑭᖅᐸᓪᓕᐊᓕᖃᑦᑕᕐᒪᑕ. 

ᐅᑉᐱᕈᓱᒻᒪᖔᕐᒪ ᓇᓗᓕᖅᑐᖓᓕ ᒥᓂᔅᑕᒥᒃ ᑖᒃᓱᒧᖓ ᐱᓕᕆᐊᖃᓪᓚᑦᑖᕋᓗᐊᕐᒪᖔᑦ.  

 

ᐅᖃᖅᑎᑦᑎᔩ, ᑲᓇᑕᓗᒃᑖᕐᒥᒃ ᑖᒃᑯᐊ ᐃᓕᓐᓂᐊᕐᕕᖕᒥ ᐱᓂᕐᓗᒃᑕᐅᖃᑦᑕᖅᑎᓪᓗᒋᑦ ᖃᐅᔨᒪᔭᐅᑎᓪᓗᒋᑦ 

(ᑐᓵᔨᑎᒎᓕᖅᑐᖅ) ᐱᓕᕆᐊᑦ (ᑐᓵᔨᑎᒎᕈᓐᓃᖅᑐᖅ) ᓱᓇᐅᕙᑦ ᓴᖅᑭᔮᖅᑐᑦ ᑖᒃᑯᓄᖓ ᐃᓕᓐᓂᐊᖅᑐᐃᑦ 

ᐋᓐᓂᖅᑐᖅᑕᐅᖃᑦᑕᖅᑐᑦ ᐅᕝᕙᓘᓐᓃᑦ ᐱᓕᕆᐊᖑᖃᑦᑕᖅᑐᐃᑦ ᐱᓂᕐᓗᒃᑕᐅᓂᑯᐃᑦ ᐃᓕᓐᓂᐊᖅᑎᓪᓗᒋᑦ, 

ᒥᓂᔅᑕᐅᖅᑲᐃ ᑖᓐᓇ ᓇᓗᓇᐃᕈᓐᓇᖅᐸᐅᒃ ᓱᓇ ᐃᑲᔫᑕᐅᕙ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓕᓐᓂᐊᕐᓂᓕᕆᓂᕐᒧᑦ, ᒥᔅ ᒍᕌᔅ. 

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᒃ ᐊᐱᕆᒻᒪᑦ ᒪᓕᒐᓕᐅᖅᑎ. 

ᐊᑕᐅᓯᐅᓐᖏᑦᑐᑦ ᐃᑲᔪᖅᑐᕈᑎᐅᕙᑦᑐᑦ ᐃᖅᑲᖅᑐᐃᔪᓕᕆᔨᒃᑯᑎᒍᑦ ᐃᑲᔪᖅᑐᐃᒍᑎᒋᔪᓐᓇᓲᕆᔭᕗᑦ 

ᐃᓕᓐᓂᐊᖅᑎᓄᑦ ᓇᓪᓕᐊᓄᑦ ᐱᑦᓴᕆᐊᖃᕌᖓᑕ ᖃᓄᐃᑦᑐᖃᖅᑐᒥᓂᐅᓐᓂᕈᓂ ᐃᑲᔪᖅᑕᐅᔭᕆᐊᖃᓕᖅᐸᓪᓗ 

ᐃᓕᓐᓂᐊᖅᑎᐅᔪᑦ.  

 

ᐃᓱᒪᓕᕆᔩᓪᓗ ᐊᑐᐃᓐᓇᐅᕙᒻᒥᔪᑦ ᐱᓕᕆᖃᑎᒋᕙᑦᑕᕗᑦ ᐃᓕᓐᓂᐊᕐᕕᓐᓂ. 34-ᓪᓗ ᐃᖅᑲᓇᐃᔭᖅᑎᐅᓵᓚᐅᖅᑐᑦ 

ᐃᓱᒪᓕᕆᔩᑦ ᐃᑲᔪᖅᑐᐃᕙᑦᑐᑦ ᑭᑐᓂᓪᓗ ᐃᑲᔪᕈᓐᓇᕐᓂᐊᖅᑐᑦ ᓴᖅᑭᖅᑐᖃᕌᖓᑦ. ᑕᐃᒪᓕ ᐃᓱᒪᓕᕆᓂᕐᒧᑦ 

ᐃᑲᔪᖅᑐᐃᔾᔪᑏᑦ ᓄᓇᓕᓕᒫᑦ ᐃᑲᔪᖅᑕᐅᕙᑦᑐᑦ ᖃᕆᑕᐅᔭᒃᑯᑦ ᐅᐸᒃᑕᐅᕙᒃᖢᑎᓪᓘᓐᓃᑦ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍ ᐊᐱᖅᑯᑎᖕᓄᑦ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᒥᓂᔅᑕ ᓇᓗᓇᐃᖅᓯᓚᐅᕐᒪᑦ (ᑐᓵᔨᑎᒎᓕᖅᑐᖅ) ᐊᕕᑦᑐᖅᓯᒪᔪᑦ, 

(ᑐᓵᔨᑎᒎᕈᓐᓃᖅᑐᖅ) ᓄᓇᕗᒻᒥ (ᑐᓵᔨᑎᒎᓕᖅᑐᖅ) ᐊᕕᑦᑐᖅᓯᒪᔪᐃᑦ (ᑐᓵᔨᑎᒎᕈᓐᓂᖅᑐᖅ) ᑖᒃᑯᐊ 

ᐊᑐᕐᓂᖅᓴᐅᓪᓗᑎᒃ ᑖᒃᓱᒥᖓ ᐱᓂᕐᓗᒃᑕᐅᔪᓄᑦ ᑕᐃᑯᖓ ᖃᕆᑕᐅᔭᕐᒧᑦ ᐃᓕᔭᐅᖃᑦᑕᖅᑐᐃᑦ.  

 

ᑖᒃᑯᐊ ᒥᓂᔅᑕᐅᖅᑲᐃ ᓇᓗᓇᐃᕈᓐᓇᖅᐸᖏᑦ ᓇᓪᓕᐊ ᐊᑐᕐᓂᖅᓴᐅᒻᒪᖔᑦ ᑭᕙᓪᓕᕐᒥᐅᑦ, ᕿᑎᕐᒥᐅᑦ ᐅᕝᕙᓘᕝᕙ 

ᕿᑭᖅᑖᓗᖕᒥᐅᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓕᓐᓂᐊᕐᓂᓕᕆᓂᕐᒧᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᒃ ᒪᓕᒐᓕᐅᖅᑎ ᐊᐱᕆᒻᒪᑦ. ᐄ, 

ᐊᕕᑦᑐᖅᓯᒪᔪᓂᒃ ᐊᐅᓚᑦᓯᕙᑦᑐᑦ ᐃᑲᔪᖅᐸᑦᑐᑎᒃ ᓯᕗᓕᖅᑎᐅᔪᓂᒃ ᓄᓇᓕᓐᓂ. ᑐᖅᑯᖅᑕᐅᕙᑦᑐᑦ ᑕᒪᒃᑯᐊ 

ᐱᓪᓗᒋᑦ ᐃᓚᖏᑦ ᐊᑐᑦᓯᐊᓂᖅᓴᐅᕙᑦᑐᑦ ᐃᓚᖏᑦ ᐊᕕᑦᑐᖅᓯᒪᓂᐅᔪᑦ. ᑭᓯᐊᓂ ᑕᒪᕐᒥᒃ 

ᐊᑐᖅᑕᐃᓐᓇᖁᕙᓐᓂᐊᖅᑕᕗᑦ. ᐃᓕᓐᓂᐊᖅᐸᓪᓕᐊᓕᑕᐃᓐᓇᖅᓱᑕᓗ ᑖᒃᑯᓇᓐᖓᑦ ᑐᖅᑯᖅᑕᐅᕙᑦᑐᓂᑦ. 

ᕿᑎᕐᒥᐅᓪᓗ ᖃᐅᔨᓚᐅᖅᑕᕗᑦ ᐊᖏᓛᓂᒃ ᐅᖃᐅᓯᖃᖅᐸᓐᓂᖏᓐᓂᒃ ᑎᑎᕋᕈᑎᖃᖅᐸᓐᓂᖏᓐᓂᒃ 

ᐊᑐᕐᓂᖅᐹᖑᒻᒪᑕ ᐊᑐᖅᑕᐅᔪᒫᓐᓂᐊᖅᓯᒪᓂᖓ ᒪᓕᑦᑐᒍ.  

 

ᑖᒃᑯᐊ ᑕᒪᕐᒥᒃ ᐊᕕᑦᑐᖅᓯᒪᔪᑦ ᐊᑐᖅᑕᐃᓐᓇᕆᓕᕈᒫᖅᑖᑦ ᓇᕝᕚᕐᕕᒋᔪᓐᓇᕐᓗᓂᔾᔪᒃ ᑐᓴᕋᑦᓴᖃᒃᑲᓐᓂᓛᖅᐳᖓ 

ᑕᒪᑐᒧᖓ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ−ᒪᓂᕋᔭᒻᒧᑦ ᒪᓕᒐᓕᐅᖅᑎ, ᒥᔅᑕ ᓚᐃᑦᓯᑑᓐ.  

 

ᐊᐱᖅᑯᑦ 723 - 6(2): ᑳᓐᑐᕌᑎᒍᑦ ᐃᖅᑲᓇᐃᔮᑦ ᐃᓕᓐᓂᐊᖅᑐᓕᕆᓂᕐᒧᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᑯᐊ ᐊᐱᖅᑯᑎᒋᔪᒪᖕᒥᔭᒃᑲ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓄᑦ.  

 

ᐅᖃᖅᑏ, ᑖᒃᑯᐊ ᒐᕙᒪᒃᑯᑦ ᑳᓐᑐᕌᒃᑦ−ᓕᕆᖃᑦᑕᕐᓂᕐᒧᑦ ᐅᓂᒃᑳᖏᑦ ᑕᐃᒃᑯᐊ ᓴᖅᑭᑕᐅᓚᐅᖅᓯᒪᖕᒪᑕ 

ᕿᒥᕐᕈᓇᒍᓐᓇᖅᓯᓚᐅᖅᑕᒃᑲ. 

 

ᑳᓐᑐᕌᒃᑦ ᐊᕕᑦᑐᖅᓯᒪᔪᑦ ᐊᖓᔪᖅᑳᑦ, ᐊᕕᑦᑐᖅᓯᒪᔪᓂᑦ ᐊᖓᔪᖅᑳᕆᓂᐊᖅᑐᑦ. ᑖᒃᑯᐊᓴᐃᓐᓇᑦ 

ᑳᓐᑐᕌᒃᑦ−ᑕᐅᓚᐅᖅᓯᒪᖕᒥᔪᑦ ᐊᕐᕌᓂᐅᓚᐅᖅᑐᑦ ᐊᖏᔪᖅᑲᐅᑎᓄᑦ ᐃᓕᐅᖅᑲᖅᑕᐅᓪᓗᓂ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᖃᖓ ᐃᓕᓐᓂᐊᖅᑐᓕᕆᔨᒃᑯᑦ ᐊᖓᔪᖅᑳᑦ ᐃᓂᖏᓐᓃᑦᑐᑦ 

ᑳᓐᑐᕌᒃᑦ−ᑕᐅᓯᒪᓯᒋᐊᓚᐅᕐᒪᖔᑦ? ᐊᒻᒪᓗ ᐅᓪᓗᒥᒧᑦ ᑎᑭᖦᖢᒋᑦ ᓱᓕ ᑳᓐᑐᕌᒃᑦ−ᑕᐅᓯᒪᕙᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅ ᒍᕌᔅ.  

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᕈᒪᓪᓗᒍ ᑖᓐᓇ ᐊᐱᖅᑯᑎᒋᖕᒪᒍ. 

ᐃᓕᓐᓂᐊᖅᑐᓕᕆᔨᒃᑯᑦ ᑳᓐᑐᕌᒃᑦ−ᓯᖃᑦᑕᖅᑐᑦ ᐊᒻᒪᓗ ᑕᐃᒃᑯᐊ ᐊᖓᔪᖅᑳᕆᔭᐅᔪᑦ ᐱᓪᓗᒋᑦ ᐊᑕᐅᓯᖅ 

ᑳᓐᑐᕌᒃᑦ−ᑕᐅᓯᒪᔪᖅ.  

 

ᑭᓯᐊᓂ ᐊᕐᕌᒍ ᐱᒋᐊᓚᐅᖅᓯᒪᓂᖓ ᑳᓐᑐᕌᒃᑦ−ᓯᖃᑦᑕᕐᓂᖅ, ᑖᓐᓇ ᑐᑭᓯᒋᐊᓚᐅᕐᓗᒍ ᑭᓯᐊᓂ ᓇᓗᓇᐃᕈᓐᓇᖅᑕᕋ 

ᒪᓕᒐᓕᐅᖅᑎᒧᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ ᐊᐱᖅᑯᑎᒋᒃᑲᓐᓂᕈᒪᓪᓗᒍ, ᐊᓯᖏᑦ ᑕᐃᒃᑯᐊ ᐃᖅᑲᓇᐃᔮᑦ 

ᐃᓕᓐᓂᐊᖅᑐᓕᕆᔨᒃᑯᑦ ᑳᓐᑐᕌᒃᑦ−ᑕᖏᑦ ᐃᖅᑲᓇᐃᔭᖅᑐᓕᕆᓂᕐᒧᑦ ᐊᐅᓚᑦᓯᔨ ᐊᒻᒪᓗ ᖃᕆᓴᐅᔭᓕᕆᔨ. ᐅᑯᐊᒃ 

ᐃᖅᑲᓇᐃᔮᒃ ᓱᓕ ᑳᓐᑐᕌᒃᑦ−ᑕᐅᓯᒪᕙᒃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᒋᖕᒪᒍ. 

ᑕᐃᒃᑯᐊ ᒪᕐᕉᒃ ᐃᖅᑲᓇᐃᔮᒃ ᑕᐃᔭᖏᒃ ᐃᓗᓕᑯᓘᔭᖏᑦ ᕿᒥᕐᕈᓇᒋᐊᖃᕐᓂᐊᖅᑕᒃᑲ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑐ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᒻᒪᓗ ᖁᔭᓐᓇᒦᖅᖢᒍ ᑕᐃᒪᓐᓇ ᐅᖃᕐᒪᑦ. 

 

ᐅᖃᖅᑎ, ᑕᐃᓐᓇᑦᑕᐅᖅ ᑳᓐᑐᕌᒃᑕᐅᓯᒪᔪᖅ ᒐᕙᒪᒃᑯᓐᓂᒃ ᐃᖅᑲᓇᐃᔭᖅᑎ ᑕᐃᑦᓱᒧᖓ ᐊᑕᐅᓯᔅᓴᐃᓐᓇᕐᒧᑦ 

ᑐᕌᖓᓚᐅᖅᑐᑦ, ᐊᒻᒪᓗ ᑕᐃᒪᐃᓐᓂᐊᕈᑎᒃ ᑖᓐᓇ ᑳᓐᑐᕌᒃᑎᑦᑎᔨ ᓲᕐᓗ ᐃᓕᓐᓂᐊᖅᑐᓕᕆᔨᒃᑯᑦ, 

ᐱᔾᔪᑎᒃᓴᖃᑦᑎᐊᕐᓗᓂ ᓇᓕᐊᒃ ᐊᑐᕈᒪᖕᒪᖔᑦ. ᑐᐊᕕᕐᓇᖅᑐᒃᑯᑦ ᐃᒡᓗᓕᐅᕆᐊᖃᕐᓂᕈᑎᒃ, ᐊᑕᐅᓯᑐᐊᕐᓗ ᑖᓐᓇ 

ᑳᓐᑐᕌᒃᒐᒃᓴᓂᒃ ᐱᓇᓱᒡᓗᓂ, ᐊᒻᒪᓗ ᐃᒡᓗᓂᒃ ᑎᑎᕋᐅᔭᖅᑏᑦ $25,000-ᒧᑦ ᑎᑭᓪᓗᒍ. 

 

ᑖᒃᑯᐊ ᒪᓕᒐᐃᑦ ᒪᓕᒃᖢᒋᑦ ᖃᓄᖅ ᓇᓗᓇᐃᖅᓯᓐᓂᖅᐱᓯ ᑖᒃᑯᐊ ᑳᓐᑐᕌᒃ ᑖᒃᑯᑎᒍᑦ, ᐃᓛᒃ ᐊᑕᐅᓯᕐᒧᑦ 

ᑐᓐᓂᖅᑯᑎᒋᔭᐅᔪᓐᓇᕐᒪᖔᖏᑦ? ᖁᔭᓐᓇᒦᒃ, ᐅᖃᖅᑎ.  

 

ᐅᖃᖅᑎ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐊᒻᒪᓗ ᖁᔭᓐᓇᒦᒃ ᐊᐱᖅᑯᑎᒋᔭᕐᓂᒃ. ᑕᐃᒃᑯᐊ 

ᐃᖅᑲᓇᐃᔮᑦ ᐊᑕᐅᕐᒧᑦ ᑐᓐᓂᖅᑯᑕᐅᖃᑦᑕᕐᓂᖏᑦ ᐱᓪᓗᒋᑦ ᐃᒪᐃᓕᒍᓐᓇᖅᑐᖓ, ᐃᖅᑲᓇᐃᔮᖅᑕᖃᐅᑦᑐᖅ 

ᐃᓐᓄᒐᕐᓂᖏᑦᑐᓂᒃ.  

 

ᑭᓯᐊᓂ ᐃᒪᐃᓕᒍᓐᓇᖅᑐᖓ ᑕᐃᓐᓇ ᐊᖓᔪᖅᑳᖅ ᐱᓗᐊᕐᓗᒍ ᑖᓐᓇ ᐃᓗᓕᖃᐅᑯᓘᔭᕐᒪᑦ, ᐊᕐᕌᒍᓂᓪᓗ 

ᐃᒪᓐᓇᑎᒋ ᐃᖅᑲᓇᐃᔭᕆᐊᖃᖅᖢᓂ ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᐄ, ᐊᑯᓂ ᐃᖅᑲᓇᐃᔭᓕᒪᔪᓂᒃ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑖᒃᑯᐊ ᐃᓱᒪᒋᖃᓯᐅᑎᖃᑦᑕᖅᑕᕗᑦ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ−ᑕᓯᓗᖕᒧᑦ ᒪᓕᒐᓕᐅᖅᑎ, ᒥᔅᑐ ᕼᐃᒃᔅ. 

 

ᐊᐱᖅᑯᑦ 724 - 6(2): ᐅᖅᓱᐊᓗᐃᑦ ᐊᑭᖏᑦ ᐊᓯᔾᔨᓗᐊᖅᑕᐃᓕᒪᑎᑕᐅᓂᖏᓐᓄᑦ ᑮᓇᐅᔭᖃᕐᕕᒃ (Hᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓇ ᐊᐱᖅᑯᑎᒋᔪᒪᔭᕋ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ 

ᒥᓂᔅᑕᖓᓐᓄᑦ, ᐅᖅᓱᐊᓗᓕᕆᓂᖅ ᐱᔾᔪᑎᒋᓗᒍ. ᐅᐊᑦᑎᐊᖅ ᐅᖃᖅᑲᐅᖕᒪᑦ ᐅᖅᓱᐊᓗᓕᕆᔨᒃᑯᑦ $84-ᒥᓕᐊᓐᓂᒃ 

ᐱᓚᐅᕐᒪᑕ, ᓇᓕᐊᖑᑯᐊ ᑭᖑᕙᖅᖢᑎᒃ ᐊᑭᓕᖅᑕᐅᓯᒪᕙᑦ? ᖁᔭᓐᓇᒦᒃ, ᐅᖃᖅᑎ.  

ᐅᖃᖅᑎ (ᑐᓵᔨᑎᒍᑦ): ᓄᓇᓕᖕᓂᑦ ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᒥᓂᔅᑕᖓᑦ, ᒥᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᓗᓕᑯᓘᔭᓕᓐᓂᒃ ᐱᓯᒪᓐᖏᓐᓇᒪ, ᑭᓯᐊᓂ 

ᖃᐅᔨᒋᐊᕐᓂᐊᖅᐸᕋ ᑖᓐᓇ ᐊᐱᖅᑯᑖ. ᖁᔭᓐᓇᒦᒃ ᐅᖃᖅᑎ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑐ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ ᒪᓕᒐᓕᐅᖅᑏᑦ ᐅᓄᕐᓂᖅᓴᐃᑦ ᖃᐅᔨᒪᔪᒃᓴᐅᕗᑦ ᒪᑯᐊ 

ᐅᖅᓱᐊᓗᓕᕆᔨᒃᑯᑦ ᑮᓇᐅᔭᓕᕆᔾᔪᓯᕐᓂᒃ ᐊᑐᖃᑦᑕᕐᒪᑕ ᐅᖅᓱᐊᓗᐃᑦ ᐊᑭᒋᓂᐊᖅᑕᖏᓐᓂᒃ ᐋᖅᑭᒃᓱᐃᓂᐊᕈᑎᒃ, 

ᐊᒻᒪᓗ ᖃᓄᖅ ᐊᒃᑐᐃᑎᒋᖃᑦᑕᕐᒪᖔᑦ ᑕᐃᒃᑯᐊ ᓱᕐᕋᓗᐊᔾᔭᐃᒃᑯᑏᑦ ᑮᓇᐅᔭᒃᑯᕕᖕᒦᑦᑐᑦ ᐱᔾᔪᑎᒋᓪᓗᒋᑦ ᐃᒻᒪᖄ 

ᐱᔭᕐᓂᓈᕆᐊᕐᓗᒍ. 

ᑕᐃᒃᑯᐊ ᓱᕐᕋᓗᐊᔾᔭᐃᒃᑯᑏᑦ ᑭᓈᐅᔭᑦ ᑭᓱᓄᑦ ᐊᑐᖅᑐᒃᓴᒫᓐᖑᑎᑕᐅᓯᒪᖕᒪᑕ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᖕᓂᑦ ᒐᕙᒪᒃᑯᓐᓂᒃ ᐱᔨᑦᑎᖅᑏᑦ, ᒥᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑕᐃᒃᑯᐊ ᓱᕐᕋᓗᐊᕐᔭᐃᒃᑯᑏᑦ ᑮᓇᐅᔭᖁᑎᖏᑦ 

ᐅᖅᓱᐊᓗᓕᕆᔨᒃᑯᓐᓂᒃ ᑮᓇᐅᔭᖅᑐᕆᑎᕕᓂᕐᓂᒃ ᐅᑎᖅᑎᔾᔪᑎᒋᖃᑦᑕᖅᑕᕗᑦ, ᑮᓇᐅᔭᓕᐅᕈᑦᑕ ᑕᒡᕗᖓ 

ᓱᕐᕋᓗᐊᔾᔭᐃᒃᑯᑎᓄᑦ ᐃᓕᔭᐅᓇᔭᖅᑐᑦ ᑮᓇᔭᓕᐅᓐᖏᑉᐸᑕ ᑕᕝᕙᓐᖔᕋᔭᖅᖢᑎᒃ ᑕᐃᒃᑯᐊ ᐊᑭᓕᐅᑎᒃᓴᖏᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ. ᒥᔅᑐ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᕐᕌᒍ ᐱᖓᓲᓕᖅᑐᑦ ᒪᑦᓯ 2021-ᖑᑎᓪᓗᒍ ᑕᐃᒃᑯᐊ 

ᓱᕐᕋᓗᐊᕐᔭᐃᒃᑯᑏᑦ 20−ᒥᓕᐊᓐᒧᑦ ᐋᖅᑭᒃᑕᐅᓚᐅᖅᓯᒪᒻᒪᑕ, ᐊᒻᒪᓗ ᑕᐃᒃᑯᐊ ᐅᖃᐅᓯᕆᖅᑲᐅᔪᑦ ᓈᓴᐅᑏᓪᓗ 

ᑐᓴᖅᑕᕗᑦ, ᑖᒃᑯᐊ ᓱᕐᕋᓗᐊᕐᔭᐃᒃᑯᑏᑦ ᑮᓇᐅᔭᖁᑎᖏᑦ ᑮᓇᐅᔭᖅᑐᕈᑎᓄᑦ ᐅᖓᑕᐅᔾᔨᓯᒪᖕᒪᒡᒎᖅ. ᑕᒃᑯᐊ ᑮᓇᐅᔭᑦ 

ᐅᑎᖅᑎᑕᐅᖃᑦᑕᕆᐊᓖᑦ ᓱᕐᕋᓗᐊᕐᔭᐃᖅᓯᒪᓂᐊᕐᒪᑕ ᐊᑭᓕᖅᓱᖅᑕᕗᑦ ᒪᑯᓄᖓ ᐅᖅᓱᐊᓗᖕᓄᑦ, 

ᐊᑦᑐᐃᓂᖃᓪᓚᕆᑉᐸᑦᑐᑦ. 

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᑭᓱᒥᒃ ᐱᔾᔪᑎᖃᖅᖢᑎᒃ ᐅᖓᑕᐅᔾᔨᓗᐊᕌᓘᖕᓂᖅᐸᑦ? ᖁᔭᓐᓇᒦᒃ, ᐅᖃᖅᑎ.  

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᖕᓂᑦ ᒐᕙᒪᒃᑯᓂᑦ ᐱᔨᑦᑎᖅᑏᑦ ᒥᓂᔅᑕᖓ, ᒥᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᓛᒃ ᐊᑕᐅᓯᑯᓗᖕᒧᑦ 

ᐅᖃᐅᓯᕆᔪᓐᓇᖏᑕᕋᓗᐊᕋ ᑭᓯᐊᓂ ᐃᖅᑲᐅᒪᔪᒃᓴᐅᕗᓯ ᓄᓇᕗᖕᒥᐅᑦ ᐅᓄᖅᑐᑦ 2022-ᒥᑦ 

ᐱᔭᓐᓂᖏᑦᑐᒃᑰᓚᐅᖅᓯᒪᖕᒪᑕ, ᐃᓚᖏᓂᒃᑯᐊ ᓄᓇᓖᑦ ᐅᖅᓱᐃᕈᑎᒡᓗᑎᒃ, ᐅᖅᓱᐃᓕᒑᓕᖅᖢᑎᒡᓘᓐᓃᑦ. 

ᐱᓕᕆᕕᒃᐳᑦ ᐅᖅᓱᐊᓗᓕᕆᔨᒃᑯᓪᓗ ᑕᐃᒪᐃᓐᓇ ᐊᑲᐅᓐᖏᓕᐅᕈᑎᖃᓚᐅᖅᖢᑕ ᐅᑎᖅᑎᓐᓇᓱᒃᑕᕗᑦ ᑕᐃᒃᑯᐊ 

ᑮᓇᐅᔭᓕᐊᕆᖃᑦᑕᖅᑕᕗᑦ, ᖃᓄᖅᑑᕈᑎᒋᓪᓗᑎᒃᑯᓪᓗ, ᐱᔨᑦᑎᑦᑎᐊᒃᑲᓐᓂᕈᓐᓇᕐᓂᐊᕋᑦᑕ ᒐᕙᒪᒃᑯᓐᓄᑦ, 

ᓄᓇᓕᖕᓄᓪᓗ. ᐅᖅᓱᐊᓗᐃᑦ ᐊᑭᖏᑦ, ᓄᑖᓂᒃ ᐱᑕᖃᓕᖅᐸᑦ ᑕᒪᓐᓇ ᓇᓗᓇᐃᔭᒃᑲᓐᓂᓛᖅᐸᕋ. ᖁᔭᓐᓇᒦᒃ, 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ. 

 

>>ᐃᓪᓚᖅᑐᑦ. 

 

ᒪᒥᐊᓇᖅ, ᒪᒥᐊᓇᖅ. 

 

ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑐ ᓴᕕᑲᑖᖅ. 

ᐊᐱᖅᑯᑦ 725 - 6(2): ᐃᖅᑲᓇᔮᑦ ᐃᓐᓄᒃᓯᒪᓐᖏᑦᑐᑦ ᐅᖅᓱᐊᓗᓕᕆᔨᒃᑯᓐᓂ (ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᒥᔅᑐ ᕼᐃᒃᔅ ᐃᓱᓕᒃᑎᖅᑲᐅᖕᒪᑦ ᑲᔪᓯᑎᑐᐃᓐᓇᕐᓂᐊᖅᐸᕋ. 

 

ᐅᖃᖅᑎ, ᐅᑯᐊ ᐊᐱᖅᑯᑎᒋᔪᒪᔭᒃᑲ ᓄᓇᓕᖕᓂᑦ ᒐᕙᒪᒃᑯᑦ ᐱᔨᑦᑎᖅᑏᑦ ᒥᓂᔅᑕᖓᓐᓄᑦ, ᑯᕕᖅᑕᖃᑦᑕᕐᓂᖅ 

ᐱᔾᔪᑎᒋᓪᓗᒍ. 

ᐅᖃᖅᑲᐅᔭᕗᑦ ᐃᓐᓄᒃᑕᐅᓯᒪᓐᖏᒻᒪᑕᒎᖏᒃᑯᐊ ᐃᖅᑲᓇᐃᔭᖅᑏᑦ ᐃᓂᖏᑦ ᑲᖏᖅᖠᓂᕐᒥᑦ, ᑕᐃᒃᑯᐊ 

ᐃᓐᓄᒃᑕᐅᓯᒪᓐᖏᑦᑐᑦ ᐃᖅᑲᓇᐃᔮᑦ ᐊᖓᔪᖅᑲᐅᑎᓃᑉᐸᑦ, ᐊᐅᓚᑦᓯᔨᓂᓪᓘᓐᓃᑦ? ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᖕᓂᑦ ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᒥᓂᔅᑕᖓ, ᒥᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 

 

ᑕᐃᒃᑯᐊ ᐃᓗᓕᑯᓘᔭᖏᑦ ᕿᒥᕐᕈᓇᒋᐊᖃᕐᓂᐊᖅᑕᒃᑲ ᑭᓯᐊᓂ ᐃᓐᓄᒃᑕᐅᓯᒪᓐᖏᑦᑐᑦ ᐱᔾᔪᑎᒋᓪᓗᒋᑦ ᐱᓕᕆᕕᑉᐳᑦ 

ᖃᓄᖅᑑᕈᑎᖃᖅᑐᑦ ᐃᖅᑲᓇᐃᔭᖅᑎᑭᒃᓴᕐᓂᖅ ᐱᔾᔪᑎᒋᓪᓗᒍ, ᐅᖅᓱᐊᓗᓕᕆᔨᒃᑯᑐᐃᓐᓇᐅᖏᑦᑐᓂᑦ ᒪᑯᐊᓗ 

ᐃᑲᔪᖅᓲᑎᖏᑦ, ᑳᕐᑐᕌᒃᑕᐅᓯᒪᔪᓪᓗᑦ ᑕᒪᒃᑯᐊ ᕿᒥᕐᕈᓇᖃᓯᐅᑎᓯᒪᔭᕗᑦ. 

 

ᒥᔅ ᒍᕌᔅ, ᐊᒻᒪᓗ ᒥᔅᑐ ᓚᐃᑦᓯᑑᓐ ᐅᖃᐅᓯᕆᖅᑲᐅᔭᖏᑦ ᐱᔾᔪᑎᒋᓪᓗᒋᑦ. ᖃᓄᖅ ᐃᖅᑲᓇᐃᔭᑲᐃᓐᓇᖅᑐᓂᒃ 

ᐱᑕᖃᕐᒪᖔᑦ ᓇᓗᔪᖓ, ᐃᖅᑲᓇᐃᔭᓕᓵᖅᑐᕕᓂᕐᓂᒃ ᓄᕖᕝᕙᒥᑦ ᑭᓯᐊᓂ ᐃᖅᑲᓇᐃᔭᑲᐃᓐᓇᖅᑐᒃᓴᓂᒃ 

ᐅᓄᒃᑲᓐᓂᖅᑐᓂᒃ ᐃᓕᐅᖅᑲᐃᓯᒪᔪᒍᑦ ᑖᒃᑯᓇᓂ, ᑕᕝᕙᓂ ᐱᓕᕆᕕᖕᒥ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑐ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᐊᖓᔪᖅᑳᖅᑖᓂ ᐃᓱᒪᓕᐅᕆᔭᐅᖕᒪᑦ ᑕᐃᓐᓇ ᒥᓂᔅᑐᓘᓐᓃᑦ ᓇᓗᓇᐃᖅᓯᔪᓐᓇᖏᑦᑐᑦ 

ᐊᐅᓚᑦᓯᔩᑦ, ᑲᒪᔩᓪᓘᓐᓃᑦ ᖃᑦᓯᐅᒻᒪᖔᖏᑦ, 35-ᖑᒻᒪᑕ ᑕᐃᒃᑯᐊ ᐃᖅᑲᓇᐃᔮᑦ, ᖃᐅᔨᒪᓪᓗᐊᖅᐳᖅ ᓇᓪᓕᐊ 

ᐃᖅᑲᓇᐃᔮᖅ ᐃᓐᓄᒃᑕᐅᓯᒪᖏᒻᒪᖔᑦ ᑖᓐᓇ ᕿᒥᕐᕈᓇᒃᓯᒪᓪᓗᐊᕋᓗᐊᖅᑕᖓ. 

 

ᑳᓐᑐᕌᒃᑕᐅᓯᒪᔪᓪᓗ, ᑐᓴᖅᑲᐅᔪᒍᑦ ᐃᓕᓐᓂᐊᖅᑐᓕᕆᔨᒃᑯᑦ ᑳᓐᑐᕌᒃᓯᒪᖕᒪᑕ ᐊᒻᒪᓗ ᒐᕙᒪᒃᑯᑦ ᐱᓕᕆᕝᕕᖏᑦ 

ᐅᓄᒃᑲᓐᓂᖅᑐᑦ ᑳᓐᑐᕌᒃᓯᒪᖕᒪᑕ ᐃᓐᓄᒃᑕᐅᖁᒐᓗᐊᕋᑦᑎᒃᑯᑦ ᑕᐃᒃᑯᐊ ᓄᓇᓕᖕᓂᑦ ᐃᖅᑲᓇᐃᔭᕈᓐᓇᕐᓂᐊᕐᒪᑕ. 

ᐊᖓᔪᖅᑲᐅᑏᑦ, ᖁᕝᕙᓯᓐᓂᖅᓴᓪᓗ ᐱᔾᔪᑎᒋᓪᓗᒋᑦ ᖃᑦᓯᑦ ᐊᖏᕐᕋᒥᓂᒃ ᐃᖅᑲᓇᐃᔭᖅᐸᑦ? ᖃᑦᓯ ᓄᓇᕗᑦ ᓯᓚᑖᓂ 

ᐃᖅᑲᓇᐃᔭᖅᐸᑦ ᑎᑎᕋᕐᕕᖕᒦᖏᖦᖢᑎᒃ, ᓇᒡᒐᔾᔭᒥ ᐅᓪᓗᑐᐃᓐᓇᕐᒧᑦ ᑎᑭᖦᖢᒍ ᖃᑦᓯᐅᖃᑦᑕᖅᐸᑦ? ᖁᔭᓐᓇᒦᒃ, 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᖕᓂᑦ ᒐᕙᒪᒃᑯᓐᓂᓪᓗ ᐱᔨᖅᑎᑏᑦ ᒥᓂᔅᑕᖓ, ᒥᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑎ. ᐄ, ᓲᖃᐃᒻᒪ ᐃᖅᑲᓇᐃᔭᖅᑐᓕᔨᒃᑯᑦ 

ᐊᖅᑯᑎᒋᖃᑦᑕᕋᑦᑎᒃᑯᑦ, ᐊᑐᐊᒐᖅᑕᖃᕋᓂᓗ ᐅᖅᓱᓗᐊᓕᕆᔨᓪᓕ ᐅᖃᐅᓯᕆᓪᓗᒋᑦ ᐋᖅᑭᒃᓯᓯᒪᓐᖏᑦᑐᒍᑦ ᑭᓯᐊᓂ 

ᖃᐅᔨᒪᔭᒃᑯᑦ ᐊᖏᔪᖅᑲᐅᑏᑦ ᓄᓇᕗᑦ ᓯᓚᑕᓃ ᐃᖅᑲᓇᐃᔭᖅᑐᖃᕐᒪᖔᑦ, ᑲᖏᖅᖠᓂᐅᓪᓘᓐᓃᑦ ᓯᓚᑖᓂ 

ᐃᖅᑲᓇᐃᔭᖅᑐᖃᕐᒪᖔᑦ ᖃᐅᔨᒪᓪᓗᖓ ᑕᐃᑲᓂ ᑎᑎᕋᕐᕕᖕᒦᖃᑦᑕᕐᒪᑕ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑎ, ᒥᔅᑐ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐋᒪᐃᓚᑐᐃᓐᓇᖅᑐᒥᒃ ᑐᓴᕋᒪ, ᖃᓄᐃᓕᐅᖅᐸᓪᓕᐊᓕᕋᓗᐊᕐᒪᖔᑦ 

ᐅᖅᓱᐊᓗᓕᔨᒃᑯᑦ ᑲᖏᖅᖠᓂᕐᒥ, ᑖᓐᓇ ᒥᓂᔅᑕᕆᔭᐅᔪᖅ ᐊᒃᓱᕉᑎᖃᒃᑲᓐᓂᕆᐊᓕᒃ ᐅᖅᓱᐊᓗᓕᕆᔨᒃᑯᓐᓄᑦ, $84-

ᒥᓕᐊᓐ, $2.47 ᐊᑭᓕᒃᓴᖃᖦᖤᖅᐳᑦ.  

 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᒪᓕᒐᓕᐅᕐᕕᒻᒧᐊᖅᓯᔪᓐᓇᖅᐸ ᓈᓴᐅᑎᓂᒃ ᖃᑦᓯᐅᖕᒪᖔᑦ ᑕᐃᒃᑯᐊ ᐊᖏᔪᖅᑲᐅᑏᑦ 

ᐃᓐᓄᒃᑕᐅᓯᒪᖏᑦᑐᑦ, ᐊᒻᒪᓘᓐᓃᑦ ᑲᖏᖅᖠᓂᕐᒦᖏᑦᑐᒧᑦ ᐃᖅᑲᓇᐃᔭᖅᑐᖃᕐᒪᖔᑦ? ᑲᖏᖅᖠᓂᕐᒥᓗ 

ᐃᖅᑲᓇᐃᔭᖅᑐᖃᕐᒪᖔᑦ? ᐊᖏᕐᕋᒥᓘᓐᓃᑦ ᐃᖅᑲᓇᐃᔭᖅᑐᖃᕐᒪᖔᑦ? ᑕᐃᒪᐃᑦᑐᓂᒃ ᑕᑯᖅᑯᔾᔭᐅᒍᓐᓇᖅᐱᑕ 

ᑲᑎᒪᕐᔪᐊᕐᓂᖅ ᑕᒪᓐᓇ ᐃᓱᓕᓚᐅᖅᑎᓐᓇᒍ? ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᑏᑦ ᒥᓂᔅᑕᖓ, ᒥᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑎ. ᖁᔭᓕᑦᑎᐊᖅᐳᖓ ᑖᒃᓱᒪᖓ ᒪᓕᒐᓕᐅᖅᑎᐅᑉ 

ᐊᐱᖅᑯᑎᒋᔭᖓᓐᓂᒃ. ᑖᒃᑯᐊ ᐃᓐᓄᒃᑕᐅᖁᔭᕗᑦ ᐃᓐᓄᒃᑕᐅᓯᒪᓐᖏᑦᑐᑦ ᐃᖅᑲᓇᐃᔮᑦ, ᐃᖅᑲᓇᐃᔭᖅᑐᑦ ᑖᒃᑯᓂᖓ 

ᐃᓐᓄᒃᑕᐅᓯᒪᓐᖏᑦᑐᑦ ᐅᖅᓱᐊᓗᓕᕆᔨᒃᑯᓐᓄᑦ ᐃᖅᑲᓇᐃᔭᖅᑐᑦ ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᓯᖅᑎᒃᑯᑦ 

ᐊᔾᔨᒌᓐᖏᑦᑐᓂᒃ ᐃᖅᑲᓇᐃᔮᒃᓴᓂᒃ ᐊᑐᐃᓐᓇᖃᕐᒪᑕ. 

 

ᑭᓯᐊᓂᓕ ᑖᒃᓱᒪ ᐊᐱᖅᑯᑎᒋᕋᑖᖅᑕᖓ ᐊᖏᖅᓯᒪᑦᑎᐊᕐᓂᐊᖅᐳᖓ ᑖᒃᑯᓂᖓ ᑐᓂᓯᔪᒪᓗᖓ ᑕᒪᒃᑯᓂᖓ 

ᑐᓴᒐᒃᓴᓂᒃ, ᐅᖅᓱᐊᓗᓕᕆᔨᒃᑯᑦ ᐱᓕᕆᕕᖓ ᑖᓐᓇ ᕿᒥᕐᕈᓇᑦᑕᐅᑦᑎᐊᓕᖅᑐᖅ ᖃᓄᖅ ᐋᖅᑭᓱᖅᓯᒪᓂᕆᔭᖓ, 

ᐊᐅᓚᑕᐅᓂᕆᔭᖏᓪᓗ ᕿᒥᕐᕈᓇᒃᑕᐅᓪᓗᑎᒃ. 

 

ᐱᓕᕆᕕᒃ ᑖᓐᓇ ᐱᔨᔅᓯᕐᒪᑦ ᑕᖅᑲᒃᑯᓂᖓ ᓄᓇᕗᒥᐅᓂᒡᓗ, ᑖᓐᓇ ᒪᓕᒡᓗᒍ ᑕᐃᒪᓐᓇᖃᐃ 

ᐱᕚᓪᓕᖅᑎᑦᑎᓂᐊᖅᑐᒍᑦ, ᐄ, ᐊᖏᑦᑎᐊᖅᐳᖓ ᖃᓄᐃᑉᐸᓪᓕᐊᓂᖓᓂᒃ ᐅᓂᒃᑳᕈᒪᓪᓗᖓ, ᑕᐃᒪᓐᓇᓗ 

ᐊᐱᖅᓱᑦᑎᐊᒃᑲᓐᓂᖁᓪᓗᒋᑦ ᒪᓕᒐᓕᐅᑎᐅᖃᑎᒃᑲ ᓄᖅᑲᖅᑕᐃᓕᒋᑦᑎ ᐊᐱᖅᓱᑲᑕᒃᑎᓪᓗᓯ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔩᑦ ᐊᐱᖅᓱᕐᓇᖅ ᐃᓱᓕᒻᒪᑦ. 

 

ᑲᑎᒪᔾᔪᑎᒃᓴᑦᑎᓐᓂᒃ 8. ᑎᑎᖅᑲᑎᒍᑦ ᐊᐱᖅᑯᑏᑦ. 9. ᑭᐅᔾᔪᑏᑦ ᐊᐱᖅᑯᑎᐅᓚᐅᖅᑐᓂ ᑎᑎᖅᑲᑎᒍᑦ. 10. 

ᑭᐅᔾᔪᑏᑦ ᒪᑐᐃᖅᓯᔾᔪᑎᓄᑦ. 11. ᑭᐅᔾᔪᑏᑦ ᑮᓇᐅᔭᖅᑐᕈᑎᔅᓴᓄᑦ ᐅᖃᐅᓯᕐᖓᐅᑕᐅᓚᐅᖅᑐᓄᑦ. 12. 

ᐊᑎᓕᐅᖅᓯᒪᔪᓄᑦ ᑐᒃᓯᕋᐅᑏᑦ. 13. ᑭᐅᔾᔪᑏᑦ ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᓄᑦ. 14. ᑲᑎᒪᔨᕋᓛᑦ ᐅᓂᒃᑳᖏᑦ 

ᒪᓕᒐᒃᓴᓂᒃ ᐊᖏᓯᓐᓂᒃ ᕿᒥᕐᕈᓇᓚᐅᖅᑎᓪᓗᒋᑦ. 15. ᓴᖅᑭᑕᐅᓂᖏᑦ ᑎᑎᖅᑲᓄᑦ. ᑲᑎᒪᔨᐅᖃᑕᐅᔪᖅ 

ᒥᑦᑎᒪᑕᓕᖕᒧᑦ, ᒥᔅ ᓇᑲᓱᒃ, ᐊᐃ, ᓄᑕᕋᖅ.  

 

>>ᐃᓪᓚᖅᑐᑦ. 

 

ᒪᒥᐊᓇᖅ, ᒪᒥᐊᓇᖅ ᐅᓪᓗᒥ. ᒥᔅ ᓄᑕᕋᖅ. 

 

ᑲᑎᒪᔾᔪᑎᒃᓴᖅ 15: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᖅ 235 - 6(2): ᑎᑎᖅᑲᒃ ᒪᓕᒐᓕᕆᓂᕐᒧᑦ ᒥᓂᔅᑕᖓᓃᓐᖔᖅᑐᖅ ᐱᔾᔪᑎᒋᓪᓗᒍ 

ᐅᓗᕆᐊᓇᖅᑐᒦᓐᖏᓐᓂᖓ ᒥᑦᑎᒪᑕᓕᒻᒥ (ᓄᑕᕋᖅ) 

 

ᓄᑕᕋᖅ (ᑐᓵᔨᑎᒍᑦ): ᓴᖅᑭᑦᑎᔪᒪᓪᓗᖓ ᐅᓪᓗᒥ ᒫᓐᓇ ᑎᑎᕋᐅᓯᐊᕆᓚᐅᖅᑎᑦᑕᓐᓂᒃ ᒪᓕᒐᓕᕆᔨᒃᑯᑦ 

ᒥᓂᔅᑕᖓᓄᑦ ᒥᑦᑎᒪᑕᓕᖕᒥ ᐊᑦᑕᕐᓇᕐᔭᐃᖅᓯᒪᓂᕐᒧᑦ ᑎᑎᕋᖅᑕᐅᓂᖅ ᑭᐅᓯᓯᒪᔪᑦ ᑎᑎᕋᓚᐅᖅᑕᓐᓂᒃ ᒥᓂᔅᑕᒧᑦ 

ᐱᔾᔪᑎᒋᓪᓗᒋᑦ ᐅᓄᖅᑐᐊᓗᐃᑦ ᐃᒥᐊᓗᖕᒧᑦ ᐊᑦᑐᐊᓂᖃᖅᑐᑦ ᐱᕋᔭᖃᑦᑕᓕᕐᒪᑕ, ᐸᓖᓯᖃᕐᓂᖅᓴᐅᔪᒪᓪᓗᑎᒃ 

ᒥᑦᑎᒪᓕᖕᒥᑦ. 

 

ᐅᐱᒋᑦᑎᐊᖅᐸᕋ ᒥᓂᔅᑕ ᐃᖅᑲᓇᐃᔭᕐᕕᖓᓗ ᑕᒪᑐᒥᖓ ᐊᔭᐅᑦᑎᐊᖅᑐᑎᒃ ᑐᓂᓯᒃᑲᓐᓂᓚᐅᕐᒪᑕ 

ᐸᓖᓯᒃᓴᐅᓂᐊᖅᑐᒥᒃ, ᐸᓖᓯᐅᓂᐅᖅᑐᒥᒃ ᒥᑦᑎᒪᓕᖕᒥ.  

 

ᑎᓕᐅᖅᐸᒃᑲ ᑖᒃᑯᐊ ᐅᖃᓕᒫᒃᑲᓐᓂᖁᓪᓗᒋᑦ ᑎᑎᕋᖅᓯᒪᔪᓂᒃ ᑲᑎᒪᔨᐅᖃᑎᒃᑲ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. 16. ᖃᐅᔨᒃᑲᐅᑎᑦ ᐱᖁᔨᕗᖔᓕᐅᕈᑎᒃᓴᓄᑦ. 17. 

ᖃᐅᔨᒃᑲᐅᔾᔪᑎᑦ ᐱᖁᔨᕗᖔᓕᐅᕈᑎᒃᓴᓄᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓗᒋᑦ ᒪᓕᒐᒃᓴᐃᑦ. 18. ᐱᖁᔨᕗᖔᕈᑏᑦ. 

19. ᐱᖁᔨᕗᖔᕈᑏᑦ, ᐃᓕᓴᕆᕙᕋ ᐊᐃᕕᓕᖕᒧᑦ ᒪᓕᒐᓕᐅᖅᑎ, ᒥᔅᑐ ᒪᓕᑭ. 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔾᔪᑎᒃᓴᖅ 18: ᐱᒋᐊᖅᑎᑕᐃᑦ 

 

ᐱᒋᐊᖅᑎᑕᖅ 029 - 6(2): ᐃᓚᔭᐅᓂᖏᑦ ᑲᑎᒪᓂᐅᑉ ᐃᑲᕐᕋᖏᑦ ᐅᓪᓗᖏᓪᓗ (ᒪᓕᑭ)  

 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔨ.  

 

(ᑐᓵᔨᑎᒎᓕᖅᑐᖅ) ᓅᑦᑎᕗᖓ ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᖓᓐᓄᑦ ᕿᑭᖅᑖᓘᑉ ᓂᒋᐊᓄᑦ. 

 

ᐅᖃᖅᑎ ᐊᖏᖅᑕᐅᖁᓪᓗᒍ ᑲᑎᒪᕐᔪᐊᕐᓂᐅᑉ ᐃᑲᕐᕋᖏᓐᓄᑦ ᐅᓪᓗᖏᓐᓂᓪᓗ ᐋᖅᑭᒃᓯᖃᑦᑕᕐᓗᒋᑦ 

ᑲᑎᒪᔾᔪᑎᖃᕈᓐᓇᖁᓪᓗᒋᑦ ᒫᓐᓇᐅᔪᖅ ᐱᔭᕇᖅᓯᓇᓱᖕᓂᖏᓐᓂᒃ ᐅᓐᓄᒃᓯᐅᑲᑕᒡᓗᑎᒃ, ᐊᒻᒪ ᑲᑎᒪᓇᖏᑦᑐᒃᑯᑦ 

ᑲᑎᒪᖃᑦᑕᕐᓗᑎᒃ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᖕᒪᑦ, ᓈᒻᒪᒃᓴᖅᑐᑦ, ᐊᑭᕋᖅᑐᑦᑐᑦ. ᐱᖁᔨᕗᖔᕈᑦ ᑲᔪᓯᔪᖅ.  

 

19. ᑲᑎᒪᔾᔪᑎᒃᓴᑦᑎᓐᓂᒃ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑐ 

ᑯᓱᒐᖅ. 

 

ᑲᑎᒪᔾᔪᑎᒃᓴᖅ 19: ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 37 - ᑮᓇᐅᔭᐃᑦ ᐊᑐᖅᑐᒃᓴᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2024-2025 - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᐅᖃᖅᑎ ᓅᑦᑎᒋᐊᖅᐳᖓ ᐊᐃᑉᐱᖅᑕᐅᓪᓗᖓ ᖁᑦᑎᒃᑐᕐᒥᐅᓄᑦ 

ᒪᓕᒐᓕᐅᖅᑎᖓᓄᑦ ᒪᓕᒐᒃᓴᖅ 37 ᑮᓇᐅᔭᑐᕈᑎᒃᓴᑦ (ᐊᐅᓚᔾᔪᑎᓄᑦ) 2024-2025 ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᖕᒪᑦ. ᐱᖁᔨᕗᖔᕈᒻᒧᑦ.  

 

ᓈᒻᒪᒃᓴᖅᑐᑦ, ᐊᑭᕋᖅᑐᑦᑐᑦ, ᐱᖁᔨᕗᖔᕈᑦ ᑲᔪᓯᔪᖅ.  

 

ᒥᓂᔅᑐ ᑮᓇᐅᔭᓕᕆᔨᒃᑯᓐᓄᑦ, ᒥᔅᑐ ᑯᓱᒐᖅ. 

 

ᒪᓕᒐᒃᓴᖅ 38 - ᑮᓇᐅᔭᐃᑦ ᐊᑐᖅᑐᒃᓴᑦ ᐃᓚᒋᐊᕈᑎᖏᓐᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

ᓈᓴᐅᑎᖓ 2, 2023-2024 - ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓅᑦᑎᒋᐊᖅᐳᖓ ᐊᐃᑉᐱᖅᑕᐅᓪᓗ 

ᖁᑦᑎᒃᑐᕐᒥᐅᓄᑦ ᒪᓕᒐᓕᐅᖅᑎᖓᓄᑦ ᒪᓕᒐᒃᓴᖅ 38, ᐃᓚᒋᐊᕈᑏᑦ ᑮᓇᐅᔭᖅᑐᕈᑎᒃᓴᓄᑦ (ᐊᐅᓚᔾᔪᑎᓄᑦ) 

ᒪᓕᒐᕐᔪᐊᖅ ᓈᓴᐅᑎᖓ 2 2023-2024 ᒫᓐᓇ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᖕᒪᑦ. ᐱᖁᔨᕗᖔᕈᒻᒧᑦ.  

 

ᓈᒻᒪᒃᓴᖅᑐᑦ ᐱᖁᔨᕗᖔᖅᑕᐅᔪᒧᑦ, ᐊᑭᕋᖅᑐᖅᑐᑦ, ᐱᖁᔨᕗᖔᕈᑦ ᑲᔪᓯᔪᖅ. 

 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ ᒥᔅᑕ ᑯᓱᒐᖅ. 

 

ᒪᓕᒐᒃᓴᖅ 39 - ᑮᓇᐅᔭᐃᑦ ᐊᑐᖅᑐᒃᓴᑦ ᐃᓚᒋᐊᕈᑎᖏᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 4, 

2023-2024 - ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓅᑦᑎᒋᐊᖅᐳᖓ ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓐᓄᑦ ᖁᑦᑎᒃᑐᖅ. ᒪᓕᒐᒃᓴᖅ 39 ᐃᓚᒋᐊᕈᑎᒃᓴᓄᑦ (ᐊᑭᑐᔪᖅᑐᕈᑎᒃᓴᓄᑦ) #4 

ᐃᓚᒋᐊᖅᑕᐅᖁᓪᓗᒍ 2023−2024 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᖕᒪᑦ. ᐱᖁᔨᕗᖔᕈᒻᒧᑦ.  

 

ᓈᒻᒪᒃᓴᖅᑐᑦ, ᐊᑭᕋᖅᑐᖅᑐᑦ, ᐱᖁᔨᕗᖔᕈᑦ ᑲᔪᓯᔪᖅ. 

 

ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᖅ. 

 

ᒪᓕᒐᒃᓴᖅ 40 - ᑮᓇᐅᔭᐃᑦ ᐊᑐᖅᑐᒃᓴᑦ ᐃᓚᒋᐊᕈᑎᖏᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 1, 

2024-2025 - ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓅᑦᑎᕗᖓ ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓐᓄᑦ ᖁᑦᑎᒃᑐᖅ. ᒪᓕᒐᒃᓴᖅ 40 ᐃᓚᒋᐊᕈᑎᒃᓴᖅ ᑮᓇᐅᔭᖅᑐᕈᑎᒃᓴᓄᑦ (ᐊᑭᑐᔪᓄᑦ) ᒪᓕᒐᕐᔪᐊᖅ 

ᓈᓴᐅᑎᖓ 1, 2024-2025 ᒫᓐᓇ ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᒥᒃ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᖕᒪᑦ. ᐱᖁᔨᕗᖔᕈᖕᒧᑦ.  

 

ᓈᒻᒪᒃᓴᖅᑐᑦ, ᐊᑭᕋᖅᑐᖅᑐᑦ, ᐱᖁᔨᕗᖔᕈᑦ ᑲᔪᓯᕗᖅ. 

 

20. ᑲᑎᒪᔾᔪᑎᒃᓴᑦᑎᓐᓂᒃ, ᑐᒡᓕᐊᓂᒃ ᐅᖃᓕᒫᖅᑕᐅᓂᖓ ᒪᓕᒐᒃᓴᐃᑦ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᑯᓱᒐᖅ. 

 

ᑲᑎᒪᔾᔪᑎᒃᓴᖅ 20: ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 37 - ᑮᓇᐅᔭᐃᑦ ᐊᑐᖅᑐᒃᓴᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2024-2025 - 

ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓅᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓐᓄᑦ ᖁᑦᑎᒃᑐᖅ, ᒪᓕᒐᒃᓴᖅ 37, ᑮᓇᐅᔭᖅᑐᕈᑎᒃᓴᑦ ᐊᐅᓚᔾᔪᑎᒃᓴᓄᑦ ᒪᓕᒐᕐᔪᐊᖅ 2024-2025, 

ᑐᒡᓕᐊᓂᒃ ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑏ, ᒪᓕᒐᒃᓴᖅ ᑖᓐᓇ ᓄᓇᕗᑦ ᒐᕙᒪᒃᑯᖏᓐᓂᒃ ᐊᖏᖅᓯᕗᖅ ᑖᒃᑯᐊ ᐊᐅᓚᔾᔪᑎᒃᓴᖏᓐᓂᒃ 

ᑮᓇᐅᔭᖅᑐᕈᑎᒃᓴᖃᖁᓪᓗᒋᑦ ᑎᑭᓪᓗᒍ ᒫᑦᓯ 31, 2025. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᖅ ᓈᒻᒪᖕᒪᑦ. ᐱᔾᔪᑎᐊᓄᑦ ᑖᔅᓱᒪ ᒪᓕᒐᒃᓴᐅᑉ.  

 

ᓈᒻᒪᒃᓴᖅᑐᑦ. ᐊᑭᕋᖅᑐᖅᑐᑦ? ᐱᖁᔨᕗᖔᕈᑦ ᑲᔪᓯᔪᖅ ᐊᒻᒪ ᒪᓕᒐᒃᓴᖅ 37, ᑲᑎᒪᑐᐃᓐᓇᖅᑐᓄᑦ ᑐᓂᔭᐅᕗᖅ.  

 

ᑐᒡᓕᐊᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ.  

 

ᒪᓕᒐᒃᓴᖅ 38 - ᑮᓇᐅᔭᐃᑦ ᐊᑐᖅᑐᒃᓴᑦ ᐃᓚᒋᐊᕈᑎᖏᓐᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

ᓈᓴᐅᑎᖓ 2, 2023-2024 - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓅᑦᑎᕗᖓ ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓐᓄᑦ ᖁᑦᑎᒃᑐᖅ, ᒪᓕᒐᒃᓴᖅ 38, ᐃᓚᒋᐊᕈᑎ ᑮᓇᐅᔭᖅᑐᕈᔅᓴᓂᑦ (ᐊᐅᓚᔾᔪᑎᓄᑦ) ᒪᓕᒐᕐᔪᐊᓄᑦ 

2, 2023-2024 ᐊᕐᕌᒍᐊᓂ, ᑐᒡᓕᐊᓂᒃ ᐅᖃᓕᒫᖅᑕᐅᖁᓪᓗᒍ.  



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᐃᓚᒋᐊᕈᑏᑦ ᑮᓇᐅᔭᐃᑦ ᑖᒃᑯᐊ ᐊᑭᓕᐅᑕᐅᓂᐊᕐᒪᑕ ᐊᐅᓚᔾᔪᑎᓄᑦ ᐊᑭᓕᐅᑎᒋᓚᐅᖅᑕᖏᓐᓄᑦ 

ᓄᓇᕗᑦ ᒐᕙᒪᒃᑯᖏᓐᓄᑦ ᐃᓱᓕᑦᑐᒧᑦ ᒫᑦᓯ 31, 2024-ᒥ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᖕᒪᑦ. ᐱᔾᔪᑎᐊᓄᑦ ᒪᓕᒐᒃᓴᐅᑉ. ᓈᒻᒪᒃᓴᖅᑐᑦ. ᐊᑭᕋᖅᑐᖅᑐᑦ. 

ᐱᖁᔨᕗᖔᕈᑦ ᑲᔪᓯᔪᖅ, ᒪᓕᒐᒃᓴᖅ 38, ᑲᑎᒪᑐᐃᓐᓇᖅᑐᓄᑦ ᑐᓂᔭᐅᕗᖅ.  

 

ᑐᒡᓕᐊᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ.  

 

ᒪᓕᒐᒃᓴᖅ 39 - ᑮᓇᐅᔭᐃᑦ ᐊᑐᖅᑐᒃᓴᑦ ᐃᓚᒋᐊᕈᑎᖏᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 4, 

2023-2024 - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓅᑦᑎᕗᖓ, ᐅᖃᖅᑏ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᖓᓐᓄᑦ ᖁᑦᑎᒃᑐᖅ, ᒪᓕᒐᒃᓴᖅ 39, ᐃᓚᒋᐊᕈᑎᒃᓴᑦ ᑮᓇᐅᔭᖅᑐᕈᑎᒃᓴᓄᑦ (ᐊᑭᑐᔪᓄᑦ) ᒪᓕᒐᕐᔪᐊᖅ 

4, 2023-2024, ᑐᒡᓕᐊᓂᒃ ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑏ, ᐃᓚᒋᐊᕈᑎᒃᓴᐃᑦ ᑖᒃᑯᐊ ᐊᑭᓕᖅᑕᐅᔪᓐᓇᕐᓂᐊᕐᒪᑕ ᐊᑭᑐᔪᖅᑐᕈᑎᖏᑦ ᓄᓇᕗᑦ ᒐᕙᒪᒃᑯᖏᑦᑕ 

ᑮᓇᐅᔭᓕᕆᓂᐅᑉ ᐊᕐᕌᒍᐊᓂᒃ ᐃᓱᓕᑦᑐᒥᒃ ᒫᑦᓯ 31, 2024-ᒥ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒎᑦ) ᐱᖁᔨᕗᖔᖅ ᓈᒻᒪᖕᒪᑦ. ᐱᔾᔪᑎᐊᓄᑦ ᒪᓕᒐᒃᓴᐅᑉ.  

 

ᓈᒻᒪᒃᓴᖅᑐᑦ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ, ᒪᓕᒐᒃᓴᖅ 39, ᑲᑎᒪᑐᐃᓐᓇᖅᑐᓄᑦ ᑐᓂᔭᐅᕗᖅ.  

 

ᑐᒡᓕᐊᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ.  

 

ᒪᓕᒐᒃᓴᖅ 40 - ᑮᓇᐅᔭᐃᑦ ᐊᑐᖅᑐᒃᓴᑦ ᐃᓚᒋᐊᕈᑎᖏᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 1, 

2024-2025 - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᔭᕇᖅᑲᑉᐸᒃᑲ, ᒫᓐᓇ ᐅᓪᓗᒥ ᓂᑯᕕᑲᑕᒃᑕᒃᑲ 

ᐱᔭᕇᕐᓂᐊᓕᖅᑐᖅ.  

 

ᐅᖃᖅᑏ, ᓅᑦᑎᕗᖓ, ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᖓᓐᓄᑦ ᖁᑦᑎᒃᑐᒧᑦ, ᒪᓕᒐᒃᓴᖅ 40, ᐃᓚᒋᐊᕈᑎᒃᓴᖅ 

ᐊᑭᑐᔪᓄᑦ 1, 2024-2025, ᑐᒡᓕᐊᓂᒃ ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑏ, ᑮᓇᐅᔭᓂᒃ ᐊᑭᓕᖅᓯᔾᔪᑎᒃᓴᐅᓂᐊᖅᑐᖅ ᐊᑭᑐᔪᖅᑐᕈᑎᖏᓐᓄᑦ ᓄᓇᕗᑦ ᒐᕙᒪᒃᑯᖏᑦᑕ 

ᑮᓇᐅᔭᓕᕆᓇᐅᑉ ᐊᕐᕌᒍᐊᓂ ᐃᓱᓕᓪᓗᒍ ᒫᑦᓯ 31, 2025. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᖅ ᓈᒻᒪᖕᒪᑦ. ᐱᔾᔪᑎᐊᓄᑦ ᒪᓕᒐᒃᓴᐅᑉ.  

 

ᓈᒻᒪᓴᖅᑐᑦ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑎ ᑲᔪᓯᕗᖅ, ᒪᓕᒐᒃᓴᖅ 40, ᑲᑎᒪᑐᐃᓐᓇᖅᑐᓄᑦ ᑐᓂᔭᐅᕗᖅ.  

 

ᑲᑎᒪᔾᔪᑎᒃᓴᖅ 21. ᑲᑎᒪᑐᐃᓐᓇᓂᐊᓕᕐᓂᖅ ᒪᓕᒐᒃᓴᓂᑦ ᐊᓯᖏᓐᓂᓪᓗ ᑲᑎᒪᔾᔪᑎᖃᕐᓗᑎ. ᒪᓕᒐᒃᓴᖅ 37, 38, 

39, ᐊᒻᒪᓗ 40. ᒥᔅᑕ ᕼᐃᒃᔅ ᐃᒃᓯᕙᐅᑕᐅᓗᓂ.  

 

ᐱᒋᐊᓚᐅᓐᖏᓐᓂᑦᑎᓐᓂ ᑲᑎᒪᑐᐃᓐᓇᕐᓂᕐᒧᑦ, 20 ᒥᓂᑦᓯᒥᒃ ᕿᑲᑲᐃᓐᓇᓂᐊᖅᐳᒍᑦ.  

 

ᐃᖅᓱᖅᑏ.  

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᓄᖅᑲᖓᑲᐃᓐᓇᖅᑐᖅ 15:28ᒥ 15:53ᒧᑦ 

 

ᑲᑎᒪᔾᔪᑎᒃᓴᖅ 21: ᑲᑎᒪᔨᕋᓛᑦ ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᕼᐃᒃᔅ)(ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᑐᐃᓐᓇᕐᓂᖅ ᐱᒋᐊᖁᓕᖅᑕᕋ. ᑲᑎᒪᑐᐃᓐᓇᕐᓂᕐᒥᒃ ᐅᑯᓂᖓ 

ᐱᓕᕆᐊᒃᓴᖃᖅᑐᒍᑦ, ᒪᓕᒐᒃᓴᖅ 37, 38, 39, ᐊᒻᒪ 40. ᑲᑎᒪᔨᕋᓛᑦ ᖃᓄᐃᒍᒪᕙᑦ? ᒥᔅᑐ ᒪᓕᑭ. 

 

ᒪᓕᑭ: ᖁᔭᓐᓇᒦᒃ ᐃᒃᓯᕙᐅᑖᖅ. (ᑐᓵᔨᑎᒍᑦ) ᑲᔪᓯᒋᐊᕈᒪᔪᒍᑦ, ᕿᒥᕐᕈᓂᖃᕐᓗᑕ 2024-2025-ᒥ 

ᐊᐅᓚᒍᑎᒃᓴᖏᓐᓂᒃ ᐋᖅᑭᐅᒪᒍᑎᒃᓴᖏᓐᓂᒃ, ᒥᒃᓴᐅᓯᔭᐅᓯᒪᔪᓂᒃ ᐋᓐᓂᐊᖅᑕᐃᓕᓕᕆᔨᒃᑯᓐᓄᑦ, 

ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᑭᓰ ᐱᓕᕆᐊᖃᖅᑳᕐᓂᐊᕋᑦᑕ ᒪᓕᒐᒃᓴᖅ 37?  

 

ᑲᑎᒪᔩᑦ ᐃᓚᖏᑦ: ᐊᖏᖅᐳᒍᑦ. 

 

ᒪᓕᒐᒃᓴᖅ 37 - ᑮᓇᐅᔭᐃᑦ ᐊᑐᖅᑐᒃᓴᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2024-2025 - 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ - ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑐ ᒪᐃᓐ ᐃᕝᕕᑦ ᓴᓂᐊᓃᖃᑎᖃᕈᒪᓂᐊᖅᑭᑦ ᐱᓕᕆᔨᖕᓂᒃ, 

ᐅᖃᕆᐊᖅᑐᕕᒻᒥ? ᒥᔅᑐ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᐄ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ ᐊᖏᖅᑳᑦ ᒥᓂᔅᑕᐅᑉ ᐱᓕᕆᔨᖏᑦ ᓵᖓᓃᖃᑕᐅᖁᓪᓗᒋᑦ ᐃᓕᔅᓯ?  

 

ᑲᑎᒪᔩᑦ ᐃᓚᖏᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᓱᖅᑏ, ᑖᒃᑯᐊ ᐅᖃᕆᐊᖅᑐᕕᒻᒨᕈᑎᑲᐃᓐᓇᒃᑭᑦ.  

 

ᖁᔭᓐᓇᒦᒃ. ᑎᑎᕋᑕᐅᒍᓐᓇᓂᐊᕐᖓᑦ ᒥᓂᔅᑐ ᒪᐃᓐ, ᐱᓕᕆᔩᒃᑭᒃ ᑭᒃᑰᒻᒪᖔᑎᒃ ᓇᓗᓇᐃᔭᕐᓗᒋᒃ 

ᒪᑐᐃᖅᓯᕈᑎᓐᓅᕈᓐᓇᓕᖅᑐᑎᒃ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᐄ. ᒪ’ᓇ ᐃᒃᓯᕙᐅᑖᖅ. ᐅᓄᓴᑦᓯᐊᖅ. ᑕᒫᓃᖃᑎᒋᔭᒃᑲ, ᒥᓂᔅᑑ ᑐᖏᓕᕆᔭᖓ ᒪᐃᒐᓐ 

ᕼᐊᑦ, ᐊᒻᒪᓗ ᐃᒃᓯᕙᐅᑕᖅ/ᐊᐅᓚᑦᑎᔨ ᐱᔨᑦᓯᕋᖅᑐᓕᕆᓂᕐᒧᑦ ᒍᕋᐃᑉ ᑖᒻᓯᑖᓐ, ᐊᐅᓚᑦᑎᔨ ᐱᔨᑦᓯᕋᖅᑐᓕᕆᓂᕐᒧᑦ. 

 

ᒪ’ᓇ, ᑲᑎᒪᔩᑦ ᐊᒻᒪ ᐃᒃᓯᕙᐅᑖᖅ. (ᑐᓵᔨᑎᒍᑦ) ᖁᕕᐊᓱᑉᐳᖓ ᐋᓐᓂᐊᑦᑕᐃᓕᓕᕆᔨᒃᑯᑦ ᒪᑐᐃᖅᓯᒍᑎᔅᓴᖏᓐᓂᒃ 

ᐅᖃᐅᓯᖃᕈᓐᓇᓐᖑᓱᒃᑲᒪ ᐋᖅᑭᐅᒪᒍᑎᔅᓴᖏᓐᓃᑦ 2024-2025-ᖑᓐᖑᓱᑦᑐᒧᑦ. ᐋᓐᓂᐊᑦᑕᐃᓕᓕᕆᔨᑯᒎᖅ 

ᑮᓇᐅᔭᖃᕈᒪᔪᐃᑦ $520.2 ᒥᓕᐊᓐᓂᒃ, ᑖᓐᓇ ᐊᖏᓂᖅᓴᐅᓗᓂ $50.7-ᒥᓕᐊᓐᓂᑦ ᐊᕐᕌᓂᓂᑦ.  

 

ᓄᓇᓕᓐᓂ ᐋᓐᓂᐊᕖᑦ ᓱᓕ ᐱᔨᑦᑎᕋᐅᑎᓂᑦ ᑐᔅᓯᕋᒃᑲᓐᓃᓐᓇᖃᑦᑕᕐᖓᑕ ᓄᓇᕗᒻᒥᐅᑕᐃᑦ 

ᐃᓄᒋᐊᔅᓯᕙᓪᓕᐊᑎᓪᓗᒋᑦ, ᐊᒻᒪᓗᑦᑕᐅᖅ ᐋᓐᓂᐊᑦᑕᐃᓕᕆᓂᕐᒧᑦ ᐊᔾᔨᒌᖏᑦᑐᕈᓘᔭᐃᑦ ᐊᓯᖏᑦ 

ᓴᖅᑭᐸᓪᓕᐊᑎᓪᓗᒋᑦ, ᑕᒪᓐᓇ ᐱᔾᔪᑕᐅᓪᓗᓂ.  

 

ᓴᖏᓕᖅᑎᑦᑎᒋᐊᕆᐊᖃᖅᑯᒍᑦ ᐋᓐᓂᐊᕕᓐᓂᑦ ᐊᔪᖏᓕᖅᓴᐃᓗᑕ ᐊᒥᓱᕈᖅᐸᓪᓕᐊᓂᖏᓐᓂᒃ 

ᐱᔨᑦᑎᕋᐅᑎᒋᒋᐊᓕᖏᑦ ᐃᓱᒪᒋᔭᖃᖅᑐᑕ, ᐊᒻᒪ ᑐᑭᓯᔭᐅᑦᑎᐊᕈᓐᓇᖃᑦᑕᓂᐊᕐᖓᑕᑦᑕᐅᖅ ᑮᓇᐅᔭᖅᑐᕐᓂᖏᑦ 

ᐅᑭᐅᖅᑕᖅᑐᒥ ᓄᓇᓕᓐᓂ, ᐊᒻᒪᓗᑦᑕᐅᖅ ᖃᓄᖅ ᓂᕆᐅᕝᕕᖃᕐᓂᐊᕐᒪᖔᑦᑕ ᑮᓇᐅᔭᓄᑦ ᐃᓕᐅᖅᑲᑕᑦᑎᓐᓄᑦ 

ᐱᔨᑦᑎᕋᐅᑎᓄᑦ ᐅᖃᐅᓯᖃᕐᓂᐊᖅᑐᖓ.  

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

34 

ᑖᒃᑯᐊ ᑮᓇᐅᔭᓄᑦ ᐊᔅᓱᕈᕐᓂᕆᖃᑦᑕᖅᑕᕗᑦ ᐱᓕᕆᐊᕆᒐᓱᑦᑕᕗᑦ ᐊᑭᑐᑎᑦᑎᓛᖑᖃᑦᑕᖅᑐᐃᑦ 

ᐋᓐᓂᐊᑦᑕᐃᓕᓕᕆᓂᕐᒥᒃ ᐱᓕᕆᐊᕆᑦᑎᐊᕋᓱᑦᑐᑎᒍ ᐊᒻᒪᓗ ᖄᖓᒍᒃᑲᓐᓂᖅ ᐃᑲᔪᖅᓰᖅᑕᐅᒃᑲᓐᓂᕈᑎᔅᓴᖏᓐᓂᑦ 

ᓴᖅᑭᖅᑎᒐᓱᑦᑐᑎᒍ ᐋᓐᓂᐊᖃᕐᓇᖏᑦᑐᓕᕆᔨᐅᔪᓄᑦ ᓄᓇᕗᒻᒥ.  

 

ᓄᓇᕗᒻᒥ ᑐᔅᓯᕋᖅᑐᐃᑦ $40.8 ᒥᓕᐊᓐᓂᒃ 2024-2025 ᐊᕐᕌᒍᖓᓂ ᑮᓇᐅᔭᖃᖅᑎᑦᑎᓂᐊᕐᓗᑎᒃ ᐊᒥᓱᑲᓪᓚᓐᓂᒃ 

ᐱᒋᐊᖅᑎᑕᐅᓯᒪᔪᓂᒃ, ᐃᑲᔪᖅᓰᓂᐊᖅᑐᓂᒃ ᐱᓯᒪᑦᑎᑦᑎᐊᕋᓱᓐᓂᕐᒧᑦ ᐊᒻᒪᓗᑦᑕᐅᖅ ᐱᕈᖅᐸᓪᓕᐊᔪᓂᒃ 

ᐋᓐᓂᐊᕕᓕᐊᖃᑦᑕᖅᑐᓂᒃ ᐃᓛᒃ ᐊᒥᓱᕈᖅᐸᓪᓕᐊᔪᓂᒃ ᑲᒪᔾᔪᑕᐅᓂᐊᕐᖓᑕ.  

 

ᐊᒻᒪᑦᑕᐅᖅ ᑕᕝᕙᓂ ᐃᓗᐊᓂ $14-ᒥᓕᐊᓐᓂᒃ ᑐᔅᓯᕋᕐᒥᔪᒍᑦ ᐋᓐᓂᖅᑐᓕᕆᔨᓂᒃ ᐊᐅᓚᑦᑎᐊᖃᑦᑕᖅᑐᓂᒃ 

ᑲᔪᓯᖁᔨᓪᓗᑕ, ᐊᒻᒪ $15-ᒥᓕᐊᓐᑲᓂᕐᓂᒃ ᐋᓐᓂᐊᓯᐅᖅᑎᓄᑦ ᑎᑭᑎᑕᐅᖃᑦᑕᕆᐊᖃᓲᓄᑦ ᑐᕌᖅᑎᓛᕐᓗᑎᒍ.  

ᐋᖅᑭᔅᓯᒪᔪᖅ ᒫᓐᓇ 2023-2024-ᒥ ᑮᓇᐅᔭᓕᕆᔾᔪᑏᑦ ᐊᕐᕌᒍᖓᓂ ᐊᒻᒪᓗ ᐊᕐᕌᒎᓛᖅᑐᒧᑦ ᑲᔪᓯᓗᑎᒃ.  

ᐋᓐᓂᐊᑦᑕᐃᓕᓕᕆᔨᑯᑦ ᐱᔪᒥᓃᑦ $7.5.3 ᒥᓕᐊᓂᒃ ᐃᑲᔪᖅᓰᒍᑎᔅᓴᐅᔪᓂᒃ ᐋᓐᓂᐊᓯᐅᖅᑎᖃᕆᐊᖃᓪᓚᕆᑦᑐᓂᒃ, 

ᓄᖅᑲᑎᑦᑎᑕᐃᓕᒪᓂᕐᒧᑦ, ᐋᓐᓂᐊᓯᐅᖅᑎᑎᐅᒐᓱᓐᓂᒧᓪᓗ ᐊᓯᖏᓐᓂᒃ ᐋᓐᓂᐊᑦᑕᐃᓕᕆᔨᐅᔪᓂᓪᓗ ᓄᓇᕘᒥᑦ. 

 

ᑕᐃᒫᒃ ᐱᓕᕆᐊᖑᔭᕆᐊᓖᑦ ᐱᓕᕆᐊᖑᒐᓱᖃᑦᑕᖅᑐᐃᑦ ᐊᓯᑦᑎᓐᓂᒃ ᒐᕙᒪᖃᕐᕕᐅᔪᓂᒃ ᐊᖑᒻᒪᑎᒐᓱᓪᓗᑕ 

ᐱᓕᕆᐊᖑᖃᑦᑕᖅᑐᓄᑦ. 

 

ᓄᖅᑲᖅᑕᐃᓕᒪᑎᑦᑎᓂᕐᒧᑦ, ᐋᓐᓂᐊᓯᐅᖅᑎᑖᕋᓱᓐᓂᒧᑦ ᐱᓕᕆᔾᓗᑕ ᖃᐅᔨᒪᒐᓱᑦᑎᐊᖅᓯᒪᔪᒍᑦ 

ᑮᓇᐅᔾᔭᔅᓴᑎᑦᑎᓂᕆᕙᑦᑕᕗᑦ ᐊᑭᑦᑐᕋᐅᑎᒋᔭᔅᓴᐅᒻᒪᑦ ᑲᓇᑕᓕᒫᒥ. ᐃᓚᔭᐅᑉᐸᑕ $3-ᒥᓕᐊᓂᒃ ᓘᑦᑖᓄᑦ ᑮᓇᐅᔭᕗᑦ 

ᐊᒻᒪᑦᑕᐅᖅ $2.4-ᒥᓕᐊᑦᑕᖃᒃᑲᓐᓂᖑᓱᒻᒥᒻᒪᑦ ᑮᓇᐅᔾᔭᓵᔅᓴᐅᔪᓂᒃ ᐃᑲᔫᓯᐊᔅᓴᓂᓪᓗ ᓄᓇᕘᓕᒫᒥ. 

ᑕᕝᕙᖔᖅᑐᓂᓪᓕ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐊᖏᖃᑎᒌᒍᑎᑖᕆᔪᔭᖓᓂᒃ ᓄᑖᒥᒃ.  

 

ᐊᒻᒪᑦᑕᐅᖅ $3-ᒥᓕᐊᓐᑲᓐᓂᕐᓂᒃ ᑐᔅᓯᕋᖅᑐᖃᕐᒥᔪᖅ ᓄᓇᕘᑦ ᓯᓚᑖᓂ ᐋᓐᓂᐊᕕᓕᐊᕈᑕᐅᖃᑦᑕᓂᐊᖅᑐᓂᒃ 

ᓘᑦᑖᓂᒃ ᐊᑭᓖᒍᑕᐅᖃᑦᑕᓂᐊᖅᑐᓂᓪᓗ ᖃᓪᓗᓈᓂᑦᑐᓂᒃ, ᓄᓇᕗᒻᒥᐅᑕᐃᑦ ᐋᓐᓂᐊᕕᓕᐊᕆᐊᖃᖃᑦᑕᑎᓪᓗᒋᑦ 

ᓯᓚᑖᓄᑦ. 

 

ᐋᓐᓂᐊᑦᑕᐃᓕᓕᕆᔨᑯᑦ ᑐᔅᓯᕋᒃᑲᓂᕐᒥᔪᑦ $3-ᒥᓕᐊᓂᒃ ᐅᐊᑦᑎᒍᑎᔅᓴᐃᑦ ᐱᐅᓯᕚᓪᓕᖅᑎᒐᓱᓐᓂᐊᕐᓗᑎᒍᑦ 

ᓄᓇᓕᓐᓂ, ᐋᓐᓂᐊᕖᑦ ᓄᓇᓕᓐᓂ ᐊᑦᑕᓇᖁᓇᒋᑦ ᐋᓐᓂᐊᕕᓕᐊᖅᑐᓄᑦ ᐋᓐᓂᐊᓯᐅᖅᑎᓄᓪᓗ.  

 

ᐊᑐᓕᖅᑎᑕᐅᕙᓪᓕᐊᓂᖓ ᖃᕋᓴᐅᔭᒃᑯᑦ ᑐᑭᓯᐅᒪᔾᔪᑎᓕᕆᔾᔪᑎᖓᑦ ᓯᕗᓪᓕᐅᑎᕐᔪᐊᖏᓐᓇᖅᑕᕗᑦ, 

ᐃᓚᒋᐊᖃᕐᓂᐊᒥᔭᕗᑦ $750,000ᓂᒃ 24-25ᒥ, ᐃᓚᒋᐊᕐᓗᒋᑦ $350,000 ᐱᔪᔭᖏᑦ 23-24-ᖑᑎᓪᓗᒍ. 

 

ᓯᕗᓂᑐᖃᑦᑎᓐᓄᑦ ᐃᓐᓇᑐᖃᕐᓂᑦ ᐸᖅᑭᑦᑎᓂᖅ ᑖᓐᓇ ᓯᕗᓪᓕᐅᓪᓚᕆᖃᑕᐅᖏᓐᓇᖅᑯᖅ ᐆᒧᖓ ᒐᕙᒪᐅᔪᒧᑦ, 

ᐋᓐᓂᐊᑦᑕᐃᓕᓕᕆᔨᒃᑯᓄᓪᓗ. 

 

ᑲᔪᓯᕙᓪᓕᐊᑎᓪᓗᑕ ᒪᑐᐃᓛᖅᑐᑯᓘᓕᖅᑎᓪᓗᒍ ᐊᑯᓂ ᐸᖅᑭᕕᐅᓛᖅᑐᖅ ᓄᑕᖑᔪᖅ ᑲᖏᖅᓯᓂᕐᒥ ᐃᓐᓇᑐᖃᕐᓄᑦ, 

ᓯᕗᓪᓕᖅᐹᒥᓗ ᐃᓯᖅᑕᐅᓂᐊᖅᑐᒋᔭᐅᓪᓗᓂ ᐊᐅᔭᖓᓂ 2024, ᖄᖓᒍᒃᑲᓐᓂᖅ $6 ᒥᓕᐊᓐᓂᒃ ᑐᔅᓯᕋᖅᑐᒍᑦ 

ᐊᐅᓚᑦᑎᒍᑎᔅᓴᓂᒃ 24-25-ᒥ. ᖄᖓᒍᒃᑲᓐᓂᖅ $1.2 ᒥᓕᐊᓐ ᐊᖏᖅᑕᐅᓯᒪᔪᐃᑦ 23-24-ᖑᑎᓪᓗᒍ ᐊᕐᕌᒍᒐᓂ. 

 

ᒫᓐᓇᓕ ᑕᐃᒪ ᐊᖑᒻᒪᑎᑎᑦᑎᒋᐊᕋᓱᒍᒪᒐ ᐋᓐᓂᐊᖅᑕᐃᓕᓕᕆᔨᒃᑯᑦ ᑮᓇᐅᔭᓄᑦ ᐋᖅᑭᑦᑎᕆᓯᒪᔭᖓᓂᒃ 2024-

2025-ᒥ. ᐊᖏᖃᑎᖃᕋᓱᐊᖏᓐᓇᐸᑦᑎᓪᓗᒋᑦ ᓄᓇᖃᖅᑳᖅᑐᒥᓂᓕᕆᔨᒃᑯᖏᓐᓂᒃ ᑲᓇᑕᐅᑉ ᒐᕙᒪᒃᑯᖏᓐᓂᒃ 

ᐃᑲᔪᖃᑦᑕᖁᓪᓗᒋᓂᓛᒃ ᐋᓐᓂᐊᕕᓕᐊᖅᑐᖅᓯᐅᑎᖃᓐᖏᑦᑐᓄᑦ ᓄᓇᕘᒥ.  

 

ᐋᓐᓂᐊᖅᑕᐃᓕᓕᕆᔨᒃᑯᑦ ᓄᓇᖃᖅᑳᖅᑐᒥᓂᓕᕆᔨᒃᑯᓪᓗ ᐱᕙᓪᓕᐊᓯᒪᔪᑦ ᐅᖃᖃᑎᒌᓐᓂᕆᕙᑦᑕᖓ, 

ᒫᓐᓇᓕᓴᐅᓛᖅ ᑕᐃᓐᓇ ᐋᓐᓂᐊᕕᓕᐊᖅᑐᔅᓯᐅᑎᖃᓐᖏᑦᑐᓄᑦ ᑐᔅᓯᕌᕆᔪᔭᑦᑎᓐᓂᒃ 100-ᐳᓴᖏᑦ 

ᐊᑭᓕᖅᑕᐅᖃᑦᑕᖁᓪᓗᑎᒍᑦ ᖃᖓᑦᑕᐅᑎᒥᓂᖏᑦ, ᐅᕝᕙᓘᓐᓃᑦ 10-ᐳᓴᑦ ᑐᔅᓯᕌᕆᔪᔭᕗᑦᑕᐅᖅ 

ᐊᖏᖅᑕᐅᓚᐅᖏᒥᒻᒪᑦ ᐊᓪᓚᕝᕕᓕᕆᔾᔪᑎᔅᓴᕗᑦ. 

ᐅᒡᒍᓇᓪᓚᕆᒻᒪᓂᓛᖅ ᑖᒃᑯᐊ ᓄᓇᖃᖅᑳᖅᑐᒥᓂᓕᕆᔨᒃᑯᑦ ᑲᓇᑕᒥ ᐃᓕᓴᖅᓯᓯᒪᓐᖏᒻᒪᑕ ᑮᓇᐅᔭᖅᑎᒍᑦ 

ᐃᑲᔪᕆᐊᖃᕐᓂᕆᔭᒥᓂᒃ ᓄᓇᕗᒻᒥ ᐃᓄᓐᓂᒃ ᐋᓐᓂᐊᕕᓕᐊᖅᑐᔅᓯᐅᑎᖃᓐᖏᑦᑐᓄᑦ ᐱᒋᐊᓕᒐᓗᐊᖏᓐᓂᒃ. ᑖᓐᓇ 

ᓄᑖᖅ ᑐᔅᓯᕋᐅᑎ ᐋᓐᓂᐊᖅᑕᐅᓕᓕᕆᔨᒃᑯᓄᓪᓗ ᑭᐅᔾᔪᑎᖓ ᓴᖅᑭᖅᑕᐅᓛᖅᑐᖅ ᓯᕗᓕᖅᑏᑦ ᑲᑎᒪᔨᖏᓐᓄᑦ 

ᓴᖅᑭᒍᓐᓇᖅᓯᑐᐊᓪᓚᕆᒃᑯᑦᑎᒍ. ᐊᖏᖃᑎᖃᕋᓱᐊᖅᑎᓪᓗᑕ ᐊᒥᓱᑲᓪᓚᓐᓂᒃ ᐊᖏᖃᑎᒌᒍᑎᖃᕈᓐᓇᖅᓯᒪᓐᖏᓇᑦᑕ, 

ᐊᑦᑐᐃᓂᕐᓗᖅᓯᒪᓪᓗᑎᓪᓗ ᑖᒃᑯᐊ ᐋᓐᓂᐊᖅᑕᐅᓕᓕᕆᓂᕐᒥᒃ, ᓄᓇᕘᑦ ᒐᕙᒪᖓᑕᓗ ᑮᓇᐅᔭᖏᓐᓂᑦ ᐊᕐᕌᒍᑕᒫᑦ. 

 

ᓯᕗᓪᓕᖅᐹᒥᒃ ᐊᓪᓚᕕᒻᒥ ᐊᐅᓚᑕᐅᓂᖏᑦ ᖃᖓᑦᑕᐅᑏᑦ, ᑖᓐᓇᑦᑕᐅᖅ ᐋᖅᑭᑦᑕᐅᓯᒪᐃᓐᓇᒥᒻᒪᑦ ᖃᑦᓯᓂᒃ 

ᐊᑭᖃᕐᓂᐊᕐᓗᓂ ᐊᑕᐅᓯᖅ ᐋᓐᓂᐊᕕᓕᐊᖅᑐᖅ. ᐅᓪᓗᒥᐅᓕᖅᑐᖅ $715.00 ᒦᑦᑐᖅ, ᖃᓪᓗᓈᓄᑦ 

ᐋᓐᓂᐊᕕᓕᐊᕈᑎᔅᓴᕆᔭᐅᔪᖅ ᐊᑕᐅᓯᕐᒧᑦ ᐃᓄᒻᒧᑦ ᐊᑭᑐᓂᖅᓴᕐᔪᐊᒻᒪᕆᐊᓘᕙᑦᑎᓪᓗᒍ ᐊᐅᓪᓚᑎᑦᑎᓪᓗᓂ 

ᓄᓇᕗᒻᒥ ᐃᓄᓐᓂᒃ. 

 

ᐋᓐᓂᐊᖅᑕᐅᓕᓕᕆᔨᒃᑯᓪᓕ ᖃᐅᔨᓯᒪᒻᒪᑕ ᑖᒃᑯᐊ ᓄᓇᖃᖅᑲᖅᑐᒥᓂᓕᕆᔨᒃᑯᑦ ᓈᒻᒪᖏᑦᑐᓂᒃ 

ᐊᐅᓪᓛᖅᓯᖃᑦᑕᖅᓯᒪᒻᒪᑕ ᓄᓇᕘᑦ ᒐᕙᒪᖓᓄᑦ. 

 

ᐊᒻᒪᑦᑕᐅᖅ ᐋᓐᓂᐊᕕᓕᐊᖅᑐᓂᒃ ᐱᔨᑦᑎᕋᕐᓂᖅ ᐃᖏᕐᕋᐃᓇᖅᑐᓂ, ᑮᓇᐅᔭᖏᓪᓗ ᓄᖅᑲᖓᑎᒐᔅᓴᐅᓇᑎᒃ 

ᒪᓕᑐᐃᓐᓇᖃᑦᑕᕐᖓᑕ ᖃᑦᑎᐅᓂᖏᓐᓂᒃ ᐋᓐᓂᐊᕕᓕᐊᖅᑐᐃᑦ. ᑕᐃᒪᓕ ᓄᓇᕘᑦ ᐊᑭᓖᒋᐊᖃᖃᑦᑕᖅᑐᖅ 

ᐅᖓᑖᓃᑦᑐᓂᒃ $715.00−ᓂᒃ ᒐᕙᒪᑐᖃᒃᑯᓐᓄᑦ ᐊᑭᓕᖅᑕᐅᕙᑦᑑᒐᓗᐊᒥᒃ, ᑕᐃᒪ ᐊᑕᖏᕐᓗᒍ 

ᐊᑭᓕᖅᑕᐅᖃᑦᑕᖃᖁᔭᕋᓗᐊᖓᑦ. 

 

ᑕᐃᒫᓪᓕ ᓄᓇᕘᑦ ᒐᕙᒪᖓ ᐃᑲᔪᖔᕆᐊᖃᖃᑦᑕᓕᖅᓯᒪᕗᖅ ᐋᓐᓂᐊᕕᓕᐊᖅᑐᖅᓯᐅᑎᖃᓐᖏᑦᑐᓂᒃ 

ᐋᓐᓂᐊᕕᓕᐊᕈᑎᔅᓴᖏᓐᓂᒃ, ᒥᓕᐊᒐᓛᓗᐃᑦ ᑮᓇᐅᔭᐃᑦ ᐊᑭᓕᖅᓯᒪᓪᓗᓂᒋᑦ ᐊᕐᕌᒍᓂᒃ ᐊᓂᒍᖅᓯᒪᔪᓂᒃ ᐊᒥᓱᓂᒃ, 

ᑕᒪᓐᓇ ᐊᑦᑐᐃᓂᕐᓗᓪᓚᕆᔅᓯᒪᔪᖅ ᐊᐅᓚᒍᓐᓇᖅᑕᕋᓗᐊᖏᓐᓂᒃ ᐊᒻᒪ ᐱᕙᓪᓕᐊᑎᑦᑎᓂᕆᒍᓐᓇᖅᑕᖏᓐᓂᒃ 

ᐋᓐᓂᐊᑦᑕᐃᓕᓕᕆᓂᕐᒥᒃ ᑮᓇᐅᔭᖏᑎᒍᑦ. 

 

ᓄᓇᖃᖅᑳᖅᑐᒥᓂᓕᕆᔨᒃᑯᑦ ᑲᓇᑕᒥ ᐊᑭᓖᖃᑦᑕᖅᓯᒪᔫᒐᓗᐊᑦ ᐃᓚᖏᓐᓂᑦ ᐊᑭᓕᖅᑕᐅᒋᐊᓕᓐᓂᒃ 2020-21-ᒥ 

ᐃᓚᒋᐊᖅᓯᒐᓛᖃᑦᑕᖅᓯᒪᓪᓗᑎᒃ ᖄᖓᒍᒃᑲᓐᓂ ᐃᑲᔫᑎᖏᓐᓂᒃ. ᑕᐃᒫᓪᓕ ᐃᑲᔪᖅᓯᒪᕕᐅᑎᒃᑲᓗᐊᖅᑎᓪᓗᒋᑦ 

ᐊᑭᓖᔾᔪᑕᐅᒍᓐᓇᖅᓯᒪᖏᒻᒪᑕ ᐃᓘᓐᓇᖏᓐᓂᒃ ᐋᓐᓂᐊᕕᓕᐊᖅᑐᓄᑦ ᐊᑭᐅᕙᑦᑐᓂᒃ. 

 

ᑖᒃᑯᐊᓕ ᑕᕝᕙ ᓄᓇᕘᑦ ᒐᕙᒪᒃᑯᖏᓐᓄᑦ ᐊᑭᓕᖅᑕᐅᒋᐊᖃᓕᖃᑦᑕᖅᑐᑦ, ᐃᓚᓐᖓᖅᑎᒋᕙᑦᑐᑎᒃ 

ᐋᓐᓂᐊᑦᑕᐃᓕᓕᕆᔨᒃᑯᑦ ᐱᐅᓯᕚᓪᓕᑎᑦᑎᒋᐊᕈᑎᔅᓴᕋᓗᐊᖏᓐᓂᒃ ᐋᓐᓂᐊᑦᑕᐃᓕᓕᕆᓂᕐᒥᒃ ᓄᓇᕗᒻᒥᐅᓄᑦ.  

 

ᐊᓪᓚᕕᒻᒥ ᐊᐅᓚᑕᐅᓂᖓ, ᐋᓐᓂᐊᕕᓕᐊᖅᑐᔅᓯᐅᑏᑦᑕᐅᖅ ᐃᓱᒫᓗᓇᐃᓐᓇᕐᒥᔪᖅ, ᑖᒃᑯᐊ ᒫᓐᓇ ᐊᖏᖃᑎᒌᒍᑎᖓ 

ᐃᓚᖃᕐᖓᑦ ᑮᓇᐅᔭᓂᒃ $3.7-ᒥᓕᐊᓂᒃ ᐅᕝᕙᓘᓐᓃᑦ 2.5-ᐳᓴᖏᔭᖓ ᒫᓐᓇ $150-ᒥᓕᐊᓐ ᑮᓇᐅᔭᐅᑉ 

ᑐᓂᔭᐅᖃᑦᑕᖅᑑᑉ. 

ᓱᓕᒃᑲᓐᓂᖅ ᑖᓐᓇ ᐊᒥᒐᕐᒥᔪᖅ ᖃᑦᑏᓐᓇᐅᓂᖅᓴᐅᒻᒥᔪᖅ ᓄᓇᕘ ᒐᕙᒪᖓᑕ ᐱᒋᐊᓕᖏᓐᓂᒃ, 

ᐊᑦᑎᓂᖅᓴᒻᒪᕆᐊᓘᓪᓗᓂ 10-ᐳᓴᓐᒥᒃ ᐊᑭᓖᒋᐊᖃᖃᑦᑕᑎᓐᓂᒃ ᐊᓪᓚᕕᓕᕆᓪᓗᑕ. 

 

ᐋᓐᓂᐊᖅᑐᓕᕆᔨᒃᑯᑦ ᐱᓕᕆᖃᑎᖃᑦᓴᐃᓇᖅᐳᑦ ᓄᓇᖃᖅᑲᖅᑐᓕᕆᔨᒃᑯᓐᓂᑦ ᑲᓇᑕᒥ, 

ᓇᓪᓕᐅᒃᑯᒫᖅᓯᐅᑎᖃᖏᒃᑲᓗᐊᖅᑎᓪᓗᒍ ᐊᖏᕈᑎᖃᖏᒃᑲᓗᐊᖅᑎᓪᓗᒍ ᐅᑭᐅᕆᔭᑉᑎᓐᓂᒃ.  

 

ᐋᓐᓂᐊᖅᑐᓕᕆᓂᖅ ᓄᓇᕗᒻᒥᐅᓄᑦ ᓂᕆᐅᒋᔭᐅᓂᖓ ᑲᔪᓯᑦᓯᐊᖏᓐᓇᖁᓪᓗᒍ, ᐋᓐᓂᐊᖅᑐᓕᕆᔨᒃᑯᑦ 

ᐱᓕᕆᒋᐊᓕᓚᐅᖅᐳᑦ ᖃᓄᐃᓕᐅᖅᐸᓪᓕᐊᓂᕐᓂᒥᓂᒃ ᑕᒪᓐᓇ ᓇᓪᓕᐅᒃᑯᒫᖅᑐᓕᕆᔨᐅᔪᑦ ᐃᓄᓐᓄᑦ 

ᑲᒪᒋᔭᐅᓂᑦᓴᖓ ᓄᓇᖃᖅᑲᖅᑐᓕᕆᔨᒃᑯᑦ ᑲᓇᑕᒥ. 

 

ᐱᓕᕆᐊᑦᑎᒍᑦ ᑕᒪᑐᒨᓇ ᐋᔩᖃᑎᒌᑦᓴᐃᓐᓇᓂᒃᑯᑦ ᓄᓇᕘᑦ ᐊᑭᓕᖅᑐᐃᑐᐃᓐᓇᕈᓐᓃᕐᓂᐊᖅᑐᖅ 

ᓇᓪᓕᐅᒃᑯᒫᖅᓯᐅᑎᓂᒃ ᐃᓄᓐᓄᑦ ᐊᕐᕌᒍᓂᒃ ᐊᒡᒋᖅᑐᓂᒃ. ᒪᓕᒐᓕᐅᖅᑎᑦ ᑐᓴᐅᒪᑎᑕᐅᕙᑦᓴᐃᓐᓇᓂᐊᖅᐳᑦ 

ᑕᒪᒃᑯᐊ ᐱᓕᕆᐊᖑᕙᓪᓕᐊᔪᓂᒃ ᓄᓇᖃᖅᑐᓕᕆᔨᒃᑯᑦ ᑲᓇᑕᒥ. 

ᒫᓐᓇ ᖁᔭᓐᓇᒦᒃᑲᐃᓇᕈᒪᓪᓗᒋᑦ ᑲᑎᒪᔨᕋᓛᖑᔪᒍᑦ ᐃᓅᓯᓕᕆᓂᕐᒧᑦ ᖃᓄᐃᓐᖏᑦᑎᐊᕋᓱᐊᕐᓂᕐᒧᑦ 

ᐃᓱᒪᔅᓴᖅᓯᐅᕈᑎᖃᑦᑎᐊᓚᐅᕐᒪᑕ ᐋᓐᓂᐊᖅᑐᓕᕆᔨᒃᑯᑦ ᑮᓇᐅᔭᑎᒍᑦ ᐸᕐᓇᐅᑎᒋᔪᒪᔭᖏᓐᓂᒃ ᑕᖅᑭᐅᓚᐅᖅᑐᒥᒃ. 

ᑲᑎᒪᔨᕋᓛᑦ ᐊᐱᖅᓱᐃᓐᓇᖃᑦᑕᖅᐳᑦ ᐃᓱᒫᓘᑎᖃᖅᐸᒃᖢᑎᒡᓗ ᐃᑲᔫᑕᐅᔪᓂᒃ ᐱᓕᕆᕝᕕᖕᒥ ᑲᒪᒋᔭᐅᓂᖅᓴᐅᓪᓗᑎᒃ 

ᐊᒻᒪ ᑭᐅᔾᔪᑕᐅᓪᓗᑎᒃ ᓴᖅᑭᑉᐸᓪᓕᐊᔪᓄᑦ ᐱᔭᐅᔭᕆᐊᓕᖕᓄᑦ ᓄᓇᕘᓕᒫᒥ.  

 

ᐱᐊᓂᒍᑎᒋᓗᒍ, ᓯᕗᓪᓕᐅᑏᓐᓇᕆᐊᓖᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐊᕐᕌᒎᓂᐊᖅᑐᒥᒃ ᐅᖓᑖᓄᓪᓗ 

ᐅᔾᔨᕆᔭᐅᓕᖅᑎᔾᔪᑎᒃᓴᑦ ᐊᒻᒪ ᐊᑐᓕᖅᑕᐅᓕᕈᑎᒃᓴᑦ ᓄᓇᕗᒥᐅᑦ ᖃᓄᐃᓐᖏᑦᑎᐊᕈᓯᖏᓐᓄᑦ ᐃᑲᔪᕐᓗᒋᓪᓗ 

ᓄᓇᕗᒥᐅᓕᒫᑦ ᐆᒻᒪᕆᑦᑎᐊᖅᑐᓪᓗ ᓄᓇᓖᑦ. ᐃᓕᑕᕆᔪᒪᕙᒃᑲ ᐃᖅᑲᓇᐃᔭᖅᑎᑦᑎᐊᕙᐅᒻᒪᑕ ᐋᓐᓂᐊᖅᑐᓕᕆᔨᒃᑯᑦ 

ᐊᒻᒪ ᖁᔭᓐᓇᒦᖅᑐᒋᑦ ᐊᔅᓱᕈᕐᓂᕆᓚᐅᖅᑕᖏᓐᓄᑦ. ᐊᐅᓚᓐᓂᐊᕐᓗᒋᑦ ᖃᔅᓯᑲᓪᓚᓄᑦ ᖃᓄᐃᓕᐅᕈᑎᓄᑦ, 

ᓴᓇᕝᕕᐊᓗᖕᓄᑦ, ᐊᒻᒪ ᒪᑭᒪᔾᔪᑎᓄᑦ ᓄᖅᑲᖓᔾᔪᑕᐅᕙᒃᑐᑦ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐱᓕᕆᓪᓗᐊᑕᕐᓂᐊᖅᑐᑦ ᐅᐱᒋᔭᐅᔪᑦ ᐱᓕᕆᔨᓪᓚᕆᖕᓄᑦ ᐃᓱᒪᒋᔭᐅᑦᑎᐊᖅᓯᒪᔪᑦ ᐊᑐᖅᑕᐅᔪᓐᓇᕐᓗᑎᒃ, 

ᐃᓱᒪᒋᔭᐅᑦᑎᐊᖅᓯᒪᓗᑎᒃ, ᐊᒻᒪ ᐱᒋᐊᖅᑎᑦᑎᕙᒡᓗᑎᒃ ᐃᑲᔪᖅᓱᕐᓗᒋᑦ ᐱᓕᕆᐊᕗᑦ ᐊᑐᐃᓐᓇᕈᖅᑎᓪᓗᒋᓪᓗ 

ᐱᐅᓂᖅᐹᑦ ᑲᒪᒋᔭᐅᔾᔪᑎᑦ ᓄᓇᕗᒥᐅᓕᒫᓄᑦ. ᑐᕌᒐᖃᖅᐳᒍᑦ ᐋᖅᑭᒃᓱᐃᕙᓪᓕᐊᖏᓐᓇᕈᒪᓪᓗᑕ 

ᐊᐅᓚᑦᑕᐅᑦᑎᐊᖅᑐᒥᒃ, ᐃᓚᓕᐅᑎᓯᒪᔪᒥᒃ, ᑲᑐᔾᔨᓗᑎᒃ ᐋᓐᓂᐊᖅᑐᓕᕆᔨᒃᑯᑦ ᐱᓕᕆᔾᔪᓯᖏᓐᓂᒃ ᐋᖅᑭᓯᒪᖁᓪᓗᒋᑦ 

ᐊᒻᒪ ᖃᓄᖅᑑᓐᓇᕐᓗᑎᒃ ᑭᓐᖒᒪᔭᐅᔪᑦ ᓄᓇᕗᒥᐅᓂᒃ ᐱᔭᐅᔪᓐᓇᖃᑦᑕᖁᓪᓗᒋᑦ.  

 

(ᑐᓵᔨᑎᒎᖏᑦᑐᖅ) ᒪ’ᓇ ᐃᒃᓯᕙᐅᑖᖅ, ᓂᓪᓕᖅᑎᑕᐅᓚᐅᕋᒪ. ᐃᒫᒃ ᒫᓐᓇ ᐃᓱᓕᑉᐳᑦ ᐅᖃᐅᓯᒃᓴᕆᔭᒃᑲ ᐊᒻᒪ 

ᐊᑐᐃᓐᓇᐅᓂᐊᓕᖅᐳᖓ ᐊᐱᖅᑯᓯᒃᓴᖃᕐᓂᖅᐸᑕ ᑲᑎᒪᔩᑦ. ᒪ’ᓇ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔨᕋᓛᓄᑦ ᐃᒃᓯᕙᐅᑕᐅᔪᖅ ᐃᓅᓯᓕᕆᓂᕐᒧᑦ ᐅᖃᐅᓯᒃᓴᖃᖅᐸ? ᒥᔅ 

ᐳᕉᔅᑐ.  

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑖᖅ, ᑲᑎᒪᔨᐅᖃᑕᐅᔪᑦ ᑲᑎᒪᔨᕋᓛᖑᔪᓄᑦ ᐃᓅᓯᕐᒥᒃ ᖃᓄᐃᓐᖏᑦᑎᐊᕋᓱᐊᕐᓂᕐᒧᑦ ᕿᒥᕐᕈᓯᒪᓕᕐᒪᑕ 

2024-2025ᒥ ᑮᓇᐅᔭᖅᑐᕈᑎᒃᓴᖏᓐᓂᒃ ᒥᒃᓴᐅᓯᔭᐅᓯᒪᔪᓂᒃ ᐱᓕᕆᕕᖓᓄᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ.  

 

ᑖᓐᓇ ᐱᓕᕆᕕᖓᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑐᒃᓯᕋᕐᒪᑕ ᐅᖓᑎᑦᑎᐊᖓᓃᑦᑐᓂᒃ $520 ᒥᓕᐊᓐᓂᒃ 2024-

2025ᒧᑦ, ᑖᓐᓇᓗ ᐊᖏᓪᓕᒋᐊᕆᓂᐅᓪᓗᓂ 10%-ᒥᒃ ᐊᕐᕌᓂ ᑐᒃᓯᕋᕆᔪᔭᖏᓐᓂᒃ ᐊᒻᒪᓗ $41 ᒥᓕᐊᓐᓂᒃ 

ᐊᖏᓂᖅᓴᐅᓪᓗᑎᒃ ᐊᖅᑭᒋᐊᖅᑕᐅᓯᒪᔪᔪᓂᒃ ᑮᓇᐅᔭᖅᑐᕈᑎᒃᓴᖏᓐᓂᒃ ᒥᒃᓴᐅᓯᔭᐅᓯᒪᔪᔪᓄᑦ 2023-2024-ᒥ. 

 

ᑲᑎᒪᔨᕋᓛᑦ ᐃᓕᑕᖅᓯᓯᒪᔪᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᖃᐅᔨᒪᓇᓱᐊᕆᐊᖃᕐᓂᖏᓐᓂᒃ ᐋᓐᓂᐊᕕᓐᓂᒃ 

ᐃᓅᓕᓴᐃᓂᕐᒧᑦ ᐱᔨᑦᑎᕋᐅᑏᑦ ᐱᑕᖃᐃᓐᓇᕋᓗᐊᕐᒪᖔᑕ ᑲᒪᒋᔭᖃᖅᓯᓐᓈᑦ ᐊᒃᓱᐊᓗᒃ ᐃᖅᑲᓇᐃᔭᖅᑎᑭᒃᓴᕐᓂᕐᒥᒃ. 

ᑲᑎᒪᔨᕋᓛᑦ ᐃᑲᔪᖅᓰᔪᑦ ᑲᔪᓯᑎᑕᐅᓂᖏᓐᓂᒃ ᑐᐊᕕᕐᓇᖅᑐᓕᕆᔨᓂᒃ ᐋᓐᓂᖅᑐᓕᕆᔨᖏᓐᓂᒃ ᐊᒻᒪᓗ 

ᑎᑭᑕᐅᖃᑦᑕᖅᑐᓂᒃ ᐋᓐᓂᐊᓯᐅᖅᑎᓂᒃ ᓄᓇᓕᓐᓂ ᐋᓐᓂᐊᕖᑦ ᒪᑐᐃᖓᐃᓐᓇᖁᓪᓗᒋᑦ ᐊᐅᓚᐃᓐᓇᕐᓗᑎᓪᓗ, 

ᑲᔪᖏᖅᓴᐃᖏᓐᓇᖅᑐᑎᓪᓗ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᒃ ᑲᔪᓯᖁᔨᓪᓗᑎᒃ ᐃᖅᑲᓇᐃᔭᓕᖅᑎᑦᑎᓂᕐᒥᒃ 

ᖃᐅᑕᒫᑦ ᐃᖅᑲᓇᐃᔭᖃᑦᑕᕋᔭᖅᑐᓂᒃ ᐋᓐᓂᐊᓯᐅᖅᑎᓂᒃ ᓄᓇᓕᖁᑎᑦᑎᓐᓂᒃ. ᒪᓕᒐᓕᐅᖅᑏᑦ 

ᐊᖏᖃᑎᖃᖃᑦᑕᖅᓯᒪᒻᒪᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᖄᖓᒍᒃᑲᓐᓂᖅ ᑮᓇᐅᔭᖅᓯᐅᕋᓱᐊᕐᓂᖏᓐᓂᒃ 

ᐃᑲᔪᖅᓰᔾᔪᑎᒃᓴᕐᓂᒃ ᐋᓐᓂᐊᓯᐅᖅᑎᓂᒃ ᐊᓯᖏᓐᓂᓪᓗ ᐋᓐᓂᐊᖅᑕᐃᓕᓕᕆᔨᓂᒃ ᑕᒫᓃᖏᓐᓇᖁᓪᓗᒋᑦ 

ᐃᖅᑲᓇᐃᔭᐃᓐᓇᕐᓗᑎᒃ ᓄᓇᕗᒻᒥ, ᐱᓗᐊᖅᑐᒥᒃ ᐊᒥᒐᕐᓂᖏᓐᓂᒃ ᐋᓐᓂᐊᑦᑕᐃᓕᓕᕆᔩᑦ ᐃᖅᑲᓇᐃᔭᖅᑏᑦ 

ᑲᓇᑕᓕᒫᒥ ᐊᒻᒪᓗ ᐊᓯᖏᓐᓂᒃ ᒐᕙᒪᖃᕐᕕᐅᔪᓂᒃ ᐊᑭᑦᑐᕋᐅᑎᔪᓐᓇᕆᐊᖃᖅᑐᑎᒃ ᐱᔪᓐᓇᖃᑦᑕᓂᐊᕐᒪᑕ 

ᐱᔨᑦᑎᕋᕐᓂᖏᓐᓂᒃ ᖃᐅᔨᒪᓂᕆᔭᖏᓐᓂᓪᓗ. ᒪᓕᒐᓕᐅᖅᑏᑦ ᑲᔪᖏᖅᓴᐃᕗᑦ ᐱᓕᕆᕕᐅᔪᒥᒃ 

ᐃᓱᒪᒃᓴᖅᓯᐅᕈᑎᖃᖁᔨᒋᓪᓗᑎᒃ ᐃᖅᑲᓇᐃᔮᖅᑖᑎᑦᑎᓂᕐᒥᒃ ᐃᑲᔪᖅᓰᓂᕐᒥᓪᓗ ᓄᓇᕐᔪᐊᑉ ᐊᓯᐊᓃᓐᖔᖅᑐᓂᒃ 

ᐋᓐᓂᐊᖅᑕᐃᓕᓕᕆᔨᓂᒃ, ᑕᒪᓐᓇ ᐊᓂᒍᖅᓯᒪᔪᓂᒃ ᐊᐅᓚᑦᑎᐊᖃᑦᑕᖅᓯᒪᒻᒪᑦ. 

 

ᑲᑎᒪᔨᕋᓛᑦ ᑕᑯᒻᒪᑕ ᑕᒪᒃᑯᐊ ᐊᑭᑦᑐᐸᓪᓕᐊᔪᑦ ᓘᑦᑖᑦ ᐱᔨᑦᑎᕋᐅᑎᖏᑦ ᐊᒻᒪᓗ ᐋᓐᓂᐊᕖᑦ ᐱᔨᑦᑎᕋᐅᑎᖏᑦ 

ᑕᒪᒃᑮᓐᓂᒃ ᐃᓗᐊᓂ ᓯᓚᑖᓂᓗ ᓄᓇᕗᑦ ᑲᒪᒋᔭᐅᓂᐊᕐᒪᑕ ᑐᒃᓯᕋᖑᔪᓄᑦ ᑮᓇᐅᔭᓄᑦ ᐊᑐᕈᒫᕐᓂᐊᑐᒃᓴᓄᑦ 2024-

2025ᒥ. 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑖᖅ, ᒐᕙᒪᑐᖃᒃᑯᑦ ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᕕᓕᐊᖅᑐᖅᓯᐅᑎᖏᑕ ᐱᓕᕆᔾᔪᑎᖓ, 

ᑲᒪᔾᔪᑎᐅᖃᑦᑕᖅᑐᖅ ᐊᔾᔨᒌᓐᖏᑦᑐᕈᓘᔭᕐᓂᒃ ᐋᓐᓂᐊᑦᑕᐃᓕᓕᕆᓂᕐᒧᑦ ᐊᑭᓕᖅᓱᕆᐊᖃᖅᐸᑦᑐᓂᒃ 

ᐱᖃᓯᐅᑎᓪᓗᒋᑦ ᐊᐅᓪᓚᖅᑐᑎᒃ ᐋᓐᓂᐊᕕᓕᐊᕆᐊᓕᓐᓄᑦ, ᑭᒍᓯᕆᔭᐅᒋᐊᓕᓐᓄᑦ, ᐃᔨᓕᕆᔭᐅᒋᐊᓕᓐᓄᑦ ᐊᒻᒪᓗ 

ᐃᓚᖏᓐᓄᑦ ᐃᓅᓕᓴᐅᑎᓄᑦ ᑐᕋᖓᔪᓄᑦ ᐃᓄᓐᓄᑦ, ᐊᓪᓚᖓᔪᓄᑦ, ᐊᓪᓚᓄᓪᓗ ᑲᓇᑕᒥ, ᐱᑕᖃᖅᑎᑦᑎᕙᒻᒪᑕ 

ᐱᒻᒪᕆᐊᓘᔪᓂᒃ ᑮᓇᐅᔭᖃᖅᑎᑦᑎᓂᐅᔪᓂᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑐᕌᖓᔪᓂᒃ ᓄᓇᕗᒻᒥ.  

 

ᒥᓂᔅᑕᐅᑉ ᓴᖅᑭᔮᕋᑖᕐᓂᕆᔪᔭᖓᓂᒃ ᑲᑎᒪᔨᕋᓛᑦ ᓵᖓᓂ ᐅᖃᐅᓯᖃᕆᐊᖅᑐᖅᓯᒪᓪᓗᓂ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑎᑎᕋᕆᐊᓐᖓᐅᑎᖏᓐᓂᒃ ᑮᓇᐅᔭᖏᓐᓂᒃ ᐊᑐᕈᒫᕐᓂᐊᖅᑐᓂᒃ, ᒪᓕᒐᓕᐅᖅᑏᑦ 

ᑐᑭᓯᑎᑕᐅᔪᒻᒪᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᖏᔪᖅᑲᐅᑎᖏᑦ ᐱᔭᕆᐊᑐᔪᖅᓯᐅᖅᓯᒪᒻᒪᑕ 

ᐊᐃᕙᔾᔪᑎᖃᕋᓱᐊᖅᑐᑎᒃ ᓄᑖᒥᒃ ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᕕᓕᐊᕈᑎᒃᓴᖏᓐᓄᑦ ᑮᓇᐅᔭᓄᑦ 

ᐃᑲᔪᖅᑕᐅᓂᕐᒧᑦ ᐊᖏᖃᑎᒋᒍᑎᒥᒃ ᑲᓇᑕᐅᑉ ᒐᕙᒪᖓᓐᓂᒃ ᑮᓇᐅᔭᓕᕆᔾᔪᑏᑦ ᐊᕐᕌᒍᒋᓐᖑᓱᑦᑕᖓᓄᑦ ᐊᒡᒋᖅᑐᒧᑦ 

ᐊᖓᑖᓄᓪᓗ.  

 

ᑲᑎᒪᔨᕋᓛᑦ ᖃᐅᔨᒪᒻᒪᑕ ᓄᓇᕗᑦ ᑕᐃᒪᓐᖓᓕᒫᖅ ᐊᑭᑐᔪᑲᓪᓛᓗᓐᓂᒃ ᐊᑭᓖᒋᐊᖃᖃᑦᑕᖅᓯᒪᒻᒪᑕ 

ᐊᑭᓕᐅᖅᑕᐅᓯᓐᖏᑦᑐᓂᒃ ᐊᑖᒍᑦ ᒐᕙᒪᑐᖃᒃᑯᑦ ᐊᑐᓕᖅᑎᑦᑎᓂᕆᓯᒪᔭᖓᒍᑦ ᓇᓪᓕᐅᒃᑯᒫᖃᓐᖏᑦᑐᑦ 

ᐋᓐᓂᐊᕕᓕᐊᖅᑐᒃᓯᐅᑎᖏᓐᓄᑦ ᐱᓕᕆᓂᐅᔪᒧᑦ. ᖃᐅᔨᔭᐅᓯᒪᒻᒥᒪᑦᑕᐅᖅ ᒐᕙᒪᑐᖃᒃᑯᑦ ᐃᓄᓐᓄᑦ ᓱᕈᓰᑦ ᓯᕗᓪᓖᑦ 

ᐱᒋᐊᖅᑎᒃᓯᒪᔭᖓ, ᐱᑕᖃᖅᑎᑦᑎᒐᓗᐊᖅᑐᓂ ᐱᑕᖃᕆᐊᖃᓪᓚᕆᑦᑐᓂᒃ ᐃᑲᔪᖅᓰᔾᔪᑎᓂᒃ ᑕᒪᒃᑯᓂᖓ 

ᐊᐅᓪᓚᖅᑐᑎᒃ ᐋᓐᓂᐊᕕᓕᐊᖅᑐᑦ ᒪᓕᑦᑎᖃᒃᑲᓐᓂᕈᑎᖏᓐᓂᒃ, ᓴᖅᑭᑎᑦᑎᓯᒪᒻᒥᒻᒪᑕ ᖄᖓᒍᒃᑲᓐᓂᖅ 

ᐊᑭᓕᖅᓱᕆᐊᓕᓐᓂᒃ ᐊᒻᒪᓗ ᐊᓪᓚᕕᓐᓂ ᐱᓕᕆᐊᖑᒋᐊᓕᓐᓂᒃ ᑖᒃᑯᓄᖓ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ 

ᐊᑭᓕᖅᑕᐅᖃᑦᑕᖅᓯᒪᔪᓂᒃ ᐊᑐᖅᑐᑎᒃ ᐅᓪᓗᒥ ᑮᓇᐅᔭᖁᑎᖏᓐᓂᒃ ᐊᑐᕈᒫᕐᓂᐊᖅᑐᓂᒃ. 

 

ᑲᑎᒪᔨᕋᓛᑦ ᐃᑲᔪᖅᓰᓪᓚᕆᑦᑐᑦ ᓄᓇᕗᒻᒥ ᒥᓂᔅᑕᐅᔪᒥᒃ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐊᖏᔪᖅᑲᐅᑎᖏᓐᓂᓪᓗ 

ᐱᓕᕆᒐᓱᑦᑎᓪᓗᒋᑦ ᖃᐅᔨᓴᓇᓱᐊᖅᑐᑎᒃ ᓄᓇᖃᖅᑳᖅᑐᒥᓂᓕᕆᔩᑦ ᐱᔨᑦᑎᕋᖅᑎᖏᑦ 

ᐊᑭᓖᑎᑦᑎᖃᑦᑕᕆᐊᖃᕐᓂᖏᓐᓂᒃ ᐊᑭᓕᕆᐊᓕᕋᓗᐊᖏᓐᓂᒃ ᐱᓪᓗᒋᑦ ᐃᓗᐃᑦᑐᑦ ᓇᓪᓕᐅᒃᑯᒫᖃᓐᖏᑦᑐᑦ 

ᐋᓐᓂᐊᕕᓕᐊᕈᑎᖏᑦ ᓄᓇᕗᒻᒥ ᐃᓄᐃᑦ.  

ᑲᑎᒪᔨᕋᓛᑦ ᑲᔪᖏᖅᓴᐃᒋᕗᑦᑕᐅᖅ ᓄᓇᕗᑦ ᒐᕙᒪᖓᓂᑦ ᐱᔭᕇᖅᓯᖁᔨᓪᓗᑎᒃ ᓯᕗᓪᓕᖅᐹᖁᑎᖓᓂᒃ ᒪᕐᕉᒃ 

ᒐᕙᒫᒃ ᐊᖏᖃᑎᒌᒍᑎᖓᓂᒃ ᒐᕙᒪᑐᖃᒃᑯᓐᓂᒃ ᐱᓪᓗᒋᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑮᓇᐅᔭᖃᖅᑎᑦᑎᓂᖏᓐᓂᒃ 

ᖄᖓᒍᒃᑲᓐᓂᖅ ᑮᓇᐅᔭᖃᖅᑎᑕᐅᓪᓗᑎᒃ ᑲᓇᑕᒥ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᐅᓪᓛᖅᑕᐅᔪᓂᒃ 

ᐊᖏᖃᑎᒌᒍᑎᑎᒍᑦ. ᓄᓇᕗᒻᒥ ᐋᓐᓂᐊᖃᕐᓇᖏᑦᑐᓕᕆᓂᖅ ᐊᒥᓱᑲᓪᓚᒻᒪᕆᓐᓂᒃ ᐊᔾᔨᐅᖏᑦᑐᓂᒃ ᐱᔭᕆᐊᑐᔪᓂᒃ 

ᓵᓐᖓᑦᑎᒻᒪᑦ, ᐱᖃᑕᐅᓪᓗᑎᒃ ᐊᒥᓱᕈᖅᐸᓪᓕᐊᔪᑦ ᐃᓱᒪᓕᕆᔭᐅᔭᕆᐊᓖᑦ, ᐃᖅᑲᓇᐃᔭᖅᑎᑖᖑᒋᐊᓖᑦ, 

ᐱᖁᑎᕐᔪᐊᖅᑖᖑᒋᐊᓖᑦ ᐊᒻᒪᓗ ᐃᑲᔪᖅᓰᔾᔪᑎᐅᒋᐊᓖᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᔨᑦᑎᕋᕐᓂᖏᓐᓂᒃ.  

 

ᑲᑎᒪᔨᕋᓛᑦ ᑕᑯᒻᒪᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑐᒃᓯᕋᕐᒪᑕ ᖄᖓᒍᒃᑲᓐᓂᖅ ᑮᓇᐅᔭᓂᒃ ᐱᑕᖃᖅᑎᑦᑎᓂᐅᕐᒪᑕ 

ᐃᓚᒋᐊᖅᓯᒪᔪᓂᒃ ᐅᐊᑦᑎᔨᐅᔪᓄᑦ ᐱᔨᑦᑎᕋᐅᑎᓂᒃ ᐋᓐᓂᐊᕕᓐᓂ ᓄᓇᕗᓕᒫᒥ. ᑲᑎᒪᔨᕋᓛᑦ ᐃᑲᔪᖅᓰᔪᑦ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᓂᕆᔭᖏᓐᓂᒃ ᐊᑦᑕᓇᓐᖏᑦᑐᓂᒃ ᐃᓱᒫᓗᓇᓐᖏᑦᑐᓂᒃ ᐃᓂᖃᖁᔨᓪᓗᑎᒃ 

ᐃᖅᑲᓇᐃᔭᖅᑎᓄᑦ ᐋᓐᓂᐊᔪᓄᓪᓗ.  

 

ᐃᒃᓯᕙᐅᑖᖅ, ᑲᖏᖅᖠᓂᐅᑉ ᐊᑯᓕ ᐸᖅᑭᔭᐅᕕᖓ ᐃᓪᓗ ᐃᓯᖅᑎᑦᑎᓛᖅᑐᒋᔭᐅᒻᒪᑦ ᓯᕗᓪᓕᖅᐹᒥᒃ ᐃᓐᓇᑐᖃᕐᒥᒃ 

ᐅᑭᐊᒃᓵᖓᓂ 2024. ᒪᓕᒐᓕᐅᖅᑏᑦ ᓂᕆᐊᑦᑎᐊᓂᐊᖅᑯᑦ ᐃᓗᓕᖏᓐᓂᒃ ᓇᓗᓇᐃᖅᑐᐃᕕᐅᓛᕐᓂᕐᒥᓄᑦ ᖃᓄᖅ 

ᐊᐅᓚᑕᐅᓛᕐᒪᖔᖅ ᑖᓐᓇ ᐃᓪᓗ ᐊᒻᒪᓗ ᖃᓄᖅ ᐊᔾᔨᒌᓐᖏᑦᑐᓂᑦ ᐱᔨᑦᑎᕋᐅᑎᖃᓛᕐᒪᖔᑕ ᐊᔾᔨᒌᓐᖏᑦᑐᓄᑦ 

ᑲᒪᒋᔭᐅᒋᐊᖃᕐᓂᖃᖅᑐᓄᑦ. 

 

ᑲᑎᒪᔨᕋᓛᑦ ᑲᔪᖏᖅᓴᐃᕗᑦ ᐱᓕᕆᕕᐅᔪᒥᑦ ᑲᔪᓯᖁᔨᓪᓗᑎᒃ ᐱᓕᕆᖃᑎᖃᕐᓂᕆᕙᑦᑕᖏᓐᓂᒃ ᓄᓇᕗᒻᒥ 

ᓯᓚᑦᑐᓴᕐᕕᒻᒥᑦ ᐱᕙᓪᓕᐊᑎᑦᑎᓪᓗᑎᒃ ᐊᑐᖅᑕᐅᑎᑦᑎᓪᓗᑎᓪᓗ ᐃᓕᓐᓂᐊᑎᑦᑎᒍᑎᒃᓴᓂᒃ 

ᐱᔪᓐᓇᖅᓯᑎᑦᑎᓂᐊᖅᑐᓂᒃ ᓄᓇᕗᒻᒥᐅᑕᕐᓂᒃ ᐃᓐᓄᒃᓯᓂᕐᒥᒃ ᐃᖅᑲᓇᐃᔮᓂᒃ ᐸᐸᑦᑎᔨᐅᔪᓂᒃ 

ᐱᔨᑦᑎᕋᖅᑎᐅᔪᓂᓪᓗ ᐃᓐᓇᑐᖃᕐᓄᑦ ᓄᓇᕗᓕᒫᒥ. ᒪᓕᒐᓕᐅᖅᑏᑦ ᓂᕆᐅᓐᓂᖃᑦᑎᐊᖅᐳᑦ ᓯᕗᓂᑦᑎᓐᓂ 

ᓇᓗᓇᐃᖅᑐᐃᕕᐅᖃᑦᑕᓛᕐᓂᕐᒥᓄᑦ ᖃᓄᐃᓕᐅᕐᓗᑎᒃ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᖃᑦᑕᓂᐊᕐᒪᖔᑕ 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖄᖓᒍᒃᑲᓐᓂᖅ ᓄᓇᓕᓐᓂ−ᑐᓐᖓᕕᖃᖅᑐᓂᒃ ᐃᑲᔪᖅᓰᔾᔪᑎᓂᒃ ᐃᓐᓇᑐᖃᕐᓄᑦ ᐃᓚᒋᔭᐅᓗᓂ ᓄᓇᕗᑦ ᒐᕙᒪᖓᑕ 

ᓂᕆᐅᒋᔭᐅᔪᖁᑎᖓ ᐃᓐᓇᑐᖃᕐᓄᑦ ᐊᐅᓚᔾᔭᐃᒋᐊᕈᑎᒃᓴᑦ ᐱᕙᓪᓕᐊᑎᑕᐅᔪᑦ ᐊᑖᓂ ᓯᕗᓕᖅᑎᖃᖅᑐᑎᒃ 

ᒐᕙᒪᓕᕆᔨᒃᑯᑦ ᐱᓕᕆᕕᖓᓂᒃ. 

 

ᐃᒃᓯᕙᐅᑖᖅ, ᑲᑎᒪᔨᕋᓛᑦ ᑕᑯᓯᒪᒻᒪᑕ ᑖᓐᓇ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᓕᕆᕕᖓᑦ ᑐᒃᓯᕋᕐᒪᑦ 

ᐊᖏᓪᓕᒋᐊᖁᔨᓪᓗᑎᒃ ᑮᓇᐅᔭᖏᓐᓂᒃ ᐊᑐᕈᒫᕐᓂᐊᖅᑐᓂᒃ ᐊᒥᓱᑲᓪᓚᓐᓂᒃ ᐱᓕᕆᓂᖏᓐᓂᒃ 

ᐱᔨᑦᑎᕋᐅᑎᖏᓐᓂᓪᓗ ᐱᖃᑕᐅᓪᓗᑎᒃ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑐᑭᓯᐅᒪᔾᔪᑎᓕᕆᔨᖏᑦ ᖄᖓᒍᒃᑲᓐᓂᖅ 

ᑮᓇᐅᔭᖅᑖᓂᐊᖅᑐᒋᔭᐅᒻᒪᑕ 2024-2025ᒥ ᐊᐅᓚᑕᐅᓂᖓᓄᑦ ᖃᐅᔨᓴᖅᑕᐅᓂᖏᓐᓄᓪᓗ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᖃᕋᓴᐅᔭᒦᑎᑕᖏᑦ ᑐᑭᓯᐅᒪᔾᔪᑎᖏᓪᓗ. ᑕᐃᒪᐃᖁᔭᐅᔫᒐᓗᐊᖅ ᑕᒪᒃᑯᐊ 

ᐃᓚᒋᐊᖅᑕᐅᔪᑦ ᑕᒪᐅᓇ ᐃᑲᔪᖅᓰᖁᔭᐅᓪᓗᑎᒃ ᐋᓐᓂᐊᖃᕐᓇᖏᑦᑐᓕᕆᓂᕐᒥᒃ ᓴᖅᑭᔮᖅᑎᑦᑎᓂᕐᒧᑦ 

ᓴᐳᒻᒥᑦᑎᓂᕐᒧᓪᓗ ᐱᓕᕆᓂᐅᕙᑦᑐᓂᒃ ᓄᓇᕗᓕᒫᒥ ᐊᒻᒪᓗ ᖃᐅᔨᔾᔪᑎᐅᓗᑎᒃ ᑲᔪᓰᓐᓇᖅᑐᓂᒃ ᐊᓯᐅᓱᐃᑦᑐᓂᒃ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓱᒫᓗᓇᖅᑐᓂᒃ ᐱᓕᕆᐊᖑᔭᕆᐊᖃᖅᑐᓂᒃ ᓯᕗᓪᓕᐅᑎᑕᐅᓗᑎᒃ. ᒪᓕᒐᓕᐅᖅᑏᑦ 

ᓂᕆᐅᑦᑎᐊᓂᐊᖅᑯᑦ ᓴᖅᑭᖅᑕᐅᖃᑦᑕᕐᓂᖏᓐᓂᒃ ᓄᑖᕈᕆᐊᖅᑕᐅᓯᒪᔪᑦ ᐅᓂᒃᑳᓕᐊᒥᓃᑦ ᐅᖃᐅᓯᖃᖅᑐᑦ 

ᐅᓪᓗᒥᐅᔪᖅ ᖃᓄᐃᓕᖓᓕᕐᒪᖔᑕ ᑳᓐᓱᖃᖅᑐᑦ, ᐋᓐᓂᐊᖃᐃᓐᓇᖅᑐᑦ, ᐊᐃᑦᑐᓗᐃᓇᖅᑐᒥᒃ ᐋᓐᓂᐊᓖᑦ, 

ᐃᓅᕋᑖᖅᑐᑦ ᓄᑕᕋᐃᑦ ᐃᓅᓕᓴᖅᑕᐅᓂᖏᓐᓂᒃ ᐊᒻᒪᓗ ᐊᓯᖏᓐᓂᒃ ᖃᐅᔨᒪᓕᕈᑎᐅᕙᑦᑐᓂᒃ ᑎᒥᖏᑕ 

ᖃᓗᐃᓕᖓᓕᕐᓂᕆᔭᖏᓐᓄᑦ ᓄᓇᕗᒻᒥᐅᑕᐃᑦ. 

 

ᐃᒃᓯᕙᐅᑖᖅ, ᐃᓱᒪᓕᕆᓂᖅ, ᐊᔪᓕᕈᑎᖃᖅᓯᒪᔪᓂᒃ ᐸᓂᖅᓰᓂᖅ ᐊᒻᒪᓗ ᑕᒪᑐᒧᖓ ᑐᕌᖓᔪᑦ ᐱᔨᑦᑎᕋᐅᑏᑦ ᓱᓕ 

ᐊᒃᓱᐊᓗᒃ ᑐᒃᓯᕌᖑᕙᒻᒪᑕ ᓄᓇᕗᓕᒫᒥ. ᒪᓕᒐᓕᐅᖅᑏᑦ ᖁᔭᓕᔪᑦ ᐊᒥᓱᑲᓪᓚᓐᓂᒃ ᐱᒋᐊᖅᑎᑦᑎᓯᒪᒻᒪᑕ ᐃᓅᓯᕗᑦ 

ᐃᓱᒪᓕᕆᓂᕐᒧᑦ ᐊᔪᓕᕈᑎᖃᖅᓯᒪᔪᓄᓪᓗ ᐱᓕᕆᐊᖃᕐᕕᐅᔪᖅ, ᐊᒥᓱᓪᓗ ᐱᒋᐊᖅᑎᑕᐅᓯᒪᓪᓗᑎᒃ ᑲᑐᔾᔭᐅᓪᓗᑎᒃ 

ᐊᓯᖏᓐᓄᑦ ᐱᓕᕆᕕᐅᔪᓄᑦ ᑎᒥᐅᔪᓄᓪᓗ, ᐊᖏᓪᓕᒋᐊᖅᓯᒐᐊᖅᑐᑎᒃ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐱᔨᑦᑎᕋᐅᑎᖏᓐᓂᒃ ᓄᓇᓕᓐᓂ. ᑕᑯᔭᐅᓯᒪᒻᒪᑦ ᐊᒥᓱᑦ ᐱᓕᕆᓂᐅᔪᑦ ᐊᑐᓕᖅᑎᑦᑎᒐᓱᐊᖅᑐᑎᒃ ᓄᓇᕘᑉ 

ᓄᑖᖁᑎᖓᓂᒃ ᐃᓱᒪᓕᕆᓂᕐᒧᑦ ᐱᖁᔭᕐᔪᐊᖓᓂᒃ ᐱᒋᐊᖅᑎᑕᐅᓯᒪᒻᒪᑕ ᑕᐃᒫᓪᓗ ᒪᓕᒐᓕᐅᖅᑏᑦ 

ᓂᕆᐅᓐᓂᖃᑦᑎᐊᖅᐳᑦ ᖃᓄᐃᓕᖓᓕᕐᒪᖔᑕ ᓇᓗᓇᐃᖅᑐᐃᕕᐅᖃᑦᑕᓛᕐᓂᕐᒥᓄᑦ ᐱᕙᓪᓕᐊᑎᑕᐅᔪᑦ ᑕᒪᐅᓇ, 

ᐱᓗᐊᖅᑐᒥᒃ ᓄᓇᓕᓐᓂ. 

  

ᑲᑎᒪᔨᕋᓛᑦ ᓱᓕ ᑲᔪᖏᖅᓴᐃᕗᑦ ᐱᓕᕆᕕᐅᔪᒥᒃ ᐱᓕᕆᐊᖃᕋᓱᐊᖅᑎᓪᓗᒋᑦ ᐃᖅᑲᓇᐃᔮᖅᑖᑎᑦᑎᓂᕐᒥᒃ 

ᐱᓕᒻᒪᒃᓴᐃᓂᕐᓂᓪᓗ ᐊᒥᓲᓂᖅᓴᓂᒃ ᐃᓄᓐᓂᒃ ᐃᖅᑲᓇᐃᔭᓛᖅᑐᓂᒃ ᐋᓐᓂᐊᖃᕐᓇᖏᑦᑐᓕᕆᓂᕐᒥᒃ ᐃᖅᑲᓇᐃᔮᒥᒃ. 

ᒪᓕᒐᓕᐅᖅᑏᑦ ᓂᕆᐅᓐᓂᖃᑦᑎᐊᖅᐳᑦ ᓴᖅᑭᖅᑕᐅᓛᕐᓂᖏᓐᓂᒃ ᓄᑖᖑᔪᑦ ᐃᒻᒥᓂᒃ ᑐᑯᑎᑦᑎᑦᑕᐃᓕᓂᕐᒧᑦ 

ᐊᐅᓚᔾᔭᐃᒋᐊᕈᑎᒃᓴᕐᓂᒃ ᐊᒻᒪᓗ ᓴᓐᖏᓈᖅᑐᒍ ᐃᑲᔪᖅᓰᓪᓗᑎᒃ ᓄᓇᓕᓐᓂ−ᐱᒋᐊᖅᑎᑕᐅᓯᒪᔪᓂᒃ ᐱᐅᔪᒃᑯᑦ 

ᐊᒃᑐᖅᓯᓂᖃᕈᓐᓇᖅᑐᓂᒃ ᐃᓅᓯᖏᓐᓂᒃ ᑭᒃᑯᑐᐃᓐᓇᐃᑦ, ᐃᓚᒌᑦ ᐊᒻᒪᓗ ᓄᓇᖅᑲᑎᒌᓂᒃ. 

 

ᑕᕝᕙ ᐃᓱᓕᑉᐳᑦ ᒪᑐᐃᖅᓯᔾᔪᑎᒃ ᐅᖃᐅᓰᑦ. ᐃᓛᒃᑯᑦ ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖃᖃᑦᑕᓂᐊᕐᒥᔪᑦ 

ᐅᖃᐅᓯᒃᓴᖃᖃᑦᑕᕐᓗᑎᓪᓗ ᑲᔪᓯᕙᓪᓕᐊᑎᓪᓗᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᐳᕉᔅᑐ. ᐊᐱᖅᑯᑎᓐᓅᓚᐅᓐᖏᓂᑦᑎᓐᓂᒃ ᐅᖃᐅᓯᔅᓴᑐᐃᓐᓇᕐᓂᒃ 

ᒪᑐᐃᑲᐃᓐᓇᕐᓗᒍ. ᒥᔅᑕ ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓐᓄᓴᒃᑯᑦ ᒥᓂᔅᑕ ᐱᓕᕆᔨᑎᓪᓗ. ᑕᐃᒪ ᐅᖃᐅᓯᕆᒑᕐᔪᒍᒪᔭᒃᑲ 

ᑕᑯᓪᓗᒋᑦ ᑮᓇᐅᔭᖅᑐᕈᑎᔅᓴᓯ ᑖᓐᓇ ᓯᕗᓪᓕᖅᐹᒥᒃ ᓄᓇᕗᑦ ᐊᑐᖅᓯᒪᔭᖏᓐᓂᒃ ᐋᓐᓂᐊᖅᑐᓕᕆᔨᒃᑯᑦ 

ᐊᕝᕙᖏᓐᓂᒃ $1-ᐱᓕᐊᓐᒦᓗᐊᓕᖅᐳᑦ. ᐊᖏᔪᑲᓪᓛᓘᒻᒪᑦ ᑮᓇᐅᔭᖅ. 

 

ᐅᖃᓐᖏᑦᑐᖓ ᑮᓇᐅᔭᐃᑦ ᐃᒪᐃᒐᔭᕈᑎᒃ ᑭᓯᐊᓂ ᐃᓱᒪᒋᓗᒍ ᐋᓐᓂᐊᖅᑐᓕᕆᔨᒃᑯᑦ ᐊᑐᖃᑦᑕᖅᓯᒪᔭᖏᑦ ᓲᕐᓗ  

ᑐᑭᓯᐅᒪᔭᒃᑯᑦ ᐋᓐᓂᐊᖅᑐᓕᕆᓂᖅ ᐊᑭᑐᔪᐊᓘᒻᒪᑦ, ᐱᓗᐊᖅᑐᒥᒃ ᑕᒫᓂ ᓄᓇᕗᒻᒥ. ᑭᓯᐊᓂᓕ 

ᐋᓐᓂᐊᖅᑐᓕᕆᔨᒃᑯᑦ ᖃᐅᔨᒪᓇᓱᐊᖃᑦᑕᖅᑕᖏᓐᓄᑦ ᑎᑎᖅᑲᐅᔪᓂᒃ ᑲᔪᓯᔪᒃᑯᑦ ᐃᓚᒋᐊᕈᑎᓂᒃ ᑮᓇᐅᔭᓂᒃ ᐊᒻᒪᓗ 

ᐋᓐᓂᐊᖅᑐᓕᕆᔨᒃᑯᑦ ᖃᐃᓪᓗᑎᒃ ᒪᓕᒐᓕᐅᕐᕕᒻᒧᑦ ᕿᓂᖅᑐᑎᒃ ᑮᓇᐅᔭᒃᑲᓐᓂᐅᔪᓂᒃ ᕿᓂᖅᑐᑎᒃ ᐱᓕᕆᕕᐅᔪᒥᒃ 

ᑕᒪᓐᓇ ᐊᕐᕌᒍ ᐃᓱᓕᒐᓱᐊᕐᓂᖓᓂᒃ.  

ᑕᒪᓐᓇ ᑲᔪᓰᓐᓇᖅᐳᖅ ᐃᓱᒫᓘᑕᐅᖏᓐᓇᖅᖢᓂᓗ. ᐊᔾᔨᐸᓗᑐᐃᓐᓇᖓᑦᑕᐅᖅ ᐃᓱᒫᓘᑎᐅᔪᖅ ᓄᓇᑦᓯᐊᕐᒥ 

ᒐᕙᒪᒃᑯᑦ ᑮᓇᐅᔭᖏᓐᓄᑦ ᑲᑎᒪᔨᕋᓛᑦ ᐊᑐᓕᖁᔨᓯᒪᒻᒪᑕ ᐊᑕᖐᔪᒥᒃ ᕿᒥᕐᕈᖁᔨᓪᓗᑎᒃ ᐱᓕᕆᕕᐊᓂᒃ 

ᐋᓐᓂᐊᖅᑐᓕᕆᔨᒃᑯᑦ ᑮᓇᐅᔭᖅᑐᕈᑎᖏᓐᓂᒃ ᓇᓗᓇᐃᖅᓯᖁᓪᓗᒋᑦ ᐊᑭᖏᓐᓂᒃ ᐊᖁᑎᓂᒃ ᐊᒻᒪᓗ 

ᖃᐅᔨᒪᒋᐊᕐᓗᑎᒃ ᐸᕐᓇᒍᑎᑕᖃᕋᓗᐊᕐᒪᖔᖅ ᑕᒪᓐᓇ ᓄᖅᑲᐅᒥᖁᓪᓗᒍ ᐱᕈᖅᐸᓪᓕᐊᓂᐅᔪᖅ. ᑕᒪᓐᓇ 

ᐃᑲᔫᑎᖃᕋᔭᖅᑐᒋᕙᕋ ᐱᓕᕆᐊᖃᖅᑎᓪᓗᑕ ᓇᒻᒥᓂᖅ ᑮᓇᐅᔭᑎᒍᑦ ᐸᕐᓇᐅᑎᑦᑎᓐᓂᒃ ᒥᓂᔅᑕᖃᕐᕕᒻᒧᑦ. 

 

ᐊᕐᕌᒍᒐᓴᐅᓕᖅᑐᓄᑦ, ᐊᓯᐊᑦᑕᐅᖅ ᐃᓱᒫᓘᑎᐅᔪᖅ ᐊᑐᖅᑕᐅᖃᑦᑕᕐᓂᖓᓄᑦ ᑎᑭᑎᑕᐅᑲᐃᓐᓇᖃᑦᑕᖅᑐᑦ 

ᐋᓐᓂᐊᓯᐅᖅᑏᑦ ᐊᒻᒪᓗ ᓱᓕ ᕿᓂᖅᑐᑎᒃ ᐱᖓᓐᓇᕐᒥ, ᓄᓇᑦᓯᐊᕐᒥ, ᐱᑕᖃᑦᑎᑦᑎᒍᓐᓇᓚᐅᕐᒪᑕ 

ᐋᓐᓂᐊᖅᑐᓕᕆᓂᕐᒥᒃ ᐱᔨᑦᑎᕈᑎᒥᓂᒃ ᐊᕐᕌᒍᓄᑦ ᐊᒥᓱᓄᑦ ᐊᑐᖏᑦᑐᑎᒃ ᑎᑭᑎᑕᐅᓯᒪᔪᓂᒃ ᐋᓐᓂᐊᓯᐅᖅᑎᓂᒃ. 

ᒫᓐᓇᕋᑖᖅ ᐱᒋᐊᒃᑲᓐᓂᓚᐅᕐᒪᑕ ᑕᒪᒃᑯᐊ ᐋᓐᓂᐊᕐᕕᖏᑦ ᒪᑐᖁᓇᒋᑦ. 

 

ᐅᑉᐱᕈᓱᒃᑲᒪ ᓄᓇᑦᓯᐊᕐᒥᐅᑦ ᑕᒪᒃᑯᓂᖓ ᐱᑕᖃᕆᐊᖃᓪᓚᕆᑦᑐᓂᒃ ᐱᔨᑦᓯᕈᓐᓇᓚᐅᕐᒪᑕ 

ᑎᑭᑎᑕᐅᓯᒪᑲᐃᓐᓇᖅᑐᓂᒃ ᐋᓐᓂᐊᓯᐅᖅᑎᖃᓐᖏᑦᑐᓂᒃ, ᐅᑉᐱᕈᓱᑉᐳᖓ ᓇᒻᒥᓂᖅ ᐋᓐᓂᐊᖅᑐᓕᕆᔨᕗᑦ 

ᐃᓐᓄᐃᔪᓐᓇᕆᐊᖃᕐᒪᑕ ᐃᖅᑲᓇᐃᔭᐃᓐᓇᖅᑐᓂᒃ ᐊᑐᓗᐊᕐᓂᐊᖏᒻᒪᑕ ᐊᑭᑐᔪᒻᒪᕆᓐᓂᑦ ᐋᓐᓂᐊᓯᐅᖅᑎᓂᒃ. 

 

ᖃᐅᔨᒪᔪᖓ ᐱᓕᕆᕕᐅᔪᖅ ᓴᖅᑮᓯᒪᒻᒪᑦ ᐃᓚᖏᓐᓂᒃ ᐋᓐᓂᐊᖅᑐᓕᕆᓂᕐᒧᑦ ᐱᓯᒪᑦᑎᓂᕐᒧᑦ ᐸᕐᓇᒍᑎᓂᒃ 

ᑭᖑᓂᑦᑎᓐᓂ ᑭᓯᐊᓂᓕ ᐊᑦᔨᒌᖏᑦᑐᓂᒃ ᐋᓐᓂᐊᖅᑐᓕᕆᓂᕐᒧᑦ ᐃᖅᑲᓇᐃᔮᖑᔪᓂᒃ ᑕᒫᓂ ᓄᓇᕗᒻᒥ 

ᐋᓐᓂᐊᓯᐅᖅᑎᑐᐃᓐᓇᐅᖏᑦᑐᓂᒃ.  

 

ᐅᑉᐱᕈᓱᒃᑲᒪ ᐱᓕᕆᒃᑲᓐᓂᕆᐊᖃᕐᓂᑎᓐᓂᒃ ᑎᓕᐅᕆᓗᑕ ᐃᓅᓱᒃᑐᖁᑎᑦᑎᓐᓂᒃ ᓯᕗᕙᕆᐊᖁᓪᓗᒋᑦ ᑕᒪᑐᒥᖓ 

ᐃᓂᓪᓚᖅᑎᕆᓗᑎᒃ ᑕᒪᒃᑯᓂᖓ ᐱᑕᖃᕆᐊᖃᓪᓚᕆᑦᑐᓂᒃ ᐋᓐᓂᐊᖅᑐᓕᕆᔨᓂᒃ ᐋᓐᓂᐊᕕᓐᓂ ᐊᒻᒪᓗ 

ᐋᓐᓂᐊᕕᓐᓂ. 

 

ᑖᒃᑯᐊ ᐃᓚᐃᓐᓇᑯᓗᖏᑦ ᐅᖃᐅᓯᕆᔪᒪᕋᑖᖅᑕᒃᑲ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓚᐃᑦᓯᑑᓐ. ᐅᖃᐅᓯᑦᓴᑐᐊᑦ, ᒪᑐᐃᕈᑎᓄᑦ ᐅᖃᐅᓯᔅᓴᐃᑦ. ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᓄᑖᖅ ᓄᓇᕗᒻᒥ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

ᐸᕐᓇᐅᑎᐅᔪᖅ, ᑖᒃᑯᐊ ᒪᑐᐃᕈᑎᒋᖅᑲᐅᔭᖏᑦ ᐅᖃᐅᓯᖃᖅᑰᖏᒻᒪᑕ ᑮᓇᐅᔭᓂᒃ ᓄᑖᒧᑦ ᐸᕐᓇᒍᑕᐅᔪᒧᑦ 

ᐅᕝᕙᓘᓐᓃᑦ ᓄᑖᕈᕆᐊᖅᑕᐅᔪᒧᑦ ᐊᐅᓚᔾᔭᐃᒋᐊᕐᓂᕐᒧᑦ ᐸᕐᓇᐅᑎᒧᑦ.  

 

ᒥᓂᔅᑕ ᒪᐃᓐ, ᓴᖅᑭᑎᑦᑎᓚᐅᖅᑐᖓ ᑭᐅᔾᔪᑎᒥᒃ ᑎᑎᖅᑲᒥᒃ ᐱᓚᐅᖅᑕᓐᓂᒃ ᐱᓪᓗᒋᑦ ᑐᒃᓯᕋᐅᑎᒐ 

ᐃᖅᑲᓇᐃᔭᕐᕕᖕᒧᑦ ᐊᒻᒪ ᓄᓇᕗᒻᒥ ᒐᕙᒪᒃᑯᓐᓄᑦ ᐃᓱᒪᒃᓴᖅᓯᐅᖁᓪᓗᒋᑦ ᓇᓗᓇᐃᖅᓯᓂᕐᒥᒃ ᓄᓇᕗᒻᒥ 

ᐃᖕᒥᓃᕐᓂᕐᒧᑦ ᑭᒃᑯᑐᐃᓐᓇᕐᓄᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑐᐊᕕᕐᓇᖅᑐᒥᒃ. 

 

ᑕᑯᒐᒪ ᒪᑉᐱᒐᖅ H7-ᒥ ᑐᓂᕐᕈᑎᓂᒃ ᐊᒻᒪᓗ ᑐᓂᕐᕈᑎᓂᒃ ᐊᖏᓪᓕᒋᐊᖅᓯᒪᖏᑦᑐᖅ ᑮᓇᐅᔭᑦ ᓴᓂᕐᕙᒃᑕᐅᔪᑦ 

ᓄᓇᕗᒻᒥ ᐃᓅᓯᕐᒥᒃ ᑭᐱᓯᑎᑦᑎᑦᑕᐃᓕᒪᓂᕐᒧᑦ ᐱᓕᕆᐊᖑᕙᓪᓕᐊᔪᒪᔪᒧᑦ. $4.6 ᒥᓕᐊᓐᑐᐃᓐᓇᐅᒻᒪᑕ, ᐊᕐᕌᓂᓂᑦ 

ᐊᔾᔨᑐᐃᓐᓇᖓ.  

 

ᐅᖃᓐᖏᑦᑐᖓᓕ ᑕᒪᓐᓇ ᑮᓇᐅᔭᕗᑦ ᐊᒥᓱᕈᕆᐊᖅᑕᐅᒋᐊᖃᐃᓐᓇᕐᒪᑕ ᐃᓚᖏᓐᓄᑦ ᐱᓕᕆᐊᓄᑦ 

ᑲᔪᓯᑦᑎᐊᖁᓪᓗᒋᑦ ᐱᓕᕆᐊᖑᔪᑦ. ᑐᓴᕈᒪᔪᖓ ᖃᓄᐃᒻᒪᑦ, ᐊᓪᓛᑦ ᐱᕙᓪᓕᐊᑎᓪᓗᒍ ᓄᑖᕈᕆᐊᖅᓯᒪᔪᖅ 

ᖃᓄᐃᓕᐅᕐᓂᕐᒧᑦ ᐸᕐᓇᐅᑎ, ᖃᓄᐃᒻᒪᑦ ᑮᓇᐅᔭᖅᑕᖃᒃᑲᓐᓂᕆᐊᖃᖏᒻᒪᖔᖅ. ᑕᒪᓐᓇ ᑐᓂᔭᐅᕗᖅ 

ᖃᐅᔨᒪᓪᓗᑎᒃ ᐊᑭᓕᐅᑕᐅᓪᓚᑦᑖᖅᓯᒪᔪᑦ ᐱᓕᕆᐊᕐᒧᑦ ᖃᑦᑏᓐᓇᐅᓂᖅᓴᐅᓚᐅᕐᒪᑕ ᓂᕆᐅᒋᔭᐅᓚᐅᖅᑐᒥᒃ 2022-

2023-ᒥ.  

 

ᐅᖃᐅᔾᔭᐅᑦᑎᐊᓚᐅᖅᐳᒍᑦ ᓄᑖᓐᖑᕆᐊᖅᓯᒪᔪᖅ ᐱᓕᕆᔾᔪᑎᒃᓴᓄᑦ ᐸᕐᓇᐅᑦ, ᒪᓕᒡᓗᒍ ᑖᓐᓇ ᑎᑎᖅᑲᖅ, 2024−ᒥ 

ᐅᐱᕐᖔᒃᑯᑦ ᓴᖅᑭᓛᕐᒪᑦ.  

ᖃᐅᔨᒪᔪᖓ ᐃᓄᑑᖃᑕᐅᓐᖏᓐᓇᒪ ᐃᓚᒋᔭᐅᔾᔪᑎᑦᑎᓐᓄᑦ ᖁᕕᐊᓱᒍᓐᓃᐸᓪᓕᐊᑐᐃᓐᓇᕋᒪ ᑭᖑᕙᕈᑕᐅᔪᓂᒃ 

ᓴᖅᑭᑕᐅᓂᖏᓐᓄᑦ ᐊᒻᒪᓗ ᓴᖅᑮᓂᕐᒧᑦ ᐊᒥᓱᑲᓪᓚᐅᔪᓂᒃ ᓱᓕᓂᐊᕐᓂᕋᖅᓯᒪᔪᓂᒃ ᐊᐅᓚᔾᔭᐃᒋᐊᕐᓂᕐᒧᑦ 

ᐸᕐᓇᒍᑎᓂᒃ.  

 

ᑖᓐᓇ ᒥᓂᔅᑕ ᑐᓴᕐᕕᒋᔪᒪᒐᓗᐊᖅᖢᒍ ᑖᒃᑯᐊ ᑭᖑᕙᕆᐊᕈᑕᐅᖃᑦᑕᖅᑐᑦ ᐊᒻᒪᓗ ᖃᓄᖅ ᑕᒪᓐᓇ ᐃᒻᒥᓃᖃᑦᑕᕐᓂᖅ 

ᐱᔾᔪᑎᒋᓪᓗᒍ ᐊᒻᒪᓗ ᖃᓄᐃᒻᒪᑦ ᑮᓇᐅᔭᖅᑕᖃᒃᑲᓐᓂᔾᔮᖏᒻᒪᖔᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑉᐱᒐᖅ H-4-ᒨᕐᓗᑕ, ᐊᖏᔪᖅᑲᐅᑎᖃᕐᕕᒃ. ᒫᓐᓇ ᑐᒃᓯᕋᖅᑕᐅᔪᖅ, 

$71,326,000. ᒪᓕᒐᓕᐅᖅᑏᑦ ᑕᕝᕗᖓ ᒪᑉᐱᖅᑐᒐᕐᒨᕐᓂᐊᖅᑎᓪᓗᒋᑦ, ᐊᐱᕆᑐᐃᓐᓇᕐᓂᐊᖅᑐᖓ 

ᓇᓗᓇᐃᖅᓯᕕᐅᔪᒪᓪᓗᖓ ᒥᓂᔅᑕᒧᑦ ᐊᒻᒪ ᐃᖅᑲᓇᐃᔭᖅᑎᖏᓐᓄᑦ. ᑖᒃᑯᐊ ᓇᓪᓕᐅᒃᑯᒫᖃᓐᖏᑦᑐᓄᑦ 

ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᐅᔪᑦ ᐊᒃᓱᐊᓗᒃ ᐃᓚᒋᔭᐅᓚᐅᖅᑐᑦ ᒪᑐᐃᕈᑎᒋᖅᑲᐅᔭᖏᓐᓄᑦ ᑕᒪᒃᑮᓐᓂᒃ 

ᒥᓂᔅᑕᐅᔪᒥᒃ ᐊᒻᒪᓗ ᑲᑎᒪᔨᕋᓛᖑᔪᓂᒃ ᐃᒃᓯᕙᐅᑕᐅᔪᒥᒃ. 

 

ᑐᑭᓯᓇᖅᓯᑎᒋᐊᑐᐃᓐᓇᕐᓗᒍ, 2020-2021−ᒥ ᐊᒻᒪ 2021-2022−ᒥ, ᐃᖅᑲᐅᒪᔭᒃᑯᑦ, ᐅᑭᐅᑦ ᖁᓕᑦ ᐊᓂᒍᖅᑐᓂᒃ 

ᑮᓇᐅᔭᑦ ᐊᑐᖅᑐᒃᓴᑦ ᐊᒥᒐᖅᓯᖃᑦᑕᓚᐅᖅᐳᑦ ᑮᓇᐅᔭᑦ ᐊᖏᖅᑕᐅᓯᒪᔪᑦ ᑐᒃᓯᕋᐅᑕᐅᓪᓗᑎᒃ ᐱᓕᕆᕝᕕᖕᒧᑦ. 

ᑕᐃᒪᓐᖓᓂᓪᓕ, ᐃᓱᒪᓕᐅᕈᑕᐅᓚᐅᖅᑐᖅ, ᑐᑭᓯᔭᒃᑯᑦ ᐊᕐᕌᓂ, ᐃᓚᓕᐅᔾᔨᓂᐊᓚᐅᖅᑐᑦ $78-ᒥᓕᐊᓐᓂᒃ, ᐊᒻᒪᓗ 

$20−ᒥᓕᐊᓐᓂᒃ ᑲᔪᓯᓚᐅᖅᑐᖅ ᐊᒻᒪᓗ $58−ᒥᓕᐊᖑᔪᑦ ᓄᓇᖃᖅᑳᖅᓯᒪᔪᑦ ᐱᔨᑦᑎᕋᖅᑎᖏᓐᓂᒃ ᑲᓇᑕᒥ 

ᐋᔩᖃᑎᒌᒍᑕᐅᓚᐅᖅᑐᑦ ᐃᓚᒋᐊᕈᑎᐅᓪᓗᑎᒃ ᓇᓪᓕᐅᒃᑯᒫᖃᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᓄᑦ 

ᐊᖏᕈᑎᓄᑦ ᑭᓯᐊᓂ ᐊᑯᓂᒃ ᐊᖏᕈᑕᐅᓚᐅᖅᑎᓪᓗᒍ ᐃᓕᔭᐅᔪᓐᓇᖅᑐᖅ, ᐃᓚᔭᐅᓚᐅᖅᑐᖅ ᑮᓇᐅᔭᖅᑐᕈᑎᒃᓴᓄᑦ. 

ᓯᕗᓂᐊᒍᓪᓕ, ᑮᓇᐅᔭᓕᕆᔨᒃᑯᓐᓄᑦ ᑐᓂᔭᐅᓚᐅᖅᑐᖅ ᑮᓇᐅᔭᓕᐊᑎᒍᑦ ᐊᒻᒪᓗ ᐊᑐᖅᑕᐅᓪᓗᓂ ᐱᓕᕆᕕᐊᓄᑦ 

ᐋᓐᓂᐊᖅᑐᓕᕆᔨᒃᑯᑦ ᑮᓇᐅᔭᖅᑐᕈᑎᖏᓐᓄᑦ, ᑭᓯᐊᓂᓕ ᐃᖅᑲᐅᒪᑦᑎᐊᕈᒪ ᐊᕐᕌᓂ ᑮᓇᐅᔭᓕᕆᔨᒃᑯᑦ 

ᑐᓂᓯᓚᐅᕐᒪᑕ ᑖᒃᑯᓂᖓ ᑮᓇᐅᔭᓂᒃ, ᐃᓘᓇᑎᐅᖏᑦᑐᖅ, ᐱᓕᕆᕕᐊᓄᑦ ᐋᓐᓂᐊᖅᑐᓕᕆᔨᒃᑯᑦ. 

 

ᑖᓐᓇ ᒥᓂᔅᑕ ᑐᑭᓯᑎᑕᐅᑦᑎᐊᕈᒪᔪᖓ ᖃᓄᖅ ᐊᒃᑐᐃᓂᖃᕐᓂᐊᕐᒪᖔᑦ ᐊᕐᕌᒍᒧᑦ ᐊᑕᐅᓯᕐᒧᑦ $20,000,000-ᒧᑦ, 

ᑐᑭᓯᔭᒃᑯᑦ, ᑖᓐᓇ ᑲᔪᓯᓂᐊᕐᒪᑦ, ᑭᓯᐊᓂ $58−ᒥᓕᐊᓐ ᐋᔩᖃᑎᒌᒍᑕᐅᓚᐅᖅᑐᖅ ᐊᕐᕌᒍᑕᒫᑦ 

ᐋᔩᖃᑎᒌᒍᑕᐅᓂᐊᓚᐅᖅᑐᖅ, ᑭᓯᐊᓂ, ᐊᑯᓂᒧᑦ ᐊᖏᖃᑎᒌᒍᑕᐅᔪᖅ ᐱᔭᕇᖅᑕᐅᒃᐸᑦ.  

 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐳᖅ ᖃᓄᖅ ᐊᒃᑐᐃᓂᖃᕐᓂᐊᕐᒪᖔᑦ ᑖᓐᓇ ᐊᖏᖃᑎᒌᒍᑕᐅᔪᖅ, 

ᖃᓄᐃᑦᑐᓂᒃ ᐊᖏᖃᑎᒌᒍᑎᓂᒃ ᐱᑕᖃᖅᐸ? ᐊᒻᒪᓗ, ᓂᕆᐅᒋᔭᐅᔪᖅ ᐊᒃᑐᐃᓂᐊᕋᓱᒋᔭᐅᓪᓗᓂ, ᒥᓂᔅᑕ 

ᐅᖃᖅᑲᐅᒻᒪᑦ ᒪᑐᐃᕈᑎᒥᓂᒃ, ᑖᒃᑯᐊ ᓄᓇᖃᖅᑳᖅᓯᒪᔪᑦ ᐱᔨᑦᑎᕋᐅᑎᖏᑦ ᑲᓇᑕᒥ ᑲᒪᒋᔭᖃᒃᑲᓐᓂᖅᐸᑕ 

ᓇᓪᓕᐅᒃᑯᒫᖃᓐᖏᑦᑐᓄᑦ ᐃᓅᓕᓴᖅᑕᐅᔾᔪᑎᑎᒍᑦ? ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐊᑭᓕᒃᓴᐃᑦ ᐊᒥᓲᓂᖏᑦ ᑕᑯᓐᓇᖅᑕᕗᑦ... 

ᑕᐃᒪᐃᒻᒪᑦ, ᑐᑭᓯᓇᖅᓯᑎᑦᑎᐊᕐᓗᒍ, ᒫᓐᓇ ᑮᓇᐅᔭᑦ ᐊᕐᕌᒍᖓ ᐱᔾᔪᑎᒋᓪᓗᒍ, 2023-2024, ᒫᓐᓇ 

ᐋᔩᖃᑎᒌᒃᐸᓪᓕᐊᔪᒍᑦ ᓄᓇᖃᖅᑳᖅᓯᒪᔪᑦ ᐱᔨᑦᑎᕋᐅᑎᖏᓐᓂᒃ ᑲᓇᑕᒥ ᐊᒻᒪ ᐅᕙᑦᑎᓐᓄᑦ ᑐᓂᓯᓯᒪᓕᖅᑐᑦ ᓱᓕ 

ᒥᓂᔅᑕᓄᑦ, ᐅᕝᕙᓘᓐᓃᑦ ᓯᕗᓕᖅᑏᑦ ᑲᑎᒪᔨᖏᓐᓄᑦ, ᐃᓱᒪᒃᓴᖅᓯᐅᕈᑕᐅᖁᓪᓗᒍ. 

 

ᑕᐃᒪᐃᒻᒪᑦ ᓇᓗᓇᐃᖅᓯᓗᐊᕈᓐᓇᓐᖏᓚᖓ ᑕᒪᑐᒧᖓ ᓄᑖᕐᖑᕆᐊᖅᑕᐅᓂᖓᓄᑦ. ᒪᒥᐊᓇᖅ, 

ᓇᓗᓇᐃᖅᓯᑐᐃᓐᓇᖅᑐᖓ ᓈᓴᐅᑎᓂᒃ ᑕᕝᕙᓂ. ᑖᓐᓇ ᒪᓂᒪᑎᑕᐅᓚᐅᖅᑐᖅ ᓇᓪᓕᐅᒃᑯᒫᖃᓐᖏᑦᑐᓄᑦ 

ᐃᓅᓕᓴᖅᑕᐅᔭᕆᐊᓕᖕᓄᑦ ᐃᑲᔫᓯᐊᓂᒃ $70−ᒥᓕᐊᖑᓚᐅᕐᒪᑦ ᐊᕐᕌᒍᑕᒫᑦ, ᑖᓐᓇᓗ ᑲᓇᑕᐅᑉ ᒐᕙᒪᒃᑯᖏᑦᑕ 

ᑮᓇᐅᔭᑦ ᐊᑐᕈᒫᕐᓂᐊᖅᑐᖁᑎᖏᑦ. ᑕᒪᓐᓇ ᓱᓕ ᐊᑭᓕᒃᓴᖃᕈᑎᒋᕙᒃᐸᕗᑦ ᓄᓇᕗᑦ ᒐᕙᒪᒃᑯᑦ ᑮᓇᐅᔭᖏᓐᓄᑦ. 

$25 ᒥᓕᐊᓐᓂᒃ ᐊᑭᓕᒃᓴᖃᓕᕋᔭᖅᑐᒍᑦ ᐅᓪᓗᖅ ᐊᓂᒍᖅᐸᑦ. ᑖᒃᑯᐊ ᑮᓇᐅᔭᐃᑦ ᐃᓚᒋᐊᕈᑎᐅᔪᑦ 

ᐃᑲᔪᕐᓂᖃᕋᓗᐊᖅᑎᓪᓗᒋᑦ, ᓈᒻᒪᖏᒻᒪᑦ ᐊᒻᒪᓗ ᑕᒪᒃᑯᐊ ᓄᖅᑲᖓᑎᓐᓇᖅᑕᕗᑦ ᐋᖅᑭᒃᓯᒪᔭᕗᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᓇᓗᓇᐃᒃᑲᓐᓂᑐᐃᓐᓇᕐᓗᒍ ᑲᑎᒪᔨᕋᓛᓄᑦ ᐊᒻᒪᓗ ᑐᓵᔪᓄᑦ, $20 

ᒥᓕᐊᓐ ᑲᔪᓯᓚᐅᕐᒪᑦ. ᓇᓗᓇᐃᕆᐊᑐᐃᓐᓇᕐᓗᒍ ᑖᓐᓇ $70 ᒥᓕᐊᓐ ᑐᒃᓯᕋᐅᑕᐅᕋᑖᓚᐅᖅᑐᖅ 

ᐃᓇᖐᒍᑕᐅᓂᐊᖅᑐᖅ $58 ᒥᓕᐊᓐ ᐊᕐᕌᒍᑕᒫᑦ ᐊᖏᖃᑎᒌᒍᑕᐅᓚᐅᖅᑐᒧᑦ. ᑖᓐᓇ ᒥᓂᔅᑕ ᓂᐊᖁᖓ ᑕᑯᒐᒃᑯ, 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

41 

ᑖᓐᓇ ᓇᓗᓇᐃᑲᐃᓐᓇᕐᓂᐊᕋᒃᑯ. ᐄ, ᑖᓐᓇ ᖁᕕᐊᒋᔭᕋ, ᑖᒃᑯᐊ ᑐᑭᓯᒋᐊᕈᑎᒃᓴᐃᑦ ᐃᑲᔫᑎᖃᕐᓂᐊᖅᑰᖅᑐᑦ 

ᐊᐱᖅᑯᑕᐅᓂᐊᖅᑐᑦ ᐃᓚᖏᓐᓄᑦ.  

 

ᓯᕗᓪᓕᖅᐹᖅ ᐊᑎᖁᑎᒐ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᖅᑯᑎᒃᓴᖃᕋᒪ ᓇᓪᓕᐅᒃᑯᒫᖃᓐᖏᑦᑐᓄᑦ 

ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᓄᑦ ᐊᒻᒪ ᒥᓂᔅᑕᐅᑉ ᒪᑐᐃᖅᓯᓂᕐᒧᑦ ᐅᖃᐅᓯᕆᖅᑲᐅᔭᖏᓐᓄᑦ.  

 

"ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᒻᒪ ᓄᓇᖃᖅᑳᖅᓯᒪᔪᑦ ᐱᔨᑦᑎᕋᐅᑎᑦ ᑲᓇᑕᒥ ᐱᕚᓪᓕᖅᓯᒪᒐᓗᐊᖅᑎᓪᓗᒋᑦ, 

ᖃᖓᑦᑎᐊᓕᓴᐅᓛᖅ ᓇᓪᓕᐅᒃᑯᒫᖃᓐᖏᑦᑐᓄᑦ ᐃᓅᓕᓴᖅᑕᐅᔭᕆᐊᓕᖕᓄᑦ ᐃᑲᔫᓯᐊᖅᑎᑦᑎᔨᑦ ᑮᓇᐅᔭᑎᒍᑦ 

ᑐᒃᓯᕋᐅᑎᖓ ᑭᓯᐊᓂ ᓴᖅᑭᑦᑎᔾᔪᑕᐅᓐᖏᑦᑐᖅ 100-ᐳᓴᓐᒥᒃ ᐅᑎᖅᑎᑕᐅᔭᕆᐊᖃᖅᑐᓂᒃ ᐋᓐᓂᐊᕕᓕᐊᕐᓗᑎᒃ 

ᖃᖓᑦᑕᐅᑎᓄᑦ ᐊᑭᓕᖅᓱᕆᐊᓕᖕᓄᑦ ᐅᕝᕙᓘᓐᓃᑦ 99-ᓄᑦ ᐱᔭᐅᔭᕆᐊᖃᖅᑐᓄᑦ ᐱᓕᕆᕝᕕᖕᒥ 

ᐊᒡᓚᕝᕕᓕᕆᔾᔪᑎᓄᑦ ᐊᑭᓕᒐᒃᓴᓐᖑᖅᑎᑕᐅᔪᓄᑦ. ᐊᐃᑦᑖᖑᒐᓗᐊᕐᓕ ᓄᓇᖃᖅᑳᖅᓯᒪᔪᓄᑦ ᐱᔨᑦᑎᕋᐅᑎᑦ ᑲᓇᑕᒥ 

ᓱᓕ ᐃᓕᓴᖅᓯᔭᕆᐊᖃᖕᒪᑕ ᓱᓕ ᑲᒪᒋᔭᒃᓴᖏᓐᓂᑦ ᓄᓇᕗᒻᒥᑦ ᐃᓄᖕᓄᑦ ᓇᓪᓕᐅᒃᑯᒻᒫᖃᖏᑦᑐᓄᑦ 

ᐃᓅᓕᓴᖅᑕᐅᔭᕆᐊᓕᖕᓄᑦ ᐃᑲᔫᓯᐊᓂᒃ ᐱᔪᓐᓇᖅᑕᖏᓐᓂᒃ."  

 

ᐊᒻᒪᓗ ᐅᖃᖅᓯᒪᒋᓪᓗᓂ, "ᓄᑖᖅ ᑐᒃᓯᕋᐅᑎ ᐊᒻᒪᓗ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑭᐅᔾᔪᑎᖓᑦ ᑐᓂᔭᐅᓂᐊᖅᑐᖅ 

ᐃᓱᒪᒋᔭᐅᓂᐊᕐᓗᓂ ᓯᕗᓕᖅᑏᑦ ᑲᑎᒪᔨᖏᓐᓄᑦ ᐱᔪᓐᓇᖅᓯᑐᐊᕈᑎᒃ." ᑖᓐᓇ ᑐᒃᓯᕋᐅᑎᐅᔪᖅ ᓴᖅᑭᑕᐅᓛᖅᑳ 

ᑭᖑᓪᓕᕐᒥᒃ ᓯᕗᓕᖅᑏᑦ ᑲᑎᒪᓂᖃᓕᕐᒥᑉᐸᑕ? ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᓴᖅᑭᑕᐅᓛᖅᑐᖅ ᑭᖑᓪᓕᕐᒥᒃ 

ᐊᑐᐃᓐᓇᐅᓕᖅᐸᑦ, ᑭᖑᓪᓕᕐᒥᒃ ᒥᓂᔅᑕᐃᑦ ᑲᑎᒪᓕᕐᒥᒃᐸᑕ, ᑲᑎᒪᔾᔪᑎᒃᓴᓂᒃ ᐃᓚᓕᐅᔾᔭᐅᓯᒪᑐᐃᓐᓇᕆᐊᓖᑦ. 

ᑲᑎᒪᔾᔪᑎᒃᓴᓂᒃ ᐋᖅᑭᒃᓯᓐᖏᑦᑐᖓ ᒥᓂᔅᑕᐃᑦ ᑲᑎᒪᓂᕆᖃᑦᑕᕐᓂᐊᖅᑕᖏᓐᓂᒃ. ᑕᒪᓐᓇ ᓇᓗᓇᐃᑐᐃᓐᓇᖅᑕᕋ. 

ᓇᑯᕐᒦᒃ. 

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕᐅᑉ ᐅᖃᐅᓯᖏᓐᓂᒃ ᐱᒋᐊᓕᖅᑎᓪᓗᒍ ᑕᕝᕙᓂ 

ᑲᑎᒪᓂᑦᑎᓐᓂ, ᐅᖃᐅᓯᕆᖅᑲᐅᔭᖓᓄᑦ ᐅᖃᐅᓯᕆᓂᐊᖅᐸᕋ. "ᑕᖅᑭᓂᒃ ᐊᒡᒋᖅᑐᓂᒃ, ᐊᔭᐅᖏᓐᓇᕐᓂᐊᖅᑕᕗᑦ 

ᓄᓇᖃᖅᑳᖅᓯᒪᔪᑦ ᐱᔨᑦᑎᕋᐅᑎᑦ ᑲᓇᑕᒥ ᐃᑲᔪᖅᓱᑦᑎᐊᕐᓗᒋᑦ ᓇᓪᓕᐅᒃᑯᒫᖃᓐᖏᑦᑐᓄᑦ 

ᐃᓅᓕᓴᖅᑕᐅᔭᕆᐊᓕᖕᓄᑦ ᐃᑲᔫᓯᐊᑦ. ᐱᔪᐃᓐᓇᐅᔪᓐᓇᓐᖏᒃᑯᑦᑕ ᓇᓚᐅᑦᑖᒐᒃᓴᓂᒡᓗ ᑮᓇᐅᔭᓂᒃ 

ᓴᓂᕐᕙᐃᔪᓐᓇᓐᖏᒃᑯᑦᑕ, ᐊᓯᐊᒎᕐᕕᖃᔾᔮᓐᖏᑦᑐᖓ ᑭᓯᐊᓂ ᐊᑐᓕᖁᔨᓗᖓ ᒥᓂᔅᑕᐅᖃᑎᓐᓄᑦ ᐱᓕᕆᐊᖏᑦ 

ᐅᑎᖅᑎᓪᓗᒋᑦ ᒐᕙᒪᑐᖃᖅᑯᓐᓂᒃ ᐊᐅᓚᑦᑎᓂᐊᕐᓗᑎᒃ ᓇᖕᒥᓂᖅ."  

 

ᒥᓂᔅᑕ ᐊᐱᕆᓂᐊᖅᐸᕋ: ᒥᓂᔅᑕᐃᑦ ᑲᑎᒪᑎᓪᓗᒋᑦ ᑖᓐᓇ ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ 

ᐃᑲᔫᑎᐅᔪᖅ ᓴᖅᑭᑕᐅᑉᐸᑦ ᐊᒻᒪᓗ ᒥᓂᔅᑕ ᐅᖃᖅᓯᒪᓪᓗᓂ ᓈᒻᒪᓐᓂᕋᑦᑐᓂᐅᒃ, ᑖᓐᓇ ᐊᑐᓕᖁᔨᔾᔪᑎᐅᔪᖅ 

ᑲᑎᒪᓂᖃᓕᖅᐸᑕ ᐅᑎᖅᑎᑕᐅᓗᑎᒃ ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᐅᔪᑦ 

ᒐᕙᒪᑐᖃᒃᑯᓐᓄᑦ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑕᐃᒃᑯᐊᓕ ᖃᓄᖅ 

ᐃᓱᒪᓕᐅᕆᐊᖃᓪᓚᑦᑖᕐᒪᖔᑕ ᑐᑭᓯᖅᑰᕋᒪ ᑖᓐᓇ ᒪᓕᒐᓕᐅᖅᑎ ᖃᓄᐃᓕᐅᕐᒪᖔᖅ. ᑖᒃᑯᐊ ᒪᕐᕉᒃ ᐃᓛᒃᑰᖓᔫᒃ 

ᐃᓱᒪᓕᐅᕈᑎᒋᔭᐅᔫᒃ ᐋᖅᑭᒋᐊᖅᑕᐅᓯᒪᒻᒪᑕ ᓄᓇᖃᖅᑳᖅᓯᒪᔪᑦ ᐱᔨᑦᑎᕋᐅᑎᖏᑦ ᑲᓇᑕᒥ ᑖᒃᑯᐊ 

ᐱᐅᓯᕚᓪᓕᖅᓯᒪᓪᓗᑎᒃ. ᑭᓯᐊᓂᓕ, ᑕᒪᓐᓇ ᐊᑐᐃᓐᓇᐅᑎᑕᐅᔪᖅ ᐊᑯᓂᒧᑦ ᐋᖅᑭᒍᑕᐅᔪᓐᓇᖏᒻᒪᑦ ᐅᕝᕙᓘᓐᓃᑦ 

ᑕᒪᓐᓇ ᖃᐅᔨᒪᓇᓗᐊᓐᖏᒻᒪᑦ ᕿᓂᕋᔭᖅᑕᑎᓐᓂᒃ.  



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᒃᑯᐊ ᐱᔾᔪᑎᒋᓪᓗᒋᑦ ᐃᓱᒪᓕᐅᕈᑎᒋᔭᐅᖃᑦᑕᖅᑐᑦ ᓄᓇᖃᖅᑳᖅᓯᒪᔪᓄᑦ ᐱᔨᑦᑎᕋᐅᑎᓄᑦ ᑲᓇᑕᒥ, ᐃᒻᒪᖃ 

ᑕᖅᑭᒐᓴᐃᑦ ᕿᒥᕐᕈᓇᒃᑯᑦᑎᒍᑦ ᑕᒪᓐᓇ ᐃᓱᒪᓕᐅᕈᑕᐅᔪᓐᓇᖅᑐᖅ. ᑭᓯᐊᓂᓕ, ᑕᒪᓐᓇ ᓱᓕ 

ᐋᔩᖃᑎᒌᒍᑕᐅᖏᓐᓇᖅᐳᖅ ᒫᓐᓇ ᑮᓇᐅᔭᓕᕆᓐᓇᖅ ᐊᕐᕌᒍᒧᑦ ᐊᒻᒪᓗ ᑮᓇᐅᔭᓕᕆᓐᓇᐅᑉ ᐊᕐᕌᒍᒋᓂᐊᖅᑕᖓᓄᑦ. 

ᐃᒪᓐᓇᐃᓕᓇᓱᒃᑐᖓ, ᐱᕕᒃᓴᖃᕐᒪᑦ ᐊᒻᒪᓗ ᐱᕕᖃᖅᖢᑎᒃ ᐃᖅᑲᓇᐃᔮᒃᓴᐃᑦ ᐊᓯᔾᔨᕐᕕᒃᓴᖏᑦ ᑭᒡᒐᖅᑐᕐᓗᒋᑦ 

ᑲᓇᑕᐅᑉ ᒐᕙᒪᒃᑯᖏᑦ, ᐊᒻᒪᓗ ᓂᕆᐅᑉᐳᖓ ᐅᑎᖅᑎᑦᑎᒋᐊᖃᕋᔭᓐᖏᒋᐊᑦᑕ ᐱᓕᕆᐊᕐᒥᒃ ᐊᖏᖃᑎᒌᒍᓐᓇᕈᑦᑕ 

ᑮᓇᐅᔭᑦ ᒥᒃᓵᓄᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᐅᖃᖅᑲᐅᖕᒪᑦ ᑖᓐᓇ ᑐᒃᓯᕋᐅᑎᐅᔪᖅ ᓱᓕ 

ᑮᓇᐅᔭᖃᖅᑎᑕᐅᖏᒻᒪᑦ, ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᐅᔪᖅ. ᒥᓂᔅᑕᐃᑦ 

ᐅᖃᐅᓯᖏᓐᓂᖕ, ᐅᖃᓚᐅᖅᓯᒪᔪᖅ, "ᐊᓯᐊᒎᕐᕕᖃᔾᔮᖏᓐᓇᒪ ᑭᓯᐊᓂ ᐊᑐᓕᖁᔨᓗᖓ ᒥᓂᔅᑕᐅᖃᑎᒃᑲᓄᑦ 

ᐱᓕᕆᐊᖏᑦ ᐅᑎᖅᑎᑕᐅᖁᓪᓗᒋᑦ ᒐᕙᒪᑐᖃᒃᑯᓐᓄᑦ." ᓴᖅᑭᑕᐅᓂᐊᖅᑐᖅ, ᑭᖑᓪᓕᖅᐹᒥᖕ ᑐᒃᓯᕋᐅᑎᐅᔪᖅ, 

ᑭᖑᓪᓕᕐᒥᖕ ᒥᓂᔅᑕᐃᑦ ᑲᑎᒪᓂᖃᓕᖅᐸᑕ.  

 

ᒥᓂᔅᑕ ᐊᑐᓕᖁᔨᓂᐊᖅᐹ ᐊᖏᕐᓗᓂ ᑐᒃᓯᕋᐅᑎᒥᒃ, ᐅᕝᕙᓘᓐᓃᑦ ᐅᑎᖅᑎᑕᐅᓗᓂ ᒐᕙᒪᑐᖃᒃᑯᓐᓄᑦ ᒥᓂᔅᑕ 

ᑐᓂᓯᑉᐸᑦ ᑐᒃᓯᕋᐅᑎᒥᒃ ᓯᕗᓕᖅᑏᑦ ᑲᑎᒪᔨᖏᓐᓄᑦ? ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᓇᓗᓇᐃᖅᓯᓇᓱᖅᑲᐅᒐᓗᐊᕋᒪ ᐃᓛᒃᑰᖓᔪᒥᒃ 

ᐃᓱᒪᓕᐅᖅᑐᖃᕐᓂᐊᕐᒪᑦ. ᑕᒪᑐᒧᖓᓕ ᐃᓱᒪᓕᐅᕐᓂᕐᒧᑦ ᐊᐅᓚᓂᐅᔪᒧᑦ ᒪᓂᒪᑎᑕᐅᓂᖓᓄᑦ ᑐᓂᕐᕈᑎᓄᑦ 

ᐊᖏᖃᑎᒌᒍᑎ, ᑕᒪᓐᓇ ᐊᑕᐅᓯᐅᒐᔭᖅᑐᖅ ᐃᓱᒪᓕᐅᕈᑎᐅᔪᖅ, ᐊᖏᕆᐊᖃᕐᒪᖔᑦ ᐊᖏᖏᒃᑯᓂᓘᓐᓃᑦ 

ᑐᓂᕐᕈᑎᓄᑦ ᐊᖏᕈᑎᒥᒃ ᐊᖏᖏᒻᒪᖔᕐᓘᓐᓃᑦ. ᑕᐃᒪᓕ ᐊᓯᐊᓂᒃ ᐃᓱᒪᓕᐅᖅᑐᖃᒃᑲᓐᓂᓕᕋᔭᕆᕗᖅ 

ᓯᕗᓂᑦᑎᓐᓂᒃ ᐱᓕᕆᐊᖑᓂᐊᖅᑐᒥᒃ. 

 

ᐃᒻᒪᖃ ᓇᓗᓇᐃᕆᐊᒃᑲᓐᓂᕈᓐᓇᖅᑕᕋ ᓇᓗᓇᐃᖅᓯᐊᕐᔪᓪᓗᖓ ᐃᓱᒪᓕᐅᕐᓂᐊᕈᑦᑕ ᐅᑎᖅᑎᑦᑎᔪᒪᒍᑦᑕ ᐱᓕᕆᐊᒥᒃ 

ᖃᐅᒃᐸᑦ ᓄᓇᖃᖅᑳᖅᓯᒪᔪᓄᑦ ᐱᔨᑦᓯᖅᑎᓄᑦ ᑲᓇᑕᒥ, ᑕᒪᓐᓇ ᐃᓱᒪᓕᐅᕈᑕᐅᔪᓐᓇᖏᒻᒪᑦ ᐊᑐᓕᖅᑎᑕᐅᓗᓂ 

ᐊᓯᔾᔨᖅᑕᐅᓗᓂ. ᑕᒪᓐᓇ ᐅᑎᖅᑎᑕᐅᔭᕆᐊᖃᕋᔭᖅᑐᖅ ᑕᒪᒃᑯᐊ ᐱᑕᖃᕆᐊᖃᓪᓚᕆᒃᑐᑦ ᐋᓐᓂᐊᖅᑐᓕᕆᓂᕐᒧᑦ 

ᐱᔨᑦᓯᕈᑕᐅᔪᑦ ᓄᓇᕗᒻᒥ ᐃᓄᖕᓄᑦ ᐊᒃᑐᖅᑕᐅᓂᐊᓐᖏᒻᒪᑕ. ᑕᐃᒪᓐᓇ ᑕᕝᕙ ᐃᓱᒪᓕᐅᕆᐊᖃᕋᔭᕋᑦᑕ ᑖᓐᓇ 

ᐃᓱᒪᓕᐅᕈᑕᐅᔪᖅ ᐅᑎᖅᑎᑕᐅᒃᐸᑦ ᓄᓇᖃᖅᑳᖅᓯᒪᔪᑦ ᐱᔨᑦᑎᕋᐅᑎᑦ ᑲᓇᑕᒥ.  

 

ᑕᐃᒪᓕ ᑐᓂᕐᕈᑎᓄᑦ ᐊᖏᕈᑎᓄᑦ, ᐊᖏᕆᐊᖃᕐᒪᖔᑦ ᑐᓂᕐᕈᑎᓄᑦ ᐊᖏᕈᑎᐅᔪᖅ ᐊᖏᖏᒻᒪᖔᕐᓘᓐᓃᑦ. ᑕᒪᓐᓇ 

ᐃᓱᒪᓕᐅᕈᑎᐅᔪᖅ ᐊᐅᓚᔾᔭᒋᐊᒐᒃᓴᐅᕗᖅ ᐊᒻᒪᓗ ᐊᑐᓕᑦᑕᐅᑎᒋᔪᓐᓇᖅᑐᓂᒃ ᐊᖏᕈᑎᐅᔪᑦ 

ᐊᑎᓕᐅᖅᑕᐅᑐᐊᖅᐸᑕ. 

 

ᓇᓗᓇᐃᖅᓯᒐᓱᐊᖅᑐᖓ ᒪᓕᒐᓕᐅᖅᑎᒧᑦ. ᑐᑭᓯᔪᖓ ᑖᒃᑯᐊ ᒪᕐᕉᒃ ᑲᑎᒻᒪᑎᒃ ᖁᔭᒋᓪᓗᒍᓗ. ᖁᔭᒋᓪᓚᕆᑦᑕᕋ 

ᐃᓱᒫᓘᑎᐅᔪᖅ ᑕᒪᑐᒧᖓ ᐊᒻᒪᓗ ᐃᓱᒪᒋᔭᐅᓂᖓᓄᑦ, ᐱᔾᔪᑎᒋᓪᓗᒍ ᒪᒥᐊᓇᖅᑑᒐᓗᐊᖅ ᒫᓐᓇᐅᔪᖅ, 

ᑮᓇᐅᔭᑎᒍᑦ, ᐱᔾᔪᑎᒋᓪᓗᒍ ᑕᒪᓐᓇ ᐱᓕᕆᐊᖅ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᐅᖃᖅᑲᐅᒻᒪᑦ ᒪᕐᕉᒻᒪᑎᒃ ᑲᑎᒪᔾᔪᑎᒃᓴᕗᑦ. ᑕᐃᓐᓇ 

ᒥᓂᔅᑕᐅᑉ ᐅᖃᐅᓯᕆᖅᑲᐅᔭᖓ ᐅᖃᐅᓯᕐᖓᐅᑎᒥᓂᒃ, ᑖᓐᓇ ᓄᑖᖅ ᑐᒃᓯᕋᐅᑎᐅᔪᖅ ᐊᒻᒪᓗ ᐋᓐᓂᐊᖅᑐᓕᕆᓂᕐᒧᑦ 

ᑭᐅᔾᔪᑕᐅᔪᖅ, ᓴᖅᑭᑕᐅᓂᐊᖅᑐᖅ ᐃᓱᒪᒋᔭᐅᓂᐊᕐᓗᓂ ᐊᐅᓚᑦᓯᔨᒃᑯᑦ ᑲᑎᒪᔨᖏᓐᓄᑦ ᐱᔪᓐᓇᖅᓯᑐᐊᕈᑎᒃ. 

ᓇᓪᓕᐊᒃ ᑐᒃᓯᕋᐅᑕᐅᔪᖅ ᒥᓂᔅᑕᐅᔪᖅ ᓴᖅᑮᕙ ᐊᐅᓚᑦᓯᔨᒃᑯᑦ ᑲᑎᒪᔨᖏᓐᓄᑦ? ᖁᔭᓐᓇᒦᒃ. 

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᓐᓇ ᐋᖅᑭᒋᐊᖅᑕᐅᓯᒪᔪᖅ ᑮᓇᐅᔭᓄᑦ 

ᑐᒃᓯᕋᐅᑎᐅᔪᖅ ᑐᓂᕐᕈᑎᓄᑦ ᐊᖏᕈᑎᓄᑦ ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᐅᔪᓄᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑐᓂᕐᕈᑎᓄᑦ ᐊᖏᕈᑎᐅᔪᖅ, ᐊᕐᕌᒍᑕᒪᑦ, ᐅᕝᕙᓘᓐᓃᑦ 

ᐊᑯᓂᒧᑦ ᑮᓇᐅᔭᖃᖅᑎᑕᐅᕙᑦ ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᐅᔪᑦ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐄ, ᑕᐃᒪ ᐋᔩᖃᑎᒌᑉᐸᓪᓕᐊᖏᓐᓇᑐᐃᓐᓇᕆᐊᖃᖅᑐᒍᑦ ᑭᓯᐊᓂ... ᒥᓂᔅᑕ 

ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ (ᑐᓵᔨᑎᒍᑦ): ᑐᓂᔭᐅᓯᒪᓕᕋᑦᑕ ᐊᕐᕌᒎᖕᓄᒃ ᒪᕐᕉᖕᓄᒃ, ᐊᒻᒪᓗ 

ᓇᓗᓇᐃᖅᓱᖅᓯᒪᓂᖅᓴᒨᕈᒪᓇᖓ.  

 

ᐱᔪᒪᓂᕆᔭᕗᑦ ᐱᒋᐊᕐᓂᖓᓂᒃ ᐊᑯᓂᐅᓂᖅᓴᒧᑦ ᐋᖅᑭᒃᓯᒪᓂᖃᖁᓪᓗᒍ, ᑕᓪᓕᒪᑦ ᐊᕐᕌᒍᐃᑦ ᐅᖓᑖᓄᓪᓘᓐᓃᑦ, 

ᓇᓚᐅᑦᑖᕈᓐᓇᕈᑎᒋᒐᔭᖅᑕᕗᑦ ᐃᓄᐃᑦ ᓲᕐᓗ ᐊᐅᓚᑦᑎᔩᑦ ᑐᑭᒧᐊᖅᑎᖓᑦ ᑕᒫᓂ ᐊᒻᒪᓗ ᒥᓂᔅᑕᐅᑉ ᑐᖏᓕᐊ, 

ᓇᓚᐅᑦᑖᕈᓐᓇᕆᐊᖃᕐᒪᑕ ᑮᓇᐅᔭᖅᑐᕈᑎᒃᓴᓂᒃ ᐊᒻᒪᓗ ᑐᓂᐅᖅᑲᐃᓂᕐᒥᒃ. ᑕᒪᓐᓇ ᐊᑐᐃᓐᓇᐅᑎᑕᐅᔪᖅ 

ᓯᕗᓂᑦᑎᓐᓃᑦᑐᖅ ᒪᕐᕉᖕᓂᒃ ᐊᕐᕌᒎᖕᓂᒃ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᐅᖃᐅᓯᕆᓚᕿᔭᕋ, ᐃᑲᔪᖅᑐᖅᑕᕋ ᒥᓂᔅᑕᐅᑉ 

ᐱᓇᓱᐊᕐᓂᖓ ᐱᓪᓗᒍ ᐊᑭᖃᕆᐊᖓ ᓄᓇᕗᑦ ᒐᕙᒪᒃᑯᑦ ᑮᓇᐅᔭᖏᓐᓄᑦ ᒐᕙᒪᑐᖃᒃᑯᓐᓄᑦ ᐱᓕᕆᐊᒧᑦ, 

ᓈᒻᒪᖏᒻᒪᑦ. ᒐᕙᒪᑐᖃᒃᑯᑦ ᑮᓇᐅᔭᖃᕐᓂᖅᓴᐅᒻᒪᑕ ᓄᓇᕗᑦ ᒐᕙᒪᒃᑯᖏᓐᓂᒃ, ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ 

ᐃᑲᔪᖃᑦᑕᕆᐊᖃᖏᑦᑐᑦ ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᐅᔪᓂᒃ, ᐊᒻᒪᓗ ᓄᓇᕗᑦ 

ᒐᕙᒪᒃᑯᖏᑦ ᐃᑲᔫᓯᐊᖃᑦᑕᖅᓯᒪᔪᑦ ᐊᑯᓂᒃ, ᑕᐃᒪᖓᓂᒃ ᓂᕈᐊᖅᑕᐅᓚᐅᖅᓯᒪᒐᒪ. ᐃᒻᒪᖃ ᐊᑕᐅᓯᖅ ᒪᕐᕉᒡᓘᓐᓃᒃ 

ᐊᕐᕌᒎᒃ ᐃᓕᓯᔭᕆᐊᖃᓚᐅᖏᑦᑐᒍᑦ ᒪᓕᒐᒃᓴᒃᑲᓐᓂᐅᔪᓂᒃ. 

 

ᑕᐃᒪᓕ ᖃᐅᔨᒪᓕᕋᑦᑕ ᖃᓄᐃᓕᐅᕐᒪᖔᑕ ᒥᓂᔅᑕᐅᔪᑦ, ᒥᓂᔅᑕᐅᔪᖅ ᐅᖃᖅᑲᐅᖕᒪᑦ ᒪᕐᕉᔫᖕᓂᒃ 

ᐊᒃᓱᕈᕈᑎᖃᓚᐅᕐᒪᑕ ᑮᓇᐅᔭᓂᒃ.  

 

ᒥᓂᔅᑕ ᐅᓂᒃᑳᕈᓐᓇᖅᐸ ᐊᐃᑉᐸᖓᑕ ᖁᓛᓃᑦᑐᖅ ᐅᖓᑖᓅᖅᑐᕐᓗ ᑐᓂᕐᕈᑎᓄᑦ ᐊᖏᕈᑎᐅᑉ? ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᓐᓇ ᒪᓕᒐᓕᐅᖅᑎ ᐊᐱᕆᖅᑰᕐᒪᑦ ᑖᒃᑯᐊ 

ᐃᓚᒋᐊᕈᑎᒃᓴᐃᑦ ᑮᓇᐅᔭᐃᑦ ᐅᕝᕙᓘᓐᓃᑦ ᐃᓚᒋᐊᕈᑎᐅᔪᑦ ᐊᖏᕈᑎᓄᑦ, ᑖᓐᓇ ᓄᑖᖑᓚᐅᕐᒪᑦ ᐊᖏᕈᑎᐅᔪᖅ 

ᐃᓚᒋᐊᕈᑎᐅᓂᐊᕐᓗᓂ ᐃᑲᔫᑎᓪᓗᐊᑕᓄᑦ ᐊᖏᕈᑎᓄᑦ ᐊᑖᓂ ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ 

ᐃᑲᔫᑎᓄᑦ ᐊᖏᕈᑎᓄᑦ ᐱᔾᔪᑎᒋᓪᓗᒍ ᐊᑭᓖᖃᑕᐅᓂᖅ ᐅᕝᕙᓘᓐᓃᑦ $715 ᐊᑭᖓ ᒪᓕᓐᖏᒻᒪᑦ ᐊᑭᓪᓚᑦᑖᖓᓂᒃ 

ᖃᖓᑦᑕᐅᑎᐅᑉ, ᐊᒻᒪᓗ ᒥᓂᔅᑕᐅᓚᐅᖅᓯᒪᔪᓄᑦ ᐋᓐᓂᐊᖅᑐᓕᕆᓂᕐᒧᑦ ᒐᕙᒪᐅᓚᐅᖅᑐᓂᒃ, ᐃᑲᔫᑎᒃᑲᓐᓂᐅᔪᑦ 

ᑐᓂᕐᕈᑎᓄᑦ ᐊᖏᕈᑎᐅᔪᑦ ᐋᖅᑭᑦᑕᐅᓚᐅᖅᓯᒪᖕᒪᑕ ᑲᑎᖦᖢᒋᑦ ᑮᓇᐅᔭᐃᑦ ᖃᓂᒡᓕᕚᓪᓕᖁᓪᓗᒋᑦ 

ᐊᑭᓕᕆᐊᖃᓪᓚᕆᒃᑐᓄᑦ. ᑕᒪᓐᓇ ᓇᓗᓇᐃᖅᑕᒃᓴᕆᕙᕋ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ. 

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

44 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐅᑎᑲᐃᓐᓇᕐᓗᖓ ᒥᓂᔅᑕᐅᑉ ᐅᖃᐅᓯᖏᓐᓄᑦ ᐅᑎᖅᑎᑕᐅᔭᕆᐊᖃᕋᔭᕐᒪᑦ 

ᑭᓯᐊᓂ ᑮᓇᐅᔭᖃᖅᑎᑕᐅᑦᑎᐊᖅᐸᑦ. ᒥᓂᔅᑕ ᐊᐅᐸᖅᑐᒥᒃ ᑎᑎᖅᑐᐃᓯᒪᔪᖅ, ᐊᒻᒪᓗ ᑖᓐᓇ ᓄᑖᖑᖅᑰᔨᒐᓂ 

ᑐᒃᓯᕋᐅᑎ, ᑭᓯᐊᓂ ᓇᒥᑭᐊᖅ ᓴᖅᑭᖅᐸᓪᓕᐊᔪᖅ. 

 

ᖃᖓ ᒥᓂᔅᑕ ᐊᑐᓕᖁᔨᓂᐊᖅᐸ ᑕᒪᓐᓇ ᐅᑎᖅᑎᑕᐅᖁᓪᓗᒍ ᑲᓇᑕᐅᑉ ᒐᕙᒪᒃᑯᖏᑦ? ᐊᐅᐸᖅᑐᒥᒃ 

ᑎᑎᕋᐅᔭᖅᓯᒪᕙ, ᖃᖓᓕ ᑖᓐᓇ ᐊᐅᐸᖅᑐᖅ? ᐱᖓᓱᑦ ᑕᖅᑮᑦ ᓈᒃᐸᑕ, ᐱᖓᓲᔪᖅᑐᑦ ᑕᖅᑮᑦ, ᐊᕐᕌᒎᓛᖅᑐᖅ 

ᐅᕝᕙᓘᓐᓃᑦ ᐊᕐᕌᒍ ᐊᓂᒍᖅᐸᑦ, ᐅᕝᕙᓘᓐᓃᑦ ᖃᖓᐅᓛᖅᐸ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑕᒪᑐᒧᖓᓕ ᐃᓱᒪᓕᐅᕐᓂᕐᒧᑦ ᑐᓂᓯᓂᕐᒧᑦ 

ᐱᓕᕆᐊᖑᔪᒥᒃ ᐅᕝᕙᓘᓐᓃᑦ ᑲᔪᓯᔪᒥᒃ ᐊᐅᓚᑦᑎᓂᐊᕐᓗᓂ, ᐃᓱᒪᓕᐅᖅᑐᖃᕈᓐᓇᕐᒥᔪᖅ ᑐᓂᓯᓂᕐᒥᒃ ᐃᓚᖏᓐᓂᒃ 

ᐱᓕᕆᐊᖑᔪᒥᒃ ᒐᕙᒪᑐᖃᒃᑯᓐᓄᑦ ᐊᒻᒪᓗ ᐱᓯᒪᓕᕐᓗᓂ ᐃᓚᖏᓐᓂᒃ ᐱᓕᕆᕕᑦᑕ ᐃᓗᐊᓂ.  

ᕿᒥᕐᕈᔪᒍᑦ ᑕᕝᕙᓂ ᐅᓪᓗᖅᓯᐅᑎᑎᒍᑦ ᐊᕐᕌᒍᒥ, ᐃᓱᒪᓕᐅᕈᑎᖃᑦᑐᑕ.  

 

ᑕᐃᒪᐃᒻᒪᑦ, ᓯᕿᓐᖑᔭᖅ ᓇᐃᑦᑐᑯᓘᖕᒪᑦ, ᕕᕝᕗᐊᕆᒦᓕᕇᖅᑐᒍᑦ. ᑕᖅᑭᑦ ᖁᓕᑦ ᐃᓗᐊᓂ ᐅᖓᑖᓄᓪᓘᓐᓃᑦ, 

ᐊᖅᑯᑎᖃᑦᑎᐊᕐᓗᓂ ᓇᒧᓐᖓᐅᓂᐊᕐᒪᖔᑦ ᐱᓕᕆᐊᒃᓴᖅ; ᑕᒪᔾᔭ ᐸᕐᓇᒍᑎᒋᔭᕗᑦ ᐋᖅᑭᒃᓯᒪᔭᕗᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᑕᕝᕙᓂ ᐅᓪᓗᖅᓯᐅᑎᐅᑉ ᐊᕐᕌᒍᐊᓂ 2024-ᒥ, ᒐᕙᒪᒃᑯᑦ 

ᓱᓕ ᐃᑲᔫᓯᐊᖅᑎᑦᑎᒃᐸᑕ ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᑎᒍᑦ, ᒥᓂᔅᑕ 

ᐊᑐᓕᖁᔨᓂᐊᖅᐳᖅ ᑕᒪᓐᓇ ᐱᓕᕆᐊᖑᔪᖅ ᐅᑎᖅᑎᑕᐅᖁᓪᓗᒍ ᒐᕙᒪᑐᖃᒃᑯᓐᓄᑦ, ᐊᒻᒪᓗ ᑕᒪᓐᓇ ᒪᓕᒃᐸᕋ 

ᒥᓂᔅᑕᐅᑉ ᐅᖃᐅᓯᖏᓐᓂᒃ ᐅᖃᖅᓯᒪᔪᒥᒃ, "ᐊᓯᐊᒎᕐᕕᖃᔾᔮᖏᓐᓇᒪ ᑭᓯᐊᓂ ᐊᑐᓕᖁᔨᓗᖓ ᒥᓂᔅᑕᐅᖃᑎᓐᓄᑦ 

ᑕᒪᓐᓇ ᐱᓕᕆᐊᖓ ᐅᑎᖅᑎᑕᐅᖁᓪᓗᒍ ᒐᕙᒪᑐᖃᒃᑯᓐᓄᑦ ᐊᐅᓚᑕᐅᖁᓪᓗᒍ."  

 

ᓇᓗᓇᐃᒃᑲᓐᓂᑐᐃᓐᓇᕐᓗᒍ, ᒐᕙᒪᕗᑦ, ᓄᓇᕗᑦ ᒐᕙᒪᒃᑯᖏᑦ ᓱᓕ ᐃᑲᔫᓯᐊᖅᑎᑦᑎᖕᒪᑕ ᑕᒪᑐᒥᖓ 

ᐅᓪᓗᖅᓯᐅᑎᐅᑉ ᐊᕐᕌᒍᐊᑕ ᓄᕐᖑᐊᓂ, 2024-ᒥ, ᒥᓂᔅᑕ ᐊᑐᓕᖁᔨᓂᐊᖅᑐᖅ ᑕᒪᓐᓇ ᐱᓕᕆᐊᖅ 

ᐅᑎᖅᑎᑕᐅᖁᓪᓗᒍ ᒐᕙᒪᑐᖃᒃᑯᓐᓄᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ (ᑐᓵᔨᑎᒍᑦ): ᑭᐅᒐᔭᖅᐳᖓ ᐊᐱᖅᑯᑎᒋᖅᑲᐅᔭᓐᓄᑦ ᐅᐊᑦᑎᐊᕈ 

ᐃᓱᒪᓕᐅᖅᑐᖃᕐᓂᐊᕐᒪᑦ ᑕᕝᕙᓂ ᐅᓪᓗᖅᓯᐅᑎᑎᒍᑦ ᐊᕐᕌᒍᒥᒃ ᐅᖃᐅᔾᔨᒋᐊᕈᑎᓕᐅᕐᓂᐊᕐᒪᖔᑕ ᐱᓕᕆᐊᕐᒥᒃ. 

ᐱᑕᖃᕈᓐᓇᕐᓱᓂᓗ ᐊᔾᔨᒌᖏᑦᑐᓂᒃ ᐱᔭᒃᓴᓂᒃ ᑕᒪᑐᒧᖓᓕ. ᐄ, ᐊᖏᑐᐃᓐᓇᕈᒪᓐᖏᒃᑲᓗᐊᖅᑐᖓ, ᑭᓯᐊᓂ 

ᐃᓱᒪᓕᐅᖅᐸᓪᓕᐊᓂᐅᑉ ᒥᒃᓵᓄᑦ, ᑭᓯᐊᓂ ᐃᓱᒪᓕᐅᖅᐸᓪᓕᐊᓂᖅ ᐱᔾᔪᑎᒋᓪᓗᒍ, ᐅᕝᕙᓘᓐᓃᑦ 

ᐅᑎᖅᑎᑕᐅᓂᐊᕐᒪᖔᑦ, ᐱᓯᒪᑦᑎᓂᐊᕈᓂ ᐃᓚᖏᓐᓂᒃ, ᑕᒪᓐᓇ  

ᑕᒫᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐃᓱᒪᓕᐅᕈᑕᐅᓂᐊᖅᑐᖅ. ᒫᓐᓇᓗ ᖄᒃᑲᓐᓂᐊᒍᑦ ᑕᐃᒃᑯᐊ 

ᓄᓇᖃᖅᑳᖅᓯᒪᔪᓕᕆᔨᒃᑯᑦ ᑮᓇᐅᔭᖅᑐᕈᑎᒃᓴᑦᑎᓐᓂᒃ ᐋᔨᖃᑎᒌᓐᓇᕐᓂᐊᖅᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓴᕕᑲᑖᖅ.  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᓪᓕᐅᑎᖃᑐᐃᓐᓇᓚᐅᑲᓪᓗᖓ ᐱᔭᕇᕐᓂᐊᓕᕋᒪ. 

ᖃᐅᔨᒪᓐᖏᑦᑐᖓ ᒥᓂᔅᑕ ᐅᖃᖅᓱᖓ ᐃᓱᒪᓕᐅᕐᓂᐊᕐᒪᖔᑕ 2024 ᐃᓱᐊᓂᐅᓐᖏᑦᑐᖅ. ᒥᓂᔅᑕ ᐅᖃᖅᑐᖃᐃ 

ᑕᐃᒪᓐᓈᓗᒃ ᐊᕐᕌᒍᓕᕆᓐᓇᐅᑉ ᑮᓇᐅᔭᐅᑉ ᐊᕐᕌᒍᐊ ᐃᓱᓕᑉᐸᑦ ᑎᓰᕝᕙ 2024-ᒥ ᐃᓱᓕᓐᓂᐊᕐᒪᖔᑦ? ᒥᓂᔅᑕ 

ᐅᖃᕐᒪᑦ ᐊᓯᖅᑯᕕᒃᓴᐃᕈᑎᓂᐊᓕᕋᒪ ᒥᓂᔅᑕᐅᖃᑎᓐᓄᑦ ᐊᐱᕆᓗᖓ ᑭᓯᐊᓂ ᐅᑎᖅᑎᑕᐅᖁᓗᒋᑦ.  

ᑖᒃᑯᐊ ᒐᕙᒪᑐᖃᒃᑯᑦ ᐃᓅᓕᓴᐃᔾᔪᑎᓂᑦ ᑲᒪᖃᑦᑕᕐᓂᐊᕐᒪᑕ. ᑕᐃᒪᓐᓇᐃᑦᑐᒥᒃ ᒥᓂᔅᑕ ᐊᑐᓕᖁᔭᓕᐅᖅᐸᑦ 

ᐃᑲᔪᖅᑐᐃᒐᔭᖅᑐᖓ ᒐᕙᒪᕗᑦ ᐊᑭᓖᖃᑦᑕᕐᓂᐊᖅᐸᑕ ᒐᕙᒪᑐᖃᒃᑯᑦ ᐊᑭᓕᖅᓱᖅᑕᐅᑎᖓᓂᒃ. ᓄᓇᕗᑦ 

ᒐᕙᒪᒃᑯᖏᑦ ᒐᕙᒪᑐᖃᒃᑯᑦ ᐱᓕᕆᔾᔪᑎᖏᓐᓂᒃ ᐊᑭᓕᖅᓱᐃᔭᖅᑐᖅᓯᒪᓐᖏᓐᓇᑦᑕ ᐃᖅᑲᓇᐃᔭᖃᑎᒋᔭᕆᐊᖃᕋᑦᑎᒍᑦ 

ᐃᓅᓕᓴᐃᔾᔪᑏᑦ ᑕᒪᒃᑯᐊ ᓄᓇᕗᒻᒥᐅᓄᑦ ᓈᒻᒪᑦᑎᐊᖁᓪᓗᒋᑦ. ᐊᑦᑕᕐᓇᓐᖏᓪᓗᑎᒡᓗ ᐊᒻᒪ ᕿᓚᒥᑯᓗᒃ 

ᐱᔭᕇᖅᑕᐅᖃᑦᑕᕐᓗᑎᑦ. 

 

ᑭᓯᐊᓂᓕ, ᑕᒫᓃᓐᖏᓐᓇᑦᑕ ᒐᕙᒪᑐᖃᒃᑯᑦ ᐱᓕᕆᐊᖏᓐᓂᒃ ᐊᑭᓖᔭᖅᑐᖅᓯᒪᓪᓗᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓂᓪᓕᐅᑎᒃᓴᑐᐃᓐᓇᖅ. ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᐃᖅᑲᓇᐃᔭᖅᑎᑎᓪᓗ ᑕᐅᓄᓐᖓᕋᔅᓯ ᐊᐱᖅᓱᖅᑕᐅᕕᒻᒧᑦ 

ᑐᓐᖓᓱᒋᑦᓯ. ᐅᖃᐅᓯᖃᖅᑲᐅᒐᑦᑕ ᑕᐃᒃᑯᓂᖓ ᐃᓅᓕᓴᖅᑕᐅᖃᑦᑕᖅᑐᓄᑦ ᓇᓪᓕᐅᒃᑯᒫᖃᓐᖏᑦᑐᓄᑦ 

ᓄᓇᖃᖅᑳᖅᓯᒪᔪᓄᑦ.  

 

ᒥᓂᔅᑕ ᐅᖃᐅᔾᔨᒋᐊᕈᓐᓇᖅᐹ ᖃᔅᓯᑦ ᐱᓕᕆᕖᑦ ᐃᓚᐅᕙᑦ ᑖᒃᑯᓂᖓ ᐊᐅᓚᑦᑎᖃᑕᐅᕙᑦ ᐱᓕᕆᔾᔪᑎᓂᒃ 

ᐱᔨᔅᓯᕈᑎᓄᑦ ᑕᒪᒃᑯᓄᖓ ᓇᓪᓕᐅᒃᑯᒫᖃᓐᖏᑦᑐᓂᑦ ᐃᓅᓕᓴᖅᑕᐅᖃᑦᑕᖅᑐᓄᑦ ᖃᖓᑦᑕᐅᑎᖏᓪᓗ ᑕᒪᒃᑯᐊ 

ᐊᐅᓪᓚᑲᑕᐅᑎᖏᓪᓗ?  

ᑖᒃᑯᐊ ᐱᓕᕆᔾᔪᑎᐅᖃᑦᑕᖅᑐᑦ ᐊᐅᓚᑦᑎᖃᑦᑕᖅᑐᑦ ᑮᓇᐅᔭᓂᒃ ᑖᒃᑯᓄᖓ. ᑭᓯᐊᓂ ᖃᐅᔨᒪᒻᒥᒐᑦᑕ ᑭᒍᓯᕆᔨᒃᑯᓪᓗ 

ᐊᓯᖏᓪᓗ ᑕᐃᒃᑯᐊ ᐱᓕᕆᔾᔪᑏᑦ ᐊᑦᑐᖅᑕᐅᓂᐊᕐᒪᑕ. ᒥᓂᔅᑕ ᐅᓂᒃᑳᒃᑲᓐᓂᕈᓐᓇᖅᐹ ᒥᔅᓵᓄᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᖅᐸᕋᑦᑕᐅᖅ ᑖᓐᓇ 

ᑲᑎᒪᔨᐅᖃᑕᐅᔪᖅ. ᐊᔾᔨᒌᓐᖏᒻᒪᑕ ᐅᓄᑲᓪᓚᑦᑐᑦ ᕕᔅᓂᔅᕆᔭᐅᖃᑦᑕᖅᑐᑦ ᐱᓕᕆᔭᐅᖃᑦᑕᖅᑐᑦ ᑖᔅᓱᒧᖓ. 

ᐃᓅᓕᓴᖅᑕᐅᓂᐊᖅᑐᑦ ᐊᐅᓪᓚᐅᑎᖏᑦ ᖃᖓᑦᑕᐅᑎᖏᑦ, ᑐᔪᕐᒥᕖᑦ. ᕿᒥᕐᕈᓇᖅ, ᐅᖃᐅᓯᖃᕐᒥᔪᒍᓂᓛᒃ 

ᐃᔨᓕᕆᔨᒃᑯᑦ ᐃᒡᒐᓕᕆᔨᒃᑯᑦ ᐊᒻᒪ ᑭᒍᓐᓂᐊᖅᑎᒃᑯᑦ. ᐊᔾᔨᒌᓐᖏᑦᑐᐊᓘᖕᒪᑕ ᑕᒪᒃᑯᐊ ᐱᓕᕆᔭᐅᖃᑦᑕᖅᑐᑦ 

ᐊᑖᓃᑦᑐᑦ ᑖᔅᓱᒪᑉ.  

 

ᐊᒻᒪᓗᑦᑕᐅᖅ ᐃᓚᐅᖕᒥᔪᖅ ᓇᓪᓕᐅᒃᑯᒫᑦ ᐃᓅᓕᓴᖅᑕᐅᔭᕆᐊᖃᖅᑐᓄᑦ ᑕᐃᑯᓐᖓᐅᓪᓗᑎᒡᓗ ᑮᓇᐅᔭᓄᑦ 

ᑐᕌᖓᓪᓗᑎᑦ, ᑮᓇᐅᔭᓕᕆᔨᒃᑯᓐᓄᑦ ᐊᒃᑐᐃᓪᓗᑕ ᐊᐅᓚᑦᑎᔨᒃᑯᓐᓄᓪᓗ ᑎᑭᖦᖢᑎᒃ. ᑕᐃᒃᑯᐊ ᑕᑯᒃᓴᐅᔪᑦ 

ᓇᓪᓕᐅᒃᑯᒫᖃᓐᖏᑦᑐᓄᑦ ᐃᑲᔪᕈᑏᑦ ᐱᓕᕆᕕᐅᑉ ᐃᓗᐊᓃᑦᑐᑦ ᐊᔾᔨᒌᓐᖏᑦᑐᐊᓗᐃᑦ ᐊᑐᖅᑕᐅᖃᑦᑕᖅᑐᑦ 

ᐊᒃᑐᖅᑕᐅᓂᐊᖅᑐᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᒋᐊᑦᑎᐊᒃᑲᕈᒪᓪᓗᖓ ᐅᖃᐅᓯᖃᖅᑲᐅᒐᕕᑦ ᐊᖓᔪᖅᑳᖃᕐᕕᖕᒥ. 

ᐊᒡᒍᖅᑐᖅᓯᒪᓂᕐᒥᓪᓗ ᐊᐅᓚᑕᐅᔪᑦ. ᓄᓇᓕᖕᓂᓗ ᐊᐅᓚᑕᐅᔪᑦ ᓇᓕᐊᒡᓕ ᖃᔅᓯᑦ, ᐃᓛᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐃᓘᓐᓈᓗᖏᖅᑲᐃ ᖁᓛᓂ 

ᐅᖃᐅᓯᕆᖅᑲᐅᔭᑎᑦ ᐊᐱᖅᑯᑎᒋᖅᑲᐅᔭᐃᑦ ᐱᔾᔪᑎᒋᓪᓗᒍ ᐊᐅᓪᓚᐅᔾᔨᔩᑦ ᐃᖅᑲᓇᐃᔭᖅᑎᖏᑦ 

ᖃᖓᑦᑕᐅᓯᕆᔨᖁᑎᖏᑦ ᐊᒻᒪ ᐃᓂᒃᓴᓕᐅᖅᑏᑦ ᐊᐅᓪᓚᕐᓂᐊᖅᑐᓄᑦ ᑮᓇᐅᔭᖃᖅᑎᑕᐅᖃᑦᑕᕐᒪᑕ 

ᓇᓪᓕᐅᒃᑯᒫᖃᓐᖏᑦᑐᓕᕆᔨᒃᑯᓐᓄᑦ ᒐᕙᒪᑐᖃᒃᑯᓐᓂ. ᐊᒻᒪᓗᑦᑕᐅᖅ, ᐊᖓᔪᖅᑳᖃᕐᕕᖕᒥ ᐃᓗᓕᕆᔭᖏᑦ. ᑖᒃᑯᐊ 

ᐱᓕᕆᕕᐅᑉ ᐃᓗᐊᓃᑦᑐᓕᒫᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᐳᕉᔅᑐ. 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᔅᓯᑦ, ᐃᒃᓯᕙᐅᑖᖅ, ᖃᔅᓯᓂᒃ ᐃᖅᑲᓇᐃᔭᖅᑎᓂᒃ ᐅᖃᐅᓯᖃᕋᑦᑕ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᓇᐃᓴᐅᑏᑦ ᐱᓪᓚᑦᑖᕐᓂᐊᕈᒃᑯ 

ᐅᑎᕐᕕᒋᔭᕆᐊᖃᕋᔭᖅᑕᕋ ᓇᐃᓴᐅᑎᒧᑦ ᑖᓐᓇ ᐃᓚᖏᑦ ᐃᖅᑲᓇᐃᔮᒃᓴᐃᑦ ᐃᓗᓕᕆᔭᖏᑦ ᓇᓪᓕᐅᒃᑯᒫᓕᕆᓐᖏᑦᑐᑦ  

−ᖃᓐᖏᑦᑐᓕᕆᔨᐅᖅᑰᖅᑐᑦ ᐃᓚᖏᓪᓗ ᑮᓇᐅᔭᖃᖅᑎᑕᐅᓪᓗᑎᒡᓗ ᐊᓯᖏᑎᒍᑦ. ᑭᓯᐊᓂᓕ, ᕿᒥᕐᕈᓇᒃᑐᖅ 

ᑕᒪᒃᑯᐊ ᑕᑯᓐᓇᕐᓗᒋᑦ ᓇᓪᓕᐊᒃ ᐃᖅᑲᓇᐃᔮᒃᓴᐃᑦ ᑭᓱᓕᕆᔨᐅᔪᓪᓗ ᐃᖅᑲᓇᐃᔮᑦ ᑖᒃᑯᐊ ᐅᕙᑦᑎᓐᓄᑦ 

ᐋᖅᑭᒃᓱᖅᓯᒪᓕᖅᑕᕗᑦ ᐸᕐᓇᐅᑎᒋᓪᓗᑎᒍᑦ. 

 

ᐱᕐᔪᐊᑎᒍᑦ ᐃᓱᒪᒃᓴᖅᓯᐅᑦᑎᐊᖅᓯᒪᓪᓗᑕ ᖃᓄᖅ ᑐᑭᖃᕋᔭᕐᒪᖔᑦ ᓄᓇᖃᖅᑳᖅᓯᒪᔪᓕᕆᔨᒃᑯᓐᓄᑦ 

ᒐᕙᒪᑐᖃᒃᑯᓐᓄᑦ ᐅᑎᖅᑎᑕᐅᒃᐸᑕ ᑖᒃᑯᐊ ᐃᓅᓕᓴᐃᔾᔪᑎᓄᑦ ᐱᔨᔅᓯᕈᑎᐅᔪᑦ. ᓄᓇᕗᑦ ᐃᓄᖏᑦ ᑕᐃᒪᓐᓇᑦᑕᐅᖅ 

ᐱᔨᔅᓯᖅᑕᐅᔪᓐᓇᕋᔭᕆᕙᖅᑲᐃ? ᕿᒥᕐᕈᓇᒃᖢᑕ ᐱᔨᔅᓯᖅᑕᐅᔾᔪᑎᒋᔭᖏᑦ ᖃᓄᐃᑦᑐᓪᓗ ᐃᖅᑲᓇᐃᔮᑦ ᑖᒃᑯᐊ 

ᓄᒃᑎᕆᐊᖃᕋᔭᕐᒪᖔᑕ ᑕᕝᕙ ᑖᒪ ᒫᓐᓇ ᐱᓕᕆᔭᕗᑦ ᒫᓐᓇᐅᓂᖓᓂᒃ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᒥᓂᔅᑕ ᑭᐅᒐᕕᑦ. ᐊᑦᑕᕐᒃᓇᕋᔭᓐᖏᓛᖅ ᐅᖃᕈᒪ 

ᐃᖅᑲᓇᐃᔭᖅᑏᑦ ᑖᒃᑯᐊ ᐃᖅᑲᓇᐃᔭᖅᑎᐅᖏᓐᓇᖅᑐᓪᓗ ᐃᖅᑲᓇᐃᔭᓚᐅᐱᓪᓚᒃᑐᓪᓗ ᐊᒻᒪ ᐃᓱᓕᒡᕕᒃᓴᖃᖅᑐᒥᒃ 

ᐃᖅᑲᓇᐃᔭᕐᕕᒃᓴᖃᖅᑎᑕᐅᔪᑦ, ᒥᓂᔅᑕᐅᑉ ᖃᐅᔨᒪᓂᖓ ᒪᓕᒡᓗᖑ, ᖃᔅᓯᑦ ᐃᖅᑲᓇᐃᔭᖅᑏᑦ 

ᐃᒡᓗᒃᓴᖃᖅᑎᑕᐅᓪᓗᑎᒃ ᐃᓂᖃᖅᐸᑦ ᐃᒡᓗᒥᒃ ᐃᖅᑲᓇᐃᔮᖏᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᔅᓱᒪᑉ ᒥᒃᓵᓄᑦ ᓇᐃᓴᐅᑎᑉ ᒥᒃᓵᓄᑦ 

ᓇᐃᓴᐅᑎᓂᒃ ᐱᓯᒪᓐᖏᓐᓇᒪ. ᑕᒻᒪᓐᖏᑦᑐᖅ ᑖᓐᓇ. ᐊᔾᔨᒌᓐᖏᑦᑑᒐᔭᖅᑐᑦ ᐃᖅᑲᓇᐃᔭᖅᑏᑦ ᐊᔾᔨᒌᓐᖏᑦᑐᑦ 

ᐱᖃᓯᐅᔾᔭᐅᒐᔭᖅᑐᑦ. ᐃᓚᖏᑦ ᐃᖅᑲᓇᐃᔭᖅᑎᕗᑦ ᐊᑖᓂ ᓇᓪᓕᐅᒃᑯᒫᖃᓐᖏᑦᑐᓄᑦ ᐱᓕᕆᔾᔪᑎᐅᖃᑦᑕᖅᑐᖅ 

ᑳᓐᑐᕌᒃᑦ−ᑕᐅᓯᒪᔪᑦ. ᐃᓚᖏᓪᓗ ᐃᖅᑲᓇᐃᔭᐃᓐᓇᖅᐸᑦᑐᑦ ᐅᓪᓗᑕᒫᑦ. ᑖᒃᑯᐊ ᐸᕐᓇᒃᑕᐅᓕᖅᐸᑕ ᐱᓕᕆᔭᐅᓕᖅᐸᑕ 

ᑕᐃᒪᓐᓇ ᐱᓕᒻᒪᒃᓴᕐᓗᑎᒃ ᐸᕐᓇᐅᔪᓐᓇᕋᔭᕐᓂᐊᕐᒪᑕ ᑖᒃᑯᓂᖓ ᕿᒥᕐᕈᓇᓪᓗᑎᒡᓗ ᑕᒪᒃᑯᓂᖓ ᐃᓱᒫᓗᓐᓇᖅᑐᓂᒃ.  

 

ᐃᖅᑲᓇᐃᔭᖅᑎᐅᑉ ᒥᒃᓵᓄᑦ ᑐᕌᖓᔪᓂᑦ ᐊᒻᒪ ᓄᒃᑎᕆᓗᑕ ᐃᑲᓂ ᐃᖅᑲᓇᐃᔭᖅᑎᓂᑦ ᐃᑯᖓᖔᖅ 

ᐃᖅᑲᓇᐃᔭᖔᓕᕐᓗᑎᒃ ᐃᒪᓐᓇ ᐱᔪᓐᓇᓛᕐᒥᖕᒪᑕ. ᑕᕝᕙ ᑖᒃᑯᐊ ᐸᕐᓇᐅᑎᒋᕕᒋᕙᓪᓕᐊᔭᕗᑦ. (ᑐᓵᔨᑎᒎᕈᓐᓃᖅᑐᖅ) 

ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓕᑦᑎᐊᖅᐳᖓ ᑭᐅᖕᒪᑦ ᒥᓂᔅᑕ ᐱᔾᔪᑎᒋᓪᓗᒍ ᑕᐃᓐᓇ 

ᑎᑭᓐᓇᓱᖕᓂᖓᓂᒃ ᑕᐃᒪ ᐃᔨᒋᓂᖅᓴᐅᑲᑕᒃᓯᒪᒐᑦᑕ ᖃᓄᖅ ᐊᒃᑐᐃᓂᖃᕋᔭᕐᒪᖔᑦ ᐃᓅᓕᓴᐃᓂᕐᒧᑦ 

ᐃᓅᓕᓴᐃᓂᕐᒧᑦ ᐊᒃᑐᐃᓐᓂᕆᔭᖓᑦ ᐱᔨᔅᓯᕐᓂᕆᔭᖏᓐᓄᑦ. ᑕᖅᑮᒃ ᒪᕐᕉᒃ ᐊᓂᒍᖅᓯᒪᓕᖅᑑᒃ ᐊᐃᑦᑖᖑᒐᓗᐊᖅ 

ᑐᖏᓕᖓ ᒥᓂᔅᑕᐅᑉ ᒪᒥᐊᑦᑕᕆᐊᖃᓚᐅᕐᒪᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᖏᖕᓄᑦ. 

ᐃᖅᑲᓇᐃᔭᕐᕕᖕᒥ ᖁᕕᐊᓇᓐᖏᑦᑐᐊᓗᒃ ᐱᑦᑎᐊᖃᑦᑕᐅᑎᖃᑦᑕᓐᖏᑦᑐᑦ ᐱᔾᔪᑎᒋᓪᓗᒋᑦ ᐃᖅᑲᓇᐃᔭᕐᕕᐅᑉ 

ᐃᓗᐊᓄᑦ. 

 

ᑖᓐᓇ ᓴᖅᑭᑦᑕᕋ ᐱᔾᔪᑎᒋᓪᓗᒍ ᖃᐅᔨᒪᒐᒪ ᑐᓵᕈᓘᔭᓕᕌᖓᑦᑕ ᑕᐃᒪᐃᑦᑐᓂᒃ ᓄᒃᑎᖅᑕᐅᔪᓐᓇᕐᒪᖔᖅ 

ᐃᖅᑲᓇᐃᔭᖅᑎ ᐊᖏᔪᐊᓗᐃᑦ ᐱᓕᕆᐊᒃᓴᐃᑦ ᒐᕙᒪᑐᖃᒃᑯᓐᓄᑦ ᐅᑎᖅᑎᑕᐅᒃᐸᑕ ᐃᖅᑲᓇᐃᔭᖅᑏᑦ ᓇᓃᒻᒪᖔᕐᒥᒃ 

ᐃᓱᒪᒃᓴᖅᓯᐅᓕᕋᔭᕐᒪᑕ ᐊᒻᒪᓗ ᖃᓄᖅ ᐊᒃᑐᖅᑕᐅᒐᔭᕐᒪᖔᑕ.  



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇ ᐱᓪᓗᒍ ᑐᓴᕐᕕᒋᔪᒪᒐᓗᐊᖅᐸᕋ ᒥᓂᔅᑕ ᖃᓄᐃᓕᐅᖅᓯᒪᓕᕐᒪᖔᑕ ᑐᓴᐅᒪᑎᑦᑎᓇᓱᒃᖢᑎᒃ ᑖᒃᑯᓂᖓ 

ᐃᖅᑲᓇᐃᔭᖅᑎᓄᑦ. ᐊᒃᑐᖅᑕᐅᑐᐃᓐᓇᕆᐊᖃᕐᓂᖏᓐᓄᑦ ᐃᖅᑲᓇᐃᔮᖏᓐᓄᑦ.  

 

ᐃᒪᓐᓇ ᓴᕕᑲᑖᖅ ᐅᖃᖅᑲᐅᖕᒪᑦ ᓄᒃᑎᕆᔭᕆᐊᖃᓯᑲᓪᓚᒃᑐᐊᓘᑉᐸᑕ ᑕᐃᒃᑯᓄᖓ ᒐᕙᒪᑐᖃᒃᑯᑦ ᐱᓕᕆᐊᖏᓐᓄᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑐᕌᒐᒃᓴᓂᑦ ᑐᓴᐅᒪᑎᑎᔾᔪᑎᒃᓴᓂᓐ 

ᐅᖃᖃᑎᒌᒍᑎᒋᓂᐊᖅᑕᑦᑎᓐᓂᒃ ᐱᑕᖃᖅᓯᒪᓐᖏᒻᒪᑦ ᖃᓄᖅ ᐊᒃᑐᐃᓂᖃᕐᓂᐊᕐᒪᖔᑦ ᐃᖅᑲᓇᐃᔭᖅᑎᓄᑦ. 

 

ᒫᓐᓇ ᐱᒋᐊᕐᓂᑯᓗᐊᓃᖕᒪᑦ ᐸᕐᓇᒃᐸᓪᓕᐊᓂᕆᔭᕗᑦ ᑖᓐᓇ. ᐃᖅᑲᓇᐃᔭᖅᑎᓪᓗᑕ ᐸᕐᓈᕙᓪᓕᐊᑎᓪᓗᑕᓗ ᑖᓐᓇᓗ 

ᐱᓕᕆᔭᕗᑦ ᑐᓂᔭᐅᓂᐊᖅᑎᓪᓗᒋᑦ ᐃᖅᑲᓇᐃᔭᖅᑎᓂᒃ ᐱᓕᕆᖃᑎᖃᕐᓂᐊᕋᑦᑕ. ᑕᕝᕙ ᐊᖏᖅᓯᒪᑦᑎᐊᖅᑐᒍᑦ 

ᑕᒪᑐᒥᖓ ᐱᓕᕆᐊᖃᕐᓂᐊᖅᑎᓪᓗᑕ. ᑭᓯᐊᓂ ᒪᒥᐊᓇᖅᑑᒐᓗᐊᖅ, ᐊᐃᑦᑖᖑᒐᓗᐊᖅ.  

 

ᐊᑑᑎᖃᖅᑐᒥᒃ ᑕᐅᑐᒃᑲᑦᑕ ᑎᒍᒥᐊᕈᑦᑎᒍᑦ ᑖᒃᑯᐊ ᓇᓪᓕᐅᒃᑯᒫᖃᓐᖏᑦᑐᓂᒃ ᐃᓅᓕᓴᐃᖃᑦᑕᕐᓂᖅ ᐱᓕᕆᕕᕗᓪᓗ 

ᐊᒻᒪ ᐊᐅᓪᓚᐅᑎᒃᓴᖏᓐᓄᑦ ᐱᓕᕆᔾᔪᑎᐅᖃᑦᑕᖅᑐᑦ ᑎᒍᒥᐊᖅᑕᐅᖏᓐᓇᖁᓪᓗᒋᑦ. 

 

ᐄ, ᐃᓱᒫᓗᓐᓇᖅᑐᖅ ᐱᑕᖃᐅᕐᒪᑕ ᐃᓅᓕᓴᖅᑕᐅᔭᖅᑐᖅᑐᑦ ᐊᐅᓪᓚᐅᑎᒋᖃᑦᑕᖅᑕᖏᑦ ᑕᒪᒃᑯᐊ ᑭᐅᓇᓱᒃᑲᑦᑎᒍᑦ 

ᐃᖅᑲᓇᐃᔭᕋᓱᒃᖢᑎᒍᓗ. ᐱᔭᕐᓂᓐᖏᒻᒪᑦ ᖃᓄᖅ ᐱᐅᓯᒋᐊᕈᓐᓇᕋᔭᕐᒪᖔᑦ ᐱᓕᕆᔾᔪᑎᒋᔭᐅᔪᖅ ᑕᒪᑐᒧᖓ 

ᐱᔨᔅᓯᕈᑏᑦ ᐱᓕᕆᕖᑦ ᓯᓚᑖᓄᐊᕐᓂᖅᐸᑦ ᑐᑭᒧᐊᑦᑎᑕᐅᔪᖅ ᖃᓄᖅ ᐱᒐᔭᕐᒪᖔᖏᑦ. 

 

ᑖᒃᑯᐊ ᑮᓇᐅᔭᐃᑦ ᐊᑭᓕᖅᓱᖃᑦᑕᕆᐊᓕᕗᑦ ᐅᕙᑦᑎᓐᓄᑦ ᑐᓂᔭᐅᓯᒪᓕᕐᒪᑕ ᑕᐃᒪᓐᓇ ᐊᐅᓚᑦᑏᓐᓇᕐᓂᐊᖅᑐᒍᑦ 

ᐊᑭᓖᑎᑕᐅᑲᑕᓐᖏᒃᑯᑦᑕ. ᑭᓯᐊᓂᓕ, ᑕᐃᒃᑯᐊ ᐃᖅᑲᓇᐃᔭᓕᕋᑦᑎᒍᑦ ᐸᕐᓇᒃᐸᓪᓕᐊᓕᖅᖢᑕ ᑕᒪᑐᒥᖓ 

ᐅᑎᖅᑎᑕᐅᓂᐊᕐᓗᓂ ᑕᒪᑐᒧᖓ ᐱᓕᕆᕗᒍᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᒥᓂᔅᑕ, ᐄᓛᒃ, ᐃᖅᑲᓇᐃᔭᖅᑎᓂᒃᑯᐊ ᑐᕚᕆᕙᒃᑲᑦᑎᒍᑦ ᖃᐅᑕᒫᑦ. 

ᑕᒪᒃᑯᐊ ᐱᓕᕆᔾᔪᑎᓯ ᐊᐅᓚᑎᑕᐅᖃᑦᑕᕐᖓᑕ. ᐊᒻᒪᓗ ᐱᐅᔪᕕᔾᔪᐊᕌᓗᓐᓂᒃ ᐱᔨᑦᑎᕈᑎᖃᖅᐸᑦᑐᑎᒃ. 

ᐱᔨᑦᑎᕋᕐᓂᕋᖅᐸᑦᑐᑎᒃ, ᐱᔨᑦᑎᕋᕐᓂᖃᖅᐸᑦᑐᑎᒃ. 

 

ᐃᓚᓕᐅᔾᔭᐅᓐᖏᒐᐃᒻᒪᑕ ᐃᓱᒪᒋᔭᐅᖃᑕᐅᓐᖏᒐᐃᒻᒪᑕ ᐃᓚᓕᐅᔾᔨᖃᑦᑕᕐᖓᑦ ᐃᑉᐱᓐᓂᐊᔭᐅᖃᑦᑕᖅᑐᒧᑦ 

ᐃᖅᑲᓇᐃᔭᖅᑎᕈᓗᑐᐃᓐᓇᐅᒻᒪᑕ ᐊᔅᓱᕈᖅᑐᐊᓘᓪᓗᑎᒃ ᖃᐅᑕᒫᑦ. ᐊᒻᒪ ᐅᖃᐅᑎᒍᓐᓇᕆᔅᓯ ᐅᕙᖓ 

ᐊᑐᖅᓯᒪᔭᖓᓂᒃ ᐅᓐᓂᕐᓗᔅᓴᕐᕕᓐᓃᑦᑐᖓ ᐊᒻᒪ ᐋᓐᓂᐊᕕᓕᐊᖅᑐᑎᑦ ᐊᐅᓪᓚᖅᑐᓕᕆᔨᐅᓪᓗᖓ ᑕᐃᒃᑯᐊ 

ᐊᐅᓪᓚᖅᑐᓕᕆᔩᑦ ᐃᖅᑲᓇᐃᔭᖅᑎᐅᒻᒪᑕ ᑕᑯᔭᐅᖅᑳᓲᖑᔪᐃᑦ ᐋᓐᓂᐊᕕᓕᐊᖅᑐᓄᑦ. 

ᐅᐊᑦᑎᔭᐅᖃᑦᑕᓐᖏᑦᑎᐊᒻᒥᔪᐃᑦ ᐅᐊᑦᑎᖃᖅᑎᑕᐅᕙᓐᖏᑦᑐᐃᑦ. ᐃᑲᔪᖅᑕᐅᕙᓐᖏᑦᑐᐃᓪᓗ ᐋᓐᓂᐊᕕᓕᐊᖅᓯᒪᔪᖅ 

ᓱᐊᓐᓇᓐᓂᐅᓴᑎᓪᓗᒍ.  

 

ᐅᖄᓚᐅᑎᒃᑯᑦ ᐊᓪᓛᑦ ᑕᐃᒪᐃᓕᐅᖅᑕᐅᓪᓗᓂ ᐱᔭᕆᐊᑐᒻᒪᑦ. ᑕᒪᒃᑯᐊ ᐱᒋᐊᓕᖏᑦ ᐃᓱᒪᒋᖃᑦᑕᓐᖏᒃᑯᑦᑎᒍ 

ᐊᒻᒪᓗᑦᑕᐅᖅ ᐅᖃᐅᔾᔪᖅᑕᐅᕙᓐᖏᑉᐸᑕ, ᐃᓛᒃ, ᐃᓱᒫᓗᓐᖏᑦᑎᑕᐅᖃᑦᑕᓐᖏᑉᐸᑕ ᖃᐅᑉᐸᑦ 

ᐃᖅᑲᓇᐃᔮᖃᓛᕐᓂᕐᒥᓂᒃ ᖃᐅᔨᒪᑎᑕᐅᖏᓐᓇᕐᓗᑎᒃ. ᐃᖅᑲᓇᐃᔭᕐᕕᒻᒥ ᐱᐅᓐᖏᑦᑐᐊᓘᓕᕈᓐᓇᕐᖓᑦ 

ᑭᒃᑯᑐᐃᓐᓇᐃᑦ ᑯᔅᓴᓱᓕᖃᑦᑕᓲᖑᒻᒪᑕ ᐃᖅᑲᓇᐃᔮᒥᓂᓪᓗ ᐊᓯᐅᔨᓂᐊᖅᑑᔮᖅᑐᒋᓕᖅᑐᑎᑦ. 

ᐊᖏᖅᑕᐅᔪᒪᑦᑕᕋᓗᐊᖅᑯᖓ ᒥᓂᔅᑕᒧᑦ ᐊᓪᓚᕝᕕᖏᑕ ᐃᓗᐊᓂ ᑐᓴᑐᒪᐅᖃᑎᒌᑦᑎᐊᓂᕐᒧᑦ ᐱᓕᕆᑎᑦᑎᖁᓪᓗᒍ 

ᐃᖅᑲᓇᐃᔭᖅᑎᖏᑦ. ᐃᖅᑲᓇᐃᔭᖅᑎᖏᓪᓗ ᑐᑭᓯᑎᑎᑕᐅᓯᒪᓗᑎᒃ ᖃᓄᖅ ᐱᒻᒪᕆᐅᑎᒋᒻᒪᖔᑕ. ᖁᔭᓐᓇᒦᒃ, 

ᐃᔅᓯᕙᐅᑖᖅ. 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐄ, ᒪᓕᒐᓕᐅᖅᑏᓐᓇ ᐱᐅᔪᓂᒃ 

ᐅᖃᐅᓯᖃᖅᑐᖅ ᐃᓱᒪᔅᓴᖅᓯᐅᕈᑎᒋᔪᓐᓇᑦᑕᑦᑎᓐᓂ. ᐊᓪᓚᕕᑦᑕ ᐃᓗᐊᓂ ᑐᓴᐅᒪᖃᑎᒌᓐᓂᖅ ᑖᓐᓇ ᐱᓪᓗᒍ 

ᑐᑭᓯᓇᖅᓯᕙᓪᓕᐊᑎᓪᓗᒋᑦ. ᑐᓴᖅᑎᑦᑎᖃᑦᑕᕆᐊᖃᕐᓂᐊᕋᑦᑕ.  

 

ᐊᒻᒪ ᑭᐅᔾᔪᑎᒐ ᓴᕕᑲᑖᑉ, ᒪᓕᒐᓕᐅᖅᑎᐅᑉ ᓴᕕᑲᑖᑉ ᐅᖃᐅᓯᕆᖅᑲᐅᔭᖓᓄᑦ ᐅᓐᓄᐊᖏᓐᓇᖅ 

ᓴᖅᑭᕈᓐᓇᕋᓐᖏᒥᒻᒪᑦ ᑕᒪᓐᓇ. ᖃᐅᔨᒪᑦᑎᐊᕋᓱᓪᓗᑕ ᖃᓄᑐᐃᓐᓇᑦᑎᐊᖅ ᐊᐅᓪᓛᖅᓯᓂᐊᕐᓂᕈᑦᑕ 

ᐃᓱᒪᑖᕐᓂᕈᑦᑕᓘᓐᓃᑦ ᐊᐅᓪᓛᖅᑕᐅᖁᔨᓗᑕ, ᐊᐅᓪᓛᖅᑎᒐᓱᐊᕋᔭᖅᑕᕗᑦ ᓄᓇᕗᒻᒥᐅᑦ 

ᐊᑦᑐᖅᑕᐅᓗᐊᖅᑎᑦᑕᐃᓕᒪᕐᓗᒋᑦ. ᑖᓐᓇ ᑕᐃᒫᒃ ᐱᓕᕆᐊᕆᒍᒪᓂᐊᖅᑕᕗᑦ.  

 

ᐃᓛᓐᓂᒃᑯᑦ ᖁᓅᒻᒥᑲᑕᖃᑦᑕᓇᖅᑑᒐᓗᐊᖅ ᐊᖏᖃᑎᖃᕋᓱᐊᖏᓐᓇᖅᑐᐊᓘᓪᓗᑕ ᓯᕗᒧᐊᑉᐸᓪᓕᐊᔫᔮᕋᑎᓪᓗ. 

ᑐᐊᕕᖅᑐᑕ ᐃᓱᒪᑖᑲᓪᓚᖃᑦᑕᔾᔮᓐᖏᓐᓇᑦᑕ.  

 

ᑕᐃᒪᐃᑦᑑᒻᒪᑦ ᓄᓇᕗᒻᒥᐅᑦ ᐱᒋᐊᓕᖏᑦ ᓯᕗᓪᓕᐅᑎᒋᐊᖃᕋᑦᑎᒍᑦ. ᐊᒻᒪ ᑕᑯᒍᑦᑎᒍᑦ ᐃᑲᔪᖅᓯᒪᓂᐊᓗᑉᐳᑦ 

ᒐᕙᒪᑐᖃᒃᑯᓐᓂᑦ, ᑖᓐᓇ ᐱᓕᕆᐊᕆᓪᓗᑎᒍᑦ, ᑕᐃᒪᓐᖓᓂᑦ ᓄᓇᕗᑦ ᓴᖅᑭᓚᐅᖅᓯᒪᒻᒪᑦ ᖃᑦᑎᒻᒪᕆᐊᓗᓐᓂᒃᑭᐊᖅ 

ᐋᓐᓂᐊᕕᓕᐅᕈᑎᔅᓴᐅᓯᒪᓕᕐᖓᑕ ᒐᕙᒪᑐᖃᒃᑯᓐᓂᒃ ᐃᑲᔫᑎᒋᓯᒪᔭᕗᑦ.  

 

ᓇᒧᓐᖓᕕᔅᓴᖃᖃᑦᑕᓐᖏᑦᑎᐊᕋᑦᑕ ᐊᑭᑐᔪᖅᑐᕈᑎᔅᓴᐃᓪᓗ ᐃᓱᒪᖅᓲᑎᔅᓴᐅᒐᑎᒃ. ᓇᓗᓇᐃᖅᑐᐃᒐᓱᑐᐃᓐᓇᖅᑐᖓ 

ᖃᓄᖅ ᐋᖅᑭᒍᒪᒻᒪᖔᑦᑎᒍᑦ ᑖᓐᓇ ᐃᓱᒫᓗᓇᖅᑐᖅ. ᒐᕙᒪᑐᖃᒃᑯᑦ ᐃᑲᔪᖅᓯᖃᑦᑕᕐᓂᐊᕈᓐᓃᕋᑦᑎᒍᑦ 

ᐱᓕᕆᐊᖏᓐᓄᑦ. ᑖᓐᓇ ᐊᑯᓂᐊᓗᒃ ᐱᓕᕆᐊᕆᒐᓱᔅᓯᒪᒐᑦᑎᒍᑦ. ᐃᖅᑲᓇᐃᔭᖅᑏᓪᓗ ᐱᓕᕆᖃᑕᐅᖃᑦᑕᖅᑐᑎᑦ 

ᖁᔭᓐᓇᒦᓪᓚᕆᑦᑕᒃᑲ ᕿᓄᐃᓵᕈᓐᓇᑎᐊᓪᓚᕆᔅᓯᒪᒻᒪᑕ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᒥᓂᔅᑖ ᐅᖃᕋᑖᕋᕕᑦ ᑕᐃᒃᑯᐊ ᓄᓇᕗᒻᒥᐅᑦ ᐱᒋᐊᓕᖏᑦ 

ᓯᕗᓪᓕᐅᑎᒃᑲᕕᒋᒡᒎᖅ. ᖃᐅᔨᒪᔪᒍᓪᓕ ᐱᓪᓗᒋᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᑦ ᐊᒥᓲᓛᓂᒃ 

ᐃᖅᑲᓇᐃᔭᖅᑎᑦᑎᔪᑦ ᐃᓄᓐᓂᒃ ᖃᐅᔨᒪᔨᑕᐸᓗᓐᓂᒃ ᐃᖅᑲᓇᐃᔮᓕᓐᓂᒃ. 

 

ᑕᒪᒃᑯᐊᖏᓛᒃ ᖃᐅᔨᒪᔨᑕᐸᓗᒻᒥᒃ ᐃᖅᑲᓇᐃᔮᓖᑦ ᐊᓪᓚᕕᓐᓂ ᖁᑦᑎᑦᑐᓂᒃ ᐃᖅᑲᓇᐃᔮᓖᑦ ᑕᒪᔾᔭ 

ᐊᑦᑐᖅᑕᐅᒐᔭᕐᖓᑕ. ᐊᒥᓲᓛᖑᒻᒪᑕ ᐃᓄᐃᑦ ᐃᖅᑲᓇᐃᔭᖅᑎᖁᑎᕗᑦ ᑕᐃᑲᓂ. 

 

ᐊᖏᖁᑦᑕᕋᓗᐊᖅᑲᕋ ᒥᓂᔅᑕ ᖃᐅᔨᒪᒐᓱᐊᖁᓗᒍ ᑕᐃᒃᑯᐊ ᐃᖅᑲᓇᐃᔭᖅᑎᒋᔭᖏᑦ ᒫᓐᓇ ᐊᓪᓚᕕᒻᒥ 

ᐃᑲᔪᖅᓰᖃᑦᑕᖅᑐᐃᑦ ᐋᓐᓂᐊᕕᓕᐊᖃᑦᑕᑎᓪᓗᒋᑦ ᓇᓪᓕᐅᒃᑯᒫᖃᓐᖏᑦᑐᐃᑦ ᐊᒻᒪ ᐊᑭᓕᖅᓱᐃᒍᓐᓃᕐᓗᑎᒃ. 

ᐃᖅᑲᓇᐃᔭᖅᑎᑖᕋᓱᓕᕈᔅᓯᓗ ᓯᕗᓪᓕᐅᒋᐊᖃᕐᓗᑎᒃ ᑖᓐᓇ ᐊᖏᖃᑎᒌᒍᑎ ᐲᖅᑕᐅᓕᖅᑲᑦ. ᖁᔭᓐᓇᒦᒃ, 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᖃᓄᑐᐃᓐᓇᖅ ᖃᓄᐃᑦᑐᑐᐃᓐᓇᕐᒥᒃ 

ᐊᐅᓪᓛᖅᓯᔪᖃᖅᑲᑦ ᐱᓕᕆᔾᔪᑎᐅᔪᒥᒃ ᑖᓐᓇ ᕿᒥᕐᕈᔭᐅᑦᑎᐊᖅᑳᓚᐅᕐᓗᓂ ᐃᓱᒪᔅᓴᖅᓯᐅᕈᑕᐅᑦᑎᐊᖅᑳᓚᐅᕐᓗᓂ 

ᓄᓇᕗᒻᒥᐅᑦ ᐱᒋᐊᓕᖏᑦ, ᐃᖅᑲᓇᐃᔭᖅᑏᓪᓗ ᐱᒋᐊᓕᖏᑦ ᖃᓄᖅ ᐊᑦᑐᖅᑕᐅᒐᔭᕐᒪᖔᑕ ᖃᐅᔨᓴᕐᓗᑕ 

ᑳᓐᑐᕌᒃᑦ−ᒃᑯᓪᓗ ᐃᖅᑲᓇᐃᔭᖅᑎᓲᕗᑦ ᖃᐅᔨᒪᑎᒋᐊᖃᕋᔭᕐᒥᔭᕗᑦ ᐃᒪᐃᒃᑲᔭᓐᖏᑦᑐᖅ ᕿᒪᑐᐃᓐᓇᕋᔭᓐᖏᑕᕗᑦ.  

 

ᑖᒃᑯᐊ ᐊᐅᓪᓚᖅᑐᑎᒃ ᐋᓐᓂᐊᕕᓕᐊᕈᑕᐅᖃᑦᑕᖅᑐᐃᑦ, ᒪᓕᒐᓕᐅᖅᑎ ᖃᐅᔨᒪᒻᒪᑦ, ᖃᐅᔨᒪᔪᐃᓐᓇᐅᒐᔅᓰᓛᒃ 

ᒪᓕᒐᓕᐅᖅᑎᓕᒫᑦ, 365-ᓂᒃ ᐅᓪᓗᓂᒃ ᐃᖏᕐᕋᔪᖅ ᓄᖅᑲᓚᐅᖅᓯᒪᓐᖏᑦᑐᖅ ᐋᓐᓂᐊᕕᓕᐊᕆᐊᓖᑦ 

ᓄᖅᑲᓚᐅᖅᓯᒪᓐᖏᒻᒪᑕ.  

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᒫᒃ ᑕᕝᕙ ᑕᑯᓐᓈᖅᑐᑎᒍᑦ ᖃᐅᔨᒪᑦᑎᐊᕋᓱᓪᓗᑕ ᐋᖅᑭᑦᑎᕆᒋᐊᖃᖅᑯᒍᑦ ᖃᓄᑐᐃᓐᓇᖅ ᐊᐅᓪᓛᖅᓯᓐᓂᕈᑦᑕ 

ᒐᕙᒪᑐᖃᒃᑯᑦ ᓄᓇᖃᖅᑳᖅᑐᒥᓂᓕᕆᔨᖏᓐᓄᑦ. ᐊᑦᑐᖅᑕᐅᓗᐊᓐᖏᓪᓗᑎᒃ ᐱᔨᑦᑎᕋᐅᑏᑦ ᑲᔪᓯᑦᑎᐊᖏᓐᓇᕐᓗᑎᒃ 

ᑕᐃᒫᒃ ᐱᒐᓱᐊᕋᔭᖅᑐᒍᑦ ᐊᓯᕈᕐᓗᑎᓪᓗ ᑭᒃᑯᓐᓄᑦ ᐊᐅᓚᑕᐅᓂᖏᑦ. ᐱᔭᕆᐊᑭᑦᑑᔮᓐᖏᒻᒪᑦ ᖃᐅᔨᒪᔭᕗᑦ. 

ᐃᖅᑲᓇᐃᔭᖅᑎᓕᕆᓂᑐᐃᓐᓇᖅᑕᐅᖅ ᑕᑯᓐᓈᖅᑐᒍ ᓄᓇᓕᓐᓂ ᐃᑲᔪᕐᓂᕗᓪᓗ ᑕᑯᓐᓈᖅᑐᒋᑦ ᑕᐃᒫᑎᒋᐊᓗᒃ 

ᐊᓯᔾᔩᒐᓱᒋᐊᔅᓴᖅ. ᐊᓯᖏᓐᓂᒃ ᓇᓖᕌᕋᔅᓴᖃᓗᐊᕈᓐᓃᕋᑦᑕᐃᓛᒃ ᑕᕝᕘᓇ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᓯᕗᒧᒃᑲᓐᓂᖅ ᑕᑯᓐᓈᕆᐊᕈᒪᒐᒪ. ᐅᖃᐅᔾᔭᐅᒐᒪᒐᓗᐊᖅᑐᖓ ᒫᓐᓇ 

ᐃᖅᑲᓇᐃᔭᖅᑎᒋᔭᓯ ᐃᓪᓗᖃᖅᑎᑕᐅᔪᐃᑦ ᒐᕙᒪᒃᑯᓐᓄᑦ ᐃᖅᑲᓇᐃᔮᓖᑦ ᑕᐃᒪᐃᑦᑐᓂᒃ 

ᐅᖃᐅᔾᔭᐅᑦᑎᐊᕆᐊᓕᐅᒐᓗᐊᑦ ᐃᓪᓗᖏᓐᓂᒃ ᐊᓯᐅᔨᔾᔮᓐᖏᒻᒪᑕ ᐊᐅᓪᓛᖅᑲᑕ ᑭᒃᑯᓐᓄᑦ 

ᐃᖅᑲᓇᐃᔭᕐᕕᐅᓂᖏᓐᓂᒃ ᐃᖅᑲᓇᐃᔭᖅᑎᐅᓂᖏᓐᓂᒃ. 

 

ᐅᑕᖅᑭᑎᓪᓗᒋᑦ ᐃᓛᒃ, ᓯᕗᓪᓕᐅᑎᑕᒥᓂᐅᓗᑎᒃ ᐃᖅᑲᓇᐃᔮᖅᑖᖅᑎᑕᒥᓂᐅᓪᓗᑎᒃ ᑕᐃᒃᑯᐊ ᐃᖅᑲᓇᐃᔭᖅᑏᑦ 

ᐃᓚᖏᓪᓗᑦᑕᐅᖅ, ᐃᓚᓕᒐᓛᓘᒻᒪᑕ ᐃᖅᑲᓇᐃᔭᖅᑏᑦ. ᐊᖏᕐᕋᖃᕈᓐᓃᑎᑦᑎᒍᒪᓐᖏᓐᓇᑦᑕ ᑭᒃᑯᑐᐃᓐᓇᕐᓂᒃ. 

ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐄ, ᐅᑉᐱᕈᓱᑦᑐᖓ ᑕᕝᕙᓂ ᐃᖅᑲᓇᐃᔭᖅᑏᑦ 

ᐊᖏᖃᑎᒌᒍᑎᖓᓂᒃ ᑎᑎᕋᖅᓯᒪᓂᖅᑕᖃᖅᑐᖅ ᑕᐃᒪᐃᑦᑐᓂᒃ ᐅᖃᐅᓯᕆᕋᑖᖅᑕᖏᓐᓂᒃ ᑲᒪᔾᔪᑎᐅᒍᓐᓇᕋᔭᖅᑐᓂᒃ. 

ᐃᖅᑲᓇᐃᔭᖅᑏᑦ ᐊᑦᑐᖅᑕᐅᓲᖑᒻᒪᑕ ᐊᓯᔾᔨᖅᑐᖃᕋᐃᒻᒪᑦ ᑭᓱᑐᐃᓐᓇᕐᓂᒃ. 

 

ᑕᐃᑲᓂ ᐃᖅᑲᓇᐃᔭᖅᑏᑦ ᐊᖏᖃᑎᒌᒍᑎᖓᓂᒃ ᓱᒋᐊᖃᓲᖑᒻᒪᖔᑕ ᒪᓕᑐᐃᓐᓇᕋᔭᕐᒥᔪᐃᑦ. (ᑐᓵᔨᒃᑰᖏᑦᑐᖅ) 

ᒪ’ᓇ, ᐃᒃᓯᕙᐅᑖᖅ.  

 

ᐃᔅᓯᕙᐅᑕᖅ: ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ ᐃᔅᓯᕙᐅᑕᖅ. ᑕᐃᒃᑯᐊ ᕿᒥᕐᕈᐊᑦᑎᐊᕐᓂᓕᖅᑲᒃᑲ, ᐅᖃᓕᒫᑦᑎᐊᕐᓂᐊᓕᖅᑲᒃᑲ, 

ᒥᓂᔅᑐᑦᑕᐅᖅ ᑕᐃᒪᐃᓐᓂᐊᖅᑐᔅᓴᐅᒻᒥᔪᑎᑦ. 

 

ᐊᓯᐊᓄᖔᖅ ᓅᒋᐊᕈᒪᑐᐃᓐᓇᓕᖅᑐᖓ ᑖᒃᑯᓄᖓ ᐊᑭᖏᓐᓄᑦ ᐃᑲᔪᖅᓰᓂᖅ ᐸᐃᕆᕕᓕᕆᓂᕐᒧᑦ, ᓱᕈᓰᑦ 

ᓯᕗᓪᓕᐅᑎᑕᐅᓗᑎᒡᒎᖅ ᒐᕙᒪᑐᖃᒃᑯᓐᓄᑦ ᐅᑎᖅᑎᑕᐅᓯᒪᕙᓪᓚᐃᒻᒪᓄᓇ, ᐊᒻᒪ ᐋᓐᓂᐊᕕᓕᐊᖅᑐᓄᑦ 

ᐊᐅᓚᖅᑐᓄᑦ ᐃᖅᑲᓇᐃᔭᕈᓐᓃᐸᓪᓕᐊᓕᖅᑎᓪᓗᖓ ᑖᓐᓇ ᓅᑕᐅᓂᐊᓚᐅᖅᓯᒪᒻᒪᑦ. ᖃᐅᔨᒪᒐᒪ ᐃᓄᒋᐊᑦ ᓱᓕ 

ᐊᐅᓪᓚᖃᑦᑕᕐᖓᑕ ᐋᓐᓂᐊᕕᓕᐊᖅᑐᑎᒃ, ᐃᑲᔪᖅᓯᖅᑕᐅᓪᓗᑎᒃ ᑕᐃᒃᑰᓇ ᓱᕈᓰᑦ ᓯᕗᓪᓕᐅᒋᐊᖃᕐᓂᖏᓐᓄᑦ.  

 

ᑖᓐᓇ ᐊᑭᖓ, ᑖᔅᓱᒪ ᐊᑭᖓ ᖃᐅᔨᒪᔭᐅᒐᓱᐊᖅᐸᒃᑭᕙ, ᖃᐅᔨᔭᔅᓴᐅᕙ ᖃᑦᑎᕌᖅᐸᒻᒪᖔᖅ ᐊᒻᒪ ᖃᑦᑏᑦ ᐃᓚᒌᑦ 

ᐋᓐᓂᐊᕕᓕᐊᕆᐊᖃᖅᐸᒻᒪᖔᑕ ᐋᓐᓂᐊᕕᓕᐊᖅᓯᒪᓂᕆᔭᖏᓪᓗ ᐅᖓᕙᕆᐊᖅ, ᑕᑭᓪᓕᒋᐊᖅᑕᐅᓯᒪᕙᑦ? 

ᐃᓚᒃᑯᖏᓐᓂᒃ ᑎᑭᒋᐊᖃᖅᑎᓪᓗᒋᓪᓗ ᖃᖓᑕᓲᒧᑦ ᑕᑕᐅᔾᔭᐅᖃᑦᑕᑎᓪᓗᒋᑦ ᓱᕈᓯᓪᓘᓐᓃᑦ 

ᐊᖏᕐᕋᕆᐊᖃᕐᓕᓂᖅᑲᑦ, ᑕᒪᒃᑯᐊᕈᓘᔭᐃᑦ. ᖁᔭᓐᓇᒦᒃ ᐃᔅᓯᕙᐅᑕᖅ. 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑐ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑕᖅ. (ᑐᓵᔨᑎᒍᑦ) ᐊᒻᒪ ᒪᓕᒐᓕᐅᖅᑎ ᖁᔭᓐᓇᒦᒃ ᐊᐱᕆᒐᕕᑦ ᑕᐃᒫᒃ. 

 

ᑕᑯᖃᑦᑕᖅᑐᒍᑦ ᐊᑦᑐᖅᑕᐅᔪᓂᒃ ᐃᓄᐃᑦ ᓱᕈᓯᖏᑦ ᓯᕗᓪᓕᐅᒋᐊᖃᖅᑎᑕᐅᑎᓪᓗᒋᑦ ᐊᐅᓪᓚᖅᑐᑎᒃ 

ᐋᓐᓂᐊᕕᓕᐊᖅᑐᓕᕆᑎᓪᓗᑕ, ᒪᓕᒐᓕᐅᖅᑎᑦᑕᐅᖅ ᐅᖃᖅᑲᑲᐅᒻᒪᑦ ᐃᓚᒌᑦ ᐃᓄᒋᐊᒡᒍᑏᑦ ᐊᐅᓪᓚᖃᑦᑕᓲᖑᒻᒪᑕ 

ᐊᑕᐅᑦᑎᒃᑯᑦ, ᐃᓛᓐᓂᒃᑯᑦ ᑐᔪᕐᒥᓐᓂᒃ ᐱᕕᑭᓕᖅᑎᑦᑎᖃᑦᑕᖅᓯᒪᔪᐃᑦ. 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪ ᑐᑭᒧᐊᑦᑎᑕᐅᑦᑎᐊᖅᐸᒻᒥᒐᑎᒃ ᐃᓛᓐᓂᒃᑯᑦ, ᑐᑭᒧᐊᑦᑎᑕᐅᑦᑎᐊᕆᐊᖃᓲᖑᓪᓗᑎᒃ ᐊᐅᓪᓚᕐᓂᐅᓱᔪᐃᑦ, 

ᐊᒻᒪᓗᑦᑕᐅᖅ ᐊᓯᒃᑲᓐᓂᖏᑦ ᒪᓕᑦᑎᐅᔪᐃᑦ ᓱᕈᓰᑦ ᓯᕗᓪᓖᑦ ᑮᓇᐅᔭᖏᑎᒍᑦ ᐊᐅᓪᓚᖅᑎᑕᐅᓲᑦ 

ᑐᑭᒧᐊᖅᑎᑕᐅᑦᑎᐊᖅᑐᑎᒃ ᑭᓯᐊᓂ. 

 

ᖃᑦᑎᕌᕐᓂᐊᕐᒪᖔᖅ ᐋᖅᑭᒐᓱᓐᓂᐊᕐᓗᒍ ᑕᒪᒃᑯᐊ ᒪᓕᔅᓱᐊᖅᓯᒪᖏᓇᑦᑎᒍ, ᖄᖓᒍᒃᑲᓐᓂᖅ ᐊᓪᓚᕝᕕᒻᒥᑦ 

ᐱᓕᕆᐊᖑᒋᐊᖃᖅᐸᒻᒥᔪᐃᑦ ᐊᐅᓪᓚᖅᑎᑕᐅᔪᐃᑦ ᑐᑭᒧᐊᑦᑎᑕᐅᒐᓱᑦᑐᑎᒃ. ᐃᓛᓐᓂᒃᑯᑦ ᐃᓱᒫᓗᓇᓲᑦ ᑳᓐᑐᕌᓕᕆᔩᑦ 

ᑐᔪᕐᒥᕕᓕᕆᔩᑦ ᐊᐅᓚᑦᑎᒐᓱᑦᑎᓪᓗᒋᑦ. 

 

ᑮᓇᐅᔭᒥᒃ ᑕᐃᓯᓗᖓ ᖃᑦᑎᕌᖅᐸᒻᒪᖔᖅ ᓱᕈᓰᑦ ᐃᓄᖏᑦ ᓯᕗᓪᓕᐅᑎᑕᐅᑎᓪᓗᒋᑦ, ᑖᒃᑯᐊ 

ᓇᓗᓇᐃᖅᑐᐸᓐᖏᑕᕗᑦ ᑎᑎᕋᖅᐸᖏᑕᕗᑦ ᐃᓛᒃᑯᑦ. (ᑐᓵᔨᒃᑰᖏᑦᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᔅᓯᕙᐅᑕᖅ: ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ ᐃᔅᓯᕙᐅᑕᖅ. ᖃᐅᔨᒪᒐᒪ ᐅᕙᖓ ᐊᑐᖅᓯᒪᔭᖓᓂᒃ ᐊᓪᓚᕕᒻᒥᑦ ᐊᐅᓚᑦᑐᒍ 

ᑕᐃᓐᓇ, ᐊᒻᒪᓗ ᐊᑯᓂ ᐱᓕᕆᐊᖑᖃᑦᑕᕆᐊᖃᕐᓂᖏᑦ ᐊᐅᓪᓚᖅᑐᓕᕆᔨᕗᑦ, ᐊᑯᓂᐊᓗᒃ 

ᐱᓕᕆᐊᖑᒋᐊᖃᖃᑦᑕᖅᓯᒪᒻᒪᑕ. 

 

ᐊᒻᒪ ᖃᐅᔨᓴᕋᔅᓴᐅᓱᒋᒐᒃᑭᓪᓕ ᖃᓄᖅ ᐊᑯᓂ ᐅᑕᖅᑭᖃᑦᑕᕐᒪᖔᑕ ᐱᓕᕆᒐᓱᑦᑐᑎᒃ, ᐅᖃᐅᑎᒍᓐᓇᕿᕗ, 

ᐅᖃᐅᑎᒍᓐᓇᕿᖓ, ᐅᖃᖅᑲᐅᒐᕕᑦ ᑕᐃᒪ ᑐᔪᕐᒥᕕᒻᒥᑦ ᐋᓐᓂᐊᕕᓕᐊᖅᑐᓄᑦ ᐅᖃᐅᓯᖃᖅᑲᐅᒐᕕᑦ 

ᑐᑭᓯᓇᑦᑎᐊᓂᐊᕐᖓᑦ, ᐃᓚᒌᑦ ᐊᐅᓪᓚᕋᐃᒻᒪᑦ ᓱᕈᓰ ᓯᕗᓪᓖᑦ ᑮᓇᐅᔭᖏᓐᓄᑦ, ᑕᐃᒃᑯᐊ ᑐᔪᕐᒥᕕᒻᒦᒍᑎᖏᑦ 

ᐊᑭᓕᖅᑕᐅᖃᑦᑕᖅᑐᑦ ᓱᕈᓰᑦ ᓯᕗᓪᓖᑦ ᑮᓇᐅᔭᖏᓐᓄᑦ? ᐅᕝᕙᓘᓐᓃᑦ ᓇᓪᓕᐅᒃᑯᒫᖃᖏᑦᑐᓄᑦ 

ᐋᓐᓂᐊᕕᓕᐊᖅᑐᓯᐅᑎᖏᓐᓄᑦ ᐊᑭᓕᖅᑕᐅᕙᑉᐸ? ᖁᔭᓐᓇᒦᒃ, ᐃᔅᓯᕙᐅᑕᖅ. 

 

ᐃᔅᓯᕙᐅᑕᖅ: ᒥᓂᔅᑐ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑕᖅ. (ᑐᓵᔨᑎᒍᑦ) ᑕᐃᒪ ᑕᐅᑐᑦᑕᓐᓂᒃ, ᒪᓕᑦᑐᒋᑦ ᑭᓇ 

ᐊᑭᓕᖅᑐᐃᓂᐊᖅᐸ ᖃᖓᑦᑕᐅᑎᒥᑦ? ᑭᒃᑯᑦ ᑲᒪᔪᔅᓴᐅᕙᑦ? ᑲᒪᔪᔅᓴᐃᑦ ᑐᔪᕐᒥᕕᖏᑦ ᑲᒪᒐᔭᖅᑐᑦ. ᓄᑕᖅᑲᓄᑦ 

ᓯᕗᓪᓕᐅᑦᓴᕆᐊᓖᑦ ᓇᓛᓃᑉᐸᑦ ᓄᓇᖃᖅᑳᖅᑐᓕᕆᔨᒃᑯᑦ ᑲᓇᑕᒥ ᐊᑭᓕᖅᑕᐅᓇᔭᖅᑐᓂ. 

 

ᑕᕝᕙ ᐱᔭᔅᓴᖃᕈᑎᐅᒃᑲᓂᖅᐸᖅᑐᖅ ᑐᔪᒥᕕᓕᕆᔨᐅᕙᑦᑐᓐᓄᑦ ᐊᔾᔨᒌᓐᖏᑦᑐᑦ ᓲᕐᓗ ᐊᑭᓖᑦᓴᕆᐊᓖᑦ 

ᑐᓂᔭᐅᔭᕆᐊᖃᖅᐸᒻᒪᑕ ᓇᓕᖅᑲᖏᑦ. (ᑐᓵᔨᒃᑰᖏᑦᑐᖅ) ᒪ’ᓇ, ᐃᒃᓯᕙᐅᑖᖅ.  

 

ᐃᔅᓯᕙᐅᑕᖅ: ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ ᐃᔅᓯᕙᐅᑕᖅ. ᖁᔭᓐᓇᒦᒃ ᒥᓂᔅᑕᐅᑉ ᑭᐅᓂᕆᔮᓄᑦ. 

 

ᐅᑎᑐᐃᓐᓇᕐᓗᖓᖃᐃ ᖃᓄᖅ ᖃᐅᔨᒪᐅᑎᖃᕈᓐᓇᕐᒪᖔᑦᑕ ᐱᔨᑦᓯᕋᐅᑎᖃᖅᑎᓪᓗᑕ ᒪᕐᕉᓕᖅᑲᖓᔫᓐᓂᒃ 

ᐱᓕᕆᐊᔅᓴᐅᔫᓐᓂᒃ, ᒥᓂᔅᑐ ᐅᖃᓵᕐᒪᑦ ᖃᐅᔨᒪᔭᐅᒍᑎᒃᓴᒧᑦ ᐆᑦᑑᖃᖏᒻᒪᑦ ᒫᓐᓇ. ᓇᐅᒃᑯᑦ 

ᓇᓗᓇᐃᓪᓗᐊᑕᖅᑐᓂᖃᐃ ᖃᐅᔨᒪᔾᔪᑎᑦᓴᖃᕈᓐᓇᖅᐱᑕ ᖃᑦᓯᑦ ᐋᓐᓂᐊᕕᓕᐊᖅᐸᑦᑐᑦ ᖃᖓᑦᑕᐅᑎᓕᕆᔨᓄᑦ 

ᖃᐅᔨᒪᔭᐅᕙ ᐊᕕᑦᑐᖅᓯᒪᓂᖏᓪᓗ ᒪᓕᓪᓗᒋᑦ? 

 

ᑕᒪᓐᓇ ᐃᓱᒪᒋᓪᓗᒍ ᓄᑕᖅᑲᓄᑦ ᓯᕗᓪᓕᖅᐹᖑᔪᖅ ᐃᒫᒃ ᐱᓪᓗᐊᑕᕆᔭᐅᓗᓂ ᖃᓄᑎᒋ ᑲᒪᒋᒋᐊᖓ 

ᐊᑭᑦᑐᑲᓐᓂᕈᑎᐅᓂᖓᓗ ᑲᒪᒋᒋᐊᖓ, ᖃᑦᑎᐊᖅᑎᒐᔪᑦᑐᓂ ᑕᐃᒪᐃᓲᖑᕙ? ᖁᔭᓐᓇᒦᒃ, ᐃᔅᓯᕙᐅᑕᖅ. 

 

ᐃᔅᓯᕙᐅᑕᖅ: ᒥᓂᔅᑐ ᒪᐃᓐ. 

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑕᖅ. (ᑐᓵᔨᑎᒍᑦ) ᐊᖏᕈᓐᓇᖅᐳᖓ ᐅᑎᕆᐊᕐᓗᖓᖃᐃ ᐊᐱᕆᕙᓪᓗᒋᑦ 

ᐃᖅᑲᓇᐃᔭᖅᑏᑦ ᑎᒍᓯᒍᓐᓇᕐᒪᖔᑕ ᓇᕿᑦᑕᖅᑕᐅᓯᒪᔪᓂᒃ, ᐊᓪᓚᑕᐅᓯᒪᔪᓂᒃ ᐋᓐᓂᐊᕐᕕᓕᐊᖅᐸᑦᑐᓂᒃ. 

 

ᑖᓐᓇ ᑲᒪᒋᔭᐅᕙᓐᓂᖏᑦ ᐊᔪᕐᓇᐸᓗᒐᔭᖅᑐᑦᓴᐅᔫᒐᓗᐊᖅ ᓇᑭ ᑮᓇᐅᔭᐃᑦ ᑕᒪᒃᑯᐊ ᐱᓪᓗᒋᑦ, ᑭᓯᐊᓂ 

ᖃᑦᓯᐊᖅᑎᒐᔪᑉᐸᑦ ᑕᑯᑉᓗᒋᑦ ᓇᓪᓕᐅᒃᑯᒫᖅᓱᕈᑎᐅᔪᓄᑦ ᑮᓇᐅᔭᖅᑐᕈᑕᐅᕙᑦᑐᑦ ᓴᓂᐊᓂᒃ ᓇᕐᕚᕋᓱᓛᕐᓗᒋᑦ 

ᑕᒪᒃᑯᐊ. (ᑐᓵᔨᒃᑰᖏᑦᑐᖅ) ᒪ’ᓇ, ᐃᒃᓯᕙᐅᑖᖅ.  

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᒥᔅ ᐳᕉᔅᑐ ᐱᐊᓂᒃᑲᕕᑦ ᐱᕕᖃᕐᓂᕆᔭᕐᓂᒃ. ᒥᔅ ᕿᓕᖅᑎ ᑕᐃᒪᐅᓕᕆᕗᖅ. 

 

ᕿᓕᖅᑎ: ᖁᔭᓐᓇᒦᒃ, ᐃᔅᓯᕙᐅᑕᖅ. ᖁᔭᓐᓇᒦᓪᓗ ᖃᐃᓯᒪᔪᓯ. ᐊᐱᖅᑯᑎᖃᕈᒪᓪᓗᖓ ᑖᒃᑯᓇᓂ ᐅᕙᓂ 

ᓇᓗᓇᐃᖅᓯᒪᔪᓂᒃ. 

 

(ᑐᓵᔨᑎᒎᓕᖅᑐᖅ) ᐅᖃᖅᓯᒪᒻᒪᑦ ᐱᓕᕆᕝᕕᓯ ᐸᕐᓇᒃᓯᒪᒻᒪᑦ ᐃᒻᒪᖃ ᐅᖃᐅᓯᐅᓚᐅᖅᑐᑦᓴᐅᓂᕐᒥᔫᒐᓗᐊ 

ᐅᐊᑦᑎᐊᑲᓐᓂᖅ, ᑭᓯᐊᓂ ᓴᖅᑭᒃᑲᓐᓂᕈᒪᑉᓗᒍ ᑐᑭᓯᐅᒪᑦᓯᐊᓂᖅᓴᐅᖁᑉᓗᖓ. 

 

ᐱᓕᕆᕝᕕᓯ ᓯᑕᒪᓂ ᐃᖅᑲᓇᐃᔭᖅᑎᑖᓛᕈᒪᓂᓯ 2024-2025-ᒥ, ᓇᓪᓕᐊᒃ ᐃᖅᑲᓇᐃᔮᖅ ᐃᓚᔭᐅᓂᐊᕐᒪᑕ? 

ᖃᓄᕐᓗ ᐋᓐᓂᐊᖅᑐᓕᕆᔨᒃᑯᑦ ᐱᔨᑦᓯᕋᐅᑎᖓ ᐱᕚᓪᓕᓂᐊᕐᒪᖔᖅ? ᖁᔭᓐᓇᒦᒃ, ᐃᔅᓯᕙᐅᑕᖅ. 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑐ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑕᖅ. (ᑐᓵᔨᑎᒍᑦ) ᑕᐃᒪ ᓯᑕᒪᑦ ᐃᖅᑲᓇᐃᔮᑦ ᓴᖅᑭᒍᒪᔭᕗᑦ 

ᐄᔭᒐᓕᕆᔨ, ᒪᕐᕉᓪᓗ ᐄᔭᒐᓕᕆᓂᕐᒥᒃ ᑲᒪᔨᐅᔫᒃ, ᐊᒻᒪ ᐊᑕᐅᓯᖅ ᐊᕙᑎᓕᕆᓂᕐᒧᑦ ᐊᓪᓚᑕᐅᔪᓂᒃ 

ᓇᕿᑦᑕᖅᑎᐅᔪᒥᒃ. 

 

ᑖᒃᑯᐊ ᐃᔭᒐᖅᑖᕐᕕᓕᕆᓂᕐᒧᑦ ᐱᕚᓪᓕᓂᐊᕐᒪᑕ ᓄᓇᕗᒻᒥ ᐄᔭᒐᖃᖅᑎᑦᓯᕙᓐᓂᕆᔭᖏᑦ, ᐆᑦᑑᑎᒋᓗᒍ ᑭᑐᒧᑦ, 

ᐃᓂᑦᓴᕆᔭᐅᔪᑦ ᑭᑐᒧᑦ ᐊᑑᑎᖃᔭᕐᒪᖔᑕ ᓲᕐᓗ ᐋᓐᓂᐊᖃᖅᐸᑦᑐᓄᑦ ᐄᔭᒐᖃᖅᑎᑦᓯᕙᓐᓂᐅᔪᖅ 

ᑐᓴᕈᒥᓇᖅᑑᓕᖅᓱᓂᓗ ᑖᓐᓇ ᓄᓇᕗᒻᒥᐅ ᐊᑐᐃᓐᓇᖃᕈᓐᓇᕐᓂᐊᓕᕐᒪᑕ ᐃᓚᖏᓐᓂᒃ ᐃᓱᐊᖅᓴᐅᑎᐅᔪᓐᓇᖅᑐᓂᒃ 

ᐋᓐᓂᐊᖃᖅᑐᓄᑦ. 

 

ᐊᖏᓪᓕᒋᐊᕈᒪᒐᑦᑎᒍ ᐱᔭᕆᑐᔫᑉᓗᓂᓗ ᑕᒪᒃᑯᐊ ᐅᓗᕆᐊᓇᕈᓐᓇᖅᓱᑎᓪᓗ ᐃᓱᐊᖅᓴᐅᑏᑦ, ᑖᒃᑯᐊ ᐃᖅᑲᓇᐃᔮᑦᓴᑦ 

ᓄᐃᒃᑯᑎᒃ ᖃᓪᓕᕚᓪᓕᕈᑎᐅᓚᖓᔪᖅ ᓄᓇᑦᑎᓐᓄᑦ. 

 

ᑖᒃᑯᐊ ᐊᕙᑎᓕᕆᓂᕐᒧᓪᓕ ᐊᓪᓚᑎᐅᔪᖅ, ᐊᕙᑎᓕᕆᓂᕐᒧᑦ ᐃᓱᐊᖅᓴᐃᓕᕆᓂᖅ ᓇᐅᑦᓯᑐᖅᕈᓐᓇᑦᓯᐊᖁᓪᓗᒍ 

ᖃᐅᔨᓴᕐᓂᐅᕙᑦᑐᖅ ᐋᓐᓂᐊᑐᓕᕆᔨᓂᒃ ᐆᑦᑑᑎᒋᓗᒋᑦ, ᒪᓕᒐᕈᓰᓪᓗ ᓴᖅᑭᐸᓪᓕᐊᓚᖓᒻᒪᑕ ᐅᐱᕐᖔᖅ. 

ᐋᓐᓂᐊᖅᑐᓕᕆᓂᕐᒧᓪᓗ, ᐃᓱᒪᓕᕆᓂᕐᒧᓪᓗ ᐅᓂᒃᑳᓕᐅᖅᐸᓐᓂᖅ, ᐋᓐᓂᐊᖅᑐᓕᕆᓂᕐᒧᑦ ᐅᓂᒃᑳᑦ 

ᐊᑐᐃᓐᓇᔪᓐᓇᕐᓂᐊᓕᕐᒪᑕ ᖃᕆᑕᐅᔭᒃᑯᑦ. (ᑐᓵᔨᒃᑰᖏᑦᑐᖅ) ᒪ’ᓇ, ᐃᒃᓯᕙᐅᑖᖅ.  

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐃᔅᓯᕙᐅᑕᖅ. ᖁᔭᓐᓇᒦᓪᓗ ᑖᓐᓇ ᓇᓗᓇᐃᑦᑎᐊᖅᑕᐃᑦ. ᑕᐃᒪᓕ, ᑖᒃᑯᐊ ᑎᓴᒪᐅᓪᓗᑎᒃ 

ᐃᖅᑲᓇᐃᔭᖅᑎᐅᓂᐊᓕᖅᑐᑦ, ᐃᖅᑲᓇᐃᔭᓕᓐᖏᑉᐸᑕᓗ, ᖃᓄᖅ ᐱᒋᐊᖅᐸᓪᓕᐊᓂᐊᖅᑐᐃᑦ ᓇᓗᓇᓐᖏᑦᑐᖅ ᑕᒫᓂ 

ᐊᕐᕌᒍᒥ. 

ᐅᑭᐅᖅᑕᖅᑐᒦᑦᑑᑦ? ᐅᕝᕙᓗ ᖃᓄᖅ ᐊᕕᑦᑐᖅᓯᒪᕙᑦ, ᖃᓪᓗᓈᓃᑦᑐᑦ? ᖃᓄᐃᓕᖓᒻᒪᖔᑕ? ᖁᔭᓐᓇᒦᒃ, 

ᐃᔅᓯᕙᐅᑕᖅ. 

 

ᐃᔅᓯᕙᐅᑕᖅ: ᒥᓂᔅᑐ ᒪᐃᓐ. 

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐃᒃᓯᕙᐅᑕᖅ. ᐄ, ᐊᖏᖅᑕᐅᓂᖅᐸᑦ ᑐᒃᓯᕋᕈᑎᒋᓯᒪᔭᕗᑦ, ᒪᕐᕉᒃ ᐱᓕᕆᐊᒃᓵᒃ 

ᑲᖏᖅᖠᓂᕐᒦᓇᔭᖅᑑᒃ, ᐊᒻᒪ ᒪᕐᕉᒃ ᑕᒫᓂ ᐃᖃᓗᓐᓂ. ᒪ’ᓇ, ᐃᒃᓯᕙᐅᑕᖅ. 

 

ᐃᔅᓯᕙᐅᑕᖅ: ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ ᐃᔅᓯᕙᐅᑕᖅ. ᑕᐃᒃᑯᐊ ᐅᑭᐅᖅᑕᖅᑐᒦᓐᖏᑦᑐᑦ, ᓄᓇᕗᒻᒦᖏᑦᑐᑦ ᑮᓇᐅᔭᓕᐅᕐᓂᖏᑦ 

ᐅᕝᕙᓗ ᑳᓐᑐᕌᒃᑯᑦ ᖃᓄᐃᓕᖓᒐᔭᕐᓂᖏᓐᓂᒃ ᑮᓇᐅᔾᔭᔅᓵᖏᑦ ᑕᒪᐅᖓ ᐊᑦᑐᐊᓂᖃᕋᔭᖅᐸᑦ ᓲᕐᓗ ᒫᓂ 

ᐅᑭᐅᖅᑕᖅᑐᒥᐅᔅᓯᐅᑎᓂᒃ ᐊᑭᓕᖅᓱᑕᐅᓂᖅᓴᖃᓲᖑᒻᒪᑦ ᒐᕙᒪᒃᑯᓐᓃᑦᑐᓂᑦ, ᑕᒪᒃᑯᐊ ᖃᓄᖅ 

ᐃᓂᓪᓚᖓᓂᐊᕆᕙᓪᓕ? ᖁᔭᓐᓇᒦᒃ, ᐃᔅᓯᕙᐅᑕᖅ. 

 

ᐃᔅᓯᕙᐅᑕᖅ: ᒥᓂᔅᑐ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑕᖅ. ᐄ, ᐸᕐᓇᐃᖅᓯᒪᔪᒍᑦ ᐱᓕᕆᐊᒃᓴᑦ ᓯᑕᒪᐅᔪᑦ ᑖᒃᑯᐊ 

ᐅᖃᐅᓯᕆᔭᕗᑦ ᑕᒫᓂ ᐅᑭᐅᖅᑕᖅᑐᒥᓯᐅᓗᑦᑖᕋᔭᖅᑐᑦ, ᑐᑦᓯᕌᕈᑎᒋᓯᒪᔭᕗᑦ ᑖᓐᓇ ᒪᓕᒃᖢᒍ, ᑲᖏᖅᖠᓂᕐᒥᑦ ᒪᕐᕉᒃ, 

ᐊᒻᒪ ᐃᖃᓗᖕᓂ ᒪᕐᕉᒃ. ᒪ’ᓇ, ᐃᒃᓯᕙᐅᑕᖅ. 

 

ᐃᔅᓯᕙᐅᑕᖅ: ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐃᔅᓯᕙᐅᑕᖅ. ᖁᔭᓐᓇᒦᓪᓗ ᑐᑭᓯᔪᒍᑦ. ᑕᐃᒪ ᐊᐱᖅᑯᑎᒋᒃᑲᓐᓂᕈᒪᒋᓪᓗᒍ ᐅᓇ ᐊᕐᕌᒍ 

2024-2025 ᐸᕐᓇᒍᑕᐅᔪᓂᒃ ᑮᓇᐅᔭᖅᑐᕈᑎᔅᓴᖅ ᖃᓄᖅ ᐋᖅᑭᔅᓯᒪᓂᕆᔭᒐᖅᑕᖓᓄᑦ ᐅᓇ ᐅᖃᖅᓯᒪᓂᖓ. 

 

(ᑐᓵᔨᑎᒎᓕᖅᑐᖅ) ᐋᓐᓂᐊᖅᑐᓕᕆᔨᒃᑯᑦ ᖃᕆᑕᐅᔭᒃᑯᑦ ᖃᖓᑦᑕᖅᑎᑕᐅᓯᒪᔪᒃᑯ ᐱᔨᔅᓯᕋᐅᑎᖃᐃᓐᓇᕐᓂᐊᖅᐳᑦ, 

ᑭᓱᓪᓚᑦᑖᒥᒃ ᖃᕆᑕᐅᔭᒃᑯᑦ ᐱᔨᔅᓯᕋᐅᑎᐅᕙᒻᒪᑕ, ᐃᑲᔪᕈᑎᐅᕙᒻᒪᑕ ᐱᔨᔅᓯᕋᐅᑎᕙᑦᑐᓪᓗ ᑭᓲᕙ? ᖁᔭᓐᓇᒦᒃ, 

ᐃᔅᓯᕙᐅᑕᖅ. 

 

ᐃᔅᓯᕙᐅᑕᖅ: ᒥᓂᔅᑐ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑕᖅ. (ᑐᓵᔨᑎᒎᓕᖅᑐᖅ) ᐅᖃᐅᓯᕆᓂᐊᕋᒃᑯᑦ ᖃᕆᑕᐅᔭᒃᑯᑦ 

ᐃᓱᐊᖅᓴᐃᓂᐅᔪᖅ ᑖᓐᓇ ᑐᖏᓕᕋ ᐅᓂᒃᑳᓂᐊᖅᐳᖅ ᓇᒧᑉᐸᓪᓕᐊᓂᐊᕐᓂᖏᓐᓂᑦ ᓯᕗᓂᔅᓴᑎᓐᓂᒃ. 

 

ᑕᐃᒪ ᒫᓐᓇ ᖃᕆᑕᐅᔭᒃᑯᑦ ᐃᓱᐊᖅᓴᐃᓕᕆᓂᖅ ᐅᕙᒍᑦ ᐅᕙᑦᑎᓐᓄᑦ ᑭᓲᒻᒪᑦ ᓄᓇᓕᓕᒫᓂᒃ 25-ᓂᒃ 

ᐊᑦᑐᐊᓂᖃᕐᒪᑦ, ᐱᖁᑏᓪᓗ ᐱᔭᕆᐊᖃᕐᓂᐊᖅᑐᑦ ᐃᓱᐊᖅᓴᐃᓂᖅ ᑖᒃᑯᐊ ᐋᓐᓂᐊᓯᐅᖅᑎᓄᑦ 

ᓯᕗᓪᓕᖅᐹᖑᑦᑕᖅᐳᖅ 2021-ᒥᓂᒃ ᐱᒋᐊᖅᑎᑕᐅᓚᐅᖅᓯᒪᒐᒥᓂᒃ. ᐅᓄᖅᓯᕙᓪᓕᐊᓯᒪᓪᓗᑎᓪᓗ ᐃᑲᔪᖅᑕᐅᕙᑦᑐᑦ 

ᐋᓐᓂᐊᔪᑦ, ᐋᓐᓂᐊᕈᑎᖃᖅᑐᑦ ᖃᕆᑕᐅᔭᒃᑯᑦ ᑲᒪᒋᔭᐅᒍᓐᓇᕐᓂᐊᖅᖢᑎᒃ ᑕᕝᕘᓇ.  

 

ᐊᒻᒪ ᓴᖅᑮᓯᒪᒻᒥᔪᒍᑦ ᖃᕆᑕᐅᔭᒃᑯᑦ ᐃᓱᐊᖅᓴᐃᔪᓕᕆᓂᖅ ᕿᑭᑦᑕᓂ ᐋᓐᓂᐊᕐᕕᖓᓐᓂᒃ ᐊᒻᒪ ᐋᑐᕚᒥ ᒪᕐᕉᓐᓂᒃ 

ᐋᓐᓂᐊᕕᐅᔪᓂᒃ, ᓄᑕᖅᑲᓄᑦ ᐋᓐᓂᐊᕐᕕᐅᔪᖅ ᑲᓇᓂᖓᓂ ᐋᓐᑎᐅᕆᐅᔫᒥ, ᐊᒻᒪ ᐋᑐᕚᒥ ᖃᕆᑕᐅᔭᓕᕆᔨᐅᔪᓄᑦ 

ᑖᒃᑯᐊ ᐱᔭᐅᔪᓐᓇᖅᓯᓂᖏᑦ ᐃᑲᔪᕈᑎᖃᕐᓂᐊᖅᑐᑦ ᐊᑕᓇᕐᓂᖅᐹᒦᑦᓱᓐᓇᖅᑐᓂᒃ ᑐᐊᕕᕐᓇᖅᑐᓕᕆᓂᐅᔪᓂᒃ.  

 

ᐊᒻᒪᑦᑕᐅᖅ ᖃᕆᑕᐅᔭᒃᑯᑦ ᐆᒻᒪᓯᓕᕆᓂᖅ, ᐆᒻᒪᓯᓕᕆᓂᖅ ᕿᑭᖅᑖᓗᓕᒫᒧᑦ ᐃᓂᓪᓚᖓᑦᓯᐊᓕᖅᑐᓂ, ᑖᓐᓇ 

ᐱᒃᑯᓇᖅᑑᓪᓗᓂ ᐱᓇᓱᒃᑕᐅᔪᖅ ᖃᐅᔨᓴᖅᓱᑎᑦᑕᐅᖅ ᒫᓐᓇ ᕿᕙᓪᓕᕐᒥᑦ, ᕿᑎᕐᒥᐅᓄᑦ ᑕᒪᑐᒧᖓ. 

 

ᖃᕆᑕᐅᔭᒃᑯᓪᓗ ᐅᖃᐅᓯᓕᕆᔨᖃᓕᕐᒥᔪᖅ, ᐊᒻᒪᓗ ᑭᓱᓂᒃ ᓱᖏᐅᑎᒍᓐᓇᖏᑦᑐᓄᑦ ᑭᑐᓄᑦ ᐋᓐᓂᐊᖃᖅᑐᓄᑦ 

ᓇᐅᒃᑯᑦ ᑕᐅᑐᒃᐸᓪᓕᐊᓂᕗᑦ ᒪᓕᓪᓗᒍ ᖃᕆᑕᐅᔭᕐᒧᑦ ᑐᖏᓕᓄᑦ ᐅᖃᐅᓯᐅᖁᓂᐊᕋᑉᑯ, ᖃᓄᐃᑦᓴᖏᒃᑯᑦ 

ᐃᔅᓯᕙᐅᑕᖅ? (ᑐᓵᔨᒃᑰᖏᑦᑐᖅ) ᒪ’ᓇ, ᐃᒃᓯᕙᐅᑖᖅ.  

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᕼᐊᓐᑦ. 

ᕼᐊᓐᑦ: ᖁᔭᓐᓇᒦᒃ. (ᑐᓵᔨᑎᒍᑦ) ᐊᐱᕆᒻᒪᑦ ᒪᓕᒐᓕᐅᖅᑎ. ᐃᒻᒪᖄ ᑐᓴᖅᑎᑦᓯᐊᕐᔪᑲᓐᓂᕈᒪᖃᐃ, ᓄᑖᓂᒃ 

ᐱᓕᕆᐊᕆᓯᒪᓕᖅᑕᑎᓐᓂᒃ ᐊᕐᕌᓂᓂᑦ. 

 

ᒥᓂᔅᑐᒥᒃ ᐅᖃᐅᓯᖃᖅᑲᐅᒻᒪᑦ, ᐆᒻᒪᓯᓕᕆᔩᑦ ᐊᒻᒪᑦᑕᐅᖅ ᖃᕆᑕᐅᔭᒃᑯᑦ ᐱᖃᕐᒥᔪᒍᑦ ᑕᒪᒃᑯᐊᓗ 

ᐱᕐᕈᓗᐊᕿᒐᓚᑦᑐᓄᑦ ᓴᐅᓂᒃᑯᑦ ᐊᒻᒪᓗ ᐃᒡᒋᐊᓕᕆᔩᓪᓘᓐᓃᑦ ᑕᒪᒃᑯᐊ ᐅᑕᖅᑭᑯᑖᕈᑎᐅᓗᐊᖅᐸᑦᑐᓄᑦ 

ᐊᑦᑐᐊᓪᓚᕆᑦᑐᖅ, ᓄᓇᕗᒻᒥᐅᓄᑦ ᐊᑐᖅᑕᐅᕙᑦᑐᓄᑦ ᑭᓱᓪᓚᑦᑖᓂᒃ ᐃᓱᐊᖅᓴᖅᑕᐅᓂᕐᒧᑦ ᐊᒻᒪ 

ᐊᑐᕐᔫᒥᒍᓐᓇᖁᑉᓗᑎᒍ ᖃᕆᑕᐅᔭᕐᓅᓕᖓᔪᑦ ᓄᓇᓕᓐᓂ ᐊᐅᓪᓚᑭᑕᕐᔫᒥᖃᑦᑕᕐᓂᐊᖏᒻᒪᑕ. (ᑐᓵᔨᑎᒎᓐᖏᑦᑐᖅ) 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑕᐃᒪᓕ, ᐄ, ᑖᒃᑯᐊ ᑐᓴᕈᒥᓇᑦᑎᐊᖅᑐᑦ ᑖᓐᓇ ᓄᓇᕘᒻᒥᐅᓄᑦ 

ᖁᕕᐊᒋᔭᐅᓪᓚᕆᑦᑐᖅ ᓇᓗᓇᖏᑦᑐᖅ ᖁᕕᐊᒋᔭᐅᒋᐊᓪᓚᑲᓐᓂᕐᓂᐊᖅᑐᓂᓗ.  

 

ᑭᓯᐊᓂᓕ ᐊᐱᖅᑯᑎᔅᓴᖃᕕᒋᐅᑎᒍᑎᒻᒥᔭᕋ ᐃᒫᒃ, ᐱᕈᖅᐸᓪᓕᐊᑐᐃᓐᓇᖅᑰᔨᒻᒪᑦᑕᐅ ᐅᓇ ᐱᔾᔪᑎᒋᓪᓗᒍ, ᑕᒪᒃᑯᐊ 

ᐋᓐᓂᐊᕕᓕᖅᑭᑦᑖᖃᑦᑕᖅᑐᐃᑦ ᓄᓇᒥᓂᒃ ᓘᑦᑕᖃᓐᖏᑦᑐᓂᒃ, ᖃᓄᖅ ᓘᑦᑖᒥᒃ ᐅᖃᖃᑎᖃᕈᒪᒍᑎᒃ ᑕᕝᕘᓇ 

ᐃᓂᔅᓴᓕᐅᕈᔾᔭᐅᓗᑎᒃ ᖃᓄᐃᑕᐅᔪᓐᓇᖏᓐᓂᑯᖏᓐᓄᑦ ᐋᓐᓂᐊᓯᐅᖅᑎᖏᓐᓄᑦ, 

ᑕᐃᓚᓈᖅᑖᑎᑕᐅᑐᐃᓐᓇᖃᑦᑕᕐᓂᖏᓐᓄᑦ ᐅᕝᕙᓗ ᓈᒍᓇᖏᑦᑐᓂᓪᓘᓐᓃᑦ, ᑕᒪᒃᑯᓂᖓ 

ᐱᑎᑕᐅᑐᐃᓐᓇᓕᖅᑭᑦᑖᖃᑦᑕᑎᓪᓗᒋᑦ. ᖃᓄᖅ ᑖᓐᓇ ᐋᓐᓂᐊᖃᑦᑕᖅᑐᖅ ᐃᒻᒥᓂᒃ ᖃᐅᔨᒪᔪᖅ ᑐᑭᓯᐊᓪᓚᕆᑦᑐᖅ 

ᓱᔪᖃᖅᑐᖅ ᐃᓗᒥᓂᒃ ᑎᒥᒥᓂᒃ. 

 

ᓘᑦᑖᒥᒃ ᑕᑯᔪᒪᓗᓂ ᐅᖃᓪᓚᖃᑎᖃᕈᒪᓗᓂ ᐃᓱᒫᓗᓐᓂᑯᒥᓄᑦ, ᑕᕝᕘᓇ ᖃᕆᑕᐅᔭᒃᑯᓂᓛᒃ ᑕᑯᓐᓇᖃᑦᑕᐅᑎᓂᒃᑯᑦ 

ᐅᖃᓪᓚᖃᑦᑕᐅᑎᓗᑎᒃ ᐅᖓᓯᑦᑐᒦᒃᑲᓗᐊᕐᓗᑎᒃ. ᑖᓐᓇ ᑕᕝᕗᖓ ᐃᓕᒪᖃᓯᐅᑎᓂᐅᓴᕙ? ᑭᖒᒪᑦᑎᓪᓚᕆᓐᓂᖓ 

ᑖᓐᓇ ᐃᓄᒃ ᐋᓐᓂᐊᔪᖅ ᐃᒻᒥᓂᒃ ᖃᐅᔨᒪᔪᖅ. ᖃᐅᔨᒪᓂᖅᓴᐅᓂᖅᓴᐅᓕᖃᑦᑕᕐᒥᒻᒪᑕᒪᑯᐊ ᖃᐅᔨᓴᖅᑏᑦ ᐅᕙᒍᑦ 

ᖃᐅᔨᒪᒐᓗᐊᖅᑐᑕ ᓇᒻᒥᓂᖅ ᑎᒥᑦᑎᓐᓂᒃ ᓱᓕᒍᓐᓃᖅᑰᔨᓪᓗᑕ ᑕᐃᒪᓗ ᐅᐸᓗᕐᓇᖅᑐᖃᓕᖅᑐᓂ. ᓲᕐᓗ ᐋᓐᓂᐊᒥᒃ 

ᐋᖅᑭᑦᑕᐅᔪᓐᓇᖏᑦᑐᒥᒃ, ᑕᖅᑭᖃᕈᓐᓃᖅᑐᓂᓘᓐᓃᑦ ᐃᓅᕕᔅᓴᖃᕈᓐᓃᓂᕐᒥᒃ ᒪᑯᓂᖓ 

ᓴᖅᑭᖅᑐᖃᓚᐅᕐᓚᖃᑦᑕᕐᖓᑦ, ᐱᕈᖅᐸᓪᓕᐊᑐᐃᓐᓇᕐᓂᑯᖓᓄᑦ. 

 

ᖃᓄᖅ ᑕᒪᓐᓇ ᓘᑦᑖᒥᒃ ᐅᖃᖃᑎᖃᕈᒪᓂᕐᒥᒃ ᐃᓚᓕᐅᓯᒪᓂᐊᖅᐹ? ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑐ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᖅ: ᒪ’ᓇ ᐃᒃᓯᕙᐅᑖᖅ. ᐄ, ᑕᒪᓐᓇ ᐅᖃᐅᓯᕆᔭᕗᑦ ᐃᑭᐊᖅᑭᕕᑎᒍᑦ ᖃᓄᖅ 

ᑕᑯᔭᐅᔫᓪᓗᐊᕐᓂᖅ ᐃᖢᐊᖅᓴᐃᔨᓂᑦ ᓇᔭᖑᐊᕐᒥᓪᓘᓐᓃᑦ. ᐄ, ᑕᒪᓐᓇ ᐃᓚᒋᔭᐅᓯᓇᕆᐊᖃᕋᔭᖅᑐᖅ 

ᐅᖃᐅᓯᕆᔭᖓᓄᑦ ᒪᓕᒐᓕᐅᖅᑎᐅᑉ. 

 

ᐱᔪᓐᓇᐅᑎᖃᓗᒃᑖᕐᒪᑕ ᓄᓇᕗᒻᒥᐅᑦ ᑕᑯᔭᐅᓂᐊᕌᖓᒥᒃ ᐃᖢᐊᖅᓴᐃᔨᒧᑦ ᓇᔭᖑᐊᕐᒧᓪᓘᓐᓃᑦ. 

ᐅᖃᖅᑑᓪᓗᐊᖃᑐᕐᒪᑕ, ᐅᖃᖅᑑᓪᓗᐊᕋᑉᑕ ᑭᓇᐅᒥᐊᒐᓗᐊᕐᓂᕈᑉᑕ. ᐃᖢᐊᖅᓴᐃᔨᒃᑲᓐᓂᕐᒧᑦ ᑕᑯᔭᐅᒍᐊᖅᑐᖓ 

ᐅᕙᓪᓘᓐᓃᑦ ᓇᔭᖑᐊᑲᓐᓂᕐᒧᑦ ᑕᑯᔭᐅᓱᐊᖅᑐᖓ. ᐊᖏᖃᒌᖏᓐᓂᖅᑕᖃᕈ’ᒪᑦ ᓈᒻᒪᒃᖢᓂᓗ ᑕᒪᓐᓇ. 

ᐃᓗᐊᖅᓴᐅᑎᑕᐅᖁᔭᐅᖏᑦᑐᒥᒃ ᐅᕝᕙᓘᓐᓃᑦ ᖃᓄᖅ ᐋᓐᓂᐊᕐᓂᖃᕐᒪᖔᑦ, ᐊᖏᖃᑎᒌᖏᓐᓂᖅᑕᖃᕌᖓᑦ, 

ᐱᔪᓐᓇᐅᑎᖃᖅᑐᓗᒃᑖᖑᖕᒪᑕ ᓄᓇᕗᒻᒥᐅᑦ. 

 

ᐃᒪᐃᓕᓗᑎᑦ ᑕᑯᔭᐅᔪᒪᔪᖓ ᑐᑭᓯᒃᑲᓐᓂᕈᐊᖅᑐᖓ ᐊᓯᐊᓄᑦ ᐅᕝᕙᓘᓐᓃᑦ ᐅᖃᖃᑎᖃᕈᐊᖅᑐᖓ 

ᐃᖢᐊᖅᓴᐃᔨᓂᒃ ᑕᒪᑐᒪ ᒥᒃᓵᓄᑦ. ᑕᒪᓐᓇ ᐃᑭᐊᖅᑭᕕᒃᑯᑦ ᑕᑯᔭᐅᔫᓪᓗᐊᕐᓂᖅ ᐃᓚᒋᔭᐅᓯᓐᓇᕆᐊᖃᕋᔭᖅᑐᖅ 

ᐃᓚᖓᒍᑦ. ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᕿᓕᖅᑎ. 

ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄᓛᒃ ᑕᐃᒪ ᑕᕝᕙ ᐊᐱᕆᒋᐊᓪᓚᑲᓐᓂᕈᑎᒋᔪᒪᒃᑲᓐᓂᖅᐸᕋ (ᑐᓵᑎᒎᓕᖅᑐᖅ) 

ᑭᓱᓂᒃ ᐱᔭᕐᓂᓐᖏᔾᔪᑎᓂᒃ ᐱᑕᖃᖅᐸ ᑕᐃᒪᓐᓇ ᐃᑭᐊᖅᑭᕕᒃᑯᑦ ᖃᐅᔨᓴᐃᔪᒪᓂᐊᖅᑎᓪᓗᓯ ᑲᒪᒋᔭᐅᔭᕆᐊᓕᖕᓂᒃ? 

(ᑐᓵᔨᑎᒎᕈᓐᓂᖅᑐᖅ) ᑐᑭᓯᒋᐊᒃᑲᓐᓂᕈᒪᔾᔪᑎᒋᓪᓗᒍ ᐱᒡᒐᓇᕈᑎᖏᓐᓂᒃ ᓱᓇᒥᒃ ᑖᓐᓇ ᐱᔨᑦᑎᕋᕐᓂᓯ 

ᐱᕚᓪᓕᑎᒃᑲᓐᓂᕋᓱᐊᕋᓱᐊᕐᓂᓕᖅᑎᓪᓗᓯᐅᒃ ᑕᒫᓂ 2024-2025 ᐸᕐᓇᒍᑎᓂᒃ? ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᐄ, ᐃᓚᖓᒍᑦ ᑐᓗᖅᑕᕈᑕᐅᑦᑕᖅᑐᖅ ᑕᒪᓐᓇ ᐃᑭᐊᖅᑭᕕᐅᑉ, 

ᖃᓄᕐᖑᓇ, ᐃᑭᐊᖅᑭᕕᒃᑰᕈᑕᐅᕼᐅᖅᑐᑦ ᐱᐊᓚᐃᓐᓂᖓ, ᓱᒃᑲᐃᓂᖓ. ᓄᖅᑲᖅᑖᖅᑐᒥᒃ ᑕᕐᕆᔭᖅᑕᕐᒪᑕ. ᑕᒪᓐᓇ 

ᐱᔾᔪᑎᒋᑉᓗᒍ, ᐅᑯᓂᖓ ᖃᖓᑦᑕᖅᑎᑕᐅᓯᒪᔪᓂᑦ ᔅᑖᓕᒃ−ᖑᓂᕋᖅᑕᐅᔪᓂᑦ ᐃᑭᐊᖅᑭᕕᒃᑰᕈᑕᐅᕙᒃᑐᓂᑦ 

ᐋᖅᑭᒃᓱᐃᕙᓪᓕᐊᔪᒍᑦ. ᑖᒃᑯᐊ ᒐᕙᒪᒃᑯᓐᓄᑦ ᐱᔨᑦᓯᕋᖅᑐᓕᕆᔨᒃᑯᑦ ᐃᑲᔪᕐᒪᑎᒍᑦ ᖁᔭᒋᕙᖅᐳᑦ ᑖᒃᑯᐊ. 

 

ᑐᓗᖅᑕᕈᑕᐅᓂᖓ ᑕᒪᓐᓇ ᐅᖃᐅᓯᕆᐊᓂᒃᐸᕋ. ᐃᒻᒪᖄᑦᑕᐅᖅ ᐅᖃᐅᓯᕆᔫᓪᓗᐊᕐᓂᕈᒃᑯ, ᐃᒃᓯᕙᐅᑖᖅ. 

(ᑐᓵᔨᑎᒎᓕᖅᑐᖅ) ᑖᒃᑯᓇᓂ ᐱᓕᕆᐊᕆᓂᐊᖅᑕᖏᑦᑕ ᐸᕐᓇᐅᑎᖏᓐᓂᒃ ᐊᒻᒪᓗ ᐊᐱᖅᑯᑎᒋᔭᐅᖅᑲᐅᔪᖅ 

ᓘᒃᑖᒃᑲᓐᓂᕐᒥᒃ ᑕᑯᔭᐅᔪᒪᓗᓂ ᐋᓐᓂᐊᖃᕐᓇᓐᖏᑦᑐᓕᕆᓂᐅᓪᓗ ᒥᒃᓵᓄᑦ ᓄᓇᕗᒻᒥᐅᑕᐃᑦ ᓇᖕᒥᓂᖅ 

ᐸᐃᑉᐹᖅᑯᑎᒥᖕᓂᒃ ᑕᑯᔪᓐᓇᖁᔭᕗᑦ. ᑕᐃᒪᓐᓇ ᐸᕐᓇᓯᒪᔭᕆᐊᖃᖅᑐᒍᑦ ᐸᐃᑉᐹᖏᑦ ᐃᒻᒥᒨᖓᔪᑦ ᑕᐃᒃᑯᐊ 

ᑕᑯᔪᓐᓇᕐᓗᓂᒋᑦ.  

 

ᑖᓐᓇ ᐊᑐᓕᖅᑎᖅᐸᓪᓕᐊᔪᒪᓂᐊᖅᑕᕗᑦ ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐊᒡᒋᖅᑐᒥᒃ. 

ᐊᑐᐃᓐᓇᖃᕐᓂᖅᓴᐅᓗᑎᒃ ᐃᓕᖕᓄᑦ ᑐᕌᖓᔪᓂᒃ ᐸᐃᑉᐹᓂᒃ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐅᓇᓗ ᑕᐃᒪ ᐅᐊᑦᑎᐊᕈᒋᐊᖅ ᐅᖃᖅᑲᐅᒐᕕᑦ ᑖᒃᑯᐊ ᓄᓇᕗᒻᒥᐅᑕᐃᑦ 

ᓯᕗᓪᓕᐅᑎ, ᐃᓛᒃ, ᓯᕗᓪᓕᐅᑎᔭᕆᐊᖃᕐᓂᕐᒥᒃ, ᓯᕗᓪᓕᐅᔾᔭᐅᔭᕆᐊᖃᓪᓚᕆᓐᓂᖏᓐᓂᒃ 

ᓇᓗᓇᐃᕈᑎᒋᖅᑲᐅᒻᒥᒐᕕᐅᒃ. ᑕᒪᓐᓇᐃᓛᒃ ᐃᓂᔅᓴᖅᑖᕋᓱᐊᖃᑦᑕᕐᓂᐅᕙᑦᑐᖅ ᓘᒃᑖᓄᑦ ᑕᑯᔭᐅᔪᒪᓂᕐᒥᒃ 

ᐊᑯᓂᓗᐊᖅ ᐃᓚᖏᑦ ᐊᓪᓛᑦ ᐳᐃᒍᖅᑕᐅᓪᓗᑎᑦ ᑕᐃᒪᓐᓇᐃᑦᑑᖃᑦᑕᓯᐅᖑᖕᒪᑕ.  

 

ᑕᒪᓐᓇ ᑕᐅᑐᖅᑰᕈᑎᒋᓯᒪᕕᓯᐅᒃ ᐋᖅᑭᕚᓪᓕᕈᑎᒋᓂᐊᕐᒪᖔᖅ ᓘᒃᑖᒻᒪᕆᓐᓂᒃ ᑕᑯᔭᕆᐊᖃᕐᓂᐅᕙᑦᑐᖅ ᑕᕝᕘᓇ 

ᐃᑭᐊᕐᕆᕕᒃᑯᑦ ᑕᑯᓐᓇᖃᑦᑕᐅᑎᓂᕐᒥᒃ ᓘᒃᑖᓕᕆᔭᐅᓗᑎᑦ ᐅᖃᓪᓚᖃᑎᖃᕐᓗᑎᒃ?  

 

ᑖᓐᓇᐅᓈ ᐱᕚᓪᓕᕈᑎᔅᓴᐅᓱᕆᑦᑎᐊᒃᑲᓐᓂᖅᑐᓯᐅᒃ ᐅᑉᐱᕆᓪᓗᓯᐅᒃ ᑕᐃᒪᓐᓇ ᐱᒋᐊᕈᑎᒋᒋᐊᒃᑲᓐᓂᖅᓯᒪᕕᓯᐅᒃ? 

ᐅᓇ ᐊᒥᓱᓂᑦ ᐃᓛᒃ ᐃᓗᓕᖃᒃᑲᓐᓂᕐᒥᒻᒪ, ᒪᓐᓇ ᓯᓚ ᐱᔾᔪᑎᒋᓪᓗᒍ. ᐃᓚᖏᑦ ᐊᐅᓪᓚᓐᖐᓐᓇᑦᑐᐃᑦ 

ᐳᐃᒍᖅᑕᐅᑐᐃᓐᓇᖃᑦᑕᖃᑦᑕᐸᒻᒪᑕ. ᐳᐃᒍᖅᑕᐅᓪᓗᑎᑦ ᐃᓂᔅᓴᓕᐅᖅᑕᐅᒃᑲᓐᓂᕈᓐᓃᖃᑦᑕᕐᓂᖅ ᐊᒥᓲᒻᒥᒻᒪᑕ 

ᐃᓂᔅᓴᓕᐅᖅᑕᐅᒃᑲᓐᓂᖃᑦᑕᓐᖏᑦᑐᑦ. ᐊᓪᓗᐃᒐᐃᒻᒪᑕ ᑕᑯᔭᐅᕕᔅᓴᒥᓂᒃ.  

 

ᑕᒪᓐᓇ ᐱᔾᔪᑎᒋᓪᓗᒍ ᓘᒃᑖᓄᑦ ᑕᑯᔭᐅᔭᕆᐊᖃᕐᓂᖏᑦ ᑖᓐᓇ ᐃᓱᒫᓗᓇᓪᓚᕆᓐᓂᖓᓂᒃ 

ᐃᓂᓪᓚᒍᑎᒋᒃᑲᓐᓂᕐᓂᐊᖅᑐᒋᕕᓯᐅᒃ? ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᑐᑭᓯᓇᑦᓯᐊᕐᓂᐊᕋᒪ ᖃᑉᓗᓈᑐᑦ ᑭᐅᓂᐊᖅᐸᕋ. 

(ᑐᓵᔨᑎᒎᓕᖅᑐᖅ) ᐊᒻᒪᓗ ᐊᑐᐃᓐᓇᖃᕐᓂᖅ ᓘᒃᑖᓄᑦ ᓄᓇᕗᒻᒥᐅᑦ ᐱᔾᔪᑎᒋᓪᓗᒋᑦ ᑕᐃᒪᓐᖓᓕᒫᖅ 

ᐊᕐᕌᒍᑕᒫᑦᑎᐊᖅ ᑕᒪᒃᑯᐊ ᕿᒥᕐᕈᓇᖃᑦᑕᖅᑕᕗᑦ ᓘᒃᑖᓪᓗ ᐅᓪᓗᓂᒃ ᖃᑦᓯᓂᒃ ᓄᓇᕗᒻᒦᓐᓂᐊᕐᒪᖔᑦ 

ᐅᓄᖅᓯᕙᓪᓕᐊᑐᐃᓐᓇᖅᑎᓪᓗᒋᑦ ᑕᐃᒃᑯᐊ ᑕᑯᔭᐅᔭᕆᐊᓖᑦ ᒪᑯᐊᓗ ᐱᔨᑦᑎᕈᑏᑦ ᐱᔨᑦᑎᕈᑏᑦ 

ᐊᑐᐃᓐᓇᕈᖅᑎᑕᐅᓯᒪᔭᕆᐊᓖᑦ, ᒪᑯᐊᓗ ᓄᓇᓕᓐᓄᐊᖅᑕᕐᓂᖅᓴᐅᓗᑎᑦ ᓘᑦᑖᑦ ᐱᓗᐊᕐᓗᒋᑦ ᑕᐃᒃᑯᐊ 

ᓯᐅᑎᓕᕆᔩᑦ, ᑐᖅᖢᓕᕆᔩᑦ, ᕿᖓᓕᕆᔩᑦ. 

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗ ᐅᓄᖅᑐᐃᑲᓂᖅᑕᕐᓗᑎᑦ ᓄᓇᓕᖕᓄᐊᑦᑕᕐᓗᑎᒃ, ᑕᑯᓐᓇᕈᑦᑎᒃᑯᑦ ᕿᑭᑦᑕᕐᔪᐊᖅ, ᐃᓐᓇ ᐋᓐᓂᐊᕕᐊᒃ, 

ᐅᕙᓐᓂᒡᓘᓐᓃᑦ ᐃᓐᓇᐅᓂᖅᓴᐅᒻᒪᑦ ᐱᖁᑎᕐᔪᐊᓕᕆᓂᕐᒧᑦ ᐃᓛᓐᓂᒃᑯᑦ ᐱᔭᕐᓂᖏᔾᔪᑎᖃᖃᑦᑕᖅᑐᒍᑦ ᑕᐃᒪᐃᑦᑑᒪ 

ᓘᑦᑖᓂᒃ ᐊᑐᐃᓐᓇᖃᕐᓂᖅᓴᐅᓇᓱᒃᑐᒍᑦ. 

 

ᐄ, ᐃᑭᐊᖅᑭᕕᒃᑰᖅᑎᖃᑦᑕᕐᓂᐊᕐᒥᔭᕗᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ.  

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᐊᑎᖁᑎᓐᓂ. ᒥᔅᑐ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᐅᓇ ᐊᐱᖅᑯᑎᒋᒻᒥᔭᕋ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ, ᐃᒻᒥᒧᑦ 

ᐋᓐᓂᐊᖃᕐᓇᖏᑦᑐᓕᕆᓂᖅ, ᐃᒻᒥᒨᖓᔪᐃᑦ ᑕᒪᒃᑯᐊ ᓴᖅᑭᑕᐅᖃᑦᑕᕆᐊᖃᕐᓂᖏᓐᓂᒃ. 2017-ᒥᓂ 

ᐅᖃᐅᓯᕆᖃᑦᑕᖅᓯᒪᒐᒃᑯ ᐊᒻᒪᓗ ᐅᑯᐊ ᐸᕐᓇᐅᑏᑦ ᐅᖃᖅᓯᒪᔪᑦ ᑖᓐᓇ ᒪᓕᒐᒃᓴᒡᒎᖅ ᑕᒪᑐᒪᓂ 24-25-ᒥᑦ 

ᓴᖅᑭᑕᐅᓛᕐᒪᑦ. 

 

ᖃᓄᐃᓕᖓᓕᕐᒪᖔᑦ ᒪᓕᒐᕐᔪᐊᖅ, ᑖᓐᓇᖃᐃ ᐅᓂᒃᑲᐅᓯᕆᑲᐃᓐᓇᕐᓕᐅᒃ? ᖁᔭᓐᓇᒦᒃ, ᐃᔅᓯᕙᐅᑕᖅ. 

 

ᐃᔅᓯᕙᐅᑕᖅ: ᒥᓂᔅᑐ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑕᖅ. ᐊᒻᒪᓗ ᒪ’ᓈᖅᖢᒍ ᐊᐱᖅᑯᑎᒋᒻᒪᒍ. 

 

(ᑐᓵᔨᑎᒍᑦ) ᐄ, ᑖᓐᓇ ᑭᓐᖒᒪᔭᐅᓯᒪᓕᕐᒪᑦ ᐊᕐᕌᒍᒐᓴᖕᓄᑦ, ᑕᐃᒃᑯᐊ ᐸᕐᓇᐅᑎᕗᑦ ᖃᓄᐃᓕᖓᓕᕐᒪᖔᓪᓗ ᑖᓐᓇ 

ᒪᓕᒐᕐᔪᐊᖅ ᒫᓐᓇ ᑐᑭᓯᓇᓱᑲᑕᒃᑐᒍᑦ ᑕᖅᑲᒃᑯᓇᓐᖓᑦ, ᐊᐱᖅᓱᑲᑕᒃᑐᑎᒃᑯᓪᓗ ᑕᐃᒪᐃᑦᑑᒻᒪᑦ. 

ᐃᓚᒋᔭᐅᖃᑕᐅᓂᐊᖅᑐᑦ ᓄᓇᕗᒻᒥᐅᑕᐅᓐᖏᑦᑐᑦ ᑐᑭᓯᓇᓱᓐᓂᖅ ᑕᒪᓐᓇ ᐊᑐᖅᑎᓪᓗᒍ, ᐊᒻᒪᓗ 

ᓄᓇᓕᖕᓄᐊᖅᑕᖃᑦᑕᕐᓂᐊᕐᒥᔪᒍᑦ ᐊᑕᐅᓯᐅᓐᖏᑦᑐᓄᑦ ᓄᓇᓕᖕᓄᑦ. 

 

ᑐᑭᓯᓇᓱᖕᓂᖅ ᐊᑐᖅᑎᓪᓗᒍ ᒐᕙᒪᐃᑦ ᐃᓗᐊᓂ ᐱᓕᕆᕝᕕᑦᑎᓐᓂᒃ ᑐᑭᓯᓇᓱᓐᓂᖃᓚᐅᕐᓗᑕ 

ᑕᖅᑲᐅᖓᖅᐸᓪᓕᐊᓗᑕ, ᑕᒪᓐᓇ ᖁᕕᐊᓈᓗᒃ ᐱᓕᕆᐊᕆᓕᕋᑦᑎᒃᑯᑦ, ᐊᒻᒪᓗ ᓂᕆᐅᑉᐳᒍᑦ ᑕᐃᒃᑯᐊ 

ᐅᖃᐅᓯᕆᔭᐅᓂᐊᖅᑐᑦ ᑕᒪᓐᓇ ᐱᔾᔪᑎᒋᓪᓗᒍ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ.  

 

ᐃᔅᓯᕙᐅᑕᖅ: ᒥᔅᑐ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑕᖅ. ᑕᓪᓕᒪᑦ ᐅᓪᓗᐃᓐᓇᐅᓕᕐᒪᑕ ᑲᑎᒪᓂᕆᖃᑦᑕᕐᓂᐊᖅᑕᕗᑦ 

ᐃᒃᓯᕚᕐᓂᑦᑎᓐᓂᒃ, ᒪᓕᒐᒃᓴᐃᑦ ᑕᐃᒪ ᐊᑕᐅᑦᑎᒃᑯᐊᓗ ᖃᐃᑕᐅᓛᕐᒥᔪᒃ ᐃᓱᒪᒃᓴᖅᓯᐅᕈᑎᒋᓴᕆᔭᕆᐊᖃᖅᑕᕗᑦ 

ᐱᔭᕐᓂᖏᑦᑑᓂᐊᖅᑐᒃᓴᐅᒻᒪ ᑖᓐᓇ ᐱᓕᕆᐊᕆᓇᓱᒃᖢᒍ ᒪᓕᒐᕐᔪᐊᖅ, ᑕᐃᒪᑐᖅ ᐱᕕᖃᖅᑎᑕᐅᑦᑎᐊᕐᓂᐊᖅᐳᒍᑦ 

ᕿᒥᕐᕈᐊᑦᑎᐊᕐᓂᐊᕋᑦᑎᒃᑯᑦ. ᑖᓐᓇ ᒪᓕᒐᕐᔪᐊᖅ ᖃᖓ ᑕᑯᓛᖅᐱᑎᒍᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 

 

ᐃᔅᓯᕙᐅᑕᖅ: ᒥᓂᔅᑐ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑕᖅ. 

 

(ᑐᓵᔨᑎᒍᑦ) ᓇᓗᓇᐃᖅᓯᔪᓐᓇᖏᑦᑐᖓ ᑐᑭᓇᓱᖕᓂᕐᒥᒃ ᒫᓐᓇ ᐊᑐᕋᑦᑕ ᖃᓄᐃᑉᐸᓪᓕᐊᓂᖓ ᑖᓐᓇ 

ᒪᓕᑐᐃᓐᓇᕋᔭᕐᒥᔭᕗᑦ, ᑕᐃᑯᖓ ᐃᓄᓕᒫᖅᑎᑦᑎᔭᕆᐊᖃᖅᑎᑕᐅᒐᑦᑕ, ᑖᓐᓇᐅᓚᐅᖅᑎᓪᓗᒍ 

ᐋᖅᑭᒋᐊᖅᓯᒪᓕᖅᑎᓪᓗᒋᑦ ᒪᓕᒐᕐᔪᐊᖅ ᑕᐃᒃᑯᐊ ᑕᑯᔪᓐᓇᖅᓯᓛᖅᑕᕗᑦ, ᑕᐃᑲᓐᖓᓗ ᐱᒋᐊᓕᕐᓗᑕ.  

 

ᑕᐃᒃᑯᐊ ᐊᑐᐊᒐᓕᕆᔩᑦ ᖁᔭᓐᓇᒦᕈᒪᔭᒃᑲ ᐱᓕᕆᔪᓪᓚᕆᐊᓘᖃᑦᑕᕐᒪᑕ ᐊᔾᔨᒌᓐᖏᑦᑐᓂᒃ 

ᑐᓴᐅᒪᑎᑕᐅᑦᑎᐊᖃᑦᑕᖅᖢᖓᓗ, ᓱᒃᑲᐃᓗᐊᕐᓂᖏᓐᓅᖏᑦᑐᖅ, ᐅᓪᓗᒥ 30-ᓃᖏᑉᐳᖅ, ᐊᑐᕆᐊᓖᑦ 

ᐊᑐᓕᖅᑎᑦᑎᕙᓪᓕᐊᓂᖅ, ᐊᑐᓕᖅᑎᑕᐅᓂᖓᓗ, ᑖᒃᑯᐊ ᐱᔭᕐᓂᖏᑦᑐᕈᓘᖕᒪᑕ ᑲᒪᒋᓇᓱᒃᖢᒋᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᔅᓯᕙᐅᑕᖅ: ᒥᔅᑐ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᒥᓂᔅᑕ. ᑖᒃᑯᐊ ᑕᑯᓪᓗᒋᑦ ᖃᖓᒃᑯᑦ ᑖᒃᑯᐊ 

ᐱᓕᕆᕕᐅᔪᑦ ᓴᖅᑮᔪᓐᓇᔾᔮᖅᑰᖏᑦᑐᑦ ᐅᐱᕐᖔᖅ ᑲᑎᒪᓕᕈᑦᑕ ᐅᑭᐊᔅᓵᖅ. ᓂᕆᐅᑉᐳᖓ ᑖᓐᓇ ᒪᓕᒐᖅ 

ᓴᖅᑭᑕᐅᓂᐊᖅᑐᖅ ᐅᑭᐅᖅ ᑲᑎᒪᓕᕐᒥᒍᑦᑕ ᕿᒥᕐᕈᓇᒍᓐᓇᕐᓂᐊᕋᑦᑕ ᑖᔅᓱᒥᖓ ᐱᔭᕆᐊᑐᔪᒥᒃ ᒪᓕᒐᕐᒥᒃ. ᐊᓯᐊᓄᑦ 

ᓅᒋᐊᕈᒪᓕᕐᒥᔪᖓ, ᓄᓇᕗᑦ ᓯᓚᑖᓄᑦ ᑲᒪᒋᔭᐅᓂᖅ. 

 

ᑕᒻᒪᖅᓯᒪᔪᖅᓯᐅᖅᑎᒃᑯᑦ ᓈᓚᓐᓂᖃᑦᑎᓪᓗᒋᑦ ᐃᓄᓕᕆᔨᒃᑯᓐᓂᒃ, ᓇᓗᓇᕈᓐᓃᓚᐅᖅᑐᖅ ᐊᒥᓱᑦ ᓱᕈᓰᑦ ᓄᓇᕗᑦ 

ᓯᓚᑖᓄᑦ ᐸᖅᑭᔭᐅᖏᑦᑐᑦ ᑐᓂᔭᐅᓕᖃᑦᑕᕐᒪᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ. ᑐᓴᖅᑎᑦᑎᔪᓐᓇᖅᐲᑦ ᖃᔅᓯᑦ 

ᓄᓇᕗᒻᒥᐅᑦ ᐃᓐᓇᐅᓕᖅᑐᑦ ᓄᓇᕗᑦ ᓯᓚᑖᓄᑦ ᑲᒪᒋᔭᐅᓕᖅᑐᑦ ᑲᒪᒋᔭᐅᓕᖅᑐᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᒃᑯᐊ ᐃᓄᓕᕆᔨᒃᑯᑦ ᐊᑖᓃᒃᑲᔭᖅᑐᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᓇᓗᓇᐃᖅᓯᒐᕕᑦ, ᒥᓂᔅᑕ. ᐅᖃᒃᑲᓐᓂᑐᐃᓐᓇᕐᓗᒍ 

ᐊᐱᖅᑯᑎᖓ. ᖃᔅᓯᑦ ᑲᒪᒋᔭᐅᔪᑦ ᓄᓇᕗᒻᒥᐅᓪᓘᓐᓃᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑲᒪᒋᔭᖃᖅᐸᑦ ᓄᓇᕗᑦ 

ᓯᓚᑖᓂ ᑲᒪᒋᔭᐅᖏᓐᓇᖅᑐᒃᑯᕕᖕᒥ, ᐃᓱᒪᒥᒎᕋᓗᐊᕈᑎᒃ ᐅᕝᕙᓘᓐᓃᑦ ᐊᓯᖏᓐᓂᒃ ᓄᓇᕗᑦ ᓯᓚᑖᓂ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑕᐃᒃᑯᐊ ᐃᓐᓇᐃᑦ ᑲᒪᒋᔭᐅᖃᑦᑕᖅᑐᑦ 

Embassy West-ᒥ, ᒫᓐᓇ 70-ᖑᓕᖅᑐᑦ. ᑕᒪᓐᓇ ᐊᕗᖓᓃᑉᐳᖅ ᐊᑯᓂᒧᑦ ᑲᒪᒋᔭᐅᓂᖓᓄᑦ. ᓄᓇᕗᑦ ᓯᓚᑖᓂ 

ᐃᓱᒪᒃᑯᑦ, ᐊᖏᕐᕋᖃᖅᑎᑕᐅᔪᑦ ᐃᓱᒪᓕᕆᓂᕐᒧᑦ ᑐᕌᖓᔪᑦ. ᑖᒃᑯᐊ ᓇᐃᓐᓂᖅᓴᐅᖃᑦᑕᕐᒪᑕ, ᑖᒃᑯᐊ ᓈᓴᐅᑏᑦ 

ᐱᓯᒪᓐᖏᓐᓇᒃᑭᑦ ᒫᓐᓇ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᑲᔪᓯᒋᐊᕈᒪᓕᕐᒥᔪᖓ, ᐊᐱᖅᓱᕐᓗᖓ ᐃᓱᒪᓕᕆᓂᕐᒧᑦ 

ᐊᒻᒪᓗ ᐊᔪᓕᕈᑎᖃᖃᑦᑕᖅᑐᓄᑦ ᑕᒫᓂ ᐃᖃᓗᓐᓂ. ᓇᓗᓇᕈᓐᓃᖅᑐᖅ 12-ᓄᑦ ᑕᖅᑭᓄᑦ, ᐅᓪᓗᖅᓯᐅᑎᐅᑉ 

ᐊᕐᕌᒍᖓ 2023, 2,852-ᖑᓚᐅᕐᒪᑕ ᐃᓄᐃᑦ ᐸᓖᓯᒃᑯᓐᓄᑦ ᑎᒍᔭᐅᔪᑦ ᐅᕝᕙᓘᓐᓃᑦ ᑎᒍᒥᐊᖅᑐᑦ 

ᐊᓄᓪᓚᒃᓰᕕᓐᓂᒃ, ᐋᖓᔮᖅᑐᓂᒃ ᖃᑦᑕᐅᔮᓗᓐᓂᒃ, ᐊᒻᒪᓗ ᓇᓗᓇᖅᑐᓂ ᖃᑦᑎᑦ ᐃᓄᐃᑦ ᐳᓛᕆᐊᕋᔪᒻᒪᖔᑕ 

ᐅᕝᕙᓘᓐᓃᑦ ᑎᒍᔭᐅᒐᔪᒻᒪᖔᑕ, ᑭᓯᐊᓂᓕ ᓇᓗᓇᕈᓐᓃᖅᑐᖅ ᐊᒥᓲᓂᖅᓴᐃᑦ ᐃᓄᐃᑦ ᑕᒪᒃᑯᐊ ᐸᓖᓯᒃᑯᓐᓄᑦ 

ᑎᒍᔭᐅᕙᑦᑐᑦ ᐊᔅᓱᕈᕈᑎᖃᖅᐸᒻᒪᑕ ᐊᔅᓱᕈᕈᑎᒥᒍᑦ, ᐃᓱᒪᒥᑎᒍᑦ ᐊᔪᕈᑎᖃᖅᑐᑎᒃ, ᐊᔪᓕᖅᓯᒪᓪᓗᑎᒃ, 

ᐊᖏᕐᕋᖃᓐᖏᑦᑐᑦ ᐊᓯᖏᓪᓗ, ᐱᓕᕆᖃᑎᖃᐃᓐᓇᖅᑐᑎᓪᓗ ᐸᓖᓯᒃᑯᓐᓂᒃ. 

 

ᐅᓇ ᐊᐱᖅᑯᑎᒋᔪᒪᔭᕋ; ᖃᓄᖅ ᐊᑯᓚᐃᑎᒋᔪᒥᒃ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐳᓛᕆᐊᖅᐸᒃᐸᑦ ᐸᓖᓯᒃᑯᓐᓂᒃ 

ᐃᓚᐅᑎᑦᑎᔪᒪᓪᓗᑎᒃ ᑖᒃᑯᓂᖓ ᐃᓄᖕᓂᒃ ᑕᒪᒃᑯᐊ ᐸᓖᓯᒃᑯᑦ ᑎᒍᔭᐅᓯᒪᕝᕕᒋᕙᒃᑕᖏᓐᓂᒃ 

ᖃᐅᔨᑎᑐᐃᓐᓇᕐᓗᒋᓪᓗ ᑐᓴᖅᑎᑐᐃᓐᓇᕐᓗᒋᓪᓗ ᑭᓱᓂᒃ ᐱᔨᑦᑎᕋᕐᓂᕆᔭᐅᔪᓂᒃ ᒪᓂᒪᔪᖃᕐᒪᖔᑦ, ᐅᓪᓗᐃᓐᓇᕐᓗ 

ᓂᕈᐊᕆᔭᖃᖅᐸᒃᖢᑎᒃ ᐋᖅᑭᒃᓯᒪᓕᖅᑎᑦᑎᔪᒪᓪᓗᑎᒃ ᐃᑲᔪᖅᑕᐅᔪᒪᓗᑎᒡᓗ ᐊᑲᐅᓐᖏᓕᐅᕈᑎᒋᔭᒥᓄᑦ, ᖃᓄᖅ 

ᑕᐃᒪᐃᓕᐅᕈᓐᓇᕐᒪᖔᕐᒥᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᓐᓇ ᑐᒡᓕᕋ ᑭᐅᖁᓂᐊᕋᒃᑯ 

ᐱᕕᖃᖅᑎᒃᑯᕕᐅᒃ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᐊᑏ, ᒥᔅ ᕼᐊᓐᑦ. 

 

ᕼᐊᓐᑦ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, ᒪᓕᒐᓕᐅᖅᑎ ᐊᐱᕆᖕᒪᑦ. ᐃᓱᒪᓕᕆᔨᖃᐅᕋᑦᑕ 

ᑕᑯᔭᖅᑐᖅᑐᓂᒃ ᐃᓄᖕᓂᒃ ᑎᑭᑎᑕᐅᔭᕋᐃᒻᒪᑕ, ᐃᒥᐊᓗᓗᐊᖃᑦᑕᕐᓂᕐᒧᑦ, ᓱᕐᕋᖕᓇᖅᑐᓄᑦ, ᐊᓯᖏᓐᓄᓪᓗ. 

ᑕᐃᒪᐃᖃᑦᑕᖅᑐᑦ ᖃᐅᑕᒫᑦ ᐱᓇᓱᐊᕈᓯᕐᒥ, ᐊᒻᒪᓗ ᐱᓇᓱᐊᕈᓯᐅᑉ ᓄᓐᖑᐊᓂ. ᑖᒃᑯᐊ 

ᐃᑲᔪᖅᑐᐃᔭᖅᑐᖅᓯᒪᓪᓚᕆᖕᒪᑕ ᑐᓴᐅᒪᔾᔪᑎᓂᒃ ᑐᓂᓯᔭᖅᑐᖅᖢᑎᒃ ᐊᒻᒪᓗ ᐱᔨᑦᓯᕈᓐᓇᖅᖢᑎᒃ ᓄᓇᕗᒻᒥᐅᑦ 

ᐅᕝᕙᓘᓐᓃᑦ ᓄᓇᖃᑦᑎᐅᔪᑦ. ᓇᑯᕐᒦᒃ. 

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᒥᔅ ᕼᐊᓐᑦ. ᖁᕕᐊᑦᑐᒻᒪᕆᐅᕗᖓ ᑕᒪᓐᓇ 

ᑐᓴᕆᐊᖓ. ᑕᐸᐃᒐᓚᒃᑲᒪ ᐊᐱᕆᒐᒪ ᑖᔅᓱᒥᖓᔅᓴᐃᓐᓇᖅ ᐊᐱᖅᑯᑎᐅᔪᒥᑦ ᐃᖅᑲᖅᑐᐃᕕᓕᕆᔨᒃᑯᓐᓄᑦ, 

ᐃᓱᒫᓘᑎᖃᖅᑰᔨᓚᐅᕐᒪᑕ ᓯᖁᒥᑦᑎᔪᖃᕆᐊᖓ ᑲᓐᖑᓇᖅᑐᓂᒃ ᐃᓱᒪᓕᕆᔨᓄᑦ ᐅᕝᕙᓘᓐᓃᑦ ᐃᓄᓕᕆᔨᓄᑦ 

ᐅᖃᖃᑎᖃᕆᐊᖅᑐᖅᑐᑎᒃ ᑖᒃᑯᓂᖓ ᐃᓄᓐᓂᒃ. ᖁᕕᐊᓱᒃᑐᖓ ᐃᓱᒪᓕᕆᔨᑦ ᖃᐅᑕᒫᑦ ᐳᓛᕆᐊᖃᑦᑕᕐᒪᑕ, ᐊᒻᒪ 

ᓂᕆᐅᑉᐳᖓ ᖃᐅᔨᔪᓐᓇᕐᓂᐊᕋᔅᓯ ᖃᔅᓯᑦ ᑕᑯᔭᐅᔭᕆᐊᖃᕐᒪᖔᑕ ᑕᕝᕙᓐᖓᑦ ᐱᓕᕆᐊᖑᖃᑦᑕᖅᑐᒥᒃ ᓲᖃᐃᒻᒪ 

ᑖᒃᑯᐊ ᐃᓄᐃᑦ ᐃᑲᔪᖅᑕᐅᔭᕆᐊᖃᓛᖑᖕᒪᑕ, ᐱᐅᓇᔭᖅᐳᕐᓗ ᖃᐅᔨᒪᑐᐃᓐᓇᕐᓗᑎᒃ ᖃᔅᓯᑦ ᐃᓄᐃᑦ 

ᐃᑲᔪᖅᑕᐅᔪᒪᖕᒪᖔᑕ, ᑕᐃᒪᐃᒻᒪᑦ, ᖁᔭᓐᓇᒦᒻᒪᕆᒃ ᑕᒪᑐᒧᖓ. 

 

ᑕᐃᒪ ᐊᓯᐊᓄᑦ ᐊᐱᖅᑯᑎᒋᓂᐊᖅᑕᓐᓄᑦ ᓅᓪᓗᖓ, ᑖᒃᑯᐊ ᑎᑭᑎᑕᐅᑲᐃᓐᓇᖃᑦᑕᖅᑐᑦ ᐋᓐᓂᐊᓯᐅᖅᑏᑦ. 

ᐅᖃᓕᒫᕋᑖᖅᑲᐅᒐᒪ ᐅᓪᓛᖅ ᓄᓇᑦᓯᐊᕐᒥ ᐋᓐᓂᐊᓯᐅᖅᑏᑦ ᑎᑭᑎᑕᐅᑲᐃᓐᓇᖃᑦᑕᖅᑐᑦ ᐱᔾᔪᑎᒋᓪᓗᒋᑦ, ᐊᒻᒪᓗ 

ᐊᑐᖅᐸᑦᑐᑎᒃ ᑎᑭᑎᑕᐅᓯᒪᔪᓂᒃ ᐋᓐᓂᐊᓯᐅᖅᑎᓂᒃ. ᑲᑎᖦᖢᒋᑦ 7-ᓂᒃ ᑎᑭᑎᑕᐅᓯᒪᔪᓂᒃ 

ᐋᓐᓂᐊᓯᐅᖅᑎᖃᓚᐅᖅᑐᑦ ᒫᓐᓇ ᐋᓐᓂᐊᕕᖕᒦᑦᑐᓂᒃ, ᐋᓐᓂᐊᕕᖏᓐᓂ ᐊᒻᒪᓗ ᐋᓐᓂᐊᕕᖏᓐᓂ. 

ᐊᐱᖅᑯᑎᒋᔪᒪᔭᕋ ᐅᓇ: ᖃᑦᑎᐅᕙᑦ ᑎᑭᑎᑕᐅᓯᒪᔪᑦ ᐋᓐᓂᐊᓯᐅᖅᑏᑦ ᒫᓐᓇᐅᔪᖅ ᐋᓐᓂᐊᕕᓕᒫᑦᑎᓐᓂ ᓄᓇᕗᒻᒥ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᓐᓇ ᐊᐱᖅᑯᑦ ᑭᐅᔭᕆᐊᒃᓴᖅ ᐊᔪᕐᓇᑲᓴᒻᒪᑦ 

ᒫᓐᓇᐅᔪᖅ. ᑭᐅᔪᓐᓇᖅᑰᖅᑕᕗᑦ, ᑭᓯᐊᓂ ᓇᓗᓇᖅᐳᖅ ᖃᑦᑎᓚᑦᑖᖑᒻᒪᖔᑕ ᑎᒥᐅᔪᑦ ᐃᖅᑲᓇᐃᔭᖅᑏᑦ ᓄᓇᕗᒻᒥ 

ᐱᓪᓗᒍ ᐱᓕᕆᐊᖃᒃᑲᔪᒻᒪᑕ ᐃᖅᑲᓇᐃᔭᓐᖏᓂᖅᓴᐅᓪᓗᑎᒃ. ᐆᑦᑑᑎᒋᓗᒍ, ᓴᓂᑭᓗᐊᖅ ᐋᓐᓂᐊᕕᖓ ᒪᑐᓯᒪᑉᐸᑦ, 

ᒪᕐᕉᓐᓂᒃ ᐋᓐᓂᐊᓯᐅᖅᑎᖃᕆᐊᖃᕋᑦᑕ ᒪᑐᐃᖓᖁᓪᓗᒍ ᐋᓐᓂᐊᕕᒃ. ᐊᐅᓚᑦᑎᔨᑎᒍᑦ, ᒪᕐᕉᓐᓂᒃ 

ᐋᓐᓂᐊᓯᐅᖅᑎᑖᕈᓐᓇᑐᐃᓐᓇᕆᐊᓖᑦ ᑕᐃᓐᓇ ᐋᓐᓂᐊᕕᒃ ᒪᑐᐃᖓᐃᓐᓇᖁᓪᓗᒍ. ᑕᐃᑲᓃᒃᑲᔭᖅᑐᑦ ᐱᓇᓱᐊᕈᓯᕐᓂᒃ 

ᐱᖓᓱᓂᒃ. ᓈᓴᐅᑏᑦ ᐊᔾᔨᒌᑉᐸᖏᑐᑦ. 

 

ᑖᒃᑯᐊ ᑮᓇᐅᔭᑦ ᐊᑐᕐᓂᐊᖅᑕᕗᑦ 2021-2022-ᒥ $19.5 ᒥᓕᐊᓐ ᐊᑐᖅᑕᐅᓚᐅᕐᒪᑕ ᑐᐊᕕᕐᓇᖅᑐᓄᑦ 

ᐋᓐᓂᐊᓯᐅᖅᑎᓄᑦ ᐊᒻᒪᓗ 2022-2023-ᒥ $25.3 ᒥᓕᐊᓐᖑᓚᐅᕐᒪᑕ. 2023-2024-ᒧᑦ, ᐅᖃᓪᓚᑦᑖᕈᓐᓇᖏᑦᑐᖓ 

ᓱᓕᑦᑎᐊᕐᒪᖔᑕ, ᑭᓯᐊᓂ ᓇᓚᐅᑦᑖᖅᑐᒍᑦ $24 ᒥᓕᐊᓐᓂᒃ ᑮᓇᐅᔭᓂᒃ ᐊᑐᕐᓂᐊᕋᓱᒋᓪᓗᑕ ᑕᒪᑐᒪᓂ ᐊᕐᕌᒍᒥ. 

(ᑐᓵᔨᑎᒎᕈᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᕙᓪᓕᐊᔪᓂᒃ, ᐅᖃᐅᓯᐅᓚᐅᕐᒪᑦ ᓄᓇᑦᓯᐊᕐᒥ ᐊᑭᓕᖅᓱᐃᒻᒪᑕ 

ᐋᓐᓂᐊᓯᐅᖅᑎᖁᑎᒥᓂᒃ ᒪᕐᕈᐊᖅᑎᖅᑐᑎᒃ ᐊᑭᓖᕙᒻᒪᑕ ᐋᓐᓂᐊᓯᐅᖅᑎᓪᓚᕆᖏᓐᓂᒃ, ᐊᒻᒪᓗ $150-



ᓇᒡᒐᔾᔭᐅ, ᕕᕝᕗᐊᕆ 26, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖑᕙᓪᓚᐃᓚᐅᖅᑐᖅ ᐅᓪᓗᖅ ᐊᑕᐅᓯᖅ. ᑕᐃᒪᓕ, ᐊᐱᖅᑯᑎᒋᓂᐊᓕᕐᒥᔭᕋ; ᐃᒪᐃᒐᔪᒃᑐᖅ, ᖃᐅᑕᒫᑦ ᖃᓄᖅ 

ᐊᑭᖃᖅᐸ ᑎᑭᑎᑕᐅᓯᒪᔪᖅ ᐋᓐᓂᐊᓯᐅᖅᑎ ᒫᓐᓇᐅᔪᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᓇᓗᓇᓐᖏᑦᑐᖅ ᑖᒃᑯᐊ ᐃᖅᑲᓇᐃᔭᖅᑏᑦ 

ᐃᖅᑲᓇᐃᔭᐃᓐᓇᕐᓂᐊᖅᑐᓄᑦ ᐅᕝᕙᓘᓐᓃᑦ ᐃᖅᑲᓇᐃᔭᑲᐃᓐᓇᑐᐃᓐᓇᖅᑐᓄᑦ, ᑕᐃᒫᒃ ᐊᑐᖅᑕᐅᕙᑉᐳᑦ 

ᑭᖑᓪᓕᖅᐹᖑᓪᓗᑎᒃ ᐱᓪᓗᒍ ᐃᓕᑕᖅᓯᒐᑦᑕ ᓂᕈᐊᕆᐊᖃᓐᖏᓇᑦᑕ ᐊᑭᑐᓂᖅᐹᓂᒃ ᓇᓖᕌᕋᔅᓴᓂᒃ ᐱᔾᔪᑎᒋᓪᓗᒋᑦ 

ᐃᖅᑲᓇᐃᔭᖅᑏᑦ. ᒪᓕᓪᓗᒍ ᐃᖅᑲᓇᐃᔮᖅ ᐊᒻᒪᓗ ᒪᓕᓪᓗᒍ ᑎᒥᐅᔪᖅ, ᖃᐅᑕᒫᑦ ᐊᑭᖃᕋᔭᖅᑐᖅ, ᑭᓯᐊᓂᓕ 

ᑐᑭᖃᖏᑦᑐᖅ ᐃᓘᓇᖓ ᖃᐅᑕᒫᑦ ᐊᑭᖓ ᐃᖅᑲᓇᐃᔭᖅᑎᓅᓂᐊᖅᑐᖅ. ᑕᐃᒃᑯᐊ ᑎᒥᐅᔪᑦ ᐅᕝᕙᓘᓐᓃᑦ 

ᑲᒻᐸᓂᐅᔪᑦ ᓇᑲᑎᕆᒐᔭᖅᑐᑦ ᐊᒻᒪᓗ ᐃᓚᖓ ᐃᖅᑲᓇᐃᔭᖅᑎᒨᕋᔭᖅᑐᖅ. 

 

ᑕᒪᓐᓇ ᓈᒻᒪᖁᓇᖅᐳᖅ ᑲᑎᒪᔨᒧᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᓕ ᐊᐱᖅᑯᑎᒋᔪᒪᔭᕋ, ᕿᑲᕆᐊᖅᓯᒪᑎᓪᓗᒋᑦ, 

ᖁᕕᐊᓱᕝᕕᒻᒥ ᐊᐅᔭᒃᑯᓘᓐᓃᑦ, ᖃᓄᖅ ᑕᒪᒃᑯᐊ ᑎᑭᑲᐃᓐᓇᐸᑦᑐᑦ ᐋᓐᓂᐊᓯᐅᖅᑏᑦ ᐅᕝᕙᓘᓐᓃᑦ ᐋᓐᓂᐊᔪᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ. (ᑐᓵᔨᑎᒎᓕᖅᑐᖅ) ᑖᒃᑯᐊ ᐃᖅᑲᓇᐃᔭᖅᑎᑭᔅᓴᕐᓂᖅ ᐱᔾᔪᑎᒋᓪᓗᒍ ᐊᐅᔭᖅ 

ᑕᑯᓐᓇᖅᑕᕗᑦ ᐊᒻᒪᓗ ᖁᕕᐊᓱᕝᕕᒻᒥ ᕿᑲᕐᓇᐅᖃᑦᑕᑎᓪᓗᒍ. ᑕᒪᒃᑯᐊᖑᕙᑉᐳᑦ ᐊᒥᓲᓂᖅᐹᓂᒃ 

ᐱᔪᒪᓂᖅᓴᐅᕙᓕᖅᐸᑦᑐᑎᒃ ᑎᑭᑎᑕᐅᑲᐃᓐᓇᐸᑦᑐᓂᒃ ᐋᓐᓂᐊᓯᐅᖅᑎᓂᒃ ᐱᓪᓗᒍ ᕿᓂᕋᑦᑕ ᐅᕝᕙᓘᓐᓃᑦ 

ᐊᔅᓱᕈᖅᑐᑕ ᐃᓚᖏᓐᓂᑦ ᐋᓐᓂᐊᕕᕗᑦ ᒪᑐᐃᖓᑎᑕᐅᖁᓪᓗᒋᑦ.  

 

ᖃᐅᔨᒪᒐᑦᑕ ᓄᓇᕗᒻᒥᐅᑦ ᖁᕕᐊᓱᖃᑦᑕᖏᒻᒪᑕ ᐋᓐᓂᐊᕕᖏᑦ ᑐᐊᕕᕐᓇᖅᑐᒦᑎᓪᓗᒋᑦ ᑭᓯᐊᓂ. ᖃᐅᔨᒪᔪᒍ 

ᑕᐃᒪᐃᑦᑐᒪᓐᖏᒻᒪᑕ. ᑖᒃᑯᐊ ᐃᖅᑲᓇᐃᔭᖅᑎᖏᑦ ᐊᒻᒪᓗ ᐱᓕᕆᔨᖏᑦ ᓄᖅᑲᑕᖅᑕᖅᑐᓕᒫᓂᒃ ᐱᓕᕆᖃᑦᑕᕐᒪᑕ 

ᐊᒻᒪᓗ ᖃᓄᓕᒫᑦᑎᐊᖅ ᐱᓕᕆᓪᓗᑎᒃ ᑕᒪᒃᑯᐊ ᐋᓐᓂᐊᕕᕗᑦ ᒪᑐᐃᖓᑦᑎᐊᖁᓪᓗᒋᑦ, ᐊᐅᓚᑦᑎᐊᖁᓪᓗᒋᑦ, ᐊᒻᒪᓗ 

ᐊᑐᐃᓐᓇᐅᖁᓪᓗᒋᑦ ᓄᓇᕗᒻᒥᐅᓄᑦ ᐊᒻᒪᓗ ᑎᒥᐅᔪᓄᑦ ᐃᓚᒋᔭᐅᖃᑦᑕᖅᓯᒪᓪᓗᑎᒃ.  

 

ᑖᒃᑯᐊ ᐅᖃᐅᓯᕆᕋᑖᖅᑕᒃᑲ, ᖁᕕᐊᑉᐳᖓ ᑕᕝᕙᓂ ᐊᕐᕌᒍᒥ ᓇᓚᐅᑦᑖᖅᓯᒪᔭᕗᑦ ᖃᑦᑏᓐᓇᐅᓂᖅᓴᐅᒻᒪᑕ ᐊᕐᕌᓂᓂᑦ 

ᐊᒻᒪ ᓂᕆᐅᓐᓂᖃᑦᑎᐊᖅᐳᒍᑦ ᐅᕝᕙᓘᓐᓃᑦ ᓂᕆᐅᓐᓂᖃᖅᐳᒍᑦ ᐃᖅᑲᓇᐃᔭᓕᖅᑎᑦᑎᓂᕐᒧᑦ, ᑕᑯᖃᑦᑕᕐᓂᐊᕋᑦᑕ 

ᐱᓕᕆᕝᕕᓄᑦ ᐊᑭᐅᔪᓂᑦ ᖃᑦᑏᓐᓇᕈᖅᐸᓪᓕᐊᖏᓐᓇᖅᑐᓂᒃ ᐃᖅᑲᓇᐃᔭᐃᓐᓇᖅᑐᓂᒃ ᐊᒻᒪ 

ᐃᖅᑲᓇᐃᔭᑲᐃᓐᓇᖃᑦᑕᖅᑐᓂᒃ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ. 

 

ᐃᒃᓯᕙᐅᑕᖅ: ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ $24-ᒥᓕᐊᓐ ᑎᑭᑎᑕᐅᑲᐃᓐᓇᖃᑦᑕᖅᑐᑦ 

ᐋᓐᓂᐊᓯᐅᖅᑏᑦ ᐊᒻᒪᓗ $15-ᒥᓕᐊᓐ ᑕᒪᒃᑯᓄᖓ ᑐᐊᕕᕐᓇᖅᑐᓄᑦ ᐊᑐᖅᑕᐅᓂᐊᖅᑐᓄᑦ. ᐊᐱᕆᔪᒪᔪᖓ: ᖃᓄᖅ 

ᐊᑯᓂᒧᑦ ᐸᕐᓇᐅᑎᖃᖅᐱᓯ ᑕᒪᓐᓇ ᑲᒪᒋᔭᐅᖁᓪᓗᒍ? ᐃᓐᓄᑐᐃᓐᓇᖏᓪᓗᒋ ᐃᖅᑲᓇᐃᔮᓕᒫᑦ, ᐃᓱᒪᓯᒪᕕᓰ 

ᓴᖅᑮᒋᐊᖓ ᒥᑭᔪᕈᓗᓐᓂᒃ ᑎᒥᐅᔪᓂᒃ ᐊᐅᓪᓚᖅᑎᑦᑎᒍᓐᓇᕋᑦᑕ ᐋᓐᓂᐊᓯᐅᖅᑎᓂᒃ ᓄᓇᓕᓐᓄᑦ ᐃᓐᓄᐃᖁᓪᓗᒋᑦ 

ᑖᒃᑯᓂᖓ ᐃᖅᑲᓇᐃᔮᓂᒃ ᐅᕝᕙᓘᓐᓃᑦ ᐱᐅᓂᖅᓴᒻᒪᕆᒻᒥᒃ, ᐃᖅᑲᓇᐃᔭᖅᑎᑖᕐᓗᑕ ᐱᓕᕆᔨᐅᔪᓂᒃ ᐊᒻᒪᓗ 

ᐊᐅᓪᓚᖅᑎᓪᓗᒋᑦ ᐊᐅᓪᓚᖅᑎᓪᓗᒋᑦ ᐋᓐᓂᐊᕖᑦ? ᑖᓐᓇ $14 ᒥᓕᐊᓐ ᐊᑭᑭᓐᓂᖅᓴᐅᒐᔭᖅᐸᓪᓚᐃᔪᖅ. ᑖᓐᓇ 

ᑭᖑᓪᓕᖅᐹᖅ ᐊᐱᖅᑯᑎᒐ. ᖃᓄᖅ ᐊᑯᓂᒧᑦ ᐊᑐᖅᑕᐅᓂᐊᖅᑐᓂᒃ ᐃᓱᒪᔅᓴᖅᓯᐅᕈᑎᖃᖅᐱᓯ ᑕᒪᒃᑯᐊ 

ᐊᑭᑐᔪᕐᔪᐊᕈᓗᐃᑦ ᑲᒪᒋᔭᐅᖁᓪᓗᒋᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐃᖅᑲᓇᐃᔭᖅᑎᖃᕐᓂᕐᒧᑦ ᐊᑐᖃᑦᑕᖅᑕᕗᑦ 

ᑐᕌᒐᖃᖅᑐᑦ ᓴᓐᖏᓕᑎᑦᓯᓂᕐᒥᒃ ᐋᖅᑭᒋᐊᕆᓂᕐᒥᓪᓗ ᐃᖅᑲᓇᐃᔭᖅᑎᑎᓐᓂᒃ ᐱᓪᓗᒋᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᓕᕆᔨᒻᒪᕆᐅᔪᑦ. ᑕᑯᕙᓪᓕᐊᔪᒍᑦ ᓯᕗᓂᐊᒍᑦ ᑲᔪᖏᖅᓴᐃᔾᔪᑎᓂᒃ 

ᐃᖅᑲᓇᐃᔭᑲᐃᓐᓇᖃᑦᑕᖅᑐᓄᑦ ᕿᓂᕋᔭᖅᑐᓄᑦ ᐃᖅᑲᓇᐃᔭᐃᓐᓇᕐᓂᐊᖅᑐᓂᒃ ᐅᕝᕙᓘᓐᓃᑦ ᐃᖅᑲᓇᐃᔮᔅᓴᓄᑦ 

ᐱᓇᓱᐊᖅᑐᓄᑦ ᐊᒻᒪᓗ ᐃᖅᑲᓇᐃᔮᔅᓴᓄᑦ ᑕᑯᔅᓴᐅᑎᑕᐅᕙᑦᑐᓄᑦ ᑲᔪᓯᑦᑎᐊᖅᑐᓄᑦ, ᐅᑉᐱᕈᓱᒃᐳᖓ, ᐊᕐᕌᒎᓐᓂᒃ 

ᒪᕐᕉᓐᓂᒃ, ᑕᑯᒐᐃᒐᕕᑦ ᐃᖅᑲᓇᐃᔮᔅᓴᓂᒃ ᐊᑭᑦᑐᕋᐅᑎᔪᓂᒃ ᒪᑐᔪᓂᒃ ᐊᒻᒪᓗ ᐃᖅᑲᓇᐃᔭᐃᓐᓇᖅᑐᓂᒃ 

ᐋᓐᓂᐊᖅᑐᓕᕆᔨᓂᒃ ᐃᖅᑲᓇᐃᔭᖅᑎᑖᖅᐸᑦᑐᑕ ᓄᓇᕗᒻᒥ, ᑕᒪᓐᓇ ᓇᓪᓕᐅᓂᖅᓯᐅᕈᑕᐅᕙᒻᒪᑦ.  

 

ᕿᔪᒃᑰᓐᖏᓇᑦᑕ ᓱᓕ. ᓱᓕ ᐱᔭᕆᐊᑐᔪᕈᓘᒻᒪᑦ ᐃᖅᑲᓇᐃᔭᖅᑎᑖᕋᓱᐊᕐᓂᖅ, ᑭᓯᐊᓂᓕ ᐊᑐᓗᐊᖅᑕᐃᓕᒪᓂᖅ 

ᑎᑭᑎᑕᐅᓯᒪᔪᓂᒃ ᐋᓐᓂᐊᓯᐅᖅᑎᓂᒃ, ᓂᕆᐅᓇᖅᐳᖅ, ᐊᑦᑐᐃᓂᕆᓂᐊᖅᑕᖓᓂᒃ ᐃᖅᑲᓇᐃᔭᖅᑎᑖᕋᓱᐊᕐᓂᐅᑉ 

ᐊᒻᒪᓗ ᑲᔪᓯᔪᒥᒃ ᑮᓇᐅᔭᖃᖅᑎᑦᓯᓂᕐᒥᒃ ᓄᓇᕗᒻᒥ ᓯᓚᑦᑐᖅᓴᕐᕕᑯᓐᓂᒃ ᐱᑦᔪᑎᖃᓪᓗᑎᒃ ᐃᓕᓐᓂᐊᑎᑦᑎᓂᕐᒥᒃ 

ᓄᓇᕗᒻᒥᐅᓂᒃ  

ᑕᐃᒪᓐᓇᐃᑦᑐᓕᕆᔨᐅᖕᒪᑕ ᓯᕕᑐᔪᒧᓪᓕ ᐃᖅᑲᓇᐃᔭᖅᑏᑦ ᐅᓄᕐᓂᖅᓴᐅᓕᖁᓪᓗᒋᑦ ᐅᓄᕐᓂᖅᓴᐅᓕᕐᓂᐊᕐᒪᑕ ᐊᒻᒪ 

ᐃᖅᑲᓇᐃᔭᕐᕕᖃᑦᑎᐊᕐᓗᑎᒃ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ. ᑕᕝᕙ ᕿᒥᕐᕈᓇᒃᑕᕗᑦ ᑕᐅᑐᑦᑕᕗᑦ ᒫᓐᓇ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᑎᖁᑎᓐᓂ, ᒥᔅ ᓄᑕᕋᖅ.  

 

ᓄᑕᕋᖅ: ᓄᖅᑲᖅᐸᓪᓕᐊᔪᒪᓕᖅᖢᖓ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓅᑦᑎᔪᖃᕋᑖᕐᒪᑦ ᓄᖅᑲᖅᐸᓪᓕᐊᔪᒪᓕᖅᖢᓂ. ᓈᒻᒪᒃᓴᖅᑐᑦ ᐃᓵᒡᓕᑦ. 

ᐱᖁᔨᕗᖔᕈᑎ ᑲᔪᓯᔪᖅ. ᒫᓐᓇ ᓄᖅᑲᐸᓪᓕᐊᓂᐊᖅᐳᒍᑦ ᐅᖃᖅᑎᒧᑦ ᐅᓂᒃᑳᕐᓂᐊᕋᑦᑕ.  

 

ᒪᒥᐊᓇᖅ, ᑖᒃᑯᐊ ᐅᖃᓪᓚᒋᐊᖅᑐᖅᓯᒪᔪᑦ ᐊᓂᒍᓐᓇᖅᓯᔪᑦ.  

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 22. ᐅᓂᒃᑳᖏᑦ ᑲᑎᒪᔨᕋᓛᑦ ᑲᑎᒪᓚᐅᖅᑎᓪᓗᒋᑦ, ᒥᔅᑕ ᕼᐃᒃᔅ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔨᕋᓛᑦ ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔨᕋᓛᑦ ᒪᓕᒐᒃᓴᖅ 37−ᒥᒃ ᑲᑎᒪᔾᔪᑎᖃᕋᑖᕐᒪᑕ 

ᓄᖅᑲᖅᐸᓪᓕᐊᔪᒪᓕᖅᖢᑎᒃ ᐊᒻᒪᓗ ᓅᑦᑎᕗᖓ ᑲᑎᒪᔨᕋᓛᑦ ᐅᓂᒃᑳᖓ ᐊᖏᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᖅᑕᖃᕐᒪᑦ ᓇᑎᕐᒥ. ᑭᓇ ᐊᐃᑉᐲᕙ? ᒥᔅ ᓄᑕᕋᖅ. ᐱᖁᔨᕗᖔᕈᒻᒧᑦ. 

ᓈᒻᒪᒃᓴᖅᑐᑦ. ᐊᑭᕋᖅᑐᖅᑐᑦ. ᐱᖁᔨᕗᖔᖅ ᑲᔪᓯᔪᖅ.  

 

ᑲᑎᒪᔾᔪᑎᒃᓴᖅ 23. ᐱᖓᔪᖓᓐᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 24. ᑲᑎᒪᔾᔪᑎᒃᓴᑦ 

ᖃᐅᒃᐸᒧᑦ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 24: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᒃᐸᑦ 9-ᒧᐊᖅᐸᑦ ᑲᑎᒪᔩᑦ ᒪᓕᒐᓕᐅᖅᑎᑐᐃᓐᓇᐃᑦ 

ᓇᓄᖅ ᑲᑎᒪᕕᖓᓂ ᑲᑎᒪᓂᐊᖅᑐᑦ.  

 

ᑲᑎᒪᔾᔪᑎᒃᓴᐃᑦ ᖃᐅᒃᐸᑦ, ᕖᕗᐊᕆ 27-ᒧᑦ:  

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᒃ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᑭᐅᔾᔪᑎᑦ ᑮᓇᐅᔭᖅᑑᑎᒃᓴᓄᑦ ᐅᖃᐅᓯᒃᓴᒧᑦ 

11. ᐊᑎᓕᐅᕈᑕᐅᓯᒪᔪᑦ 

12. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

13. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᒃ ᐊᓯᖏᓐᓂᓪᓗ ᐅᓂᒃᑳᖏᑦ 

14. ᑎᑎᖅᑲᓂᒃ ᓴᖅᑭᑎᕆᓂᖅ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᒃ 

16. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᒃ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

17. ᐱᒋᐊᖅᑎᑕᐃᑦ 

18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

19. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᒪᓕᒐᒃᓴᖅ 37 

 ᒪᓕᒐᒃᓴᖅ 38 

 ᒪᓕᒐᒃᓴᖅ 39 

 ᒪᓕᒐᒃᓴᖅ 40 

21. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

23. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᓄᖅᑲᖔᕐᓂᐊᓕᖅᐳᒍᑦ ᕖᕗᐊᕆ 27-ᒥ, 1:30−ᒥ ᐅᓐᓄᓴᒃᑯᑦ ᐱᒋᐊᒃᑲᓐᓂᓛᖅᐳᒍᑦ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖅᑐᖅ 17:49ᒥ



 

 

 


